
ᒪᓕᒐᓕᐅᖅᑏᑦ ᑲᑎᒪᐅᑎᒥᓂᖏᑦ  
 

ᑎᑎᕋᐅᑕᐅᒋᐊᓐᖓᖅᑐᑦ 

ᐅᓪᓗᑐᐃᓐᓇᖅ, ᒪᐃ 26, 2023 

ᐃᖃᓗᐃᑦ 
 

 

ᐅᖃᖅᑎ: ᐊᖓᔪᖅᑳᖅ ᑑᓂ ᐋᖁᐊᖅ, ᒪᓕᒐᓕᐅᖅᑎ 



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᑑᓂ ᐋᖁᐊᖅ 

(ᐅᖅᓱᖅᑑᖅ) 
 

ᐊᐅᓚᑦᑎᔩᑦ 

ᐊᓪᓚᑦᑎ 

ᔮᓐ ᑯᐊᒃ 
 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᒥᓯᐊᓪ ᐋᓪᐳᑦ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐃᓐᓂᕐᕕᒃ ᐃᑲᔪᖅᑏᑦ 

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 

(ᖁᑦᑎᑦᑐᖅ) 

ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; ᒥᓂᔅᑕ 

ᒪᓕᒐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑐᓕᕆᓂᕐᒥᒃ 
 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ 

ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᑖᖅᐸᓕᐊᔪᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ 

ᓄᓇᖃᖅᑳᖅᓯᒪᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓂᑦ 

(ᐃᖃᓗᒃᑑᑦᑎᐊᖅ) 

ᓯᕗᓕᖅᑎᐅᑉ ᑐᖏᓕᐊ; ᒥᓂᔅᑕ 

ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 

ᐅᖃᐅᓯᕐᓄᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐃᓄᑐᖃᓕᕆᓂᕐᒥᒃ 
 

ᔪᐊᔾ Hᐃᒃᔅ 

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑕᖅ 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓐᓂᒃ 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 

ᓯᕗᒃᑲᖅᑕᖅᑎᖓ; ᒥᓂᔅᑕ 

ᓄᓇᓕᓐᓄᑦ ᒐᕙᒪᒃᑯᓐᓄᓗ 

ᐱᔨᑦᑎᖅᑎᒃᑯᓐᓄᑦ; ᒥᓂᔅᑕ 

ᑲᒪᒋᔭᖃᖅᑐᖅ ᐃᑯᒻᒪᖅᑯᑏᑦ 

ᒥᓂᔅᑕ ᑮᓇᐅᔭᓕᕆᓂᕐᒧᑦ, 

ᐃᒃᓯᕙᐅᑕᖅ ᑮᓇᐅᔭᓂᑦ 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ 

(ᐸᓐᓂᖅᑑᖅ) 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ 

ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ ᐊᕐᓇᐃᑦ 

ᑲᑎᒪᔨᕐᔪᐊᖏᓐᓂᑦ; ᒥᓂᔅᑕ 

ᑲᒪᒋᔭᖃᖅᑐᖅ ᐃᖅᑲᓇᐃᔭᖅᑎᓄᑦ 

ᐊᑦᑕᓇᖅᑕᐃᓕᒪᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 
 

ᑭᐊᕆᓐ ᓄᑕᕋᖅ 

(ᑐᓄᓂᖅ) 
 

ᑖᓂᐅ ᖃᕝᕕᒃ 

 (ᑕᓯᐅᔭᕐᔪᐊᖅ) 
 

ᐊᖓᔪᖅᑳᖅ ᔪᐊᓇ ᖁᐊᓴ 

(ᐊᒡᒍ) 

ᒥᓂᔅᑕ ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᐊᕙᑎᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᑦ ᓯᓚᑦᑐᖅᓴᕐᕕᒃᑯᓐᓂᑦ 
 

ᐃᓐᓇᖓᔪᖅ ᖂᑭᐊᖅ 

(ᓇᑦᓯᓕᒃ) 
 

ᐋᓕᒃᓵᓐᑐ ᓴᒻᒧᖅᑐᖅ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 
 

ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 
 

ᑯᕋᐃᒃ ᓯᒪᐃᓚᒃ 

(ᖃᒪᓂᑦᑐᐊᖅ) 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᐃᖃᓗᐃᑦ, ᓄᓇᕗᑦ 

ᐅᓪᓗᑐᐃᓐᓇᖅ, ᒪᐃ 26, 2023 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᓯᕗᓕᖅᑎ ᐸᐅᓗᓯ 

ᐊᕿᐊᕈᖅ, ᐅᖃᖅᑎ ᑑᓂ ᐋᖁᐊᖅ, ᐹᐱ ᐊᓇᕕᓗᒃ, 

ᐱᑦᓯᐅᓛᖅ ᐳᕉᔅᑐ, ᐊᖓᔪᖅᑳᖅ ᐹᒥᓚ ᑯᕌᔅ, ᔪᐊᔾ 

ᕼᐃᒃᔅ, ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᔪᐃᓕ 

ᖃᐃᕐᓂᖅ, ᒥᐊᓕ ᕿᓕᖅᑎ, ᐊᖓᔪᖅᑳᖅ ᖁᐊᓴ 

ᑯᓱᒐᖅ, ᐋᑕᒻ ᓚᐃᑦᓯᑑᓐ, ᐊᖓᔪᖅᑳᖅ ᐋᕐᓗᒃ ᒪᐃᓐ, 

ᓵᓚᒪᓐ ᒪᓕᑭ, ᐊᖓᔪᖅᑳᖅ ᒫᒡᒍᓚ ᓇᑲᓱᒃ, ᑭᐊᕋᓐ 

ᓄᑕᕋᖅ, ᑖᓂᐅ ᖃᕝᕕᒃ, ᐊᖓᔪᖅᑳᖅ ᔪᐊᓇ ᖁᐊᓴ, 

ᐃᓐᓇᖓᔪᖅ ᖂᑭᐊᖅ, ᐋᓕᒃᓵᓐᑐ ᓴᒻᒧᖅᑐᖅ, ᔫ 

ᓴᕕᑲᑖᖅ, ᑯᕋᐃᒃ ᓯᒪᐃᓚᒃ.  

 

>>ᑲᑎᒪᓯᒋᐊᖅᑐᑦ 9:00−ᒥ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᑑᓂ ᐋᖁᐊᖅ): 

ᑐᒃᕼᐄᐊᓪᓗᑕ.  

 

>>ᑐᒃᓯᐊᖅᑐᑦ 

 

ᐅᖃᖅᑎ: ᐅᓪᓛᒃᑯᑦ, ᑲᑎᒪᔨᐅᖃᑎᒃᑲᑦ. 

ᑕᓪᓕᒥᐅᑕᓐᖑᖅᑑᒐᓗᐊᖅ.  

 

(ᑐᓵᔨᑎᒎᓕᖅᑐᖅ) ᑲᑎᒪᔾᔪᑎᒃᓴ 2. ᒥᓂᔅᑕᐃᑦ 

ᐅᖃᐅᓯᒃᓴᖏᑦ. ᓯᕗᓕᖅᑎ ᓄᓇᕗᒻᒧᑦ, ᒥᔅᑕ ᐸᐅᓗᓯ 

ᐊᕿᐊᕈᖅ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 227 - 6(2): ᒥᓂᔅᑕᐃᑦ 

ᑲᑎᒪᔨᖏᑦ “ᓄᓇᕗᑦ ᐱᖁᔭᓕᐅᕐᕕᐅᑉ 

ᓯᓚᑖᓂ” ᑲᑎᒪᑎᑦᑎᓚᐅᕐᓂᖏᑦ (ᐊᕿᐊᕈᖅ, 

ᐸ) 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᐅᓪᓛᒃᑯᑦ,  

ᐅᖃᖅᑎᑦᑎᔩ. ᖁᔭᓐᓇᒦᒃ. ᐅᓪᓛᒃᑰᖅᐸᒃᑲ 

ᒪᓕᒐᓕᐅᖅᑎᐅᖃᑎᒃᑲ ᐊᒻᒪ ᓄᓇᕗᒻᒥᐅᑕᐃᑦ 

ᓈᓚᑦᑐᓐ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᖁᓪᓕᒃᑯᑦ ᖁᕕᐊᓱᒃᐳᑦ 

ᑖᒃᑯᓂᖓ ᑯᐊᐳᕋᐃᓴᓂᒃ ᑖᒃᑯᐊ ᐊᖓᔪᖅᑳᖃᓕᒻᒪᑕ 

ᖃᒪᓂᑦᑐᐊᒻᒥᑦ ᒪᑐᐃᖓᓕᖅᑐᑦ.  

 

ᑖᒃᑯᐊ ᐆᒻᒪᖅᑯᑎᓕᕆᔩᑦ ᐃᖅᑲᓇᐃᔭᖅᑎᖏᑦ 

ᐊᑐᐃᓐᓇᐅᓕᖅᑐᓐ 3091−6 ᐊᖅᑯᑎᐊᓂ 

ᐊᑭᓖᔪᒪᔪᑦ ᐃᑯᒻᒪᖅᑯᑎᖏᓂᒃ ᐊᑭᓕᒃᓴᕆᔭᖏᓄᑦ 

ᐊᐱᖅᓲᑎᖃᕈᒪᓐᓂᕈᑎᒡᓗ, ᑖᒃᑯᐊ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᒃᑯᑦ ᓴᓇᓯᒪᔭᖏᑦ 

ᑮᓇᐅᔭᓂᒃ ᐊᑐᑦᑎᐊᕈᒪᓪᓗᑎᒃ ᓄᓇᕗᒻᒥ. ᓄᓇᕗᒻᒥ 

ᐃᑲᔪᖅᑐᐃᓕᑎᒃ ᓄᓇᓕᖕᓂ.  

 

ᑖᓐᓇ ᓄᑖᖅ ᐱᒻᒪᕆᐅᒻᒪᑦ ᐊᒡᓚᐃᑎᓪᓗᒋᑦ 

ᑯᐊᐳᕋᐃᓴᐅᔪᒃᑯᓐᓂ ᐃᖅᑲᓇᐃᔭᖅᑎᖏᓐᓂᓪᓗ 

ᓴᖅᑭᑦᑎᓪᓗᒋᑦ ᑲᑐᔾᔨᖃᑎᒌᒡᓗᑎᒃ 

ᐃᖅᑲᓇᐃᔭᑦᑎᐊᓪᓗᑎᒃ ᐊᑕᐅᓯᐅᖃᑎᒌᒡᓗᑎᒃ 

ᑕᐃᒪᓐᓇ ᐃᖅᑲᓇᐃᔭᖅᑏᓐ ᐱᓕᒻᒪᒃᓴᓪᓗᑎᒃ 

ᐊᑐᕆᐅᕈᓐᓇᖃᑦᑕᓐᓂᐊᕐᒪᑕ ᐃᓂᖃᑦᑎᐊᓪᓗᑎᒃ, 

ᐱᐅᓯᒋᐊᑎᖅᑎᑦᑎᓗᑎ ... 

 

(ᑐᓵᔨᑎᒍᕈᓐᓃᖅᑐᖅ) ᐊᔾᔨᐅᖏᑦᑐᒥᒃ ᐱᓯᒪᕕᓰ? 

ᒪᒥᐊᓇᖅ (ᑐᓵᔨᑎᒎᓕᖅᑐᖅ) ᐊᐃᑉᐸᖓ 

ᐱᓯᒪᓐᓂᕋᒃᑯᑦ. (ᑐᓵᔨᑎᒎᕈᓐᓃᖅᑐᖅ) 

ᖃᓄᐃᒃᓴᖏᒃᑯᕕᓐ (ᑐᓵᔨᑎᒎᓕᖅᑐᖅ) 

ᐱᒋᐊᒃᑲᓐᓂᕈᒪᕗᖓ. ᒪᒥᐊᑉᐳᖓ ᒪᓕᒐᓕᐅᖅᑎᓄᑦ. 

(ᑐᓵᔨᑎᒎᕈᓐᓃᖅᑐᖅ) ᖃᓄᐃᓐᖏᓛᖅ? 

(ᑐᓵᔨᑎᒎᓕᖅᑐᖅ) ᐅᖃᖅᑏ, (ᑐᓵᔨᑎᒎᕈᓐᓃᖅᑐᖅ) 

ᒪᒥᐊᓈᓗᒃ. (ᑐᓵᔨᑎᒎᓕᖅᑐᖅ) ᒪᒥᐊᓇᖅ, ᐅᖃᖅᑏ. 

(ᑐᓵᔨᑎᒎᕈᓐᓃᖅᑐᖅ) ᑲᔪᓯᑐᐃᓐᓇᕐᓚᖔ? 

(ᑐᓵᔨᑎᒎᓕᖅᑐᖅ) ᒪᒥᐊᓪᓚᕆᑉᐳᖓ. ᑖᓐᓇ 

ᑐᓴᖅᑎᑦᑕᕆᐊᔅᓴᖅ ᐅᐃᒻᒪᒐᓚᖅᑲᐅᒐᒪ 

ᑐᓴᖅᑎᑦᑎᔪᒪᓗᐊᒧᑦ.  

 

>>ᐃᒡᓚᖅᑐᑦ 

 

ᐅᖃᖅᑏ, ᖁᕕᐊᓱᒃᐳᖓ ᐅᓂᒃᑳᕆᐊᒃᓴᖅ 

ᒥᓂᔅᑕᐅᖃᑎᒌᑦ ᑲᑎᒪᖃᑎᖃᓚᐅᕐᒪᑕ ᑲᓇᑕᐅᑉ 

ᒐᕙᒪᒃᑯᖏᓐᓂᑦ ᐋᑐᕚᒥ ᒪᐃ 1-ᖑᑎᓪᓗᒍ ᐊᒻᒪᓗ 

2-ᒥ ᑲᑎᒪᑲᑕᒃᖢᑎ ᑕᐃᔭᕗᑦ ᓄᓇᕗᑦ ᐋᑐᕚᒥ. 

ᒥᓂᔅᑕᕗᑦ ᐅᔾᔨᕐᓇᖅᓯᑎᑦᑎᓚᐅᖅᐳᑦ 

ᓯᕗᓪᓕᖅᐸᐅᔾᔭᐅᓯᒪᔪᓂᒃ ᑲᑐᔾᔨᓗᑕᒥᑦ 

ᑲᑎᒪᖃᑎᖃᖅᖢᑎᒃ 

15 ᐅᖓᑖᓃᑦᑐᓂᒃ ᒐᕙᒪᑐᖃᒃᑯᑦ 

ᐱᓕᕆᕝᕕᒋᔭᖏᓐᓂᒃ, ᐃᓚᒋᔭᐅᓪᓗᑎᒃ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ, ᒪᓕᒐᓕᕆᔨᒃᑯᑦ, 

ᐃᒡᓗᓕᕆᔨᒃᑯᑦ, ᒪᑭᒪᔾᔪᑎᓂᑦ, ᐊᒻᒪᓗ ᑲᓇᑕᓕᒫᒥ 

ᐅᓇᑕᖅᑐᒃᓴᐃᑦ.  
 

ᐅᖃᖅᑎᑦᑎᔩ, ᒪᐃ 2-ᖑᑎᓪᓗᒍ ᑲᑎᖃᑎᒋᓚᐅᕋᒃᑯ 

ᑲᓇᑕᐅᑉ ᐊᖓᔪᖅᑳᕐᔪᐊᖓ ᔭᔅᑎᓐ ᑐᕉᑑ 

ᐅᖃᐅᓯᖃᖅᖢᑕᓗ ᐱᓇᔪᖕᓂᑦᑎᓐᓂ 

ᐃᒡᓗᓕᐅᒃᑲᓐᓂᕋᓱᒃᖢᑕ, ᓴᓐᖏᓂᖅᓴᒥᒃ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᐃᓚᐅᓪᓗᑕ 

ᐅᑭᐅᖅᑕᖅᑐᒥ ᓇᖕᒥᓂᖃᕐᓂᕐᒥᒃ ᐊᒻᒪ 

ᐊᑦᑕᕐᓇᖅᑐᒦᑎᑦᑕᐃᓕᓂᕐᒥᒃ, ᐊᒻᒪ ᓅᑕᐅᓗᑎᒃ 

ᐱᔪᓐᓇᕐᓂᖃᖅᑐᑦ ᓄᓇᕗᒻᒥ ᓄᓇᓂᒃ ᐊᒻᒪ ᐃᒪᕐᓂᒃ 

ᓇᖕᒥᓂᕐᓱᕐᓂᒃᑯᑦ. ᑲᓇᑕᒥ ᐊᖓᔪᖅᑳᕐᔪᐊᖅ 

ᓇᓗᓇᐃᖅᓯᓚᐅᕐᒥᔪᖅ ᐱᓇᔪᒃᑕᐅᔪᓂᒃ 

ᒥᓂᔅᑕᐅᖃᑎᒌᓂᒃ ᐱᕚᓪᓕᖅᑎᓐᓇᓱᒃᖢᒋᑦ 

ᐱᓕᕆᖃᑎᒌᒍᓯᑦ ᑲᓇᑕᒥ ᓄᓇᕘᓕᒫᒥ ᐋᑐᕚᒥ 

ᐱᓕᕆᑎᑦᑎᑎᓪᓗᒋᑦ.  
 

ᑲᑎᒪᓂᖃᖅᑎᓪᓗᑕ, ᑲᓇᑕᐅᑉ ᐊᖓᔪᖅᑳᕐᔪᐊᖓ 

ᐊᒻᒪ ᒥᓂᔅᑕᖏᑦᑕ ᑲᑎᒪᔨᖏᑦ ᓇᓗᓇᐃᖅᓯᓚᐅᖅᐳᑦ 

ᐊᔾᔨᒋᔭᐅᓐᖏᑦᑐᓂᒃ ᓴᖅᑭᑉᐸᓪᓕᐊᔪᓂᒃ ᓄᓇᑦᑎᓐᓂ, 

ᐃᕐᖐᓐᓇᖅ ᑮᓇᐅᔭᓕᐅᕈᑕᐅᔪᓐᓇᖅᑐᓂᒃ 

ᐱᑕᖃᑦᑎᐊᓐᖏᓐᓂᖓ ᑐᑭᖃᖅᖢᓂ ᓄᓇᕗᒥᐅᑦ 

ᖃᐅᑕᒫᑦ ᐊᒃᓱᕈᕐᓇᖅᑐᖅᓯᐅᓲᖑᕗᑦ ᓈᒻᒪᒃᑐᓂᒃ 

ᐃᒡᓗᖃᖅᑎᑦᑎᕙᒃᖢᑎᒃ, 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒥᒃ ᐊᒻᒪ 

ᖃᓄᐃᓐᖏᑦᑎᐊᕐᓂᕐᒥᒃ, 

ᐃᓕᓐᓂᐊᖃᑕᐅᔪᓐᓇᕐᓂᕐᒥᒃ, ᓄᓇᓕᖕᓂ 

ᑮᓇᐅᔭᓕᐅᕈᑎᒃᓴᑦ ᑭᒡᓕᖃᖅᑎᑕᐅᓪᓗᑎᒃ, ᐊᒻᒪ 

ᐃᑲᔪᖅᓱᖅᑕᐅᑦᑎᐊᓐᖏᖦᖢᑎᒃ ᐃᓐᓇᕈᖅᐸᓪᓕᐊᔪᑦ.  
 

ᐅᖃᖅᑏ, ᑭᖑᓪᓕᖅᐹᒥ, ᑲᑎᖃᑎᒋᔪᓐᓇᓚᐅᕋᒃᑯ 

ᒥᓂᔅᑕᖓᑦ ᒐᕙᒪᐅᖃᑎᒌᑦᑐᓕᕆᔨᒃᑯᑦ ᑖᒥᓂᒃ 

ᓕᐸᓛᖕᒃ, ᐱᓕᕆᖃᑎᖃᕈᒪᑦᑎᐊᖅᑐᖅ ᐅᕙᑦᑎᓐᓂᒃ 

ᐃᓐᓇᑐᖃᖁᑎᕗᑦ ᐊᖏᕐᕋᐅᔾᔭᐅᖁᓪᓗᒋᑦ 

ᓄᓇᕗᒻᒧᑦ.  
 

ᐅᖃᖅᑏ, ᑲᓇᑕ ᖃᐅᔨᒪᖁᔭᕗᑦ ᓇᒻᒥᓂᖅ 

ᑮᓇᐅᔭᓕᐅᕈᑎᖃᕋᓱᐊᕋᑦᑕ ᓄᓇᕗᒻᒧᑦ. 

ᓇᓗᓐᖏᓚᒍᑦ ᒫᓐᓇᐅᔪᖅ ᑮᓇᐅᔭᖁᑎᕗᑦ 

ᐊᑦᑐᐃᓂᖃᕐᓂᐊᕐᒪᑕ ᑕᒪᒃᑯᓂᖓ ᐱᓕᕆᐊᔅᓴᓂᒃ - 

ᐱᓗᐊᖅᑐᒥ ᐃᓪᓗᓕᐅᕐᓂᕐᒧᑦ ᐊᐅᔭᐅᓂᐊᖅᑐᖅ. 

ᑭᓯᐊᓂ ᓯᕗᓂᑦᑎᓐᓂᒃ ᑮᓇᐅᔭᓂᒃ 

ᐊᑐᕆᐊᖃᕐᓂᐊᖅᑐᒍᑦ ᑲᓇᑕᒥ ᐊᒻᒪᓗ 

ᐃᓂᖃᑦᑎᐊᖁᔨᓗᑕ ᓄᓇᕗᒻᒧᑦ ᒫᓐᓇᕋᑖᖅ 

ᒐᕙᒪᑐᖃᒃᑯᑦ ᑮᓇᐅᔭᖁᑎᖏᓐᓂ. ᐅᑭᐅᖅᑕᖅᑐᒥ 

ᓯᕗᓕᖅᑎᐅᖃᑎᒃᑲ ᐅᕙᖓᓗ 

ᓇᓗᓇᐃᖅᓯᑦᑎᐊᖅᓯᒪᕗᒍᑦ ᐅᑭᐅᖅᑕᖅᑐᒥ 

ᐊᕕᑦᑐᖅᓯᒪᓂᐅᔪᑦ ᐋᖅᑭᒃᓯᒪᓪᓚᕆᒃᑐᓂ 

ᐅᑭᐅᖅᑕᖅᑐᒧᑦ.  
 

ᐅᖃᖅᑏ, ᑕᒪᓐᓇ ᐱᔾᔪᑎᒋᓪᓗᒍ, ᖁᕕᐊᓱᒃᐳᖓ 

ᐅᖃᕈᓐᓇᕋᒪ, ᐅᖃᖅᑏ, ᑕᐃᒪᐃᑦᑐᓴᐃᓐᓇᐸᓗᓐᓂᒃ 

ᑲᑎᒪᓂᖃᓚᐅᕐᒪᑕ ᑲᓇᑕᒥ ᐊᒻᒪᓗ ᒐᕙᒪᒃᑯᑦ ᔫᑳᓐᒥ 

ᐊᒻᒪᓗ ᓄᓇᑦᓯᐊᕐᒥ. ᑲᔪᖏᕐᓱᕐᐳᖓ ᐅᑭᐅᖅᑕᖅᑐᖅ 

ᑐᓴᖅᑕᐅᕙᓪᓕᐊᖕᒪᑦ ᐋᑐᕚᒥ. ᓂᕆᐅᒃᐳᒍᑦ ᑕᒪᓐᓇ 

ᐅᖃᖃᑎᒌᒍᑕᐅᓂᐊᖅᑐᖅ ᒐᕙᒪᑐᖃᒃᑯᓐᓂ 

ᐱᕙᓪᓕᐊᓂᐅᑉ ᒥᒃᓵᓄᑦ ᐅᑭᐅᖅᑕᖅᑐᒥ.  

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᔅᑕ ᒪᐃᓐ. 

 

ᐊᖓᔪᖅᑳᑉ ᐅᖃᐅᓯᖓ 228 - 6(2): 

ᐅᓗᕆᐊᓇᓐᖏᑦᑐᒥ ᓯᓂᑦᑎᐊᕐᓂᕐᒧᑦ 

ᑐᕌᒐᕆᔭᖅ (ᒪᐃᓐ) 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ.  

ᐅᑉᓛᑦᓯᐊᖅ ᑲᑎᒪᔨᐅᖃᑎᒃᑲ ᐊᒻᒪ ᓄᓇᕗᒻᒥᐅᑦ.  

 

ᐅᖃᖅᑎᑦᑎᔩ, ᐋᓐᓂᐊᖅᑕᐃᓕᑎᑦᑎᔨᒃᑯᑦ 

ᓴᖅᑮᕙᓪᓕᐊᒪᒋᓐᓇᖅᐳᑦ ᐃᓕᓐᓂᐊᕈᑕᐅᓇᔭᖅᑐᓂᒃ 

ᐊᒻᒪ ᐊᑐᐃᓐᓇᕈᖅᑎᑕᐅᓯᒪᔪᓂᒃ ᐃᖅᑲᓇᐃᔭᖅᑎᓄᑦ 

ᑕᒪᒃᑯᓂᖓ ᓄᑕᖅᑲᓄᑦ ᐊᒻᒪᓗ ᓄᑕᕋᒃᓴᔪᓄᑦ 

ᑐᕌᖓᔪᓂᒃ. ᑕᒪᒃᑯᐊ ᐃᓄᐃᑦ ᐃᓕᖅᑯᓯᖏᑦ 

ᐃᓚᒋᔭᐅᑦᑎᐊᕐᓂᓗᒃᖢᑎᓪᓗ ᑕᒪᓐᓇ 

ᐱᓕᕆᐊᖑᕗᖅ. 
 

(ᑐᓵᔨᑎᒎᓕᖅᑐᖅ) ᓄᑕᕋᓛᑉ ᐊᑦᑕᕐᓇᓐᖏᑦᑐᒃᑯᑦ 

ᓯᓂᖕᓂᕐᒧᑦ ᑐᕌᒐᕆᔭᖓ ᓴᖅᑭᑕᐅᓪᓗᓂ ᔭᓄᐊᕆ 

2023−ᒥ ᒫᓐᓇᓗ ᐊᑐᓕᖅᑎᑦᑎᓪᓗᓂ ᓄᓇᕗᓕᒫᒥ 

ᐱᓕᒻᒪᒃᓴᐃᓂᕐᒥᒃ ᐃᓗᐊᖅᓴᐃᔨᓄᑦ ᐃᑲᔪᕐᓗᒋᓪᓗ 

ᐃᖅᑲᓇᐃᔭᖅᑎᑦ ᐱᐅᓛᒃᑯᑦ ᐊᑐᕋᓲᑎᓂᒃ 

ᓄᑕᕋᓛᓄᑦ ᐊᑦᑕᕐᓇᓐᖏᑦᑐᒃᑯᑦ ᓯᓂᖕᓂᕐᒧᑦ.  
 

ᖃᐅᔨᓴᕐᓂᖅ ᐱᔭᕇᖅᑕᐅᔪᖅ ᑲᑐᔾᔨᖃᑎᖃᖅᓱᑎᒃ 

ᑐᖁᖓᔪᓕᕆᔨᐅᑉ ᐊᓪᓚᕝᕕᖓᓂᑦ 

ᓇᓗᓇᐃᖅᓯᓚᐅᖅᑐᖅ ᐱᖓᓲᔪᖅᑐᓂᑦ 

ᐊᑦᑕᕐᓇᓪᓚᕆᑦᑐᓂᑦ ᓄᓇᓕᓐᓂᑦ ᐱᓂᐊᖅᑐᓂᑦ 

ᓄᓇᓕᓐᓂᑦ ᐱᓕᒻᒪᑦᓴᕐᓂᕐᒧᑦ ᐃᑲᔪᖅᑐᖅᑕᐅᔪᓂᑦ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᔨᒻᒪᕆᓐᓄᑦ.  
 

ᓯᕗᓪᓕᖅᐹᒥ ᐃᓕᓐᓂᐊᖅᑎᑕᐅᓂᐊᖅᑐᑦ 

ᑲᑎᓐᖓᓗᑎᒃ ᑕᒪᐃᓐᓂᒃ ᓄᓇᓕᖕᓂ 

ᐋᓐᓂᐊᖃᕐᓇᓐᖏᑦᑐᓕᕆᔨᒧᑦ ᐊᐅᓚᑕᐅᓗᓂ. 

ᑕᒪᓐᓇ ᐊᔪᕈᓐᓃᖅᓴᕐᓂᖅ 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓚᖃᕐᓂᐊᖅᐳᖅ ᓄᓇᓕᖕᓂ ᑲᑎᓐᓂᕆᔭᐅᔪᓂᒃ 

ᐊᖏᒡᓕᒋᐊᖅᑎᑦᑎᔪᒪᓂᕐᒧᑦ ᐅᔾᔨᕆᔭᖃᕐᓂᕐᒥᒃ 

ᖁᐊᖅᓵᕐᓇᓐᖏᑦᑐᒃᑯᑦ ᓯᓂᖕᓂᕐᒧᑦ ᐊᑐᖅᑕᐅᕙᒃᑐᓂᒃ, 

ᐊᑐᖅᑕᐅᔪᓐᓇᖅᑐᓂᒃ, ᐊᑐᖅᑕᐅᔪᓐᓇᖅᑐᓂᒡᓗ 

ᓇᓗᓐᖏᑦᑎᐊᕈᒪᓂᕐᒧᑦ 

ᖁᐊᖅᓵᕐᓇᖅᑐᒦᓐᖏᒃᑲᓗᐊᕐᒪᖔᑕ ᓄᑕᕋᓛᑦ 

ᓯᓂᖕᓂᕐᒥᓂ.  

 

ᑭᖑᓪᓕᖅᐹᖅᓯᐅᑎᖓ ᐱᓕᕆᐊᖑᑎᑕᐅᔪᖅ 

ᐱᐅᓯᒋᐊᖅᑕᐅᖁᓪᓗᒍ ᐱᕙᓪᓕᐊᑎᑕᐅᒃᑲᓐᓂᕐᓗᓂᓗ 

ᐃᓅᓵᖅᑐᓄᑦ ᖃᓄᐃᓐᖏᑦᑎᐊᕐᓂᕐᒧᑦ ᐱᓕᕆᐊᖅ. 

ᑐᕌᕆᔭᐅᔪᖅ ᐱᑎᑦᑎᔪᒪᓂᐅᕗᖅ ᑕᒪᐃᓐᓂᒃ 

ᐊᖓᔪᖅᑳᕆᔭᐅᔪᓂᒃ ᓄᓇᕗᒻᒥ ᑲᒪᒋᔭᐅᓂᕐᒧᑦ 

ᑲᑎᖅᓱᖅᓯᒪᔪᓂᒃ ᓇᓗᓐᖏᑦᑎᐊᕈᒪᓂᕐᒧᑦ ᓄᑕᕋᓛᑦ 

ᖁᐊᖅᓵᕐᓇᓐᖏᑦᑐᒃᑯᑦ ᓯᓂᒃᐸᖕᓂᖏᓐᓂᒃ, 

ᒥᑭᒡᓕᒋᐊᖅᑎᑦᑎᔪᒪᓂᐅᕗᖅ ᖁᐊᖅᓵᕐᓇᖅᑐᒥᒃ 

ᑐᖅᑯᐊᓪᓚᒃᐸᖕᓂᖓᓄᑦ, ᐱᐅᓯᒋᐊᖅᑎᑦᑎᓗᓂᓗ 

ᐊᑕᖐᓗᓂ ᐊᓈᓇᐅᓂᕐᒥᒃ ᓄᑕᖅᑲᓂᒡᓗ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᖃᓄᐃᓕᖓᓕᕐᓂᕆᔭᐅᔪᓂᒃ. 

 

ᑕᕝᕙᓂ ᑲᒪᒋᔭᐅᓂᕐᒧᑦ ᑲᑎᖅᓱᖅᓯᒪᔪᓂ 

ᐃᓚᖃᕐᓂᐊᖅᐳᑦ ᓄᑕᕋᓛᓄᑦ ᓯᓂᖕᓂᕐᒧᑦ ᐴᖅᓯᒪᔪᓂᒃ, 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐊᑐᖅᑕᐅᔪᓐᓇᖅᑐᓂᒃ, 

ᑎᑎᕋᖅᓯᒪᓕᖅᑎᑕᐅᓯᒪᔪᓂᒡᓗ ᐊᑐᖅᑕᐅᔪᓐᓇᖅᑐᓂᒃ 

ᖃᓄᖅ ᐱᑎᑦᑎᔪᖃᕈᓐᓇᕐᒪᖔᑦ ᖁᐊᖅᓵᕐᓇᓐᖏᑦᑐᒥᒃ 

ᓯᓂᒡᕕᖃᕐᓂᕐᒥᒃ ᐃᓅᓵᖅᑐᓄᑦ. (ᑐᓵᔨᑎᒎᕈᓐᓃᖅᑐᖅ) 

ᒪ’ᓇ, ᐅᖃᖅᑎᑦᓯᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ, ᒥᔅ ᒍᕌᔅ. 

 

ᐊᖓᔪᖅᑳᑉ ᐅᖃᐅᓯᖓ 229 - 6(2): 

ᐃᓕᓐᓂᐊᓕᒻᒪᒃᓴᔪᓕᕆᓂᕐᒧᑦ 

ᐸᐃᕆᕕᓕᕆᓂᕐᒧᓪᓗ ᖃᕋᓴᐅᔭᒃᑯᑦ 

ᑐᖅᑯᖅᑐᐃᕕᒃ (ᒍᕌᔅ) 

 

ᐊᖓᔪᖅᑳᖅ ᐹᒥᓚ ᒍᐊᔅ: ᐅᑉᓛᒃᑯᑦ. ᖁᐊᓇ, 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ. ᐅᓪᓛᒃᑯᑦ 

ᓄᓇᕗᒻᒥᐅᑦ ᐊᒻᒪᓗ ᒪᓕᒐᓕᐅᕐᕕᒦᑦᑐᑦ ᐅᓪᓗᒥ.  
 

ᐅᖃᖅᑎᑦᓯᔩ, ᔭᓐᓄᐊᓕ 2022-ᒥ, ᒐᕙᒪᕗᑦ 

ᐊᑎᓕᐅᓚᐅᖅᑐᖅ ᑲᓇᑕᒥ-ᓄᓇᕗᒻᒥ ᑲᓇᑕᓕᒫᒥ 

ᐃᓕᓐᓂᐊᕆᐅᖅᓴᔪᑦ ᐸᐃᕆᕕᓪᓗ ᐊᖏᕈᑎᒥ 

ᒐᕙᒪᑐᖃᒃᑯᓐᓂᑦ.  ᑖᓐᓇ ᐊᖏᕈᑎᐅᔪᖅ $66 ᒥᓕᐊᓐ 

ᐊᕐᕌᒍᐃᑦ ᑕᓪᓕᒪᑦ ᐅᖓᑖᓄᑦ 

ᐃᑲᔪᖅᑐᐃᔾᔪᑕᐅᓚᐅᖅᑐᖅ ᐃᓚᒌᓄᑦ, 

ᐱᔪᓐᓇᐅᑎᖃᖅᑐᓄᑦ ᐸᐃᕆᕕᐅᔪᓄᑦ, ᐸᐃᕆᕕᒻᒥᓗ 

ᐃᖅᑲᓇᐃᔭᖅᑎᓄᑦ ᓄᓇᕗᒻᒥ.  

ᐅᖃᖅᑎᑦᓯᔩ, ᖁᕕᐊᓱᑉᐳᖓ ᒪᓕᒐᓕᐅᖅᑏᑦ 

ᑐᓴᖅᑎᑦᑐᒪᓪᓗᒋᑦ ᐃᓕᓐᓂᐊᕐᓂᓕᕆᔨᒃᑯᑦ 

ᐱᓕᕆᓚᐅᕐᒪᑕ ᐊᖏᖅᓯᒪᔭᒥᓂᒃ ᓴᖅᑭᑦᑎᔪᒪᓪᓗᑎᒃ 

ᐃᓕᓐᓂᐊᕆᐅᖅᓴᔪᓂᑦ ᐸᐃᕆᕕᓪᓗ ᑐᓴᕋᑦᓴᓂᒃ 

ᑲᑎᖅᓱᐃᕕᓂᑦ ᖃᕆᑕᐅᔭᒃᑯᑦ. ᑐᓴᕋᑦᓴᓂᒃ 

ᑲᑎᖅᓱᐃᕕᒃ ᖃᕆᑕᐅᔭᒃᑯᑦ ᖃᐅᔨᒪᔾᔪᑕᐅᓂᐊᖅᑐᑦ 

ᐱᔪᓐᓇᐅᑎᖃᖅᑐᓂᒃ ᐸᐃᕆᕝᕕᓐᓄᑦ ᓄᓇᕗᒻᒥ 

ᐃᑲᔪᖅᓱᕐᓗᒋᓪᓗ ᐅᓂᒃᑳᕈᓐᓇᕐᓂᖏᓐᓂᒃ ᑖᒃᑯᓂᖓ 

ᑐᑭᓯᒋᐊᕋᑦᓴᓂᒃ.  

 

ᐅᖃᖅᑎᑦᓯᔩ, ᖁᕕᐊᓱᑉᐳᖓ ᑐᓴᖅᑎᑦᓯᔪᓐᓇᕋᒪ ᑖᒃᑯᐊ 

ᑐᓴᕋᑦᓴᓂᒃ ᑲᑎᖅᓱᐃᕕᒃ ᖃᕆᑕᐅᔭᒃᑯᑦ 

ᖃᐅᔨᒪᓂᐊᕐᒪᑕ ᐊᒥᓲᓂᖏᓐᓂᒃ ᐱᔪᓐᓇᐅᑎᓖᑦ 

ᐸᐃᕆᕕᓐᓂᑦ ᐊᒥᓲᓂᖏᓪᓗ ᐃᓂᐅᔪᐃᑦ, ᐊᒥᓲᓂᖏᑦ 

ᓄᑕᖅᑲᓄᑦ ᐊᖓᔪᖅᑳᕆᔭᐅᔪᓪᓗ ᐃᑲᔪᖅᑕᐅᓂᖏᓐᓄᑦ 

ᐸᐃᕆᕕᒻᒥ, ᐊᒥᓲᓂᖏᑦ ᐸᐃᕆᕕᒻᒥ 

ᐃᖅᑲᓇᐃᔭᖅᑎᐅᔪᑦ, ᐊᕐᕌᒍᖏᑦ 

ᐱᓕᕆᖃᑦᑕᖅᓯᒪᓂᖏᑦ, ᐱᔪᓐᓇᕐᓂᕆᔭᖏᓪᓗ, ᐊᒻᒪᓗ 

ᐊᒥᓱᒃᑲᓐᓂᐅᔪᑦ. ᑕᒪᓐᓇ ᐅᕙᑦᑎᓐᓂᒃ 

ᐱᕕᖃᖅᑎᑦᒥᓂᐊᖅᐳᖅ ᑐᕌᒐᖃᕐᓂᕐᒥᒃ 

ᐱᓕᒻᒪᑦᓴᖅᓯᐊᑎᑦᓯᓂᕐᒧᑦ ᐸᐃᕆᕕᓐᓂᑦ 

ᐃᖅᑲᓇᐃᔭᖅᑎᓂᒃ, ᐊᑭᓕᖅᑐᖅᑕᐅᓂᕐᒧᑦ 

ᐃᑲᔫᓯᐊᖑᕙᑦᑐᓂᒃ, ᐊᓯᖏᓐᓂᓪᓗ ᐸᐃᕆᕕᒻᒥ 

ᐃᑲᔪᖅᑐᐃᓂᕐᒧᑦ ᐱᓕᕆᐊᑦᓴᓂᒃ ᐃᑲᔪᖅᑐᐃᓂᐊᖅᑐᓂᑦ 

ᐱᐅᔪᒥᒃ ᐊᓯᔾᔨᕐᐸᓪᓕᐊᓂᕐᒥᒃ ᐱᓕᕆᕝᕕᒋᔭᐅᔪᒥ.  

 

ᑖᓐᓇ ᐊᐅᓚᓂᖃᕐᓂᕐᒧᑦ ᑐᓴᕋᑦᓴᓂᒃ ᑲᑎᖅᓱᐃᕕᒃ 

ᖃᕆᑕᐅᔭᒃᑯᑦ ᑐᑭᖃᖅᑐᖅ ᓴᓐᖏᔪᒥᑦ 

ᐅᓂᒃᑳᓕᐅᕐᓂᕐᒧᑦ ᑎᑎᕋᖅᓯᒪᔪᓂᒃ 

ᖃᐅᔨᓴᖅᑕᐅᓂᑯᓂᒃ ᓄᓇᕗᒻᒥᐅᓄᑦ, 

ᑕᑯᑦᓴᐅᑎᑦᓯᓂᕐᒥᓪᓗ ᑲᔪᓯᑎᑦᓯᕙᓪᓕᐊᒻᒪᖔᑦᑕ 

ᑐᕌᒐᑦᑎᓐᓂᑦ ᓴᖅᑭᑎᑦᓯᓂᕐᒥᑦ ᐊᑭᑐᓗᐊᖏᑦᑐᓂᑦ, 

ᐊᑐᐃᓐᓇᐅᓂᖅᓴᓂᑦ, ᐃᓚᒋᓕᐅᔾᔨᓯᒪᑦᓯᐊᕐᓂᕐᒥᓪᓗ 

ᐱᐅᔪᓂᒃ ᐸᐃᕆᕕᓐᓂᑦ 

ᐊᑐᖅᑕᐅᖃᑦᑕᖅᑐᓂᑦ.  ᑐᓴᕋᑦᓴᓂᒃ ᑲᑎᖅᓱᐃᕕᒃ 

ᖃᕆᑕᐅᔭᒃᑯᑦ ᖃᐅᔨᒪᑦᑎᐊᕈᑕᐅᓂᐊᕐᒥᔪᑦ 

ᑮᓇᐅᔭᖃᖅᑎᑦᓯᓂᑦᑎᓐᓄᑦ ᐅᓂᒃᑳᓕᐅᕆᐊᖃᕐᓂᕐᒧᑦ 

ᐱᔭᐅᔭᕆᐊᓕᓐᓂᑦ. 
 

ᐅᖃᖅᑎᑦᓯᔩ, ᑐᓴᕋᑦᓴᓂᒃ ᑲᑎᖅᓱᐃᕕᒃ ᖃᕆᑕᐅᔭᒃᑯᑦ 

ᓵᑕᐅᔪᓐᓇᕐᓂᕐᒧᑦ ᐱᓕᕆᔾᔪᑕᐅᕗᖅ. 

ᖃᐅᔨᓴᕈᓐᓇᕐᓂᐊᖅᑐᒍᑦ ᐱᕙᓪᓕᐊᓂᑦᑎᓐᓂᒃ 

ᐋᖅᑭᒋᐊᖅᓯᓗᑕᓗ ᐱᐊᓂᒃᓯᖏᒃᑯᑦᑕ ᖃᐅᔨᔭᐅᔪᓂᒃ 

ᓂᕆᐅᒋᔭᐅᓚᐅᖅᑐᓂᒃ. ᖃᐅᔨᓂᐊᖅᑐᒍᑦ 

ᑎᑭᐅᑎᕙᓪᓕᐊᓕᕈᑦᑕ ᓂᕆᐅᒋᔭᐅᔪᓂᒃ 

ᖁᕕᐊᓲᑎᒋᔪᓐᓇᕐᓗᒋᓪᓗ ᑲᔪᓯᑦᓯᐊᕐᓂᐅᔪᑦ 

ᓄᓇᕗᒻᒥᐅᓕᒫᓄᑦ. (ᑐᓵᔨᑎᒎᕈᓐᓃᖅᑐᖅ) ᖁᐊᓇ, 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᓯᔩ. 

 

>>ᐸᑦᑕᑐᖅᑐᑦ 

 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

2860 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. 

ᒥᓂᔅᑕ ᒪᓕᒐᓕᕆᓂᕐᒧᑦ, ᒥᔅᑕ ᑕᐃᕕᑎ ᐊᕿᐊᕈᖅ. 

ᖃᐅᔨᒃᑲᐃᒍᑎ ᐊᑭᑭᓛᒥᒃ 

ᑮᓇᐅᔾᔭᒃᓵᖑᒋᐊᓕᓐᓄᑦ 

ᑐᓴᕆᐊᕈᑎᖃᓛᕐᓂᕐᒧᑦ (ᐊᕿᐊᕈᖅ, ᑕ) 

 

ᐊᖓᔪᖅᑳᖅ ᑕᐃᕕᑎ ᐊᕿᐅᕈᖅ: ᖁᔭᓐᓇᒦᒃ 

ᐅᖃᖅᑎᑦᑎᔩ. (ᑐᓵᔨᑎᒍᑦ) ᐅᖃᖅᑎᑦᑎᔩ, 

ᒪᓕᒐᓕᕆᔨᒃᑯᑦ, ᒪᓕᑦᑐᒍ ᐃᖅᑲᓇᐃᔭᖅᑐᓕᕆᓂᕐᒧᑦ 

ᐊᑐᐊᒐᖏᓐᓄᑦ ᐱᖁᔭᖅ ᐱᓕᕆᐊᔅᓴᖃᖅᑎᐅᒻᒪᑕ 

ᕿᒥᕐᕈᐃᒋᐊᖃᕐᓂᕐᒧᑦ ᑮᓇᐅᔾᔭᔅᓵᖑᒋᐊᓖᑦ 

ᑭᒡᓕᖓᓂᒃ. 

 

ᑮᓇᐅᔾᔭᔅᓵᖑᒋᐊᓖᑦ ᑭᒡᓕᖓ ᑭᖑᓪᓕᖅᐹᒥ 

ᐊᑭᑦᑐᕆᐊᖅᑕᐅᓚᐅᖅᓯᒪᔪᖅ 2020-ᒥ $16 

ᐃᑲᕐᕋᒧᑦ ᓄᓇᕗᒻᒥ ᐃᖅᑲᓇᐃᔭᖅᑎᓄᑦ. 

ᐊᑭᑦᑐᕆᐊᕈᑎᖓ ᑲᔪᓯᑎᑕᐅᓚᐅᖅᓯᒪᔪᖅ 

ᑐᓴᕆᐊᕈᑎᖃᓚᐅᖅᑎᓪᓗᒋᑦ ᐅᑭᐊᑦᓵᖓᓂ 2019 

ᒪᓕᑦᑐᒋᓪᓗ ᖃᐅᔨᓴᖅᑕᐅᓯᒪᔪᑦ 

ᑮᓇᐅᔾᔭᑦᓵᖑᒋᐊᓖᑦ ᑭᒡᓕᖏᓐᓂᒃ ᐊᓯᖏᓐᓂ 

ᐊᕕᑦᑐᖅᓯᒪᓂᐅᔪᓂ ᑲᓇᑕᓕᒫᒥ. 

 

ᐅᖃᖅᑎᑦᑎᔩ ᒐᕙᒪᒃᑯᑦ ᖃᐅᔨᒪᔪᑦ 

ᐊᑭᑦᑐᖅᓯᒪᔪᒻᒪᕆᐊᓗᓐᓂᒃ ᖄᒃᑲᓐᓂᖓᒍᑦ 

ᐊᑭᑐᔪᐊᓘᓕᕇᕐᓂᖓᓂᒃ ᐃᓅᓇᓱᐊᕐᓂᕐᒧᑦ 

ᓄᓇᕗᒻᒥ, ᑕᐃᒪᐃᒻᒪᑦ ᐱᒋᐊᖅᑎᑦᓯᓯᒪᓕᖅᑐᒍᑦ 

ᐊᑕᖏᖅᑐᓂᒃ ᕿᒥᕐᕈᐃᓂᕐᒧᑦ ᒫᓐᓇᐅᔪᖅ 

ᑮᓇᐅᔾᔭᑦᓵᖑᒋᐊᓖᑦ ᑭᒡᓕᖓᓂᒃ ᓇᓗᓇᐃᕋᓱᐊᕐᓗᒍ 

ᐊᖑᒻᒪᑎᒍᑕᐅᓕᕋᓗᐊᕐᒪᖔᖅ 

ᐱᔭᕆᐊᖃᓪᓚᕆᑦᑕᖏᓐᓄᑦ ᓄᓇᕗᒻᒥᐅᑦ. 

 

ᕿᒥᕐᕈᓂᖓ ᐃᓚᒋᓕᐅᔾᔨᓛᖅᑐᖅ ᑮᓇᐅᔭᓕᕆᓂᕐᒧᑦ 

ᕿᒥᕐᕈᓂᖃᑦᓯᐊᕐᓗᑎᒃ, ᐃᓅᓇᓱᐊᕐᓂᕐᒧᑦ 

ᐊᑭᖏᓐᓂᒃ ᖃᐅᔨᓴᕐᓗᑎᒃ, ᐊᓯᖏᓐᓂᓗ 

ᐊᕕᑦᑐᖅᓯᒪᓂᐅᔪᓂ ᖃᐅᔨᒋᐊᕐᓗᑎᒃ, 

ᐱᒋᐊᖅᓯᒪᓕᕇᖅᑐᖅ, ᐃᓚᒋᓕᐅᔾᔨᓛᕐᒥᔪᖅ 

ᑭᒃᑯᑐᐃᓐᓇᕐᓂᒃ ᑭᒡᓕᓯᓂᐊᕐᕕᖃᕐᓗᑎᒃ ᖃᓄᖅ 

ᐃᓱᒪᒋᔭᖃᕐᒪᖔᑕ ᓄᓇᕗᒻᒥᐅᑦ, ᐃᖅᑲᓇᐃᔭᖅᑏᑦ 

ᓇᒻᒥᓂᖃᖅᑎᐅᔪᓪᓗ, ᓱᕐᕋᑦᑕᐅᒐᔭᕐᒪᖔᑦ ᒫᓐᓇᐅᔪᖅ 

ᑮᓇᐅᔾᔭᑦᓵᖑᒋᐊᓖᑦ ᑭᒡᓕᒋᔭᖓ. 

ᑭᒡᓕᓯᓂᐊᕈᑎᒋᓛᖅᑕᖓᑦ ᑭᒃᑯᑐᐃᓐᓇᕐᓄᑦ 

ᐊᑐᐃᓐᓇᕈᓛᖅᑐᖅ ᓇᐅᒃᑯᑐᐃᓐᓇᒃᑯᑦ 

ᐊᐅᔭᐅᓂᐊᖅᑐᒥ ᐱᓕᕆᕕᑦᑎᓐᓂᓗ ᑭᒃᑯᓕᒫᓄᑦ 

ᑐᓴᖅᑎᑦᓯᒋᐊᖃᑦᑕᓛᖅᑐᑦ ᑐᑭᓯᒋᐊᕈᑎᓂᒃ ᓇᒥ  

ᖃᓄᕐᓗ ᓄᓇᕗᒻᒥᐅᑦ ᐊᑐᐃᓐᓇᖃᕈᓐᓇᕐᒪᖔᑕ 

ᑭᒡᓕᓯᓂᐊᖅᑕᐅᒍᑎᒥᒃ. 

ᑭᖑᓪᓕᖅᐹᒥ ᐊᑐᓕᖁᔾᔨᔪᑎᓕᐅᕈᑕᐅᔪᖅ 

ᐅᓂᒃᑳᓕᐊᖅ ᐱᔭᕇᖅᑕᐅᒐᔭᖅᑐᖅ ᐅᑭᐊᑦᓵᖅ 

ᓇᓗᓇᐃᖅᓯᒍᑕᐅᓛᖅᑐᓂᓗ ᓈᒻᒪᒃᑲᓗᐊᕐᒪᖔᖅ 

ᒫᓐᓇᐅᔪᖅ ᑮᓇᐅᔾᔭᑦᓴᖑᒋᐊᓖᑦ ᑭᒡᓕᖓ ᖃᓄᕐᓗ 

ᐊᓯᔾᔨᖅᑕᐅᒋᐊᖃᕐᒪᖔᖅ 

ᓇᓗᓇᐃᖅᓯᑕᐅᓯᒪᒍᓐᓇᖁᓪᓗᒍ ᐃᓅᓯᖃᑦᓯᐊᕐᓂᒃᑯᑦ 

ᐃᓅᓯᖃᕈᓐᓇᕐᓂᖏᓐᓂᒃ ᐃᖅᑲᓇᐃᔭᖅᑏᑦ 

ᓄᓇᕗᓕᒫᒥ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 

>>ᐸᑦᑕᑐᖅᑐᑦ 
 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. 

ᓄᓇᓕᖕᓂ ᒐᕙᒪᒃᑯᓄᓪᓗ ᐱᔨᑦᓯᖅᑎᒃᑯᓐᓄᑦ, ᒥᔅᑕ 

ᔪᐊᓇᓯ. 

ᑐᐊᕕᕐᓇᖅᑐᓄᑦ ᐱᕙᒌᔭᖅᓯᒪᓂᕐᒧᑦ 

ᐱᓇᓱᐊᕈᓯᖓ (ᔪᐊᓇᓯ) 
 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᓇᑯᕐᒦᒃ, ᐅᖃᖅᑏ.  

ᐊᒻᒪᓗ ᐅᓪᓛᒃᑯᑦ ᓄᓇᕗᒻᒥᐅᑦ, ᒪᓕᒐᓕᐅᖅᑏᑦ. 
 

ᐅᖃᖅᑏ, ᐅᓪᓗᒥ ᒥᓂᔅᑕᐅᓪᓗᖓ ᑲᒪᒋᔭᖃᖅᑐᖓ 

ᓄᓇᕗᒥ ᑐᐊᕕᕐᓇᖅᑐᓕᕆᓂᕐᒧᑦ, ᒪᓕᒐᕐᒥᒃ 

ᐅᖃᐅᓯᖃᕈᒪᕗᖓ ᑐᐊᕕᕐᓇᖅᑐᓄᑦ 

ᐱᕙᒌᔭᖅᓯᒪᓂᖅ ᐱᓇᓱᐊᕈᓯᕆᔭᐅᓚᐅᖅᑐᒥ ᒪᐃ 7 

ᐱᒋᐊᖅᑐᓂ ᒪᐃ 13-ᒧᑦ ᑎᑭᑦᑐᒍ 2023 ᑖᓐᓇ 

ᐱᔾᔪᑎᖃᖅᑐᑎᒃ ᐱᕙᒌᔭᖅᓯᒪᓂᖅ, “ᖃᐅᔨᒪᓗᒋᑦ 

ᐊᑦᑕᓐᓇᕈᑎᒋᔭᑎᑦ.” 
 

ᑖᓐᓇ ᑐᐊᕕᕐᓇᖅᑐᒧᑦ ᐅᐸᓗᖓᐃᔭᕐᓂᕐᒧᑦ 

ᐱᓇᓱᐋᕈᓯᖅ ᑲᓇᑕᓕᒫᒥᑦ ᐅᔾᔨᓱᖅᑎᑦᑎᓇᓱᖕᓂᕐᒧᑦ 

ᐱᓕᕆᐋᖑᓯᒪᕗᖅ 1996−ᓂᑰᑎᓪᓗᒍ, 

ᑎᓕᐅᕆᔪᒪᓪᓗᑎᒃ ᑲᓇᑕᒥᐅᑕᓕᒫᓂᒃ 

ᐱᐅᓯᒋᐊᖅᑎᑦᑎᖁᓪᓗᑎᒃ ᐱᕙᒌᔭᖅᓯᒪᓂᒻᒧᑦ 

ᑐᐊᕕᓐᓇᖅᑐᖅᑕᖃᑐᐃᓐᓇᕆᐊᖃᕐᓂᖓᓄᓪᓗ. 
 

ᐅᖃᖅᑏ, ᓄᓇᕘᒻᒥᐅᑦ ᖃᐅᔨᓴᕆᐊᖃᖅᐳᑦ 

ᑐᐊᕕᓐᓇᖅᑐᓕᕆᓂᕐᒧᑦ ᐱᕙᒌᔭᖅᓯᒪᓂᕐᒧᑦ 

ᐱᓕᕆᐋᒃᓴᖏᓐᓂᒃ ᓄᓇᓕᑦᑎᒍᑦ, ᓄᓇᓕᓐᓂ 

ᒐᕙᒪᒋᔭᐅᔪᓂᒃ ᐃᓚᐅᑎᑦᓯᓗᑎᓪᓗ ᑖᒃᑯᐊ 

ᑐᐊᕕᕐᓇᖅᑐᓕᕆᔨᒃᑯᓐᓂ ᐊᑭᓕᖅᓱᖅᑕᐅᖏᓪᓗᑎᒃ 

ᐱᓕᕆᔨᓂ ᐱᕙᓪᓕᐊᔪᓕᕆᔨᓂᑦ ᐋᓐᓂᐊᕕᓐᓂ 

ᐊᒻᒪᓗ ᐃᓕᓐᓂᐊᕐᕕᓐᓂ. ᐱᒻᒪᕆᐅᕗᖅ 

ᐱᓕᕆᓂᐅᓪᓗᓂ ᐱᕙᒌᔭᖅᓯᒪᓪᓗᓂᓗ ᓯᓚᒧᑦ 

ᐱᖅᑯᓗᐋᕿᑐᐃᓐᓇᕆᐊᖃᕐᓂᕐᒧᑦ ᐊᓯᖏᓐᓄᓪᓘᓐᓃᑦ 

ᑐᐊᕕᕐᓇᖅᑐᓄᑦ ᐱᕙᒌᔭᖅᓯᒪᔪᖃᕐᓗᓂ 

ᑭᐅᓯᑲᐅᑎᒋᖃᑦᑕᓐᓂᐊᕐᓗᓂ, 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓴᐳᔾᔨᓯᒪᓂᐊᕐᓗᓂᓗ ᐃᓚᒌᓐᓂ ᓄᓇᓕᓐᓂ 

ᐱᖁᑎᒋᔭᐅᔪᓂᓪᓗ.  

 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, 

ᑐᐊᕕᕐᓇᖅᑐᖅᑕᖃᓕᖅᑎᓪᓗᒍ, ᑐᐊᕕᕐᓇᖅᑐᓕᕆᔩᑦ 

ᑭᐅᓯᔪᓐᓇᖅᐳᑦ ᑭᓯᐊᓂ ᐱᔭᕆᐊᖃᓪᓚᕆᒃᑐᓄᑦ 

ᓯᕗᓪᓕᕐᒥ ᐱᓕᕆᐊᖑᓕᖅᑎᓪᓗᒋᑦ. 

ᑕᐃᒪᐃᓐᓂᖓᓄᑦ, ᑭᒃᑯᓕᒫᑦ ᓇᖕᒥᓂᖅ ᐃᓚᒥᓂᓪᓗ 

ᑲᒪᔪᓐᓇᕆᐊᓖᑦ ᐃᑲᕐᕋᑦ 72 ᐱᒋᐊᕐᓂᖓᓂ 

ᑐᐊᕕᕐᓇᖅᑐᖃᖅᑎᓪᓗᒍ.  

 

ᐅᖃᖅᑎᑦᑎᔩ, ᑭᖑᕚᕇᑦ ᓄᓇᕗᒻᒥᐅᑦ ᖃᐅᔨᓯᒪᕗᑦ 

ᐊᑐᖅᓯᒪᔭᒥᓂᒃ ᓄᓇᒥ ᐊᑐᐃᓐᓇᐅᓂᕐᒧᑦ 

ᓂᕆᐅᓇᖏᑦᑐᓄᑦ ᖃᓄᐃᓐᓂᐅᔪᓄᑦ ᑲᑐᔾᔨᓪᓗᑎᒃ 

ᐱᓕᕆᐊᒃᓴᕆᔭᐅᓂᖓᓂ. ᑎᓕᐅᖅᐸᒃᑲ 

ᓄᓇᕗᒻᒥᐅᓕᒫᑦ ᑐᐊᕕᕐᓇᖅᑐᓄᑦ 

ᐊᑐᐃᓐᓇᕈᖅᐸᓪᓕᐊᖁᓪᓗᒋᑦ ᐱᕙᒌᔭᕐᓂᒃᑯᑦ 

ᐸᕐᓇᐅᑎᓕᐅᕐᓗᑎᒃ, ᐋᖅᑭᒃᓱᐃᓗᑎᒃ 

ᑐᐊᕕᕐᓇᖅᑐᒧᑦ ᐊᑐᕐᓂᐊᖅᑐᓂᒃ, ᕿᒥᕐᕈᓗᑎᓪᓗ 

ᓇᖕᒥᓂᖅ ᐸᕐᓇᐅᑎᖏᓐᓂᒃ 

ᑐᐊᕕᕐᓇᖅᑐᖃᓕᕐᓂᖅᐸᑦ 

ᐅᐸᓗᖓᐃᖅᓯᒪᑦᑎᐊᖁᓪᓗᒋᑦ. (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. 

ᒥᓂᔅᑕᕆᔭᐅᔪᖅ ᐊᕙᑎᓕᕆᔨᒃᑯᓐᓄᑦ. ᒥᔅ ᖁᐊᓴ. 

ᑕᓪᓗᕈᑎᐅᑉ ᐃᒪᖓᓂ ᓇᓄᐃᑦ 

ᖃᐅᔨᓴᖅᑕᐅᓂᖏᑦ (ᖁᐊᓴ) 

 

ᐊᖓᔪᖅᑳᖅ ᔪᐊᓇ ᖁᐊᓴ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᐅᓪᓛᒃᑯᑦ ᓄᓇᕗᒻᒥᐅᓕᒫᑦ 

ᑲᑎᒪᔨᐅᖃᑎᒃᑲᓗ.  

 

ᐅᖃᖅᑎᑦᑎᔩ, ᑐᓴᖅᑎᑦᑎᔪᒪᔪᖓ ᒪᓕᒐᓕᐅᕐᕕᖕᒥ 

ᐊᕙᑎᓕᕆᔨᒃᑯᑦ ᐱᔭᕇᖅᓯᑦᑎᐊᓵᕐᓂᖏᖕᓂᑦ 

ᖃᐅᔨᓴᕐᓂᕐᒥᒃ ᑕᓪᓗᕈᑎᐅᑉ ᐃᒪᖓᑕ 

ᓇᓄᖁᑎᖏᓐᓂᒃ. 

 

ᐊᕐᕌᒍᑦ 26-ᖑᓕᖅᑐᑦ ᑭᖑᓪᓕᖅᐹᒥᒃ 

ᓇᐃᓴᐃᓚᐅᖅᑎᓪᓗᒋᑦ ᓇᓄᖁᑎᖏᖕᓂ. 

ᐅᓪᓗᒥᓕᓴᕐᓂᑦ ᖃᓄᖅ ᐅᓄᖅᑎᒋᓂᖏᖕᓂᑦ 

ᓇᓚᐅᑦᑖᖅᓯᒪᓂᖅ ᐊᐅᓚᑦᑎᔾᔪᑕᐅᑦᑎᐊᕈᓐᓇᖅᐳᖅ 

ᐊᒻᒪᓗ ᓄᓇᕐᔪᐊᓕᒫᕐᒥ ᐃᑲᔪᖅᑐᐃᔾᔪᑕᐅᔪᓐᓇᖅᖢᓂ 

ᐊᐅᓚᑦᑎᑦᑎᔪᓐᓇᕐᓂᕐᒧᑦ ᓇᓐᓄᒃᑕᐅᓂᑯᓂᑦ 

ᓇᓄᕋᕐᓂᓪᓗ ᑕᒫᓐᖔᖅᑐᓂᑦ. ᑖᓐᓇ 

ᖃᑭᒪᓇᓱᐊᕐᓂᕐᒧᑦ ᐃᑲᔫᑎᖃᖅᐳᖅ ᐊᑦᑑᑎᔭᐅᓯᒪᔪᑦ 

ᓄᓇᓕᖕᓄᑦ ᓇᓐᓂᐊᖅᑏᑦ 28%−ᐸᓘᖃᑦᑕᕐᒪᑕ 

ᓇᓐᓄᒃᑐᑦ ᑕᒫᓐᖓᑦ. 

 

ᐅᖃᖅᑎᑦᑎᔩ, ᖃᐅᔨᓴᓯᒋᐊᓚᐅᖅᑐᑦ ᑕᓪᓗᕈᑎᐅᑉ 

ᐃᒪᖓᓂᒃ 2021-ᖑᑎᓪᓗᒍ, ᓄᖅᑲᖅᑎᑕᐅᓪᓗᓂᓗ 

ᖁᓕᒥᒎᓕᒃᑯᑦ ᐱᕐᕈᓗᐊᕿᔪᖃᓚᐅᖅᑎᓪᓗᒍ 

ᐃᑭᒪᔪᓕᒫᑦ ᐃᓅᔪᓐᓃᖅᖢᑎᑦ. ᑖᓐᓇ ᐱᓕᕆᐊᒃᓴᖅ 

ᐱᒋᐊᖅᑕᐅᒃᑲᓐᓂᓚᐅᖅᐳᖅ ᒫᑦᓯ 2023-ᒥ. 

ᑭᖑᓂᖓᒍᑦ ᑲᑎᒪᖃᑎᖃᖅᖢᑎᑦ ᐊᒃᑑᑎᔭᐅᔪᓂᑦ 

ᓄᓇᓕᖕᓂᑦ. ᐊᕙᑎᓕᕆᔨᒃᑯᑦ 

ᑲᑎᒪᖃᑎᖃᖃᑦᑕᖅᓯᒪᔪᑦ ᐊᖑᓇᓱᒃᑐᓕᕆᔨᓂᑦ 

ᐃᒃᐱᐊᕐᔪᖕᒥ, ᖃᐅᓱᐃᑦᑐᖅ ᐊᒻᒪᓗ ᐊᐅᓱᑦᑐᒥ 

ᐊᒃᑑᕝᕙᐅᓵᖅᑐᖅ. ᑖᒃᑯᐊ ᓄᓇᓖᑦ 

ᐃᑲᔪᖅᑐᐃᓚᐅᖅᐳᑦ ᑲᑎᓯᒪᔪᓂᑦ 

ᖃᐅᔨᓴᕐᓂᕆᔭᐅᔪᒥᒃ ᑕᒪᓐᓇᓗ ᐃᓚᖃᖅᖢᓂ 

ᑕᒪᐃᓐᓂᒃ ᐸᒡᕕᓴᓗᐊᓐᖏᖦᖢᑎᒃ ᓂᕿᐊᕐᔪᖕᒥᒃ 

ᐲᖅᓯᓂᕐᒥᒃ ᖃᖓᑕᓲᒃᑯᑦ ᖃᓄᖅ 

ᐅᓄᖅᑎᒋᓂᖏᖕᓂᑦ ᖃᐅᔨᓴᖅᓯᓂᕐᒥᒃ.  

 

ᐊᕙᑎᓕᕆᔨᒃᑯᑦ ᓄᓇᕗᒻᒥᐅᓂᒃ ᐃᓱᒫᓘᑕᐅᓯᒪᔪᓂᒃ 

ᐆᒪᔪᓕᕆᓂᕐᒧᑦ ᐊᒃᓱᕉᑎᖃᖅᓯᒪᔪᑦ. ᐱᔾᔪᑎᒋᓪᓗᒍᓗ 

ᓴᖅᑭᓯᒪᓪᓗᑎᒃ ᐊᓯᖏᒍᑦ ᓇᐅᑦᑎᖅᓱᕈᑎᓂᒃ 

ᐅᓚᕕᓴᐃᓐᖏᓐᓂᖅᓴᓂᒃ. ᖃᐅᔨᓴᓚᐅᖅᑐᑦ ᒫᑦᓯ 6-

ᒥᒃ - ᒫᑦᓯ 29-ᒧᑦ, 2023. ᖁᓕᒥᒎᓕᒃᑰᖅᖢᑎᑦ 

ᖃᖓᑕᓲᒃᑯᓪᓗ. ᐅᓚᕕᓴᐃᓐᖏᓐᓂᖅᓴᓂᒃ 

ᐊᑐᖅᖢᑎᑦ. ᐊᖑᓇᓱᒃᑐᓕᕆᔨᒃᑯᑦ ᑭᒡᒐᖅᑐᐃᔨᖏᑦ 

ᑕᒪᐃᓐᓂᒃ ᐱᖓᓱᓂᑦ ᐊᒃᑑᑎᔭᐅᓯᒪᔪᑦ 

ᓄᓇᓕᖕᓃᓐᖔᖅᑐᑦ ᐃᓚᐅᓚᐅᖅᐳᑦ 

ᐱᓕᕆᐊᖑᔪᒥᒃ. ᖁᔭᒋᕙᒃᑲ ᐊᖑᓇᓱᒃᑐᓕᕆᔨᒃᑯᑦ 

ᐱᕕᖃᕈᓐᓇᓚᐅᕐᒪᑕ, ᐃᑲᔪᖅᑐᐃᖕᒪᑕ, 

ᐃᓚᐅᖃᑕᐅᖕᒪᑕᓗ.  

 

ᐅᖃᖅᑎᑦᑎᔩ, ᓄᓇᕗᑦ ᐊᐅᓚᑦᑎᕗᖅ 60% 

ᐅᖓᑖᓂ ᓯᓚᕐᔪᐊᒥ ᓇᓄᖏᖕᓂᑦ. ᓄᓇᕗᑦ 

ᓯᕗᓕᖅᑎᐅᕗᖅ ᐅᑭᐅᖅᑕᖅᑐᒥ 

ᐱᕙᓪᓕᐊᑎᑦᑎᓂᕐᒧᑦ ᐊᑐᖅᑎᓪᓗᒋᓪᓗ ᐊᓯᖏᒍᑦ 

ᓇᓄᕐᓂᑦ ᖃᐅᔨᓴᕈᓯᕐᓂᑦ. ᓇᓕᒧᒃᓱᖅᖢᒋᑦ 

ᑐᓴᐅᒪᔭᕆᐊᖃᕐᓂᖅᐳᑦ ᐊᒻᒪᓗ ᐃᓱᒫᓘᑕᐅᔪᑦ 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓄᓇᕗᒻᒥᐅᓂᒃ ᖃᓄᖅ ᑲᒪᒋᔭᖃᕐᓂᐅᕙᒃᑐᖅ 

ᓂᕐᔪᑎᓂᑦ. ᐃᖅᑲᓇᐃᔭᖅᑏᑦ 

ᐱᓕᕆᐊᖃᓪᓚᕆᖕᓂᖏᑦ ᓇᓗᓇᐃᕆᕗᑦ ᑖᓐᓇ 

ᐱᒻᒪᕆᐅᔪᖅ ᐊᑐᒐᒃᓴᖅ ᐊᐅᓚᑕᐅᑦᑎᐊᕋᓗᐊᕐᒪᖔᑦ.  
 

ᑭᒡᓕᓯᓂᐊᓕᖅᐳᑦ ᑕᓪᓗᕈᑎᐅᑉ ᐃᒪᖓᑕ ᒥᒃᓵᓄᑦ. 

ᓂᕆᐅᖦᖢᑕᓗ ᓴᖅᑭᔾᔪᑕᐅᔪᑦ ᑕᒪᑐᒧᖓ 

ᐊᑐᐃᓐᓇᐅᓂᐊᕐᓂᖏᖕᓂᒃ ᐅᑭᐅᖑᓂᐊᖅᑐᖅ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 
 

>>ᐸᑦᑕᑐᖅᑐᑦ 
 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. 

ᒥᓂᔅᑕ ᑲᒪᒋᔭᓕᒃ ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑐᓂᒃ 

ᓇᓪᓕᐅᒃᑯᒫᓂᓪᓗ ᖃᐅᔨᓴᖅᑎᓄᑦ, ᒥᔅ ᓇᑲᓱᒃ. 

ᐊᑦᑕᓇᖅᑕᐃᓕᒪᓂᕐᒧᑦ 

ᓇᓗᓇᐃᒃᑯᑕᖅᑖᕐᓂᕐᒧᑦ ᐃᓕᓐᓂᐊᒐᒃᓴᖅ 

ᒪᒃᑯᒃᑐᓄᑦ ᐃᖅᑲᓇᐃᔭᖅᑎᓄᑦ (ᓇᑲᓱᒃ) 
 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᒪᒥᐊᓇᖅ ᓂᐱᓗᕕᐅᑎᒃᑲᒪ.  
 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, ᐅᐱᒍᓱᒃᐳᖓ 

ᓇᓗᓇᐃᖅᓯᔪᓐᓇᕋᒪ ᐱᓕᕆᐊᕆᔭᐅᔪᓂᒃ 

ᐃᖅᑲᓇᐃᔭᖅᑎᓄᑦ ᐊᑦᑕᕐᓇᖅᑐᓂᒃ ᐊᒻᒪ 

ᓇᓪᓕᐅᒃᑯᒫᓂᒃ ᖃᐅᔨᓴᖅᑎᒃᑯᓐᓂ ᒪᒃᑯᒃᑐᑦ 

ᐃᖅᑲᓇᐃᔭᖅᑎᑦ ᐅᑭᐅᖅᑕᖅᑐᒥ 

ᐊᑦᑕᕐᓇᓐᖏᑦᑐᒦᑎᖦᖢᒋᑦ ᐃᖅᑲᓇᐃᔭᖅᑎᓪᓗᒋᑦ. 

ᐃᖅᑲᓇᐃᔭᖅᑎᑦ ᖃᓄᑐᐃᓐᓇᖅ ᐅᑭᐅᓖᑦ 

ᐋᓐᓂᕈᓐᓇᕐᒪᑕ, ᑎᑎᕋᖅᓯᒪᔪᑦ ᖃᐅᔨᓴᖅᑕᐅᓂᑯᑦ 

ᑕᑯᒃᓴᐅᑎᑦᑎᖕᒪᑕ ᐃᖅᑲᓇᐃᔭᖅᑎᑦ ᐅᑭᐅᓖᑦ 25 

ᑐᖔᓂ ᐊᑦᑕᕐᓇᖅᑐᒦᓐᓂᖅᓴᐅᓂᖏᓐᓂᒃ 

ᐋᓐᓂᑐᐃᓐᓇᕆᐊᖃᖅᖢᑎᒃ ᐃᖅᑲᓇᐃᔭᕐᕕᖕᒥ 

ᐱᓕᕆᓕᒪᓐᖏᓗᐊᒧᑦ, ᐅᔾᔨᕈᓱᓐᖏᓗᐊᒧᑦ, 

ᐅᕝᕙᓘᓐᓃᑦ ᐱᓕᒻᒪᒃᓴᖅᓯᒪᑦᑎᐊᓐᖏᓐᓂᖏᓐᓄᑦ. 
 

ᐃᓚᒋᔭᐅᓪᓗᓂ ᒪᒃᑯᒃᑐᓄᑦ ᐃᖅᑲᓇᐃᔭᖅᑎᑦ 

ᐱᓕᕆᐊᒃᓴᖓᓄᑦ, ᑲᑎᒪᔩᑦ ᐋᖅᑭᒃᓯᓪᓗᑎᒃ 

ᒪᒃᑯᒃᑐᓄᑦ ᐃᖅᑲᓇᐃᔭᖅᑎᓄᑦ 

ᓇᓗᓇᐃᒃᑯᑕᖅᑖᕐᓂᕐᒧᑦ ᐃᓕᓐᓂᐊᒐᒃᓴᒥᒃ. 

ᐊᑭᖃᓐᖏᖦᖢᓂ, ᖃᕆᑕᐅᔭᒃᑯᑦ 

ᐊᑦᑕᕐᓇᖅᑕᐃᓕᒪᓂᕐᒧᑦ ᐃᓕᓐᓂᐊᒐᒃᓴᐅᕗᖅ 

ᒪᒃᑯᒃᑐᓄᑦ ᐃᖅᑲᓇᐃᔭᖅᑎᓄᑦ ᐊᒻᒪ 

ᐃᖅᑲᓇᐃᔭᖅᑎᑦᑎᔨᓄᑦ ᐃᓚᓕᐅᔾᔭᐅᓗᓂ 

ᐃᖅᑲᓇᐃᔮᖅᑖᖅᐸᓪᓕᐊᔪᓄᑦ ᒪᒃᑯᒃᑐᓄᑦ 

ᐃᖅᑲᓇᐃᔭᖅᑎᓄᑦ ᐃᓚᒋᔭᐅᓪᓗᓂ 

ᐃᖅᑲᓇᐃᔮᒧᑦ−ᑐᕌᖓᔪᒥᒃ ᐊᑦᑕᕐᓇᖅᑕᐃᓕᒪᓂᕐᒧᑦ 

ᐱᓕᒻᒪᒃᓴᕐᓂᕐᒧᑦ. ᑖᓐᓇ ᐱᓕᕆᐊᖑᔪᖅ 

ᐋᖅᑭᒃᓱᖅᑕᐅᓯᒪᕗᖅ ᐃᑲᔪᕈᑕᐅᔪᒪᓪᓗᓂ 

ᐃᖅᑲᓇᐃᔭᖅᑎᓂᒃ ᑕᒻᒪᖅᑕᓐᖏᓪᓗᓂ 

ᐊᔪᕈᓐᓃᖅᓴᖅᑎᑦᑎᖃᑦᑕᖁᓪᓗᒋᑦ 

ᑲᒪᒋᔭᖃᕈᓐᓇᖁᓪᓗᒋᓪᓗ ᒪᒃᑯᒃᑐᓂᒃ 

ᐃᖅᑲᓇᐃᔭᖅᑎᒋᔭᐅᔪᓂᒃ 

ᐃᖅᑲᓇᐃᔭᖅᑖᕆᕙᒃᑕᒥᓂᒃ, ᐃᑲᔪᕈᒪᓂᕐᒧᓪᓗ 

ᒪᒃᑯᒃᑐᓂᒃ ᐃᓕᑦᑎᕙᓪᓕᐊᖁᓪᓗᒋᑦ 

ᐱᔪᓐᓇᐅᑎᒋᔭᒥᓂᒃ ᐃᖅᑲᓇᐃᔭᖅᑎᐅᓂᕐᒥᓄᑦ, 

ᓇᖕᒥᓂᕐᓗ ᑭᓱᓕᕆᔨᐅᕙᖕᓂᖏᓐᓄᑦ 

ᐃᖅᑲᓇᐃᔭᕐᕕᖕᒥ ᐊᑦᑕᕐᓇᖅᑕᐃᓕᒪᓂᕐᒥᒃ. 

ᖃᕆᑕᐅᔭᒃᑯᑦ ᐊᑐᐃᓐᓇᐅᔪᖃᖅᑐᖅ 

ᑐᒃᓯᕋᐅᑕᐅᓯᒪᔪᓂᒃ ᑕᐃᒃᑯᓄᖓ ᐊᔪᓕᖅᓯᒪᔪᓄᑦ 

ᐅᕝᕙᓘᓐᓃᑦ ᓱᒃᑲᐃᓗᐊᖅᑐᓄᑦ 

ᐃᑭᐊᖅᑭᕕᒃᑰᕈᓐᓇᐅᑎᓄᑦ. ᑖᓐᓇ ᐃᑲᕐᕌᖕᓄᑦ 

ᒪᕐᕉᖕᓄᑦ ᖃᕆᑕᐅᔭᒃᑯᑦ ᐃᓕᓐᓂᐊᒐᒃᓴᖅ 

ᐊᑐᐃᓐᓇᐅᔪᖅ ᖃᓪᓗᓈᑐᑦ, ᐅᐃᕖᑐᑦ, ᐃᓄᒃᑐᓪᓗ.  
 

(ᑐᓵᔨᑎᒎᕈᓐᓃᖅᑐᖅ) ᐃᓕᓴᐃᔩᑦ ᐊᒻᒪᓗ 

ᐊᖓᔪᖅᑳᕆᔭᐅᔪᑦ ᐃᖅᑲᐃᑎᑦᑎᒋᐊᖁᔭᕗᑦ 

ᐃᓅᓱᑦᑐᓂᑦ ᐃᓅᓯᖓᓂᒃ ᖃᓄᐃᓐᖏᑦᑕᐃᓕᒪᓂᕐᒥᒃ 

ᐱᓗᐊᖅᑐᒥᒃ ᐃᖅᑲᓇᐃᔭᕆᐅᖅᐸᓪᓕᐊᓕᖅᑎᓪᓗᒋᑦ. 

ᑖᓐᓇ ᐃᓕᓐᓂᐊᕈᑕᐅᔪᖅ ᐃᓕᓴᕆᔭᐅᔾᔪᑎᖃᕐᒥᔪᖅ...  
 

ᒪᒥᐊᓇᖅ, ᐅᖃᖅᑎᑦᑎᔩ. ᖃᓄᐃᔅᓴᓐᖏᒃᑯᕕᑦ 

ᐱᔭᕇᕈᒪᔭᕋᓗᐊᕋ ᐅᖃᕈᒪᔭᕋ. ᖁᔭᓐᓇᒦᒃ. 
 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑎ 

ᐊᖏᖅᑕᐅᔪᒪᔫᒐᓗᐊᖅ ᒪᓕᒐᓕᐅᖅᑎᐅᖃᑎᓕᒫᒥᓄᑦ 

ᐱᔭᕇᕈᓐᓇᕈᒪᓪᓗᓂ ᐅᖃᐅᓯᔅᓴᒥᓂᒃ. 

ᐋᒡᒑᖅᑐᖃᖅᑳ? ᐋᒡᒑᖅᑐᖃᓐᖏᒻᒪᑦ. 

ᑲᔪᓯᑐᐃᓐᓇᕆᑦ,  ᒥᔅ ᓇᑲᓱᒃ. 
 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᖁᔭᓐᓇᒦᒃ, ᒪᓕᒐᓕᐅᖅᑎᐅᖃᑎᒃᑲ.  
 

ᑖᓐᓇ ᐃᓕᓐᓂᐊᕐᓂᐅᔪᖅ ᐱᔭᕇᖅᑲᑦ 

ᐃᓕᓴᕆᔭᐅᔾᔪᑎᒥᒃ ᐱᑎᑕᐅᒐᔭᖅᑐᑦ 

ᐃᓱᒪᔅᓴᖅᓯᐅᕈᑎᔅᓴᐅᔪᓐᓇᕐᓗᑎᑦ 

ᖃᓄᐃᓐᖏᑦᑎᐊᕐᓂᕐᒥᒃ ᐃᖅᑲᓇᐃᔭᕐᓗᑎᒃ 

ᐃᖅᑲᓇᐃᔭᕐᕕᐅᔪᒥᒃ ᐊᒻᒪᓗ ᓂᐱᖃᐅᑎᐅᓗᑎᑦ 

ᐊᓯᒥᓄᑦ. ᑖᒃᑯᐊ ᐃᓕᓐᓂᐊᖅᑐᑦ ᐱᔭᕇᕈᑎᒃ 

ᐃᓕᓴᕆᔭᐅᔾᔪᑎᒥᒃ ᐱᑎᑕᐅᒍᑎᒃ ᐊᓯᐊᓂᒃ 

ᐱᑎᑕᐅᒐᔭᕐᒥᔪᑦ (ᑐᓵᔨᑎᒎᓕᖅᑐᖅ) 

ᐃᖅᑲᓇᐃᔭᖅᑎᕈᖅᐸᓪᓕᐊᔪᑦ 

ᐱᓕᕆᐊᖃᖃᑦᑕᕐᓂᑯᒥᓂᖏᑦᑕ 

ᓇᓗᓇᐃᔭᖅᓯᒪᓂᖏᖕᓂᒃ− (ᑐᓵᔨᑎᒎᕈᓐᓃᖅᑐᖅ) 

ᖑᓂᕋᖅᑕᐅᔪᒥᒃ.  
 

ᐅᖃᖅᑎᑦᑎᔩ, ᒪᓕᒐᓕᐅᖅᑎᐅᖃᑎᒃᑲ 

ᐊᔭᐅᖅᑐᖃᒃᑲ ᓂᕈᐊᖅᑎᒋᓯᒪᔭᖏᓐᓄᑦ ᑕᒪᔅᓱᒥᖓ 

ᑐᓴᐅᒪᑎᑦᑎᑲᓐᓂᕆᐊᖁᓪᓗᒋᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 3. 

ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ 

ᑐᓄᓂᕐᒧᑦ, ᒥᔅ ᓄᑕᕋᖅ. 

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 295 - 6(2): 

ᐱᕈᕐᕕᐅᑉ ᐊᓂᒍᐃᔪᖁᑎᖏᑦ ᒥᑦᑎᒪᑕᓕᖕᒥ 

(ᓄᑕᕋᖅ)  

ᓄᑕᕋᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᒃᑯᑦ 

ᐃᓚᒃᑲ, ᑲᑎᒪᔨᐅᖃᑎᒃᑲ ᐊᒻᒪ ᒥᑦᑎᒪᑕᓕᖕᒥᐅᑦ.  

 

ᐅᖃᖅᑎᑦᑎᔩ, ᐅᓪᓗᒥ ᐱᕈᕐᕕᒃ 

ᐃᓕᓐᓂᐊᕆᐅᖅᓴᕐᕕᖕᒥ ᒥᑦᑎᒪᑕᓕᖕᒥ 

ᐱᔭᕇᖅᓯᓐᓂᖃᕐᓂᐊᕐᒪᑕ ᐅᓐᓄᓴ. ᐅᑯᐊ ᑕᕝᕙ 

ᐱᔭᕇᖅᓯᓂᐊᖅᑐᑦ ᓱᕈᓯᑯᓗᐃᑦ:  

 

• ᑳᓄᕐ ᐊᕐᓇᑦᑎᐊᖅ,  

• ᐋᔅᑎᓐ ᐊᕐᓇᑲᓪᓚᒃ,  

• ᔨᐅᕆᒪᐃᔭ ᐋᕆᐊᒃ,  

• ᕆᓄᓪᑦ ᐊᑕᒍᑦᑕᒃ,  

• ᓄᐊᓚ ᐃᓄᐊᓗᒃ,  

• ᑰᑎᔅ ᔭᐃᑲᑉ−ᑲᓪᓗᒃ,  

• ᔮᓱᐊ ᐃᓅᔭ−ᑲᑦᓴᒃ,  

• ᓵᒥᐅᓪ ᕿᓕᖅᑯᓵᖅ,  

• ᔮᔅᓕᓐ ᑯᑉᓗ,  

• ᑲᐃᓚ ᐸᓂᒃᐸᑯᑦᑐᒃ,  

• ᓇᑖ ᑲᓐᖑᖅ,  

• ᑲᐃᑎ ᓱᖅᖤᒃ 

 

ᑖᒃᑯᐊ ᐃᓚᒌᑦ, ᐃᓚᖏᑦ ᒥᑭᓛᒧᐊᓛᓕᖅᑐᑦ 

(ᑐᓵᔨᑎᒍᓕᖅᑐᖅ) ᒥᑭᔫᑕᐅᓂᖅᐹᓄᑦ.  

(ᑐᓵᔨᑎᒎᕈᓐᓂᖅᑐᖅ) ᐅᐱᒋᑦᑎᐊᖅᐸᕗᑦ 

ᐊᖓᔪᖅᑳᖏᓪᓗ ᖁᔭᒋᓪᓗᑎᒍᑦ 

ᐃᓕᓐᓂᐊᕆᐊᖅᑎᑦᑎᑦᑎᐊᖃᑦᑕᓚᐅᕐᒪᑕ.  

 

ᐃᓕᓴᐃᔨᖏᑦ ᐃᓕᓴᕆᔪᒪᖕᒥᔭᒃᑲ: ᓕᐊ ᑭᐳᒥ, ᔫᓕ 

ᐱᐅᒑᑦᑐᐊᓗᒃ, ᓯᓖᓇ ᐃᓄᒍ, ᐊᒻᒪᓗ 

ᑭᖑᕝᕕᖅᑎᖓᑦ ᒫᓖᓐ ᑭᐳᒥ. 

 

ᐅᖃᖅᑎᑦᑎᔩ, ᐱᕈᕐᕕᒃ ᐃᓕᓐᓂᐊᕆᐅᖅᓴᕐᕕᒃ 

ᐃᓕᓴᕆᔭᐅᓯᒪᖕᒪᑦ (ᑐᓵᔨᑎᒎᓕᖅᑐᖅ) ᑯᐃᑉ 

ᑭᒡᒐᖅᑐᖅᑎᖓᓄᑦ ᑲᓇᑕᒥ 

ᐱᔾᔪᓯᐊᖅᑎᑦᑎᓂᖏᑦ ᖃᓄᖅᑑᖅᓯᒪᓂᕐᒧᑦ 

(ᑐᓵᔨᑎᒎᕈᓐᓃᖅᑐᖅ) ᐊᕐᕌᓂ ᐃᓕᓴᕆᔭᐅᓚᐅᖅᑐᖅ, 

ᑭᓯᐊᓂ ᓄᕙᖕᓇᕐᔪᐊᕐᒧᑦ ᐅᐸᒍᑎᔪᓐᓇᓚᐅᓐᖏᒻᒪᑕ.  

 

ᑕᒫᓂ ᑕᖅᑭᐅᓚᐅᖅᑐᒥ 

ᐃᓕᓴᕆᔭᐅᔪᓐᓇᖅᓯᓚᐅᕐᒪᑕ ᐋᑐᕚᒥ. ᓕᐊ ᑭᐳᒻᒥ 

ᐊᒻᒪ ᔩᑎᑕ ᒥᖅᑯᓵᖅ ᐋᑐᕚᓕᐊᓚᐅᕐᒪᑎᒃ 

ᐅᐱᒋᑦᑎᐊᖅᐸᕗᑦ. ᑕᐅᓄᓐᖓᖅᓯᒪᓚᐅᖅᖢᑎᒃ 

ᓴᖅᑭᑦᑎᔅᓯᒪᖃᑕᐅᓪᓗᖓ ᐱᕈᕐᕕᒃ 

ᐃᓕᓐᓂᐊᕆᐅᖅᓴᕐᕕᖕᒥ ᐅᐱᒍᓱᑦᑎᐊᕋᒪ ᑖᒃᑯᓂᖓ 

ᐊᒻᒪ ᑕᒪᓐᓇ ᑲᔪᓯᔪᓐᓇᖃᑦᑕᕐᒪᑦ 

ᐃᓕᓐᓂᐊᕆᐅᖅᓴᕐᕕᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, ᒥᔅᑕ ᖃᕝᕕᒃ. 

ᕿᓚᓗᒐᕋᓱᑦᑎᐊᓚᐅᕐᓂᖏᑦ ᓴᓂᑭᓗᐊᕐᒥ 

(ᖃᕝᕕᒃ)  

ᖃᕝᕕᒃ: ᓇᑯᕐᒦᒃ, ᐅᖃᖅᑏ. ᐅᓪᓛᕕᓂᑐᖃᒃᑯᑦ 

ᒪᓕᒐᓕᐅᖅᑎᐅᖃᑎᒃᑳ. ᐳᓚᕋᑦᓯᒪᔪᐃᓪᓗ ᐅᓪᓛᒃᑯᑦ. 

ᓄᓇᕗᒻᒥᐅᑦ ᐅᓪᓛᒃᑯᑦ.  

 

ᓇᐃᑦᑑᒐᓗᐊᖅᑐᒥᒃ ᐅᖃᐅᓯᖃᕈᒪᑦᓱᖓ. ᐃᑉᐸᔅᓴᖅ 

ᓴᓂᑭᓗᐊᕐᒥ ᒪᖃᐃᑦᑏᑦ ᐱᖓᓲᔪᖅᑐᓂᑦ 

ᕿᓚᓗᒐᓚᐅᕐᒪᑕ 6 (ᑐᓵᔨᑎᒎᓕᖅᑐᖅ) 

ᕿᓚᓗᒐᕐᓂᒃ. (ᑐᓵᔨᑎᒎᕈᓐᓃᖅᑐᖅ) 

ᐃᓯᐊᓃᑎᑦᓯᔪᓐᖑᐊᕌᓘᓛᖅᑰᓕᕐᒪᑕ ᓂᕿᓂᒃ ᐊᒻᒪᓗ 

ᐃᓇᓗᖕᓂᑦ ᓂᕆᐅᓐᓇᓯᕆᕗᖅ. ᑕᐃᒃᑯᐊ 

ᓴᓂᑭᓗᐊᕐᒥᐅᑦ ᒪᖃᐃᑦᑎᖁᑎᖏᑦ 

ᑲᔪᓯᑦᓯᐊᖃᑦᑕᓚᖓᕗᑦ ᓂᕿᓂᑦ ᓄᓇᓕᖕᓄᑦ 

ᑐᓂᓯᖃᑦᑕᓗᑎᑦ ᐱᔭᒥᖕᓂᑦ.  

 

ᑖᓐᓇ ᐅᖃᐅᓯᕆᕈᒪᑦᓱᒍ ᒪᑭᒍᑎᒐ. ᓴᓂᑭᓗᐊᕐᒥ 

ᖃᔭᕆᐊᑦᑐᓇᓯᕙᓪᓕᐊᓚᖓᓕᕐᒥᒪᑦ. ᑖᒃᑯᐊᓗ 

ᒪᖃᐃᑦᑏᑦ ᐱᒐᓱᐊᑦᓯᐊᖃᑦᑕᓚᖓᕗᑦ. ᑕᐃᒪᑐᐊᖅ. 

ᓇᑯᕐᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐊᐃᕕᓕᒻᒧᑦ, ᒥᔅᑕ ᒪᓕᑭ. 

ᑲᒥᓯᓇᐅᑉ ᐃᓕᓴᕆᔭᐅᔾᔪᑎᖏᓂᒃ ᑐᓂᔭᐅᔪᑦ 

(ᒪᓕᑭ)  

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᒃᑯᑦ 

ᑭᒡᒐᖅᑐᖅᑕᒃᑲ, ᒪᓕᒐᓕᐅᖅᑎᐅᖃᑎᒃᑲᓗ, 

ᓄᓇᕗᒻᒥᐅᓪᓗ.  

 

ᐅᖃᖅᑎᑦᑎᔩ, ᓇᖏᖅᓯᔾᔪᑎᖃᖅᑐᖓ ᐅᓪᓗᒥ 

ᐅᐱᒍᓱᒍᒪᓪᓗᖓ ᑕᐃᑲᓂ ᑭᒡᒐᖅᑐᖅᑕᓐᓂᒃ 

ᐃᓚᖓᖕᓂᑦ ᓇᐅᔮᓂ ᑲᒥᓯᓇ ᑐᓂᓯᔪᓐᓇᓚᐅᕐᒪᑦ 

ᐊᒥᓱᓂᑦ ᑕᐃᑲᓂ. ᑎᑭᑕᐅᓇᓵᖃᑦᑕᕐᒪᑕ ᑲᒥᓯᓇᒧᑦ 

ᐊᒻᒪ ᑎᑭᑎᓪᓗᒍ ᓯᕗᓕᖅᑎᕗᑦ 

ᑕᐃᑲᓃᑦᑐᓐᓇᓚᐅᕐᒪᑦ ᖁᔭᒋᓪᓗᒋᑦ ᑖᒃᑯᐊ ᓇᐅᔮᓂ 

ᑎᑭᑦᑐᓐᓇᓚᐅᕐᒪᑕ. 

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᑖᒃᑯᐊ 

ᐱᔾᔪᓯᐊᖅᑎᑕᐅᓚᐅᖅᑐᐃᑦ ᐃᓐᓇᐃᑦ ᑲᑎᒪᔨᖏᑦ, 

ᓇᐅᔮᑦ ᐃᓐᓇᒻᒪᕆᖁᑎᖏᑦ ᐃᓕᓴᕆᔭᐅᓚᐅᕐᖓᑕ 

ᖃᐅᔨᒪᔨᐅᔪᓂᑦ ᐸᐸᑦᑎᔨᐅᒻᒪᑕ, ᐸᖅᓴᐃᔨᓄᓪᓗ 

ᐃᑲᔪᖅᑎᐅᓪᓗᑎᒃ, ᐊᒻᒪ 

ᖃᑦᑎᕆᔨᐅᖃᑕᐅᒋᓪᓗᑎᑦᑕᐅᖅ, ᐊᒻᒪᓗᑦᑕᐅᖅ 

ᑲᓇᑕᒥ ᖁᑭᐅᑎᓕᐅᖃᑕᐅᒋᓪᓗᑎᒃ ᐊᒻᒪᓗ  

ᓄᓇᓕᒻᒥᐅᑕᐃᑦ ᑕᐃᒃᑯᐊ ᐃᒻᒥᓂᒃ 

ᑐᓂᕐᕈᑎᒋᓯᒪᔪᐃᑦ ᓄᓇᓕᒻᒥᓂᒃ 

ᐱᔨᑦᑎᕋᖃᑦᑕᕐᓂᐊᕋᒥᒃ.  

 

ᑲᒥᓯᓇᑦᑕᐅᖅ ᐃᓕᓴᖅᓯᓚᐅᕐᒥᔪᖅ ᑕᐃᑲᓂ 

ᓄᓇᖃᖅᑐᓂᒃ ᑲᑉᐱᐊᑕᐃᑦᑐᒥᓂᕐᓂᑦ ᐊᒻᒪᑦᑕᐅᖅ 

ᐊᓐᓇᐅᒪᒍᓐᓇᖅᑐᒥᓂᕐᓂᑦ ᐊᔪᕐᓇᖅᑐᖃᖅᑎᓪᓗᒍ.  

 

ᐅᖃᖅᑏ, ᐅᕝᕙ ᐅᑯᐊ ᐱᔾᔪᓯᐊᖅᑎᑕᐅᓚᐅᖅᑐᐃᑦ 

ᐅᑯᐊᖑᕗᑦ: 

 

• ᐃᓕᓴᐱ ᐊᒡᓗᒃᑲᖅ 

• ᐋᓄᕆ ᐊᒡᓗᒃᑲᖅ 

• ᓘᒃ ᐊᖑᑎᐊᓗᒃ 

• ᕆᑦᓱᑦ ᑐᐃᓕᒃ ᐊᖑᑎᐊᓗᒃ 

• ᔪᒪᐃᓐ ᐊᖑᑎᐊᓗᒃ 

• ᔪᐊᓇ ᑯᐸᒃ 

• ᐸᐅᓚ ᑯᐸᒃ 

• ᕉᓯ ᑯᐸᒃ  

• ᐃᓅᒍᓐᓃᖅᓯᒪᔪᖅ ᓂᑯᓚᔅ ᕿᖓᔭᖅ 

• ᕉᓴᓖᓇ ᕿᖓᔭᖅ 

• ᔭᐃ ᒪᑉᓴᓛᖅ 

• ᐃᓅᒍᓐᓂᖅᓯᒪᔪᖅ ᑑᓇᑦ ᒥᓗᖅᑐᖅ 

• ᓲᓵᓐ ᒪᑉᓕᒃ 

• ᓯᒥ ᒪᓕᑭ 

• ᐊᓕᒃᓯᓈ ᓇᓄᕐᓗᒃ 

• ᒥᐊᕆ ᓵᓐᑎᐅᓪ ᓇᓄᕐᓗᒃ 

• ᐋᓕᔅ ᓇᓄᕋᖅ 

• ᔫᓕᐊ ᓇᑦᓯᖅ 

• ᐃᓅᒍᓐᓃᖅᓯᒪᒻᒥᔪᖅ ᔪᐊᔾ ᐳᑐᓕᒃ 

• ᒑᑕᓖᕙ ᐳᑐᓕᒃ 

• ᓘᑭ ᐳᑐᓕᒃ 

• ᐸᔅᑯᐊᓖᓇ ᐳᑐᓕᒃ 

• ᔪᐊᓇ ᓯᐅᓵᕐᓇᖅ 

• ᐸᓂᐊᖅ ᓯᐅᓵᕐᓈᖅ 

• ᓕᐅ ᓴᑉᒍᑦ 

• ᔮᓐ ᑎᓈᔅᖢ 

• ᓯᐊᕋ ᐅᓕᑲᑖᖅ 

• ᑑᓂ ᐅᓕᑲᑖᖅ, ᐊᒻᒪᓗ 

• ᐱᕐᓇᑎ ᐅᑕᒃ 

 

ᐅᖃᖅᑏ, ᑖᒃᑯᐊ ᖁᔭᓕᒍᒪᔭᕋ ᑲᒥᓯᓇ ᐄᕙ ᐋᕆᐊᒃ 

ᓇᐅᔮᓕᐊᕈᓐᓇᔪᒻᒪᑦ ᐃᓕᓴᖅᓯᔭᖅᑐᖅᑐᓂ 

ᐊᔅᓱᕈᖅᑐᑎᑦ ᐃᖅᑲᓇᐃᔭᖅᑎᑦᑎᐊᕚᓗᑦᑎᓐᓂ 

ᓄᓇᑦᑎᓐᓂ.  

 

ᐅᖃᖅᑎᑦᑎᔩ, ᒪᓕᒐᓕᐅᖅᑎᓕᒫᑦ 

ᐅᐱᒍᓱᖃᑎᒋᔪᒪᕙᒃᑲ ᓇᐅᔮᕐᓂᑦ ᐱᔾᔪᓯᐊᓚᐅᖅᑐᓂᑦ 

ᑲᒥᓯᓇᐅᑉ ᐱᔾᔪᓯᐊᕆᓲᖏᖕᓂᑦ. ᖁᔭᓐᓇᒦᒃ, 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᑲᖏᖅᖠᓂᑉ 

ᐅᐊᓐᓈᓄᑦ−ᐃᒡᓗᓕᒑᕐᔪᖕᒧᓪᓗ, ᒥᔅᑕ ᓴᒻᒧᖅᑐᖅ. 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑲᔪᓯᓂᖃᑦᑎᐊᖅᑐᖅ ᐱᖏᓐᓇᖅᑐᓕᕆᓂᖅ 

ᐃᒡᓗᓕᒑᕐᔪᒻᒥ (ᓴᒻᒧᖅᑐᖅ)  

 

ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑏ. ᐅᑉᓛᒃᑯᑦ 

ᐃᒡᓗᓕᒑᕐᔪᒻᒥᐅᑦ, ᑲᖏᖠᓂᕐᒥᐅᑦ, ᓄᓇᕗᒻᒥᐅᑦ, 

ᑲᑎᒪᔨᐅᖃᑎᒃᑲ.  

 

ᐅᓐᓄᒃ ᑐᓴᖅᑎᑕᐅᓕᓚᐅᕋᒪ ᐃᒡᓗᓕᒑᕐᔪᖕᒥ 

ᐱᖏᓐᓇᖅᑐᖃᓕᓚᐅᖅᓯᒪᒐᓗᐊᕐᓂᕐᒪᑦ. ᑖᒃᑯᐊ 

ᕿᓂᖅᑏᑦ ᐊᑎᖃᖅᖢᑎᒃ, “ᓴᐳᔾᔨᔩᑦ”, 

ᖃᓄᐃᓐᓂᐊᕐᒪᖔᕐᒥᖕᓂᒃ ᐃᒻᒥᓂᒃ 

ᐃᓱᒪᒋᓐᖏᑎᐊᖅᖢᑎ ᕿᓂᕆᐊᓕᓚᐅᕐᓂᕐᒪᑕ. 

ᑕᐃᓐᓇᓗ ᐱᖏᒋᔭᐅᔪᖅ ᖃᓄᐃᓐᖏᑎᐊᖅᖢᓂ 

ᓇᓂᔭᐅᒻᒪᑦ ᖁᕕᐊᓲᑎᒋᔪᒪᑉᓗᒋᑦ 

ᓇᖏᖅᓯᔾᔪᑎᒋᔭᒃᑲ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᓇᑦᓯᓕᒻᒧᑦ, ᒥᔅᑕ ᖂᑭᐊᖅ.  

ᐃᓕᓐᓂᐊᕐᕕᒃ ᖃᓄᐃᓕᖓᓂᖓ ᑕᓗᕐᔪᐊᓂ 

(ᖂᑭᐊᖅ)  

ᖂᑭᐊᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓯᕗᓪᓕᖅᐹᒥ 

ᑰᒑᕐᔪᒻᒥ ᐃᓱᒪᒋᔭᐅᕗᓯ ᐃᓚᐃᔭᖃᕋᑉᑕ ᐃᒃᐸᔅᓴᖅ 

ᓇᒡᓕᒋᕙᔅᓯ.  

 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, ᐅᓪᓗᒥ 

ᑭᒡᒐᑐᖅᓱᒋᑦ ᑕᓗᕐᔪᐊᕐᒥᐅᑦ ᐃᓕᓐᓂᐊᖅᑎᖏᑦ 

ᐅᑎᖅᓯᒪᑦᓯᐊᕈᓐᓇᓕᕐᒪᑕ ᐃᓕᓐᓂᐊᕐᕕᒥᓄᑦ ᐊᑯᓂ 

ᓄᖅᑲᖓᓚᐅᖅᑎᓪᓗᒋᑦ ᑯᕕᔪᖃᓚᐅᖅᑎᓪᓗᒍ 

ᐅᖅᓱᐊᓗᒻᒥ ᓇᑦᓯᓕᐅᑉ ᐃᓕᓐᓂᐊᕐᕕᖓᓂ.  

 

ᐅᖃᖅᑎᑦᓯᔩ, ᐃᓕᑕᕆᑉᓗᒍ ᐅᐱᒋᑉᓗᒍᓗ 

ᐃᖅᑲᓇᐃᔭᖅᑎᖏᑦ ᒐᕙᒪᒃᑯᑦ 

ᐃᓂᑦᓴᖃᑦᑎᓯᐊᕋᓱᓚᐅᕐᒪᑕ ᐃᓕᓐᓂᐊᖅᑎᓂᑦ 

ᐃᓕᓴᐃᔨᓂᓪᓗ ᐱᓕᕆᕝᕕᒋᔪᓐᓇᖅᑕᒥᖕᓂᒃ. 

ᖃᐅᔨᒪᔪᐃᓐᓇᐅᒐᑦᑕ ᐃᓕᓐᓂᐊᕐᓂᖅ ᐱᒻᒪᕆᐅᖕᒪᑦ 

ᓄᖅᑲᖓᑲᐃᓐᓇᑎᓪᓗᒋᑦ ᐃᓕᓐᓂᐊᖅᑏᑦ 

ᑭᖑᕙᕐᕚᓪᓕᕈᑎᐅᕙᒻᒪᑦ.  

 

ᐅᖃᖅᑎᑦᓯᔩ, ᐃᓕᓐᓂᐊᖅᑏᑦ ᐃᖅᑲᓇᐃᔭᖅᑏᓪᓗ 

ᐅᑎᖅᓯᒪᓕᕋᓗᐊᕋᒥᒃ ᓱᓕ 

ᐊᑦᑕᓇᑐᐃᓐᓇᕆᐊᖃᕐᓂᖓᓂᒃ ᐃᓱᒫᓘᑕᐅᒻᒪᑦ 

ᐃᓕᓐᓂᐊᕐᕕᒃ.  

 

ᐅᖃᖅᑎᑦᓯᔩ, ᑖᒃᑯᐊ ᒐᕙᒪᒃᑯᑦ ᐊᑭᑐᔫᑎᓄᑦ 

ᐸᕐᓇᐅᑎᖏᑦ ᐱᖃᓯᐅᑎᓯᒪᒻᒪᑕ 

ᐃᓕᓐᓂᐊᕐᕕᑦᑖᓛᕐᓂᐊᓂᖓᓂᒃ ᑕᓗᕐᔪᐊᒥ. 

ᓂᕈᐊᖅᑎᖁᑎᒃᑲ ᓂᕆᐅᓪᓚᕆᑉᐳᑦ ᓄᑖᒥᒃ 

ᐊᑦᑕᓇᓐᖏᑦᑐᒥᓪᓗ ᐊᑲᕐᕆᑦᓯᐊᓇᖅᑐᒥᓪᓗ 

ᐃᓕᓐᓂᐊᕐᕕᖃᕈᒪᓪᓗᑎᒃ 

 

ᓂᕆᐅᑉᐳᒍᑦ ᓴᓂᔭᐅᓛᕐᓂᖓᓂᒃ ᐃᓕᓐᓂᐊᕐᕕᐅᑉ 

ᐊᐅᔭᐅᓂᐊᖅᑐᖅ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᖁᑦᑎᒃᑐᒧᑦ, ᒥᔅᑕ ᑕᐃᕕᑎ ᐊᕿᐊᕈᖅ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 300 - 6(2): 

ᐃᓕᓐᓂᐊᕐᕕᐊᓗᒻᒥ ᐊᓂᒍᐃᔪᑦ ᖃᐅᓱᐃᑦᑐᒥ 

(ᐊᕿᐊᕈᖅ, ᑕ)  

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᖃᐅᑉᐸᑦ ᑕᐃᒪ 

ᖃᒻᒪᖅᑕᓕᒃ ᐃᓕᓐᓂᐊᕐᕕᖓᓂ ᐃᓱᓕᑦᑎᔪᑯᓗᐃᑦ 

ᖁᕕᐊᓲᑎᖃᕐᓂᐊᕐᒪᑕ ᑕᑉᐹᓂ ᖃᐅᓱᐃᑦᑐᒥ. 

ᐊᒃᓱᐊᓗᒃ ᐅᐱᒋᒐᒃᑭᑦ ᐊᒻᒪᓗ ᒪᒥᐊᕝᕕᒋᓪᓗᒋᑦ 

ᑕᑉᐸᐅᓐᖓᕈᓐᓇᓐᖏᓐᓇᒪ. ᑖᓐᓇ ᒥᓂᔅᑕ ᒍᕌᔅᓗ 

ᑕᑉᐸᐅᖓᕋᓱᓚᐅᕋᓗᐊᕋᓐᓄᒃ ᑕᒫᓂ 

ᕿᑲᕐᓇᐅᓂᖓᓂᒃ ᑭᓯᐊᓂ ᐊᔪᓕᖅᑎᑕᐅᓯᒪᒐᑦᑕ 

ᖃᖓᑕᓲᒧᑦ, ᖃᖓᑕᓲᑦ ᐊᓯᔾᔨᖅᑕᐅᓯᒪᓂᖏᓐᓄᓪᓗ 

ᐃᑲᕐᕋᖏᓐᓄᑦ.  

 

ᑕᐃᒪᓐᓇᐃᑎᓪᓗᒍ ᒪᒥᐊᕝᕕᒋᕙᒃᑲ ᑭᓯᐊᓂ 

ᐊᒃᓱᐊᓗᒃ ᐅᐱᒋᕙᒃᑲ ᐊᒻᒪᓗ ᐊᖏᔪᖅᑳᖏᑦ 

ᐱᓗᐊᓐᖑᐊᖅᑐᒥ ᖁᔭᓐᓇᒦᕈᒪᑦᑎᐊᑕᒃᑲ ᑕᐃᒃᑯᐊ 

ᑐᐹᖅᓴᐃᔨᒋᔭᐅᓚᐅᕐᒪᑕ ᐊᒻᒪᓗ ᐃᓕᓴᖅᑕᖏᖕᓂᑦ 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᓕᕆᒃᑲᓐᓂᖁᔩᓐᓇᖃᑦᑕᖅᓯᒪᓪᓗᑎᑦ.  

ᑕᐃᒪᓐᓇᐃᑎᓪᓗᒍ ᑖᒃᑯᐊ ᑕᓪᓕᒪᑯᓗᐃᑦ 

ᐊᒥᓱᒻᒪᕆᐅᓗᖅᑰᔨᔪᑦ ᑕᑉᐹᓂ ᖃᐅᓱᐃᑦᑐᒥ 

ᐱᔭᕇᖅᓯᒻᒪᑕ ᐊᒥᓱᑯᓘᖕᒪᑕ 

ᐊᓕᐊᓇᐃᒋᑦᑎᐊᖅᓱᒋᑦ ᑕᐃᒪᓐᓇᐃᓕᖓᓪᓗᑎ.  

 

ᑖᒃᑯᐊ ᐱᔭᕇᖅᓯᔪᐊᓐᓄᐃᑦ ᐅᐱᒋᕙᔅᓯ:  

 

• ᐊᑦᑖᓇ ᐃᓪᓗᐅᑦ 

• ᐊᐃᓴᐅᔭ ᐳᕋᐅᓐ 

• ᔨᐊᓯ ᐃᖃᓗᒃ 

• ᓵᒋᐊᖅᑐᖅ ᐊᒪᕈᐊᓕᒃ, ᐊᒻᒪᓗ 

• ᑲᑏᓇ ᒪᒃᑖᓄᑦ 

 

ᑖᒃᑯᐊ ᑕᓪᓕᒪᐅᓪᓗᑎ ᐱᔭᕇᖅᓯᔪᐊᓐᓅᒻᒪᑕ ᑕᒫᓂ 

2023. ᖃᐅᑉᐸᑦ ᑕᐃᒪ ᓄᓇᓕᓐᓄᑦ ᐅᐱᒋᔭᐅᓗᑎᒃ 

ᑲᑎᓐᖓᓂᐊᖅᑐᐊᓐᓅᒻᒪᑕ. ᑐᓱᓐᓇᒥ ᑕᑉᐹᓂ 

ᑕᐃᒪᓐᓇᐃᓕᐅᓂᐊᖅᑎᓪᓗᒋᑦ 

ᑕᕝᕙᓃᓐᓂᐊᖅᑎᓪᓗᖓ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑕ ᔪᐊᓇᓯ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 301 - 6(2): ᐄᑕᓐ 

ᒫᓂᖕ ᑭᓐᖓᕐᒥᐅᑕᖅ (ᔪᐊᓇᓯ) 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ):  

ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᒃᑰᖅᐸᒃᑲ 

ᕿᑭᖅᑖᓘᑉ ᓂᒋᐊᓃᑦᑐᑦ ᑭᓐᖓᓂ ᑭᒻᒥᕈᒻᒥᓗ.  

 

ᐅᖃᖅᑏ, ᐅᓪᓗᒥ ᓇᖏᖅᓯᕗᖓ ᐃᓕᑕᖅᓯᔪᒪᓪᓗᖓ 

ᐃᓅᓱᒃᑐᒥᒃ ᑭᓐᖔᕐᒥᐅᒥᒃ ᓂᕈᐊᖅᑕᐅᕕᒋᓯᒪᔭᓐᓂᒃ 

ᐊᑎᓕᒃ ᐄᑕᓐ ᒫᓂᖕ. ᑖᓐᓇ ᒪᒃᑯᒃᑐᖅ ᐊᖑᑦ 

ᐆᒃᑑᑎᑦᑎᐊᕙᐅᔪᖅ ᑭᓱᓂᒃ 

ᐱᐊᓂᒃᓯᔪᓐᓇᕐᒪᖔᖅᐱᑦ ᑐᓂᓯᒪᑦᑎᐊᕐᓃᑦ 

ᐆᒻᒪᑎᑎᓪᓗ ᑐᕌᖅᑎᓪᓗᒋᑦ ᑐᕌᒐᕆᔭᕐᓄᑦ. 

 

ᐅᖃᖅᑏ, ᐄᑕᓐ ᒫᓂᖕ, ᐱᔭᕇᓚᐅᖅᑎᓪᓗᒍ 

ᐃᓕᓐᓂᐊᕐᕕᐊᓗᒻᒥ ᕼᐋᑭᕈᒪᓚᐅᕐᒪᑦ ᐊᒻᒪᓗ 

ᐅᖄᓚᕕᐅᓪᓗᓂ ᐊᐅᓚᑦᑎᔨᒥᒃ 

ᐳᕌᑦᕗᑦ ᕘᓪᔅ ᐋᓐᑎᐅᕆᐅᒥ, ᓄᑲᖅᑎᐅᓂᖅᓴᖅ 

ᕼᐋᑭᖅᑎᐅᔪᖅ. ᐅᖃᖅᑏ, ᑖᓐᓇ ᑖᓐᓇ ᑲᓇᑕᒥ 

ᕼᐋᑭᖅᑎᓄᑦ ᐊᑖᓃᒻᒪᑦ, ᑕᒪᓐᓇ 

ᐱᐅᔪᒻᒪᕆᐅᓱᒋᕙᕋ ᓄᓇᕗᒻᒥᐅᓄᑦ 

ᐱᓇᓱᐊᕈᓐᓇᖅᑕᖏᓐᓄᑦ.  

 

ᐅᖃᖅᑏ, ᐄᑕᓐ ᑐᕌᓐᑐᒦᓚᐅᖅᑐᖅ 

ᐱᖃᑕᐅᔭᖅᑐᖅᑐᓂ ᐳᕌᑦᕗᑦ ᕘᓪᔅᒧᑦ. 2022−ᒥ 

ᑲᑕᒋᐊᓚᐅᖅᑐᖅ ᐊᒻᒪ ᒫᔾᔨ 2023−ᒧᑦ ᑎᑭᖦᖢᒍ. 

ᓇᓗᓇᓐᖏᑦᑐᖅ ᖃᐅᔾᔨᑎᖃᖅᑐᒻᒪᕆᐅᓚᐅᕐᒪᑦ 

ᐃᓕᒌᓂᒃ ᐊᒻᒪ ᐊᐅᓪᓚᖃᑦᑕᖅᑐᓂ ᖁᑦᑎᓐᓂᖅᓴᓄᑦ 

ᕼᐋᑭᕆᐊᖅᑐᖅᑐᓄᑦ ᐊᒥᓱᑦ ᐃᓄᐃᑦ 

ᐱᓇᓱᐊᖅᐸᒻᒪᑕ. 

 

ᐅᖃᖅᑏ, ᐅᑎᕋᓗᐊᖅᑎᓪᓗᒍ ᑭᓐᖓᕐᓂᑦ, 

ᐊᔭᐅᖅᓯᒐᓱᐊᖅᐳᖅ ᑕᐃᒪᐃᓪᓗᐊᖃᑎᒥᓂᒃ 

ᐃᓅᓯᖃᑦᑎᐊᖁᓪᓗᒋᑦ ᐊᒻᒪ ᑎᒥᖏᑦ 

ᖃᓄᐃᑦᑕᐃᓕᖁᓪᓗᒋᑦ. ᖁᔭᓐᓇᒦᕈᒪᑐᐃᓐᓇᖅᑕᕋ 

ᐄᑕᓐ ᑲᔪᖏᑦᑎᐊᖏᓐᓇᕐᓂᖓᓄᑦ ᑕᐃᒪᐃᑦᑐᒥᒃ 

ᐱᓕᕆᓂᖓᓄᑦ ᓇᒻᒥᓂᖅ, ᑭᓯᐊᓂᓕ ᑭᓐᖓᕐᒥᐅᑦ 

ᓄᓇᓕᖓᓄᑦ.  

 

ᑭᒡᒐᖅᑐᕐᓗᖓ ᓇᒻᒥᓂᖅ ᐊᒻᒪᓗ ᐃᓚᔮᖏᑦ, 

ᖁᔭᓐᓇᒦᕈᒪᔭᒃᑲ ᐃᓄᐃᑦ ᐃᑲᔪᓚᐅᖅᑐᑦ 

ᑮᓇᐅᔭᓕᐅᕋᓱᐊᖅᑐᑎᒃ ᑕᒪᑐᒥᖓ, ᐊᒻᒪᓗ ᐳᕌᓐᑕᓐ 

ᕕᓕ, ᐊᐅᓚᑦᑎᔨᐅᔪᖅ ᐳᕌᑦᕗᑦ ᕘᓪᔅ, ᐊᒻᒪᓗ ᐃᑕᓐ 

ᐃᓕᓴᐃᔨᖏᑦ, ᐱᖃᓐᓇᕆᔭᖏᑦ, ᐊᒻᒪᓗ ᐃᓚᖏᑦ, 

ᐱᖃᓯᐅᑎᓪᓗᒋᑦ ᓄᓇᓕᓕᒫᑦ ᐃᑲᔪᓚᐅᖅᑐᑦ 

ᑕᒪᑐᒥᖓ ᐊᑐᖅᑐᑎᒃ. ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐃᖃᓗᒃᑑᑦᑎᐊᕐᒧᑦ, ᒥᔅ ᒍᕌᔅ.  



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᓕᒐᓕᐅᖅᑎᐅᑉ ᐅᖃᐅᓯᖓ 302 - 6(2): 

ᐃᓅᒍᓐᓃᕋᑖᓚᐅᕐᓂᖓ ᓴᑭᖓ (ᒍᕌᔅ)  

 

ᐊᖓᔪᖅᑳᖅ ᐹᒥᓚ ᒍᕌᔅ: ᖁᐊᓇ, 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ. ᖃᐅᔨᒪᔪᖓ 

ᑕᒪᓐᓇ ᐱᔭᕆᐊᑐᒐᓚᓐᓂᐊᕐᒪᑦ, ᑭᓯᐊᓂ 

ᐃᓱᒪᒋᔪᒪᑐᐃᓐᓇᕋᑖᖅᑕᒃᑲ ᐊᐃᑉᐸᕐᒪ ᐃᓚᖏᑦ 

ᖁᕐᓗᑦᑐᒥ. ᓴᑭᒐ ᐊᓯᐅᔨᕋᑖᓚᐅᕋᑦᑎᒍ ᑕᖅᑭᖅ 

ᐱᒋᐊᓕᖅᑎᓪᓗᒍ, ᐊᒻᒪᓗ ᑕᒫᓂ 

ᐱᓇᓱᐊᕈᓯᐅᓚᐅᖅᑐᒥ ᐃᓗᕕᖅᑕᐅᓪᓗᓂ 

ᐱᖓᑦᓯᕐᒥ.  

 

ᓇᓪᓕᒋᔪᒪᑐᐃᓐᓇᕋᑖᖅᑕᒃᑲ (ᑐᓵᔨᑎᒎᕈᓐᓃᖅᑐᖅ) 

ᖁᕐᓗᖅᑐᒥᐅᑦ (ᑐᓵᔨᑎᒎᓕᖅᑐᖅ) ᐊᒻᒪᓗ 

ᐃᓚᒋᔭᖏᑦ ᐊᒻᒪᓗ ᐃᓘᓇᑎᒃ ᐃᑲᔪᓚᐅᖅᑐᑦ 

ᒫᓐᓇᐅᔪᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐸᓐᓂᖅᑑᒧᑦ, ᒥᔅ ᓇᑲᓱᒃ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 303 - 6(2): 

ᐃᖃᓗᓕᐅᑎᔪᑦ ᐸᓐᓂᖅᑑᒥ (ᓇᑲᓱᒃ)  

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, 

ᐅᖃᖅᑎᑦᑎᔩ, ᐊᒻᒪ ᒪᒥᐊᓇᖅ ᐹᒥᓚ ᐃᓚᒌᓪᓗ,  

ᓇᒥᑐᐃᓐᓇᕐᓗ ᑕᐃᒪᐃᑦᑐᒃᑰᖅᑐᑦ.  

 

ᐅᑯᐊ ᖁᕕᐊᒋᔪᒪᓪᓗᒋᑦ ᐃᓕᓴᕆᔪᒪᓪᓗᒋᑦ 

ᐸᓐᓂᖅᑑᒥ. ᐅᐱᕐᖔᖅ ᐸᓐᓂᖅᑑᒥᐅᓂ 

ᑲᑎᑎᑦᑎᕈᓘᔭᖅᑐᑎ 

ᐊᓂᕈᓘᔭᕐᓂᖅᓴᐅᖃᑦᑕᖅᓯᒪᓕᕐᖓᑦ 

ᐅᐱᕐᖔᖑᑎᓪᓗᒍ. ᑖᒃᑯᐊ ᐃᓕᓴᕆᔪᒪᒐᒃᑭᑦ ᓕᓐ 

ᕿᓚᕝᕙᖅ, ᔮᓂᔅ ᑯᓪᓗᕈᖅᑐᖅ, ᐊᒻᒪ ᐄᓇ 

ᕿᓚᕝᕙᖅ. ᑖᒃᑯᐊ (ᑐᓵᔨᑎᒎᓕᖅᑐᖅ) 

ᐃᖃᓗᓕᐅᑎᑦᑎᓚᐅᕐᖓᑕ (ᑐᓵᔨᑎᒎᕈᓐᓃᖅᑐᖅ) 

ᐸᓐᓂᖅᑑᒥᐅᑕᕐᓂ ᐄᐳᕈᓪ 15-ᖑᑎᓪᓗᒍ.  

 

ᐃᖃᓗᒃ ᐊᖏᓛᖅ ᐱᔭᐅᓚᐅᖅᑐᖅ 72.8 ᓴᓐᑎᒦᑕ, 

ᑖᓐᓇ ᑖᓂᐅᓪ ᑐᕕᐅᓪ ᕼᐋᓐᑕᓚᐅᖅᑐᖅ ᑎᓴᒪᓂ 

ᐊᔅᓴᓗᐊᓕᒻᒥᒃ ᐊᒻᒪᓗ 10-ᖑᓪᓗᑎ ᐊᓯᖏᑦ 

ᑭᖑᓂᖓᒍᑦ ᓵᓚᓖᑦ.  

 

ᓱᕈᓯᕐᓄᓪᓗ, ᐃᖃᓗᓕᐅᑎᑎᓪᓗᒋᑦ ᓵᓚᖃᓚᐅᖅᑐᖅ 

ᓯᕗᓪᓕᖅᐹᖑᓪᓗᓂ ᐃᐊᒪᓕ ᐊᓕᕙᖅᑕᖅ $1,000-

ᑖᖅᑐᓂ ᑖᒃᑯᐊ ᓱᕈᓯᕐᓂ ᐊᒻᒪ ᑭᖑᓂᐊᒍᑦ 

ᑎᓴᒪᐅᑦᑕᕆᕗᑦ ᓴᓚᖃᖅᑐᒥᓃᑦ.  

 

ᐄᐳᕈᓪ 29-ᖑᓕᕐᒥᑎᓪᓗᒍ ᑲᓇᔪᓕᐅᑎᓚᐅᕐᒥᒻᒪᑕ 

ᑕᕝᕙᓂ ᓄᓇᓕᐅᑉ ᓵᖓᓂ. ᑖᓐᓇ ᓯᕗᓪᓕᖅᐹᖅ 

ᐊᖏᓛᒥ ᐱᓚᐅᖅᑐᖅ 43 ᓴᓐᑎᒦᑕ, ᓇᐃᔫᒥ 

ᖁᒻᒧᐊᖅᑐᖅ ᓯᑭᑑᖅᑖᓚᐅᖅᑐᖅ. ᐊᒻᒪᓗ 14-

ᖑᓪᓗᑎ ᑭᖑᓂᐊᒍᑦ ᓵᓚᖃᕐᒥᔪᐃᑦ ᐃᓐᓇᐃᑦ.  

 

ᓱᕈᓯᕐᓂᑦ ᓵᓚᖃᓚᐅᖅᑐᖅ ᐊᖏᓛᒧᑦ ᓄᑲ ᓴᖑᔭ, 

40 ᓴᓐᑎᒦᑕᒥ ᑲᓇᔪᓚᐅᖅᑐᖅ $800−ᓂᒃ 

ᓵᓚᖃᖅᑐᓂ, ᑖᒃᑯᐊᓗ 7-ᖑᑦᑕᖅᑯᑦ ᓱᕈᓰᑦ 

ᑭᖑᓂᐊᒍᑦ ᓴᓚᖃᖃᑕᒥᓃᑦ.  

 

ᑖᒃᑯᐊ ᖁᔭᓐᓇᒦᕈᒪᒐᒃᑭ 

ᑕᐃᒪᐃᓕᐅᖅᑎᑦᑎᖃᑦᑕᖅᑐᐃᑦ ᐊᔅᓱᐊᓗᒃ 

ᐊᓃᖅᑎᑦᑎᓲᖑᒻᒪᑕ ᖁᕕᐊᓱᐊᓪᓚᑎᑦᑎᓪᓗᑎ 

ᓄᓇᓕᓐᓂ. ᑖᒃᑯᐊ ᖁᔭᓐᓇᒦᕈᒪᕙᒃᑲ ᐊᒻᒪ 

ᐃᓕᓴᕆᓗᒋᑦ ᑕᕝᕙᓂ ᑲᑎᒪᕕᒻᒥ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. 

ᒪᓕᒐᓕᐅᖅᑎ ᐊᕐᕕᐊᑦ ᐅᐊᓐᓈᓄᑦ−ᑎᑭᕋᕐᔪᐊᒧᓪᓗ, 

ᒥᔅᑕ ᒪᐃᓐ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 304 - 6(2): 

ᐅᐱᒍᓱᕐᓂᖅ ᑐᕌᓐᑐ ᒪᐃᐳᓪ ᓖᕝᔅ 

ᕼᐋᑭᖅᑎᖏᓐᓄᑦ (ᒪᐃᓐ)  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, ᐅᓪᓛᖅ ᑕᓪᓕᒥᕐᒥ 

ᐅᓛᒃᑯᑦ ᐃᔅᓯᕙᓂᖃᓲᖑᒐᑦᑕ 

ᐃᔅᓯᕙᓂᕆᕙᑦᑕᑎᓐᓂ. ᐊᑲᐅᓈᖅᑰᕐᒪᑦ ᒥᓂᔅᑕ 

ᔪᐊᓇᓯᐅᑉ ᐃᓱᒻᒥᖅᑎᕋᑖᕐᒪᖓ ᕼᐋᑭᒥᒃ.  

 

ᐅᖃᖅᑎᑦᑎᔩ, ᐃᒃᐱᒋᔪᒪᓪᓗᒋᑦ ᐱᐅᒋᓛᓯ, 

ᑭᒃᑯᓕᒫᓄᑦ ᐱᐅᒋᔭᐅᔪᑦ, ᑐᖑᔪᖅᑐᒥ ᐊᒻᒪᓗ 

ᖃᑯᖅᑕᒥ ᐊᑐᖅᐸᑦᑐᑦ ᕼᐋᑭᖅᑏᑦ. . . . 

ᐃᓚᖓᑦ ᒪᓕᒐᓕᐅᖅᑎ: ᐋᒡᒐᐃ! 

 

ᐊᖓᔪᖅᑳᖅ ᐋᕐᓗᒃ ᒪᐃᓐ (ᑐᓵᔨᑎᒍᑦ): 

ᐱᑦᓯᐊᓚᐅᕋᓗᐊᖅᑐᒍᑦ ᑭᓯᐊᓂ ᐊᔪᒐᐃᑦᑐᓂᒃ 

ᕗᓗᐊᕆᑕᒥ ᑐᓗᖅᓯᒪᐅᑎᖃᓕᓚᐅᕋᑦᑕ 

ᐴᖅᓯᓚᐅᖅᑑᒐᓗᐊᑦ.  

 

>>ᐃᒡᓚᖅᑐᑦ 

 

ᐃᓗᐊᓅᓚᐅᖅᑑᒐᓗᐊᖅ ᑭᓱᑭᐊᖅ ᐱᓪᓗᒍ 

ᖃᓄᐃᑦᑐᖃᕐᓂᕐᒪᑦ. ᑭᓯᐊᓂ ᑐᕌᓐᑐᒃᑯᑦᑕᐅᖅ 

ᐅᐱᒋᔪᒪᓪᓗᒋᑦ ᓴᐳᔾᔨᕙᑦᑐᓪᓗ ᓇᓕᐊᓐᓂᑐᐃᓐᓇᖅ 

ᑲᓇᑕᒥ ᕼᐋᑭᖅᑎᐅᔪᓂᑦ ᑲᑎᒍᑎᒋᕙᒃᑲᑉᑎᒍᑦ. 

ᐊᕐᕌᒍᓛᕐᒥᔪᖅ ᐃᒪᐃᓕᒍᓐᓇᖅᑯᒍᑦ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  

 

>>ᐃᒡᓚᖅᑐᑦ 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᒃᓴᖅ 4. ᑭᐅᔾᔪᑏᑦ 

ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᒃᓴᖅ 

5. ᐃᓕᓴᖅᓯᓂ ᐳᓛᕆᐊᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ. 

ᒪᓕᒐᓕᐅᖅᑎ ᐃᖃᓗᒃᑑᑦᓯᐊᕐᒧᑦ, ᒥᔅ ᒍᕌᔅ.  

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᐊᖓᔪᖅᑳᖅ ᐹᒥᓚ ᒍᕌᔅ: ᖁᐊᓇ, 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ. ᐅᐱᒍᓱᑉᐳᖓ 

ᑐᓐᖓᓱᑎᑦᑎᒐᒥ ᒪᓕᒐᓕᐅᕐᕕᑎᓐᓄᑦ ᕆᓇᐃ 

ᑯᐊᓇᐃ ᐊᒻᒪᓗ ᐃᒻᒥᒃᑰᖅᑐᖅ ᓂᐅ 

ᐳᕌᓐᓱᕕᒃᒥᐅᑕᐅᔪᖅ ᐃᑦᑑᖃᑕᐅᔪᖅ 

ᑲᑎᒪᔨᕋᓛᓃᖃᑕᐅᔪᖅ ᐅᖃᐅᓯᓕᕆᓂᕐᒧᑦ ᑖᓐᓇ. 

ᑐᓐᖓᓱᒋᑦ ᓄᓇᕗᒻᒧᑦ.  

 

>>ᐸᑦᑕᑐᖅᑐᑦ 

 

ᐊᒻᒪ ᑐᓐᖓᓱᑦᑎᒍᒪᓪᓗᑎᒍᑦᑕᐅᖅ ᑕᕝᕗᖓ 

ᒪᓕᒐᓕᐅᕐᕕᑎᓐᓄᑦ ᑖᓐᓇ ᐃᑦᑑᖃᑕᐅᔪᖅ ᑎᐊᓂᔅ 

ᐹᑐᓴᓐ.  

 

>>ᐸᑦᑕᑐᖅᑐᑦ 

 

ᑕᕙᓃᖃᑕᐅᒋᕗᖅᑕᐅ ᓄᓇᕗᒻᒥ ᑲᒥᓯᓇᐅᔪᖅ 

ᐅᖃᐅᓯᓕᕆᓂᕐᒧᑦ, ᒥᔅ ᑳᓖᓐ ᐋᕆᐊᒃ.  

 

>>ᐸᑦᑕᑐᖅᑐᑦ 

 

ᐊᒻᒪᓗᑦᑕᐅᖅ ᓗᒃ ᐳᔪᐊ, ᒪᓕᒐᓕᐅᕐᕕᓕᕆᓂᕐᒧᑦ 

ᐅᖃᐅᔾᔨᒋᐊᖅᑎ ᐃᑦᑑᖃᑕᐅᔪᒧᑦᑕᐅᖅ ᑯᐊᒪᐃ.  

 

>>ᐸᑦᑕᑐᖅᑐᑦ 

 

ᖁᔭᓐᓇᒦᕈᒪᓪᓗᒍ ᑖᓐᓇ ᐃᑦᑐᖅ ᑯᐊᒪᐃ 

ᐱᓕᕆᖃᑎᖓᓗ, ᐹᑐᓴᓐ ᑕᒪᐅᖓᖅᓯᒪᒻᒪᑎᒃ 

ᑐᑭᓯᒐᓱᐊᒃᑲᓂᖅᓱᑎᑦ ᐊᒃᑐᐊᓗᐊᓐᖑᐊᖅᑐᓂᒃ 

ᐅᖃᐅᓯᔅᓴᕆᔭᐅᔪᓄᑦ ᓄᓇᕗᒻᒥ ᐊᒻᒪ 

ᓴᐳᔾᔭᐅᓂᔅᓴᖓᑕ ᐃᓄᒃᑐᑦ.  

 

ᑕᒫᓃᑦᑐᖅ ᐃᖃᓗᓐᓂ ᒥᔅ ᐋᕆᐊᒃ 

ᖃᐃᖁᓯᒪᓪᓗᓂᒋᒃ ᑕᑯᑎᑦᑎᒍᒪᓪᓗᓂ 

ᐅᖃᐅᓯᓕᕆᓂᕐᒥ ᐆᒪᓂᖃᑦᓯᐊᕐᓂᖓᓗ ᐅᖃᐅᓯᐅᑉ. 

(ᑐᓵᔨᑎᒎᕈᓐᓃᖅᑐᖅ) ᖁᐊᓇ, (ᑐᓵᔨᑎᒎᓕᖅᑐᖅ) 

ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑐᓐᖓᓱᒋᔅᓯ 

ᒪᓕᒐᓕᐅᕐᕕᒻᒧᑦ. ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᒃ 

ᒪᓕᒐᓕᐅᕐᕕᒻᒧᑦ. ᒪᓕᒐᓕᐅᖅᑎ ᖁᑦᑎᒃᑐᒧᑦ, ᒥᔅᑕ 

ᑕᐃᕕᑎ ᐊᕿᐊᕈᖅ.  

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐃᑉᐸᔅᓴᖅ ᒥᓂᔅᑕ 

ᔪᐊᓇᓯᓗ ᐅᓂᒃᑳᕈᓐᓇᓚᐅᕋᓐᓄᒃ ᖁᓕᓄᑦ 

ᒪᓕᒐᓕᐅᕐᕕᒻᒥ ᐃᖅᑲᓇᐃᔭᑲᐃᓐᓇᖅᑐᓂᑦ 

ᐃᖃᓗᓐᓃᑲᐃᓐᓇᕐᒪᑕ ᐳᓚᕋᖅᑐᑎ ᑲᓇᑕᒥ.  

 

ᖃᐅᔨᒪᒐᑦᑕ ᐊᑕᐅᓯᕐᒥᒃ 338-ᓂᒃ ᑭᒡᒐᑐᖅᑐᖅ 

ᐊᑕᐅᓯᑑᒻᒪᑦ ᓄᓇᕗᒻᒧᑦ. ᑕᐃᒪᐃᒻᒪᑦ, 

ᑐᓵᒍᓐᓇᖅᑐᓂᒃ ᑐᓴᖅᑎᑦᑎᒍᓐᓇᖅᑐᓂ 

ᒪᓕᒐᓕᐅᕐᕕᒻᒥ ᐃᑉᐱᒍᓱᒍᒪᓲᖑᒐᑦᑕ. 

ᖁᔭᓐᓇᒦᕈᒪᑉᓗᒍ 

ᐅᑯᐊ ᖁᓕᑦ, ᑕᒻᒪᕈᒃᑭᑦ ᐊᑎᓯ ᑭᐳᒃᑯᒃᑭᓘᓐᓃᑦ 

ᒪᒥᐊᒃᑲᓗᐊᖅᐳᖓ, ᑎᑎᕋᖅᓯᒪᑦᑎᐊᓂᐊᖅᑑᒐᓗᐊᑦ:  

 

ᒥᓚᓂ ᐹᑖᔅ. 

 

>>ᐸᑦᑕᑐᖅᑐᑦ 

 

ᕕᓕᑉ ᕗᓗᕆ. 

 

>>ᐸᑦᑕᑐᖅᑐᑦ 

 

ᓵᓐᔭ ᑎᐅᓪᕈᐃ. 

 

>>ᐸᑦᑕᑐᖅᑐᑦ 

 

ᓃᓇ ᓵᑐᐊ. 

 

>>ᐸᑦᑕᑐᖅᑐᑦ 

 

ᓂᑭᐅᓪ ᐸᓐᑕᐃᔭ. 

 

>>ᐸᑦᑕᑐᖅᑐᑦ 

 

ᓇᐃᑕᓐ ᒪᓐᑎᐅᓪ. 

 

>>ᐸᑦᑕᑐᖅᑐᑦ 

 

ᒪᑕᓕᓐ ᒫᑎᓐ. 

 

>>ᐸᑦᑕᑐᖅᑐᑦ 

 

ᓯᐊᕋ ᕈᓚᓴᓐ-ᒪᑲᓚᐃ. 

 

>>ᐸᑦᑕᑐᖅᑐᑦ 

 

ᐊᓖᑦ ᕉᔅ. 

 

>>ᐸᑦᑕᑐᖅᑐᑦ 

 

ᐱᐊᓐᐅᐊ ᑐᐳᐊ. 

 

>>ᐸᑦᑕᑐᖅᑐᑦ 

 

ᑐᓐᖓᓱᒋᔅᓯ ᒪᓕᒐᓕᐅᕐᕕᑎᓐᓄ. ᖁᔭᓐᓇᒦᒃ, 

ᐅᖃᖅᑎᑦᓯᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑐᓐᖓᓱᒋᑦᓯ 

ᒪᓕᒐᓕᐅᕐᕕᒻᒧᑦ. ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᒃ 

ᒪᓕᒐᓕᐅᕐᕕᒻᒧᑦ. ᐊᑎᖁᑎᖃᕈᓐᓃᕋᒪ. 

ᑲᑎᒪᔾᔪᑎᒃᓴᖅ 6. ᐅᖃᐅᓯᒃᑯᑦ ᐊᐱᖅᑯᑏᑦ. 

ᐅᓪᓗᑐᐃᓐᓇᐅᓂᖓᓄᑦ ᐃᓵᖅᑳᖅᑐᖅ ᑭᖑᓪᓕᖅᐹᒥᒃ 

ᐃᓵᑦᑐᖅ ᓯᕗᓪᓕᐅᔾᔭᐅᓂᐊᖅᑐᖅ.  

 

>>ᐃᒡᓚᖅᑐᑦ 

 

ᐅᓪᓗᑐᐃᓐᓇᖃᑦᑎᐊᕆᑦᑎ.  

 

ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖃᓗᐃᑦ−ᒪᓂᕋᔭᖕᒧᑦ, 

ᒥᔅᑕ ᓚᐃᑦᓯᑑᓐ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 448 - 6(2): 

ᑎᑭᑎᑕᐅᒃᑲᓐᓂᖃᑦᑕᖅᑐᑦ ᐃᖅᑲᓇᐃᔭᖅᑏᑦ 

(ᓚᐃᑦᓯᑑᓐ) 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᓪᓗᑐᐃᓐᓇᕐᒥ ᖁᕕᐊᓱᒋᑦᑎ ᐊᒻᒪᓗ ᖁᔭᓐᓇᒦᒃ 

ᐃᒡᓚᑲᑕᑎᑦᑎᒍᓐᓇᕋᕕᑦ ᒪᓕᒐᓕᐅᕐᕕᖕᒥ  

ᑕᐃᒪᐃᖏᓐᓇᐅᔭᕋᕕᑦ.  

 

ᐅᖃᖅᑏ, ᐅᓪᓗᒥ ᐊᐱᖅᓱᕈᒪᕗᖓ 

ᐃᖅᑲᓇᐃᔭᖅᑐᓕᕆᔨᒃᑯᑦ ᒥᓂᔅᑕᖓᓐᓄᑦ ᐊᒻᒪᓗ 

ᐱᔾᔪᑎᒋᓪᓗᒍ ᑕᒪᒃᑯᐊ 

ᑲᒪᒋᔭᐅᖔᕈᒪᓂᖅᓴᐅᖃᑦᑕᖅᑐᑦ ᓄᓇᕗᑦ ᒐᕙᒪᒃᑯᑦ 

ᐃᖅᑲᓇᐃᔭᖅᑎᖏᑦ. ᐃᓚᒋᐊᕈᒪᕙᕋ 

ᐅᓪᓗᒥᐅᓕᖅᐸᑦ ᒥᓂᔅᑕ ᓄᖅᑲᖓᑎᑲᐃᓐᓇᕈᒪᕙᕋ 

ᐅᖃᐅᓯᖃᓚᐅᓐᖏᓐᓂᖓᓂᑦ 

ᐃᖅᑲᓇᐃᔭᖅᑐᓕᕆᓂᐅᑉ ᒥᔅᓵᓄᑦ.  

 

ᐅᖃᖅᑏ, ᐅᑉᐱᕈᓱᓪᓚᕆᒃᑲᒪ ᐊᔾᔨᒌᑎᑦᑎᓂᕐᒥᑦ 

ᐊᒻᒪᓗ ᓈᒻᒪᑦᑐᒥ ᐃᓄᓕᕆᓂᕐᒥᒃ. ᓄᓇᕗᑦ 

ᒐᕙᒪᒃᑯᑦ ᑕᑎᖃᕐᓂᖏᑦ ᑎᑭᓚᐅᑲᖕᓂᐊᖅᑐᓂᒃ 

ᐃᖅᑲᓇᐃᔭᖅᑎᓂᒃ ᖃᔅᓯᐊᕐᔪᖕᓂ ᐱᒻᒪᕆᐅᔪᓂᒃ 

ᐅᓪᓗᓕᒫᖅ ᐃᖅᑲᓇᐃᔭᐃᓐᓇᖅᑐᓂᒃ, 

ᐃᖅᑲᓇᐃᔮᖃᐃᓐᓇᖅᑐᓂᒃ ᓲᕐᓗ ᐋᓐᓂᐊᕕᖕᒥ 

ᐱᓕᕆᔨᓪᓚᕆᖕᓂᒃ ᐊᒻᒪ ᐃᓄᓕᕆᔨᓂᒃ 

ᖁᕕᐊᓱᓐᖏᖦᖢᑎᒃ ᐊᒻᒪ 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᑑᑎᖃᓐᖏᓗᐊᖅᑰᔨᓪᓗᑎᒃ. ᑕᐃᒃᑯᓄᖓ 

ᐃᖅᑲᓇᐃᔭᖅᑎᓪᓚᕆᐅᔪᓄᑦ, ᓄᓇᓕᖁᑎᕗᑦ 

ᓱᖏᖅᑑᑎᒋᓪᓚᕆᑦᑕᖏᑦ, ᓇᓪᓕᒋᕙᔅᓯ. 

 

ᐅᖃᖅᑏ, ᓇᓗᓐᖏᓚᖓ ᑕᒪᓐᓇ 

ᐃᓱᒪᓕᐅᕈᑕᐅᓚᐅᖅᑐᖅ 

ᐃᖅᑲᓇᐃᔭᑲᐃᓐᓇᖃᑦᑕᓂᐊᖅᑐᓂᑦ ᓄᓇᕗᑦ 

ᓯᓚᑖᓐᓂᑦ ᓂᑭᑦᑖᖅᑐᑎᒃ ᐋᖅᑭᑦᑕᐅᓚᐅᖅᐳᖅ 

ᕿᓚᒥᐅᔪᒃᑯᑦ. ᐊᐃᑦᑖᖑᒐᓗᐊᖅ, ᑕᒪᓐᓇ 

ᐱᔮᖅᑯᑕᐅᓐᖏᑦᑐᒥᒃ ᓴᖅᑭᔾᔪᑕᐅᓯᒪᕗᖅ, 

ᐱᓗᐊᖅᑐᒥᒃ ᖁᕕᐊᓱᓐᖏᖦᖢᑎᒃ ᐃᖅᑲᓇᐃᔭᖅᑏᑦ, 

ᐱᑦᑎᐊᓐᖏᑉᐹᓪᓕᖅᖢᑎᒃ ᐊᒻᒪ ᐅᔾᔨᕐᓇᓛᖑᓪᓗᓂ, 

ᓄᖅᑲᖅᑐᑦ. ᕿᓚᒻᒥᐅᔪᒃᑯᑦ ᐋᖅᑭᒋᐊᕈᑎᒃᓴᑦ 

ᐱᔭᕆᐊᖃᕋᓗᐊᖅᑎᓪᓗᒋᑦ ᐱᓕᕆᐊᕆᓂᐊᕐᓗᒋᑦ 

ᐃᖅᑲᓇᐃᔮᒃᓴᑭᒃᓴᕐᓂᖅ ᓄᓇᕗᒻᒥ, ᐱᒻᒪᕆᐅᔪᖅ 

ᓇᓕᒧᒌᒃᑎᑕᐅᓗᑎᒃ ᓇᓕᒧᒌᒃᓗᑎᒃ ᐱᕚᓪᓕᕈᑎᑦ 

ᓄᓇᓕᖕᓂ ᐃᖅᑲᓇᐃᔭᖅᑎᓪᓚᕆᖕᓄᑦ.  

 

ᐅᖃᖅᑏ, ᐃᓱᒫᓘᑎᐅᔪᑦ ᑐᓴᖃᑦᑕᖅᓯᒪᔭᒃᑲ 

ᐃᖅᑲᓇᐃᔭᖅᑎᐅᔪᓂᒃ ᑕᒪᒃᑯᐊ ᐃᑲᔫᓯᐊᖑᕙᑦᑐᑦ 

ᐃᖅᑲᓇᐃᔭᑲᐃᓐᓇᑐᐃᓐᓇᖅᑐᓄᑦ ᐱᖃᓯᐅᔾᔨᒻᒪᑕ 

ᐊᑭᖃᓐᖏᑦᑐᓂᒃ ᐃᓪᓗᖃᖅᑎᑦᑎᓂᖅ, ᓂᕆᔾᔪᑎᓂᒃ, 

ᐊᒻᒪᓗ ᐊᑭᓕᖅᑕᐅᑦᑎᐊᖅᑐᑎᒃ ᕿᑲᕆᐊᖅᑐᑎᒃ 

ᑕᖅᑭᑦ ᑎᓴᒪᑦ ᐊᓂᒍᕋᐃᒻᒪᑕ. 

 

ᐅᖃᖅᑏ, ᐊᐱᕆᔪᒪᔭᕋ ᒥᓂᔅᑕ 

ᓇᓗᓇᐃᖅᓯᔪᓐᓇᕐᒪᖔᖅ ᖃᓄᐃᑦᑐᓪᓚᑦᑖᓂᒃ 

ᐃᑲᔫᑎᖃᕐᒪᖔᑕ ᓄᓇᕗᑦ ᒐᕙᒪᒃᑯᖏᑕ 

ᑎᑭᑲᐃᓐᓇᖃᑦᑕᖅᑐᑦ ᐃᖅᑲᓇᐃᔭᖅᑏᑦ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒐᕕᑦ. 

(ᑐᓵᔨᑎᒎᓕᖅᑐᖅ) ᐅᖃᐅᓯᖃᑦᑎᐊᖅᑰᕋᕕᑦ ᖃᓄᖅ 

ᐊᔾᔨᒌᓂᒃ ᐃᑲᔪᖅᓱᕈᓐᓇᕐᒪᖔᖅᑕ ᓄᓇᕗᒻᒥ 

ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᓄᑦ, 

ᑎᑭᑲᐃᓐᓇᑐᐃᓐᓇᕋᓗᐊᖅᐸᑕ ᐅᕝᕙᓘᓐᓃᑦ 

ᐃᖅᑲᓇᐃᔭᐃᓐᓇᕐᓂᐊᕋᓗᐊᖅᑲᑕ.  

 

ᐃᖅᑲᐅᒪᒋᐊᖃᖅᐳᒍᑦ ᒪᓕᑦᑐᒋᑦ 

ᐃᖅᑲᓇᐃᔭᓕᖅᑎᑦᑎᓂᕐᒧᑦ ᐱᓕᕆᔾᔪᓯᐅᔪᑦ, 

ᐃᑲᔫᑎᐅᔪᑦ ᒪᓕᒻᒪᑕ ᖃᓄᐃᑦᑑᓂᖓᓄᑦ 

ᐃᖅᑲᓇᐃᔮᔅᓴᐅᑉ. ᐃᓱᒪᒋᔭᕆᐊᖃᕐᒥᔭᕗᑦᑕᐅᖅ, 

ᐅᖃᕋᑖᕋᕕᑦ, ᐋᓐᓂᐊᓯᐅᖅᑎᑕᖃᕐᖓᑦ ᕿᓚᒥᒃᑯᑦ 

ᐃᖅᑲᓇᐃᔭᕐᓂᐊᖅᑐᓂᒃ, ᐊᔾᔨᒋᓐᖏᑕᖓᓂᒃ 

ᐊᖏᖃᑎᒌᒍᑎᑕᖃᑐᐃᓐᓇᕆᐊᖃᖅᑐᓂ ᐃᓗᐊᓂ 

ᐱᓕᕆᕕᐅᑉ.  

 

ᐅᖃᖃᑎᖃᐃᓐᓇᕐᒥᔪᒍᑦ ᐱᓕᕆᖃᑎᑦᑎᓐᓂᒃ, 

ᓇᓕᐊᑐᐃᓐᓇᐅᒐᓗᐊᖅᐸᑦ ᐱᓕᕆᕝᕕᒃ, 

ᐃᖅᑲᓇᐃᔭᖅᑐᓕᕆᔨᒃᑯᑦ ᐊᒻᒪᓗ ᓄᓇᕗᒻᒥ 

ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᑦ 

ᐃᓱᒪᔅᓴᖅᓯᐅᕈᑎᖃᕆᐊᖃᑦᑐᑦ... ᐊᒻᒪᓗ 

ᑮᓇᐅᔭᓕᕆᔨᒃᑯᑦ, ᐅᐱᓐᓇᕋᓂ ᐊᑐᕆᐊᖃᕋᑦᑕ 

ᑕᒪᒃᑯᐊ ᐊᖏᖅᑕᐅᑎᓐᓇᓱᐊᕐᓗᒋᑦ, ᐊᑕᐅᓯᕐᒧᑦ 

ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᐱᓕᕆᖃᑎᖃᕐᒪᑕ 

ᐊᓯᖏᓐᓂᒃ ᐱᓕᕆᕕᐅᔪᓂᒃ. 

ᑐᑭᓯᒍᒪᑎᑦᑎᑐᐃᓐᓇᕋᑖᖅᑐᖓ ᐃᓕᖅᑯᓯᐅᕙᑦᑐᒥᒃ 

ᒪᓕᖃᑦᑕᑕᑦᑎᓐᓂᒃ.  

 

ᐃᓗᓕᑯᓘᔭᖏᓐᓂᒃ ᐅᖃᐅᓯᖃᓗᐊᕈᒪᓐᖏᓐᓇᒪ 

ᓲᖃᐃᒻᒪᑦᑕᐅᖅ ᒪᓕᒍᓐᓇᕐᒪᑦ ᐱᓕᕆᕝᕕᐅᑉ 

ᐊᑐᐃᓐᓇᐅᑎᑕᖏᓐᓂᒃ ᐃᖅᑲᓇᐃᔭᖅᑎᒥᓄᑦ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ 

ᐅᓄᖅᑑᖕᒪᑕ ᐊᐱᖅᓱᕈᒪᔪᑦ. ᓇᐃᓈᖃᑦᑕᕐᓗᒍ 

ᐅᓂᒃᑳᓯ ᐊᐱᖅᑯᑎᓯᓗ. ᐃᓚᒋᐊᕈᑎ ᓯᕗᓪᓕᖅᐹᖅ, 

ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᒋᑦᑎᐊᖅᐸᕋ ᒥᓂᔅᑕ ᑭᐅᖕᒪᑦ ᑖᔅᓱᒧᖓ. 

ᐅᖃᖅᑲᐅᒐᒪᐃᓛᒃ ᓯᕗᓪᓕᐅᔾᔭᐅᓯᒪᔪᖅ ᒫᓐᓇ 

ᐊᕐᕌᒍᕆᔭᑦᑎᓐᓂ ᐃᖅᑲᓇᐃᔭᖅᑐᓕᕆᔨᒃᑯᑦ 

ᑕᐃᒃᑯᓂᖓ ᐋᖅᑭᒃᓱᐃᓕᕐᒪᑕ 

ᐅᐸᓗᖓᐃᔭᐅᑎᒃᓴᕆᓂᐊᖅᑕᖏᖕᓂᑦ ᐸᕐᓇᐅᑎᓂᒃ. 

ᐊᐱᕆᔪᒪᔭᒃᑲ ᑖᒃᑯᐊ ᐃᖅᑲᓇᐃᔭᖅᑐᓕᕆᔨᒃᑯᑦ 

ᐱᖃᓯᐅᔾᔨᓯᒪᖕᒪᖔᑕ ᑕᒪᑐᒧᖓ ᐱᔾᔪᑕᐅᔪᒥᒃ 

ᐊᒡᓚᒡᕕᖓᑕ ᐃᓗᐊᓂ ᐅᖃᐅᓯᖃᖅᑎᓪᓗᒋᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑖᔅᓱᒥᖓ 

ᐊᐱᕆᒋᐊᕋᕕᑦ. ᑖᓐᓇ (ᑐᓵᔨᑎᒎᓕᖅᑐᖅ) 

ᐅᐸᓗᖓᐃᔭᐅᑎ ᐸᕐᓇᐅᑎ ᒫᓐᓇ ᕿᒥᕐᕈᓇᒃᑕᕗᑦ,  

ᐃᖅᑲᓇᐃᔭᖃᑎᒋᓂᐊᖅᑕᕗᑦ ᐊᔾᔨᒌᓐᖏᑦᑐᑦ 

ᐱᓕᕆᕕᐅᔪᑦ ᐅᖃᖅᑲᐅᒐᒪ ᐃᓇᒃᑎᖃᑦᑕᕐᓗᑕᓗ 

ᒪᓕᒐᓕᐅᖅᑎᑐᐃᓐᓇᕐᓂᑦ ᐅᖃᐅᓯᕆᔭᐅᓕᖅᑎᓪᓗᒍ 

ᓂᓪᓕᖃᑦᑕᕈᓐᓇᕐᓂᐊᕐᒪᑕ. ᐊᓯᖏᑦ ᐃᑲᔪᕈᑎᑦ,  

ᑕᒪᒃᑯᐊ ᑐᓴᒐᒃᓴᑦ ᓇᑭᒃᑭᐊᖅ ᐱᓐᓂᕐᒪᖔᖅᐱᐅᒃ 

ᖃᐅᔨᒪᓐᖏᖦᖢᖓ ᑭᓯᐊᓂ ᖃᐅᔨᒪᓐᖏᑦᑎᐊᕋᒃᑭᑦ 

ᐅᖃᐅᓯᕆᔭᑎᑦ. ᐅᖃᐅᓯᖃᓕᕋᐃᒐᑦᑕ 

ᑎᑭᑲᐃᓐᓇᐸᑦᑐᓂᒃ ᐋᓐᓂᐊᓯᐅᖅᑎᓂᒃ ᐅᕝᕙᓘᓐᓃᑦ 

ᐋᓐᓂᐊᖅᑐᓕᕆᔨᓂᒃ ᑎᑭᑉᐸᓪᓕᐊᔪᓂᒃ, 

ᑖᐅᕗᖓᓕᒫᖅ ᐃᑲᔫᓯᐊᖅᐸᓐᖏᑦᑐᑦ ᓲᕐᓗ 

ᐃᖅᑲᓇᐃᔭᐃᓐᓇᖅᑐᑎᑐᑦ. ᑕᒪᓐᓇ 

ᐃᓱᒪᒋᔭᐅᔭᕆᐊᖃᕐᒥᔪᖅ.  

 

ᐊᒻᒪᓗᑦᑕᐅᖅ, ᐅᖃᕈᒪᖕᒥᔪᖓ 

ᐅᖃᐅᓯᕆᒃᑲᓐᓂᕐᓂᐊᒥᔭᕗᑦ ᑕᒪᓐᓇ 

ᐅᐸᓗᖓᐃᔭᐅᑎᓕᐅᕆᔭᐅᓂᐊᖅᑐᒧᑦ ᐸᕐᓇᐅᑎᒃᓴᖅ 

ᐊᒡᒋᖅᑐᓂᒃ ᐱᓇᓱᐊᕈᓯᓂᑦ. (ᑐᓵᔨᑎᒎᕈᓐᓃᖅᑐᖅ)  

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂ ᑭᖑᓪᓕᖅᐹᕐᓗ 

ᐃᓚᒋᐊᕈᑦ, ᒥᔅᑕ ᓚᐃᑦᓯᑑᓐ. 

 

ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒫᓐᓇᕋᑖᖅ, ᓄᓇᕗᑦ ᒐᕙᒪᒃᑯᖏᑦ ᓴᖅᑭᑦᑎᓚᐅᕐᒪᑕ 

ᑐᒃᓯᕋᐅᑎᓂᒃ ᐱᔪᒪᓇᓱᒍᑎᓂᒃ ᓄᓇᕗᑦ 

ᒐᕙᒪᒃᑯᖏᑕ ᑮᓇᐅᔾᔭᒃᓵᖏᑦ ᐊᒻᒪ ᐃᖅᑲᓇᐃᔮᑦ  

ᓇᓗᓇᐃᖅᑕᐅᓂᖏᓐᓄᑦ ᕿᒥᕐᕈᓇᒃᑕᐅᑎᓪᓗᒋᑦ.  

 

ᐅᖃᖅᑏ, ᑐᕌᒐᒃᓴᖏᑦ ᐃᓗᐃᑦᑑᓈᖅᓯᒪᔪᑦ 

ᑮᓇᐅᔾᔭᒃᓵᓄᑦ ᕿᒥᕐᕈᓇᒃᑕᐅᔪᒪᔪᑦ ᐱᖃᓯᐅᔾᔨᓯᒪᕗᑦ 

ᖃᐅᔨᓴᐃᓂᕐᒥᒃ ᓄᓇᕗᑦ ᒐᕙᒪᒃᑯᖏᑕ 

ᑮᓇᐅᔾᔭᒃᓵᖏᑦ ᓇᓃᓕᕐᒪᖔᑕ ᐊᓯᖏᓐᓄᑦ ᑲᓇᑕᐅᑉ 

ᐊᒡᒍᖅᑐᕐᓯᒪᓂᖏᓐᓂ ᐊᒻᒪ ᐅᑭᐅᖅᑕᖅᑐᕐᒥ 

ᒐᕙᒪᐅᔪᓄᑦ, ᐊᑐᓕᖁᔭᓕᐅᕐᓗᑎᒃ ᓄᓇᕗᑦ 

ᒐᕙᒪᒃᑯᖏᑦ ᓇᓗᓇᐃᖅᓯᖁᓪᓗᒋᑦ ᐃᖅᑲᓇᐃᔮᑦ  

ᐃᓚᒋᐊᕈᑎᒃᓴᓂᒃ ᐊᓯᖏᓐᓄᑦ ᑮᓇᐅᔾᔭᒃᓵᖏᓐᓄᑦ.  

 

ᐅᖃᖅᑏ, ᑖᒃᑯᐊ ᕿᒥᕐᕈᓂᐅᓂᐊᖅᑐᑦ 

ᓇᓗᓇᐃᖅᓯᓯᒪᖕᒪᑕ ᒫᓐᓇ ᑮᓇᐅᔾᔭᒃᓵᕆᔭᐅᔪᑦ 

ᖃᓄᑎᒋ ᐊᔾᔨᒌᓐᖏᓐᓂᖃᕐᒪᖔᑕ ᐊᓯᖏᓐᓄᑦ 

ᒐᕙᒪᐅᔪᓄᑦ ᐊᒻᒪᓗ ᐊᓯᖏᓐᓄᑦ ᑎᒥᐅᔪᓄᑦ 

ᓄᓇᕗᒻᒥ, ᑭᓯᐊᓂ ᐅᖃᖅᓯᒪᓐᖏᑦᑐᖅ... 

ᓇᓗᓇᐃᖅᓯᓯᒪᓐᖏᑦᑐᖅ ᑐᑭᑖᕈᑎᖏᓐᓂ 

ᐅᕝᕙᓘᓐᓃᑦ ᐃᓚᒋᐊᕈᑎᓂ ᐱᖃᓯᐅᑎᓗᑎ ᐃᓗᐊᓂ 

ᕿᒥᕐᕈᓂᐅᔪᑦ ᐃᑲᔫᓯᐊᓂ ᑐᓂᔭᐅᔪᓂ 

ᑎᑭᑲᐃᓐᓇᐸᑦᑐᓄ ᐃᖅᑲᓇᐃᔭᖅᑎᓄᑦ ᐊᒻᒪ 

ᐊᑦᑐᖅᑕᐅᓂᖏᓐᓄᑦ ᐊᑦᑐᖅᑕᐅᔪᑦ 

ᓴᓐᖐᓕᖅᐸᓪᓕᐊᓂᐅᔪᒧᑦ ᓄᖅᑲᑎᑦᑎᓂᕐᒥ. 

ᑐᑭᓯᑎᑕᐅᒋᐊᕈᒪᔪᖓ ᑕᒪᓐᓇ ᐱᒻᒪᕆᐅᔪᖅ 

ᐱᖃᓯᐅᔾᔭᐅᓂᐊᕐᒪᖔᖅ ᕿᒥᕐᕈᓂᐅᓛᖅᑐᒥᒃ 

ᐃᓗᓕᖅᑐᔪᒥᒃ ᑮᓇᐅᔾᔭᔅᓵᓂᒃ ᕿᒥᕐᕈᓂᕐᒥ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ, ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑖᔅᓱᒥᖓ 

ᐊᐱᕆᒋᐊᕋᕕᑦ. (ᑐᓵᔨᑎᒍᓕᖅᑐᖅ) ᒫᓐᓇᐅᔪᖅ 

ᐅᖃᐅᓯᕆᔭᕗᑦ ᑮᓇᐅᔾᔭᒃᓵᕆᔭᐅᔪᖅ 

ᕿᒥᕐᕈᓇᒃᑕᐅᔾᔪᑎᖓᓂᒃ 

ᐅᖃᐅᓯᖃᖅᐸᓪᓕᐊᓕᖅᑐᒍᑦ.  

 

ᐄ, ᑖᒃᑯᐊ ᐃᖅᑲᓇᐃᔭᖅᑐᓕᕆᔨᒃᑯᑑᓐᖏᒻᒪᑕ  

ᑕᒪᑐᒥᖓ ᐱᓕᕆᐊᖃᖅᑐᑦ. ᐃᓱᒪᒋᔭᕆᐊᖃᕐᒥᔭᕗᑦ 

ᑭᖑᓪᓕᕐᒥ ᓄᓇᕗᒻᒥ ᐃᖅᑲᓇᐃᔭᖅᑏᑦ 

ᑲᑐᔾᔨᖃᑎᒌᖏᑦᑕ ᐊᖏᖃᑎᒌᒍᑎᖓ 

ᐱᓕᕆᐊᕆᓂᐊᕐᒥᔭᕗᑦᑕᐅᖅ, ᑕᒪᒃᑯᐊ 

ᐃᓱᒪᒋᔭᕆᐊᖃᕐᒥᔭᕗᑦ.  

 

ᑭᓯᐊᓂᓕ, ᑮᓇᐅᔾᔭᒃᓵᖏᑦ ᕿᒥᕐᕈᔭᐅᕙᓪᓕᐊᕗᑦ 

ᒫᓐᓇᐅᔪᖅ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, ᒥᔅᑕ ᖃᕝᕕᒃ. 

 

ᐊᐱᖅᑯᑦ 449 - 6(2): ᕼᐋᒻᒪᓚᒃᑯᑦ 

ᓄᓇᓯᐅᑎᖃᕐᕕᖏᓐᓄᑦ ᐱᓇᓱᐊᒐᖅ 

(ᖃᕝᕕᒃ) 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒋᓂᐊᖅᑕᕋ ᐅᓪᓛᖅ ᒥᓂᔅᑕᒧᑦ ᓄᓇᓕᖕᓄᑦ 

ᒐᕙᒪᒃᑯᓐᓄᓪᓗ ᐱᔨᔅᓯᖅᑎᒃᑯᓐᓄᑦ 

ᐊᐱᕆᓂᐊᖅᑐᖓ. ᒥᓂᔅᑕ ᖃᐅᔨᒪᖕᒪᑦ ᑖᓐᓇ 

ᐱᓕᕆᕕᖓᑦᑕ ᑖᒃᑯᓄᖓ 

ᓄᓇᓯᐅᑎᖃᕐᕕᖃᖅᑎᑦᑎᓂᕐᒧᑦ 

ᑮᓇᐅᔭᖃᖅᑎᑦᑎᖃᑦᑕᕐᒪᑕ ᕼᐋᒻᒪᓚᐅᔪᓂᑦ ᐊᒻᒪᓗ 

ᓄᓇᓯᐅᑎᓂᒃ ᐃᓂᒃᓴᐅᔪᓂᒃ. 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᑲᔪᖅᑐᖅᑎᐊᖅᑕᕋ ᑕᒪᓐᓇ.  

 

ᐊᕐᕌᓂ ᐊᐱᕆᒐᒪ ᑕᒪᔅᓱᒪ ᒥᔅᓵᓄᑦ ᐅᑭᐊᒃᓵᒃᑯᑦ 

ᑲᑎᒪᑎᓪᓗᑕ, ᒥᓂᔅᑕ ᐅᖃᓚᐅᖅᓯᒪᔪᖅ ᓴᓂᑭᓗᐊᕐᒥ 

ᕼᐋᒻᒪᓚᒃᑯᖏᑦ ᑐᓂᓯᓚᐅᕐᒪᑕ ᑖᒃᑯᓄᖓ 

ᑐᒃᓯᕋᐅᑎᓕᐅᖅᖢᑎᑦ ᑕᒪᔅᓱᒧᖓ ᐱᓕᕆᐊᖑᔪᒥᒃ  

$39,950-ᓂᑦ ᑐᒃᓯᕌᖅᖢᑎᑦ 

ᑎᑎᕋᐅᔭᖅᑕᐅᓂᖓᓄᑦ ᐊᖏᖅᑕᐅᓯᒪᓪᓗᑎᒃ 

ᓄᓇᓯᐅᑎᒃᑯᕕᒃ. 

 

ᒥᓂᔅᑕ ᑐᓴᖅᑎᑦᑎᔪᓐᓇᖅᐹ ᖃᓄᐃᓕᖓᓕᕐᒪᖔᖅ 

ᑖᓐᓇ ᑖᔅᓱᒧᖓ ᑐᒃᓯᕋᐅᑕᐅᓚᐅᖅᑐᖅ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᖕᓄᑦ 

ᒐᕙᒪᒃᑯᓐᓄᓪᓗ ᐱᔨᔅᓯᖅᑎᒃᑯᓐᓄᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐅᖃᖅᑏ. ᓴᓂᑭᓗᐊᕐᒥ ᑖᒃᑯᐊ ᓄᓇᓯᐅᑎᒃᑯᕕᖓᓄᑦ 

ᑐᒃᓯᕋᐅᑎ, ᑖᓐᓇ ᐸᕐᓇᐃᔾᔪᑏᑦ ᐃᓗᐊᓃᑦᑐᖅ ᓱᓕ 

ᐊᒻᒪᓗ ᑮᓇᐅᔭᖅᑖᒃᑲᓐᓂᕐᒪᑦ.  

 

ᐱᖃᑖ, ᒪᓕᒃᓯᒪᓂᐊᖅᑐᖅ ᖃᓄᐃᓐᓂᕆᔭᖓ 

ᖃᐅᔨᓴᖅᑕᐅᑦᑎᐊᓚᐅᖅᑎᓪᓗᒍ ᐃᓘᓐᓇᖓ 

ᐸᕐᓇᐅᑎ. ᐊᒻᒪᓗᑦᑕᐅᖅ, ᑖᓐᓇ ᐱᓕᕆᐊᖑᔪᖅ 

ᐃᓛᒃᑰᖅᑕᕐᓗᓂ ᐱᓕᕆᔭᐅᕙᓪᓕᐊᓂᐊᖅᑐᖅ. 

ᐊᑕᐅᓯᖅ ᐊᕐᕌᖑ ᐸᕐᓇᐅᑎᖓᓂ, ᐊᒻᒪᓗ 

ᐊᕐᕌᒎᓕᕐᒥᑉᐸᑦ ᑎᑎᕋᐅᔭᖅᑕᐅᓂᖓ ᐊᒻᒪᓗ ᐊᕐᕌᒍ 

ᓄᑖᖅ ᓴᓇᔭᐅᑦᑕᓕᖅᑯ. 

 

ᒫᓐᓇᐅᔪᕐᓕ, ᐸᕐᓇᐅᑎᖓᓃᓕᖅᑯ ᐊᒻᒪᓗ  

ᓂᕆᐅᑉᐳᒍᑦ ᓯᕗᒧᐊᑦᑎᐊᖁᓪᓗᒍ ᓴᓂᑭᓗᐊᕐᒥ.  

ᑐᒃᓯᕋᐅᑎᓂᒃ ᐊᓯᖏᑦᑕᐅᖅ ᓄᓇᓕᐅᔪᑦ  

ᑐᒃᓯᕋᕐᒥᔪᑦᑕᐅᖅ ᕼᐋᒻᒪᓚᒃᑯᖏᑦᑕᐅᖅ ᓄᓇᓕᐅᔪᑦ 

ᐃᖅᑲᓇᐃᔭᖃᑎᒋᔭᕗᑦ ᓄᓇᓯᐅᑎᒃᑯᕕᖕᓂᑦ 

ᑐᒃᓯᕋᐅᑎᓕᐅᖅᓯᒪᓪᓗᑎᑦ ᐊᒻᒪᓗ 

ᐱᔪᓐᓇᖅᓯᑐᐊᕈᑦᑕ ᐱᓕᕆᔪᒪᓪᓗᑕ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ):  ᓯᕗᓪᓕᖅᐹᒥᒃ ᐃᓚᒋᐊᕈᑏᑦ, 

ᒥᔅᑕ ᖃᕝᕕᒃ. 

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑐᑭᓯᐅᒪᒐᒪ ᓴᓂᑭᓗᐊᕐᒥᐅᑦ ᕼᐋᒻᒪᓚᖓᑦ 

ᑭᓐᖒᒪᑦᑎᖕᒪᑕ 7-ᓄᑦ ᐃᓂᖃᕈᓐᓇᖅᑐᓂᑦᑦ 

ᓄᓇᓯᐅᑎᒃᑯᕕᖕᒥᑦ, ᑭᓯᐊᓂ ᑮᓇᐅᔭᖃᖅᑎᑕᐅᔪᑦ 

6−ᖏᓐᓇᕐᓄᑦ ᐃᓂᖃᖅᑐᒥ. ᒥᓂᔅᑕ ᐊᖏᕈᓐᓇᖅᐹ 

ᐱᓕᕆᕕᖓ ᕼᐋᒻᒪᓚᒃᑯᑦ ᕿᒥᕐᕈᓇᖃᑎᒋᓗᓂᐅᒃ 

ᑐᕌᒐᒃᓴᖓᑦ ᓄᓇᓖᑦ ᐱᔪᒪᔭᖏᖕᓂᑦ 

ᑐᓂᔭᐅᔪᓐᓇᖁᓪᓗᒋᑦ ᐊᑐᕆᐊᖃᖅᑕᖏᖕᓂᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓄᓇᓕᖕᓄᑦ ᒐᕙᒪᒃᑯᓐᓄᓪᓗ 

ᐱᔨᔅᓯᖅᑎᒃᑯᓐᓄᑦ ᒥᓂᔅᑕᕆᔭᐅᔪᖅ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐅᖃᖅᑏ. ᑖᓐᓇ ᓄᑖᖅ ᓄᓇᓯᐅᑎᓄᑦ 

ᓄᖅᑲᖓᕝᕕᖕᓄᑦ ᐱᓕᕆᐊᒃᓴᖅ, ᖃᐅᔨᒪᔪᒍᑦ 

ᖁᕕᐊᓇᖅᑐᖅ ᐱᔪᒪᓂᕐᓗ Hᐋᒻᒪᓚᐅᔪᑦ 

ᐱᖁᑎᑖᕐᓗᑎᒃ ᓄᓇᓯᐅᑎᓄᑦ ᓄᖅᑲᖓᕝᕕᖕᓄᑦ 

ᐱᔭᕆᐊᓕᖕᓂᑦ. ᖃᐅᔨᒪᔪᒍ ᐃᓚᖏᑦ 

ᐱᑕᖃᕆᐊᖃᕐᒪᑕ ᒫᓐᓇᐅᔪᖅ ᓴᖅᑭᔮᖅᑐᓂᒃ 

ᓄᓇᓕᓐᓂ.  

 

ᑖᒃᑯᐊ ᑮᓇᐅᔭᐃᑦ ᓴᖅᑭᖃᑦᑕᖅᑕᕗᑦ 

ᐊᑐᑦᑎᐊᕋᓱᑉᐸᑉᐸᕗᑦ ᑮᓇᐅᔭᖁᑎᕗᑦ ᐊᒻᒪᓗ 

ᕿᒥᕐᕈᓪᓗᒋᑦ ᑐᔅᓯᕋᐅᑎᐅᔪᑦ ᐸᕐᓇᐅᑎᖃᖅᑯᒍᑦ 6-

ᓂᑦ ᐃᓂᖃᕈᓐᓇᖅᑐᒥ ᓄᓇᓯᐅᑎᒃᑯᕕᒻᒥ 

ᐅᕝᕙᓘᓐᓃᑦ 3-ᓂᒃ ᐃᓂᖃᕈᓐᓇᖅᑐᓂ 

ᓄᓇᓯᐅᑎᒃᑯᕕᒻᒥ, ᐊᒥᓲᕗᑦ ᓄᓇᓕᐅᔪᑦ... 9−ᖑᕗᑦ 

ᓄᓇᓖᑦ ᑐᓂᓯᓯᒪᔪᑦ ᑐᒃᓯᕋᐅᑎᓂᒃ ᑖᔅᓱᒧᖓ 

ᑐᒃᓯᕋᐅᑎᓂᒃ ᒫᑦᓯ 2023−ᒧᑦ. 

ᐱᓕᕆᖃᑎᒋᓂᐊᖅᑕᕗᑦ ᓴᓂᑭᓗᐊᑉ ᕼᐋᒻᓚᒃᑯᖏᑦ 

ᖃᐅᔨᓇᓱᐊᕐᓗᑕ ᖃᓄᖅ ᓈᒻᒪᒃᑲᔭᕐᒪᖔᑕ 

ᑮᓇᐅᔭᐃᑦ ᓴᖅᑭᕈᓐᓇᖅᑕᕗᑦ ᑕᕝᕘᓇ ᐱᓕᕆᐊᒃᑯᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂᑦ ᑭᖑᓪᓕᖅᐹᒥᓗ 

ᐃᓚᒋᐊᕈᑎ, ᒥᔅᑕ ᖃᕝᕕᒃ. 

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ 

ᖃᐅᔨᒪᖕᒪᑦ, ᐱᓕᕆᕕᖓᑦ 2023-24-ᒧᑦ 

ᐊᑭᑐᔪᖅᑐᕈᑎᒃᓴᓄᑦ ᒥᒃᓴᐅᓴᓚᐅᕐᒪᑕ $4 

ᒥᓕᐊᓐᓂᒃ ᑮᓇᐅᔭᓂᑦ ᐱᖃᓯᐅᔾᔨᓪᓗᑎᒃ 

ᕼᐋᒻᒪᓚᒃᑯᑦ ᓄᓇᓯᐅᑎᖃᕐᕕᐅᔪᓄᑦ 

ᓴᓇᔾᔪᑕᐅᓂᐊᖅᑐᖅ.  

 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᕐᕌᓂ ᐅᑭᐊᔅᓵᖅ ᑲᑎᒪᑎᓪᓗᑕ ᒥᓂᔅᑕ 

ᐅᖃᓚᐅᖅᓯᒪᔪᖅ “ᐱᓕᕆᕕᖓᒎᖅ ᐅᖃᖃᑎᖃᕐᒪᑕ 

ᓄᓇᓕᓐᓂ ᐊᐅᓚᑦᑎᔨᐅᔪᓂᒃ ᑕᒪᓐᓇ 

ᐋᖅᑭᒋᐊᖅᑕᐅᖁᓪᓗᒍ ᐱᓕᕆᐊᖑᔪᖅ.” ᖁᔭᒋᔭᕋ 

ᒥᓂᔅᑕ ᓈᓚᒍᒪᑦᑎᐊᕐᒪᑦ ᑐᓴᖅᑕᓂᑦ ᓄᓇᓕᓐᓂᑦ. 

  

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᐃᑦᑐᓂᑦ 

ᐋᖅᑭᒋᐊᕈᑎᓂᑦ ᐊᓯᔾᔩᓯᒪᖕᒪᖔᑕ ᐱᓕᕆᐊᖑᔪᒧᑦ  

ᑖᒃᑯᐊ ᑐᓴᕋᓱᐊᕐᓂᖃᓚᐅᖅᑎᓪᓗᒋᑦ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᖕᓄᑦ 

ᒐᕙᒪᒃᑯᓐᓄᓪᓗ ᐱᔨᔅᓯᖅᑎᒃᑯᓐᓄᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 

ᐅᖃᖅᑏ. ᒪᓕᒐᓕᐅᖅᑎ ᖁᔭᓐᓇᒦᖅᐸᕋ 

ᐊᐱᖅᑯᑎᖓᓄᑦ. ᐅᖃᖅᑏ, ᐱᓕᕆᕕᕗᑦ 

ᐃᖅᑲᓇᐃᔭᖅᑎᖏᓪᓗ ᐃᖅᑲᓇᐃᔭᖃᑎᖃᖅᑯᑦ  

ᓄᓇᓖᑦ ᒐᕙᒪᖏᖕᓄᑦ ᐃᖅᑲᓇᐃᔭᖅᑎᖏᓐᓂᑦ, 

ᑕᒪᔅᓱᒧᖓ, ᐊᒻᒪᓗᑦᑕᐅᖅ ᑎᑎᕋᖅᑎᖏᑦ 

ᕼᐋᒻᒪᓚᒃᑯᑦ ᑖᔅᓱᒥᖓ ᐱᓕᕆᖃᑎᒋᔭᐅᓚᐅᖅᑐᖅ 

ᖃᓄᖅ ᑕᒪᑐᒧᖓ ᐱᓕᕆᔾᔪᑎᐅᔪᖅ 

ᐃᑲᔪᕈᓐᓇᕐᓂᐊᕐᒪᖔᖅ ᑭᓐᖒᒪᔭᐅᔪᓂᒃ ᓄᓇᓕᖕᓄᑦ. 

 

ᐃᓗᓕᑯᓘᔭᖏᑦ ᖃᓄᖅ ᑕᒪᓐᓇ 

ᐋᖅᑭᒋᐊᖅᑕᐅᓚᐅᕐᒪᖔᖅ, ᐃᓗᓕᑯᓘᔭᖏᑦ 

ᐱᓯᒪᓐᖏᓐᓇᒃᑭᑦ ᑭᓯᐊᓂ 

ᐅᑎᕐᕕᒋᔪᒪᑐᐃᓐᓇᕋᔭᖅᑕᕋ ᒪᓕᒐᓕᐅᖅᑎ ᐊᒻᒪᓗ 

ᐆᒃᑑᑎᖃᕐᓗᖓ ᖃᓄᖅ ᐃᓚᖏᑦ ᑐᓴᖃᑦᑕᖅᑕᕗᑦ 

Hᐋᒻᒪᓚᒃᑯᓐᓂᑦ ᐃᑲᔪᖅᑕᐅᖃᑦᑕᕐᒪᖔᑦᑕ ᑕᒪᓐᓇ 

ᐱᐅᓯᕚᓪᓕᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅ ᓄᑕᕋᖅ. 

 

ᐊᐱᖅᑯᑦ 450 - 6(2): ᐊᖏᓕᒋᐊᖅᑕᐅᓂᖓ 

ᐊᖏᕐᕋᒥ ᐃᓄᑐᖃᐃᑦ ᐱᔨᑦᑎᕋᖅᑕᐅᓂᖏᑦ 

(ᓄᑕᕋᖅ) 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᖑᔪᖅ 

ᐊᐱᖅᓱᕐᓂᐊᖅᑕᕋ ᐋᓐᓂᐊᖃᕐᓇᓐᖏᑦᑐᓕᕆᔨ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᓄᓇᕗᒻᒥ ᑕᐃᒪ 

ᓄᓇᖃᖅᑐᐃᑦ ᓄᓇᓕᖏᓐᓂᒃ 

ᐃᓐᓇᒃᑯᕕᖃᓐᖏᑦᑐᐃᑦ ᐃᓱᒫᓘᑎᖃᓕᕐᖓᑕ 

ᐃᓐᓇᖏᑦ ᖃᓄᐃᓕᖓᓂᐊᓕᕋᓗᐊᕐᒪᖔᑕ. 

ᐊᖏᕐᕋᒥ ᐱᔨᑦᑎᕋᖃᑦᑕᕐᓂᖅ ᐱᒻᒪᕆᓪᓚᕆᐊᓗᒻᒥᒃ 

ᐃᑲᔪᕐᓂᖃᖃᑦᑕᕐᖓᑦ ᐃᓐᓇᑐᖃᕐᓂᑦ 

ᐊᖏᕐᕋᖅᓯᒪᐃᓐᓇᕈᓐᓇᑎᑦᑎᕙᑦᑐᑎᒃ 

ᐃᓐᓇᕈᖅᐸᓪᓕᐊᒐᓗᐊᖅᑎᓪᓗᒋᑦ. 

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᖃᓄᐃᓕᐅᖅᓯᒪᒻᒪᖔᑦ 

ᐱᓕᕆᕕᖓ ᐱᐅᓯᕚᓪᓕᑎᑦᑎᒐᓱᐊᕐᓗᑎᒃ ᓄᓇᕗᒻᒥ 

ᐊᖏᕐᕋᒥ ᐱᔨᑦᑎᕋᕐᓂᐅᖃᑦᑕᖅᑐᓂᒃ, ᐱᐅᓂᖅᓴᒃᑯᑦ 

ᐃᑲᔪᖃᑦᑕᖁᓪᓗᒋᑦ ᐃᓐᓇᑐᖃᕐᓂᒃ ᐃᓚᖏᓐᓂᓪᓗ 

ᓄᓇᓕᕋᓛᖑᓂᖅᓴᐅᔪᓂᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᖅ 

ᐋᓐᓂᐊᖅᑕᐃᓕᓕᕆᔨᒃᑯᓐᓄᑦ, ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

ᒪ’ᓈᖅᐸᕋ ᒪᓕᒐᓕᐅᖅᑎ ᑕᒪᑐᒥᖓ ᐊᐱᖅᓱᕐᒪᑦ. 

ᓯᕗᓪᓕᖅᐹᒥᒃ ᐃᓕᑕᕆᖢᐊᖅᓱᒋᑦ ᐱᓕᕆᔨᒋᔭᕗᑦ 

ᓄᓇᕗᑦ ᐃᓗᐊᓂ ᓄᓇᓕᖕᓂ ᐊᖏᕐᕋᒥ 

ᑲᒪᔨᐅᓂᕐᒧᑦ ᐱᓕᕆᐊᖃᖅᑐᑦ. 

ᐊᔪᓐᖏᑐᕐᔪᐊᖑᒻᒪᑕᐃᓛᒃ ᐊᒻᒪ ᓴᐱᓕᓱᐃᑦᑑᑉᓗᑎᑦ 

ᐃᓄᑐᖃᕐᓂᒃ ᐅᕝᕙᓘᓐᓃᑦ ᑎᒥᒻᒥᒍᑦ ᐊᔪᕈᑎᓕᖕᓂᒃ 

ᐃᑲᔪᕈᐊᕐᓂᕐᒥᒃ ᑎᒍᒥᐊᓪᓚᕆᒻᒪᑕ.  

 

ᐅᖃᖅᑎᑦᓯᔩ, ᑖᒻᓇ ᓇᐅᒃᑯᑦ 

ᓴᓐᖏᓕᖅᑎᒃᑲᓐᓂᕆᐊᖅᑑᓪᓗᐊ’ᒪᖔᑉᑎᒍᑦ 

ᓇᓗᓇᐃᔭᐃᓯᒪᔪᒍᑦ ᑕᒪᑐᒥᖓ ᕿᒥᕐᕈᓂᖃᕈᐊᖅᖢᑕ 

(ᑐᓵᔨᑎᒎᓕᖅᑐᖅ) ᐱᓕᕆᕝᕕᑦᑕ ᐸᕐᓇᐅᑎᒋᔭᑦᑕ 

(ᑐᓵᔨᑎᒎᕈᓐᓃᖅᑐᖅ) ᐃᓗᐊᓂ. ᑕᒪᓐᓇ ᒫᓐᓇ 

ᐃᖏᕐᕋᓂᖃᖅᑑᒐᓗᐊᖅ ᖃᓄᖅ ᕿᒥᕐᕈᔭᐅᓂᖓ,   

ᐊᒻᒪᓗᑦᑕᐅᖅ ᐅᖃᐅᓯᕆᕈᐊᖅᖢᒍ ᒐᕙᒪᓕᕆᔨᒃᑯᑦ 

ᐱᓕᕆᐊᕆᔭᖓᑦ ᒫᓐᓇ ᐃᓄᑐᖃᕐᓄᑦ ᑐᕌᖓᔪᖅ.  

 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, ᐊᓯᐊᑦᑕᐅᖅ ᑕᕝᕙ 

ᐱᒋᐊᖅᑎᑕᐅᓯᒪᒻᒥᔪᖅ ᐃᓐᓇᑐᖃᕐᓄᑦ 

ᑐᑭᒧᐊᒍᑎᔅᓴᖓᓂᒃ ᐱᕙᓪᓕᐊᑎᑦᑎᓂᖅ 

ᒐᕙᒪᓕᕆᔨᒃᑯᑎᒍᑦ, ᑕᐃᑲᓂ 

ᐳᓚᕋᖅᑐᖃᖃᑦᑕᖅᑐᓂ ᐃᓐᓇᑐᖃᕐᓂᒃ 

ᕿᒥᕐᕈᓪᓗᑎᒃ ᓇᐅᒃᑯᓪᓗ ᐊᓪᓗᖅᑕᐅᓯᒪᔪᖃᕐᒪᖔᖅ 

ᐱᔨᑦᑎᕋᐅᑎᓂᒃ ᖃᐅᔨᓴᖅᑐᑎᑦ. ᐊᖏᕐᕋᒥᓗ 

ᐱᔨᑦᑎᕋᕐᓂᖅ ᑖᓐᓇ ᐃᓚᒋᔭᐅᓪᓗᓂ. ᑖᓐᓇ 

ᖁᕕᐊᓇᓪᓚᕆᒻᒪᓂᓛᒃ ᐱᓕᕆᔭᐅᖃᑦᑕᕐᓂᖓ.  

 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑰᓪᓗᑕ ᖃᓄᒃᑲᓂᕐᓗ 

ᐃᓚᒍᓐᓇᕐᒪᖔᑦᑎᒍᑦ ᐱᔨᑦᑎᕋᒃᑲᓐᓂᕈᑎᓂᒃ 

ᖃᐅᔨᓴᖃᑦᑕᕐᒥᔭᕗᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, 

ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, 

ᒥᔅ ᓄᑕᕋᖅ.  

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ 

ᒥᓂᔅᑕ. (ᑐᓵᔨᑎᒎᓕᖅᑐᖅ) ᐊᖏᕐᕋᒥᑦ ᐸᖅᑭᓂᖕᒧᑦ 

ᐱᓕᕆᐊᑦ ᓄᓇᕗᒻᒥᑦ ᓄᓇᓕᓕᒫᖏᓐᓂᑦ 

ᐃᖅᑲᓇᐃᔭᖅᑎᖃᑐᐃᓐᓇᓲᑦ 

ᐃᖅᑲᓇᐃᔭᖕᓇᐅᑎᓪᓗᒍ; 9-ᒥᑦ 5-ᒧᑦ. ᐊᒥᓱᑦ 

ᐃᓐᓇᑐᖃᐃᑦ ᐃᑲᔪᖅᑕᐅᕙᓚᐅᖅᐳᑦ ᐅᓐᓄᒃᑯᑦ 

ᐅᕝᕙᓘᓐᓃᑦ ᐃᓛᓐᓂᒃᑯᑦ.  

 

ᐃᓚᖏᓐᓂ ᓄᓇᓕᖕᓂ ᐃᓄᑦᑕᖃᐅᖅᑐᑦ  

ᐱᑎᑦᑎᔪᓐᓇᖅᑐᓂᒃ ᐅᓪᓘᑉ ᐃᓚᐃᓐᓇᖓᓄᑦ 

ᐊᖏᕐᕋᒥ ᑲᒪᓂᕐᒥᒃ, ᑭᓯᐊᓂ ᐱᔭᕆᐊᖃᕋᔭᖅᑐᖅ 

ᓈᒻᒪᒃᑐᒥᒃ ᐱᓕᒻᒪᒃᓴᓂᕐᒥᒃ 

ᐃᖅᑲᓇᐃᔭᓕᓚᐅᓐᖏᓐᓂᕐᓂ. ᒥᓂᔅᑕ 

ᓇᓗᓇᐃᖅᓯᔪᓐᓇᖅᐹ ᐃᓱᒪᒃᓴᖅᓯᐅᕈᑕᐅᓯᒪᖕᒪᖔᑦ 

ᐃᓕᓐᓂᐊᖅᑎᑦᑎᖃᑦᑕᓂᕐᒥᒃ ᐅᕝᕙᓘᓐᓃᑦ 

ᐃᖅᑲᓇᐃᔭᖅᑎᑖᒃᑲᓐᓂᖃᑦᑕᓂᕐᒥᒃ ᐊᖏᕐᕋᒥ 

ᐸᖅᑭᒃᓯᔨᓂᒃ ᓄᓇᓕᖕᓂ ᒥᑭᓐᓂᖅᓴᐅᔪᓂ 

ᐸᖅᑭᔭᐅᓂᖅᓴᐅᖃᑦᑕᕈᓐᓇᕐᓂᐊᕐᒪᑕ ᐃᓐᓇᑐᖃᐃᑦ 

ᐃᓛᓐᓂᒃᑯᑦ ᐱᔭᕆᐊᖃᕐᓂᖅᐹᖑᑎᓪᓗᒋᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᔅᑕ ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

(ᑐᓵᔨᑎᒎᓕᖅᑐᖅ) ᒪᓕᒐᓕᐅᖅᑎᐅᓇ ᓱᓕᔪᖅ 

ᐃᑲᕐᕋᖏᑦ ᑖᒃᑯᐊ ᐅᖃᐅᓯᕆᕋᑖᖅᑕᖏᑦ ᐊᒻᒪᓗ   

ᕿᒥᕐᕈᒻᒥᔭᕗᑦ ᑖᒃᑯᐊ ᓈᒻᒪᓂᐊᕐᒪᖔᑕ 

ᐱᔨᑦᑎᕋᕈᓐᓇᕐᓗᑎ ᐃᖅᑲᓇᐃᔭᕐᓇᐅᑎᓪᓗᒍ.  

 

ᐊᒻᒪᑦᑕᐅᖅ ᐱᓇᓱᐊᕈᓯᐅᑉ ᓄᓐᖑᐊᓂ, ᓄᓐᖑᐊᓂ 

ᐃᖅᑲᓇᐃᔭᖅᑐᖃᖅᐸᓐᖏᒻᒪᑦ ᑖᓐᓇᑦᑕᐅᖅ 

ᐃᓚᒋᐊᖅᑕᐅᒍᑎᒋᒋᐊᖓ ᐃᓱᒪᒋᔭᕗᑦ. 

 

ᑖᓐᓇᓕ ᐱᓕᒻᒪᔅᓴᐃᓂᖅ ᐃᓕᓴᑎᑦᑎᓂᖅ ᐱᓪᓗᒍ, 

ᓄᓇᕗᒻᒥ ᓯᓚᑦᑐᓴᕐᕕᑯᓐᓂ ᐱᓕᕆᑎᑦᑎᖃᑦᑕᖅᑐᒍᑦ 

ᐊᖏᕐᕋᒥ ᐱᔨᑦᑎᕋᖅᑎᓂᑦ ᐃᓕᓴᑎᑦᑎᖃᑦᑕᖅᑐᑎᒃ 

ᐊᒻᒪᑦᑕᐅᖅ ᐊᖏᕐᕋᒥ ᐃᑲᔪᖅᑎᑐᐃᓐᓇᕐᒥᒃ 

ᐃᑲᔪᖅᑕᐅᑲᓐᓂᕆᐊᓕᓐᓄᑦ. ᑖᓐᓇ 

ᐃᓚᓯᒪᕈᓘᔭᕐᓂᐊᖅᑑᔮᕐᖓᑦ ᐊᔾᔨᒌᓐᖏᑦᑑᓗᓂ 

ᐃᓕᓴᓂᖅ.  

 

ᑖᓐᓇ ᓄᑖᕈᕆᐊᖅᑕᐅᓯᒪᔪᖅ ᐱᓕᕆᐊᖅ ᑕᑯᓇᒻᒪᑦ 

ᑲᑎᖓᓗᓂ ᐊᑐᖅᑕᐅᓂᐊᖅᑐᖅ ᑲᑎᓐᖓᓗᑎᒃ 

ᐊᒻᒪᓗ ᖃᕋᓴᐅᔭᒃᑯᑦ ᐃᓕᓐᓂᐊᕐᓂᖅ. ᑕᒪᓐᓇ 

ᖁᕕᐊᓇᖅᑐᒻᒪᕆᐅᕗᖅ ᐱᒋᐊᕈᑕᐅᔪᖅ 

ᖁᔭᒋᑦᑎᐊᖅᐸᕗᑦ ᓄᓇᕗᒻᒥ ᓯᓚᑦᑐᓴᕐᕕᒃᑯᑦ 

ᐃᑲᔪᖅᑐᐃᓂᖏᓐᓄᑦ ᑕᒪᑐᒥᖓ ᐱᒻᒪᕆᐅᔪᒥᒃ 

ᐱᓕᕆᐊᒥᒃ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, 

ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓᑦ ᐊᒻᒪᓗ 

ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅ ᓄᑕᕋᖅ.  

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᓕᐊᓇᐃᑦ 

ᐱᓕᕆᕙᓪᓕᐊᔪᑦ ᑕᒪᒃᑯᐊ ᓴᖅᑭᐸᓪᓕᐊᓂᐊᖅᑐᑦ.  

 

(ᑐᓵᔨᑎᒎᓕᖅᑐᖅ) ᐃᓚᒌᑦ ᓄᓇᓖᓪᓗ 

ᖁᔭᓕᔪᒻᒪᕆᐅᕗᑦ ᐊᖏᕐᕋᒥ ᐸᖅᑭᔭᐅᓂᕐᒧᑦ 

ᐱᔨᑦᑎᕋᐅᑎᓂᑦ ᐊᑐᐃᓐᓇᐅᔪᓂᑦ ᒫᓐᓇᐅᔪᖅ. 

ᑐᒃᓯᕋᕐᓂᖅ ᐱᔨᑦᑎᕋᐅᑎᒃᑲᓐᓂᕐᓂᒃ 

ᑕᑯᒃᓴᐅᑎᑦᑎᕗᖅ ᑲᔪᓯᑦᑎᐊᕐᓂᖓᓂᒃ 

ᑕᐃᒪᓐᓇᐃᑦᑐᖅ ᐱᓕᕆᐊᒃᓴᖅ.  

 

ᑕᒪᓐᓇ ᐅᕙᓐᓄᑦ ᐅᖃᐅᓯᐅᖃᑦᑕᖅᓯᒪᔫᒐᓗᐊᖅ, 

ᑭᓯᐊᓂ ᐃᓚᖏᑦ ᐋᓐᓂᐊᕕᓕᐊᖃᑦᑕᖅᑐᑦ 

ᐊᖏᕐᕋᒥᓂᒃ ᐸᖅᑭᔭᐅᔭᕆᐊᖃᓪᓚᕆᑦᑐᑦ 

ᕿᐱᓗᒃᑕᐅᖃᑦᑕᕐᒪᑕ 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓚᒥᓄᓪᓘᓐᓃᑦ ᑐᒃᓯᕋᕌᖓᑕ. ᐃᓱᒫᓘᑎᖃᕋᒪ 

ᐱᔨᑦᑎᕋᐅᑎᑦ ᐋᒃᑳᖅᑕᐅᖃᑦᑕᕐᓂᖏᓐᓂᒃ 

ᐱᔨᑦᑎᕋᖅᑎᖃᑦᑎᐊᓐᖏᓐᓂᖏᓐᓄᑦ.  

 

ᒥᓂᔅᑕ ᐊᖏᕈᓐᓇᖅᑳ ᑎᓕᓯᓗᓂ 

ᐃᖅᑲᓇᐃᔭᖅᑎᒥᓂᒃ ᖃᐅᔨᒋᐊᖁᓪᓗᒋᑦ 

ᐊᖏᓪᓕᒋᐊᕆᓂᕐᒥᒃ ᓄᓇᕗᒻᒥ ᐊᖏᕐᕋᒥᒃ 

ᐸᖅᑭᓂᕐᒧᑦ ᐱᓕᕆᐊᓂᒃ, ᐱᓗᐊᖅᑐᒥᒃ ᑕᐃᒃᑯᓇᓂ 

ᓄᓇᓕᓐᓂ ᒫᓐᓇᐅᔪᖅ ᐃᓐᓇᑐᖃᒃᑯᕕᖃᖏᑦᑐᓂᒃ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᔅᑕ ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

(ᑐᓵᔨᑎᒎᓕᖅᑐᖅ) ᐊᒻᒪᓗ ᖁᔭᓐᓇᒦᒃ ᐊᐱᕆᒐᕕᑦ 

ᒪᓕᒐᓕᐅᖅᑎᒥᒃ. ᓄᓇᕗᒻᒥᐅᑦ 

ᐊᖏᖅᑕᐅᖃᑦᑕᖏᓐᓂᖏᓐᓄᑦ ᐊᖏᕐᕋᒥᒃ 

ᐸᖅᑭᔭᐅᓂᕐᒧᑦ, ᑕᒪᓐᓇ ᖃᐅᔨᒋᐊᕈᓐᓇᖅᑕᕋ 

ᐃᖅᑲᓇᐃᔭᖅᑎᒃᑲ ᖃᐅᔨᒋᐊᖁᓪᓗᒋᑦ ᑕᒪᒃᑯᓂᖓ. 

ᐃᖅᑲᓇᐃᔭᖅᑎᑖᒃᑲᓐᓂᕆᐊᖃᕈᑦᑕ, ᓄᓇᓕᓐᓂ, 

ᐆᑦᑑᑎᒋᓗᒍ, ᒥᑦᑎᒪᑕᓕᒃ, ᑕᒪᒃᑯᐊ 

ᐊᒥᓱᕈᒃᑲᓐᓂᕐᒪᑕ, 

ᐃᖅᑲᓇᐃᔭᖅᑎᑖᒃᑲᓐᓂᕈᓐᓇᖅᑐᑎᒃ 

ᐃᖅᑲᓇᐃᔭᖅᑎᒃᑲᓐᓂᐅᔪᓂᒃ. ᑐᓴᕈᒪᒐᔭᖅᐳᖓ 

ᖃᓄᐃᓐᓂᐅᔪᓂᒃ ᐊᒻᒪ ᐃᖅᑲᓇᐃᔭᖅᑏᑦ 

ᖃᐅᔨᒋᐊᖅᑎᓪᓗᒋᑦ ᑕᒪᑐᒥᖓ.  

 

ᐅᖃᖅᑏ, ᒪᓕᒐᓕᐅᖅᑎᐅᑉ ᐊᐱᖅᑯᑎᖓ 

ᐊᓯᐅᔨᓯᒪᒐᒃᑯ, ᒪᒥᐊᑉᐳᖓ, ᑭᓯᐊᓂ ᑕᒪᓐᓇ 

ᐱᒻᒪᕆᐅᒻᒪᑦ ᐊᒻᒪᓗ ᑕᒪᓐᓇ ᕿᒥᕐᕈᑦᑎᐊᖅᐸᕗᑦ. 

ᐅᖃᕈᓐᓇᖅᑐᖓ ᑖᒃᑯᓄᖓᑑᖏᑦᑐᖅ ᓄᓇᓕᓐᓄᑦ 

ᐊᑯᓂᒧᑦ ᐸᖅᑭᕕᖃᓐᖏᑦᑐᓄᑦ ᑭᓯᐊᓂᓕ 

ᑲᑎᒪᔨᑎᒍᑦ, ᐊᖏᖅᓯᒪᒍᓐᓇᖅᑐᖓ ᖃᐅᔨᒋᐊᕐᓗᖓ 

ᒫᓐᓇᐅᔪᖅ ᓈᓴᐅᑎᐅᔪᓂᒃ ᐃᖅᑲᓇᐃᔭᖅᑎᖃᕐᓂᕐᒥᒃ 

ᐊᒻᒪᓗ ᐱᓕᕆᐊᖑᕙᑦᑐᓂᒃ ᐊᒻᒪᓗ 

ᐱᕕᒃᓴᖃᒻᒪᖔᖅ ᕿᓚᒥᐅᔪᒧᑦ 

ᐱᐅᓯᕚᓕᕈᑎᒃᓴᐅᔪᓂᒃ ᐃᑲᔪᖅᓯᒍᑕᐅᓂᐊᖅᑐᓂᒃ 

ᐊᑯᓂᐅᓂᖅᓴᒧᑦ ᐱᓕᕆᐊᖑᕙᓪᓕᐊᔪᖅ 

ᐱᓕᕆᐊᒃᓴᑦᑎᓐᓄᑦ ᐸᕐᓇᐅᑎᑦᑎᓐᓂ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᖃᒪᓂ’ᑐᐊᕐᒧᑦ, ᒥᔅᑕ ᓯᒪᐃᓚᒃ.  

 

ᐊᐱᖅᑯᑦ 451 - 6(2): ᓂᖃᐃᓲᑎᑖᕆᔭᐅᕙᑦᑐᑦ 

ᐊᑭᖏᑦ (ᓯᒪᐃᓚᒃ) 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᓪᓛᒃᑯᑦ ᐃᓘᓐᓇᓯ. ᐅᓪᓛᖅ, ᐊᐱᖅᑯᑎᒃᑲ 

ᑐᕌᖅᑎᒍᒪᓂᐊᖅᑕᒃᑲ ᐃᓄᓕᕆᔨᒃᑯᑦ ᒥᓂᔅᑕᖓᓄᑦ.  

 

ᐅᖃᖅᑏ, ᐊᐃᐳᕈᓪ 1, 2023-ᖑᑎᓪᓗᒍ, ᑖᒃᑯᐊ 

ᐃᑲᔫᓯᐊᖑᔪᓐᓇᖅᑐᐃᑦ 

ᐃᑲᔫᓯᐊᕆᐊᖅᑐᖃᑦᑕᖅᑐᓄᑦ ᑕᖅᑭᑕᒫᖅ 

ᐊᖏᓪᓕᒋᐊᖅᑕᐅᔪᒻᒪᑕ. ᑖᓐᓇ 

ᖁᕕᐊᒋᔭᐅᔪᔅᓴᐅᔪᕗᖅ ᓄᓇᕗᒻᒥᐅᓄᑦ 

ᓂᕆᑎᑦᑎᒐᓱᐊᒡᒐᖃᑦᑕᖅᑐᓄᑦ ᐃᓚᒥᓂᒃ 

ᐊᑭᑦᑐᐸᓪᓕᐊᔪᐊᓘᑎᓪᓗᒋᑦ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᖃᓄᖅ ᐱᓕᕆᕕᖓ 

ᕿᒥᕐᕈᓂᖃᖃᑦᑕᕐᒪᖔᖅ 

ᓂᖃᐃᓲᑎᔅᓴᓕᕆᓂᐅᖃᑦᑕᖅᑐᓂᑦ 

ᐃᑲᔫᓯᐊᓕᕆᓂᐅᖃᑦᑕᖅᑐᓂᑦ, ᖃᑦᑎᕌᖃᑦᑕᕐᓂᖏᑦ 

ᖃᓄᖅ ᐋᖅᑭᑦᑕᐅᖃᑦᑕᖅᑲᑦ ᐊᒻᒪ 

ᐃᓱᒪᒋᔭᐅᖃᑦᑕᕋᓗᐊᖅᑲᑦ ᐊᑭᑐᓂᖏᑦ ᓄᓇᕗᑦ 

ᓄᓇᖏᓐᓂ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓄᓕᕆᔨᒃᑯᓐᓄᑦ, 

ᒥᔅ ᓇᑲᓱᒃ. 

 

ᐊᖓᔪᖅᑳᖅ ᒫᒍᓚ ᓇᑲᓱᒃ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑖᔅᓱᒥᖓ ᐊᐱᕆᒐᕕᑦ. 

ᑕᐃᒃᑯᐊ ᐊᕐᕌᒍᑕᒫᖅ ᑲᑎᒪᓂᖃᓲᖑᒻᒪᑕ 

(ᑐᓵᔨᑎᒎᓕᖅᑐᖅ) ᐊᔪᖅᓴᕈᓐᓃᖅᐸᓪᓕᖅᑎᑦᑎᓂᕐᒧᑦ 

(ᑐᓵᔨᑎᒎᕈᓐᓃᖅᑐᖅ) ᑕᐃᒃᑯᐊᓗ ᓂᖀᑦ ᖃᓄᖅ 

ᐊᑭᖃᕐᒪᖔᑕ ᕿᒥᕐᕈᑎᑦᑎᓲᖑᑦᑕᖅᑯᑦ.  

ᐃᓄᓕᕆᔨᒃᑯᑦ ᓄᓇᓕᓐᓂᓪᓗ ᖃᓄᖅ ᓂᖀᑦ 

ᐊᑭᖏᑦ ᒪᓕᑦᑐᒋᑦ ᕿᒥᕐᕈᐊᖅᑕᐅᓲᖑᑦᑕᕆᕗᑦ 

ᐊᔾᔨᒌᓐᖏᑦᑑᑕᐅᖃᑦᑕᕐᖓᑕ ᑖᒃᑯᐊ.  

 

(ᑐᓵᔨᑎᒎᓕᖅᑐᖅ) ᑎᓴᐅᒪᓕᖅᑲᖓᒻᒪᑕ 

ᐊᕕᑦᑐᖅᓯᒪᔪᑦ ᓄᓇᕗᒻᒥ (ᑐᓵᔨᑎᒎᕈᓐᓃᖅᑐᖅ) 

ᑖᒃᑯᐊ ᐊᕕᑦᑐᖅᓯᒪᓂᖏᑦ ᑕᑯᓐᓇᖅᑐᒋᑦ ᐊᒻᒪᓗ 

ᐊᑭᖓ ᖃᓄᐃᑦᑑᐸᓘᒐᔭᕐᒪᖔᖅ 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

2876 

ᕿᒥᕐᕈᔭᐅᓯᓐᓈᖅᑐᑎᑦ ᑖᒃᑯᐊ ᐊᑭᖏᑦ 

ᐋᖅᑭᓱᖅᑕᐅᕙᑦᑐᑦ.  

 

ᑕᐃᓐᓇ ᓄᑖᖅ ᒫᓐᓇ ᓴᖅᑭᓚᐅᖅᑕᕗᑦ 

ᖁᑦᑎᓂᖅᓴᐅᖁᔭᐅᓚᐅᖅᑑᒐᓗᐊᖅ, ᑭᓯᐊᓂ 

ᖃᑦᑎᐸᓗᓐᓂᒃ ᓈᒻᒪᒃᑲᔭᓐᖑᐊᕐᒪᖔᖅ 34.5%−ᒥ 

ᖁᕝᕙᓯᒋᐊᒃᑲᓂᖅᓯᒪᔪᖅ ᑖᓐᓇ 

ᐃᑲᔫᓯᐊᖑᖃᑦᑕᖅᑐᖅ. ᖁᔭᓐᓈᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, 

ᒥᔅᑕ ᓯᒪᐃᓚᒃ.  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 

ᖁᔭᓐᓇᒦᑦᑕᐅᖅ ᒥᓂᔅᑕ ᑭᐅᒻᒫᖓ. ᐅᖃᖅᑏ, ᐊᕐᕌᒍ 

ᐊᓂᒍᕋᑖᖅᑐᒥᒃ ᐊᒥᓲᓂᖅᓴᕐᔫᔮᓕᕐᖓᑕ 

ᓄᓇᕗᒻᒥᐅᑕᐃᑦ ᐃᓄᐃᑦ ᓱᕈᓰᑦ 

ᓯᕗᓪᓕᐅᑎᑕᐅᑎᓪᓗᒋᑦ ᑐᕌᖅᑕᕆᔭᐅᔪᒥᒃ. 

ᑐᓴᖃᑦᑕᕋᒪ ᐃᓚᒌᑦ ᐅᑕᖅᑭᒻᒪᑕᒎᖅ 

ᐃᑲᔪᖅᓯᑦᑕᐅᔾᔪᑎᒥᒃ ᑎᑎᖅᑲᒥᒃ ᑐᔅᓯᕋᐅᑎᖏᓐᓄᑦ 

ᒪᓕᒋᐊᓕᒻᒥᒃ.  

 

ᑖᒃᑯᐊ ᐃᑲᔪᕈᑕᐅᒍᓐᓇᕐᖓᑕ ᐊᓐᓄᕌᖅᑖᕈᓐᓇᕐᓗᑎᑦ 

ᖁᑦᑕᕕᓐᓂᓪᓗ ᐊᒻᒪᓗ ᐅᐊᓴᕐᕕᓐᓂᑦ ᐊᓪᓛᒃ 

ᐃᓛᓐᓂᒃᑯᑦ ᓂᕿᑖᕈᑎᔅᓴᐅᓗᑎᒃ. ᑭᓯᐊᓂ ᑕᒪᓐᓇ 

ᐱᒋᐊᖃᓪᓚᕆᑦᑐᓄᑦ ᑎᑭᐅᑎᔫᔮᖅᐸᖏᒻᒪᑦ.  

 

ᒥᓂᔅᑕ ᐅᖃᕈᓐᓇᖅᑳ ᖃᓄᖅ ᐃᓄᓕᕆᔨᒃᑯᑦ 

ᐱᓕᕆᔨᖏᑦ ᐱᓕᕆᖃᑦᑕᖅᑲᑦ ᖃᐅᔨᓴᕋᓱᐊᖅᑐᑎᒃ 

ᓂᕿᑖᕈᑎᔅᓴᖏᑦ ᓈᒻᒪᐸᒃᑲᓗᐊᕐᒪᖔᑕ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓄᓕᕆᔨᒃᑯᓐᓄᑦ, 

ᒥᔅ ᓇᑲᓱᒃ.  

 

ᐊᖓᔪᖅᑳᖅ ᒫᒍᓚ ᓇᑲᓱᒃ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑖᔅᓱᒥᖓ 

ᐊᐱᕆᒋᐊᕋᕕᑦ. ᑖᓐᓇ ᐱᔾᔪᑎᒋᓯᓐᓈᖅᑐᒍ 

ᐊᑭᑦᑐᕆᐊᖅᐸᓪᓕᐊᓯᒪᔪᐃᑦ ᑕᑯᓐᓇᖅᑐᒋᑦ 

ᐃᑲᔫᓯᐊᖃᑦᑕᕐᓂᖅ, 

ᑖᓐᓇ ᐸᕐᓈᕆᔭᐅᓯᒪᓚᐅᕐᖓᑦ,  ᑭᓯᐊᓂ 

ᒪᓕᒋᐊᖃᓲᖑᒻᒥᒐᑦᑕ ᐊᑐᕆᐊᓕᓐᓂᒃ ᐊᒻᒪᓗ 

ᐊᖏᖅᑕᐅᒋᐊᖃᖅᑐᓂᑦ ᑲᑎᒪᕕᐊᓘᑉ ᐃᓗᐊᓂ.  

 

ᑕᕝᕙ ᑕᐃᓐᓇ ᐊᖏᖅᑕᐅᔪᒻᒪᑦ ᐅᑭᐊᔅᓵᖅ 

ᑲᑎᒪᓂᖃᖅᑎᓪᓗᑕ, ᑮᓇᐅᔭᖅᑖᕆᖃᑦᑕᖅᑕᖏᑦ 

ᐃᑯᖓ ᑎᑭᒍᓐᓇᖃᑦᑕᖅᓯᒪᓚᐅᓐᖏᑦᑎᐊᓕᕐᖓᑕ 

ᐊᑭᑦᑐᐸᓪᓕᐊᔪᑦ ᒪᓕᑦᑐᒋᑦ.  

ᑖᓐᓇ ᓱᒃᑲᓕᔪᒥᒃ ᐋᖅᑭᒋᐊᒃᑲᓐᓂᖅ ᖃᓄᖅ ᑭᓯᐊᓂ 

ᒪᓕᓪᓗᑎᒎᖃᑦᑕᒥᒻᒪᑦ, ᑕᐃᓐᓇᓗ ᐅᖃᐅᓯᕆᔭᐃᑦ, 

(ᑐᓵᔨᑎᒎᓕᖅᑐᖅ) ᓱᕈᓯᕐᓂᑦ ᓯᕗᓪᓕᐅᑎᑦᑎᓂᕐᒧᑦ 

ᐱᓕᕆᐊᖑᕙᓪᓕᐊᔪᖅ, (ᑐᓵᔨᑎᒎᕈᓐᓃᖅᑐᖅ) ᑖᓐᓇ 

ᑎᒍᒥᐊᓐᖏᓇᑦᑎᒍᑦ.  

 

ᐊᖏᖅᑕᐅᒋᐊᖃᖅᑎᓪᓗᒋᑦ ᑕᐃᒃᑯᓇᓐᖓᑦ 

ᕿᒥᕐᕈᔭᐅᖔᖃᑦᑕᖅᑐᐃᑦ, ᐃᓄᓕᕆᔨᒃᑯᑎᒍᓪᓕ 

ᑖᒃᑯᐊ ᐃᑲᔫᓯᐊᖑᖃᑦᑕᖅᑐᐃᑦ ᓂᕿᑖᕈᑎᒧᑦ, 

ᐃᓪᓗᖓ ᐊᑭᓕᖅᓱᖅᑕᐅᓯᓐᓈᑕᖅᑯᖅ, ᐊᒻᒪᓗ ᒪᑯᐊ 

ᐆᒻᒪᖅᑯᑎᒧᑦ ᐊᒻᒪ ᐃᓪᓗᒧᑦ ᓱᓇᒃᑯᑖᑦ 

ᐃᔅᓯᕙᐅᑕᑯᑖᑦ, ᐃᓪᓖᑦ, ᒪᑯᐊ 

ᐃᑲᔪᖅᑕᐅᔪᓐᓇᓲᖑᒻᒥᔪᑦ ᐅᕙᒍᑦ ᐊᓪᓚᕝᕕᖏᑎᒍᑦ. 

ᐊᒻᒪᓗ ᐊᔾᔨᒌᓐᖏᑦᑑᑕᓂᑦ ᐸᐃᕆᕕᓕᕆᓂᕐᒧᑦ 

ᐊᐱᕆᒋᐊᕈᓐᓇᕐᒥᔪᐃᑦ 

ᐃᖅᑲᓇᐃᔭᖅᐸᓪᓕᐊᒍᒪᓐᓂᖅᑲᑕ ᐸᐃᕆᔾᔪᑎᔅᓴᓄᑦ 

ᐊᑭᓕᐅᑎᔅᓴᒥᒃ ᐃᑲᔪᖅᑕᐅᒍᓐᓇᓲᖑᒻᒥᔪᐃᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓᑦ ᐊᒻᒪᓗ 

ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᓯᒪᐃᓚᒃ.  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᒥᓂᔅᑕᑦᑕᐅᖅ ᖁᔭᓐᓇᒦᒃ ᑭᐅᒻᒫᖓ. ᖃᐅᔨᒪᔪᖓ 

ᐊᖏᔪᐊᓘᒻᒪᑦ ᑖᓐᓇ ᐱᔭᔅᓴᖅ 

ᐋᖅᑭᒋᐊᖅᑕᐅᒐᓱᖃᑦᑕᖅᑑᒐᓗᐊᖅ ᑕᒪᓐᓇᓗ 

ᖁᔭᒋᔭᕋ.  

 

ᐅᖃᖅᑏ, ᐅᖃᖅᑲᐅᒐᒪ ᑕᐃᒪ ᑕᐃᒃᑯᐊ 

ᐃᑲᔫᓯᐊᖑᖃᑦᑕᖅᑐᐃᑦ ᖁᕝᕙᕆᐊᖅᑕᐅᔪᒻᒪᑕ 

ᑕᖅᑭᕆᓚᐅᖅᑕᑎᓐᓂ. ᑭᓯᐊᓂ,  

ᑳᑦᑐᖃᖃᑦᑕᖅᑑᔮᖅᑯᖅ ᓱᓕ.   

 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒥᓂᔅᑕ ᓇᓗᓇᐃᖅᓯᑦᑎᐊᕈᓐᓇᖅᑳ 

ᖃᐅᔨᒪᔭᖃᕐᒪᖔᖅ ᐃᑲᔫᓯᐊᖃᑦᑕᖅᑐᓂ ᔪᐊᑕᓐ 

ᑐᓐᖓᕕᖓᑎᒍᑦ ᑮᓇᐅᔭᖅᑖᕋᓱᐊᖃᑦᑕᖅᑐᓂᑦ 

ᐊᒻᒪᓗ ᓇᓗᓇᐃᖅᓯᒍᓐᓇᖅᑲ ᖃᓄᖅ ᐱᓕᕆᕕᖓ 

ᐱᓕᕆᖃᑦᑕᖅᑲ ᐊᒥᒐᖅᑎᓪᓗᒋᑦ 

ᐃᑲᔫᓯᐊᖅᑖᖑᖃᑦᑕᖅᑐᐃᑦ? ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᓄᓕᕆᔨᒃᑯᓐᓄᑦ, 

ᒥᔅ ᓇᑲᓱᒃ.  

 

ᐊᖓᔪᖅᑳᖅ ᒫᒍᓚ ᓇᑲᓱᒃ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᖁᔭᓐᓇᒦᓪᓗ ᑖᔅᓱᒥᖓ 

ᐊᐱᕆᒋᐊᕋᕕᑦ. ᑖᒃᑯᐊ ᐃᓚᒋᐊᖅᓯᓈᕐᓗᒍ, 

ᑐᑭᓯᓇᓐᖏᓗᐊᕐᖓᑦ ᓱᓕ 

ᖃᓄᐃᑉᐸᓪᓕᐊᓂᐊᕐᒪᖔᖅ ᐊᕐᕌᒍ ᐃᖏᕐᕋᓂᖓᓂᒃ,  

ᖃᐅᔨᓴᖅᑕᐅᖏᓐᓇᓐᖑᓱᒻᒥᔫᒐᓗᐊᖅ ᑕᒪᒃᑯᐊ 

ᖃᓄᒃᑲᓐᓂᖅ ᐋᖅᑭᒋᐊᕆᐊᖃᕈᑦᑕ ᑕᒫᓂ ᒐᕙᒪᒥ.  

 

ᐊᒻᒪ ᑭᖑᓪᓕᖅᐹᒥ $700-ᓂᒃ ᑮᓇᐅᔭᖅᑖᖅᑎᓪᓗᒋᑦ 

ᐃᓚᓐᖓᐅᑎᕙᒍᓐᓃᕐᖓᑕ ᐃᑲᔫᓯᐊᖏᓐᓄᑦ ᐊᒻᒪᓗ 

$3,000-ᒧᑦ ᑎᑭᖅᑲᔪᓂᒃ ᐃᓐᑲᒻ ᑖᒃᓯᓄᑦ ᑖᓐᓇ 

ᐊᑦᑐᖅᑕᐅᖏᔾᔪᑎᒋᖃᑦᑕᓕᕐᖓᒍ. ᓱᕈᓯᐊᕿᖏᓪᓗ 

ᐃᓚᖓᖅᑕᐅᕙᒍᓐᓃᖅᑐᑎᑦ. ᐊᑭᑦᑐᐸᓪᓕᐊᔪᑦ 

ᖃᐅᔨᒪᔭᕗᑦ.  

 

ᑭᓯᐊᓂ ᑖᒃᑯᐊ ᖃᓄᖅ 

ᕿᒥᕐᕈᑲᓐᓂᕆᐊᖃᕐᓂᐊᖅᑕᕗᑦ ᑕᐃᒃᑯᐊ ᓱᕈᓯᕐᓂᒃ 

ᓯᕗᓪᓕᐅᑎᑦᑎᓂᕐᒧᑦ ᐱᓕᕆᐊᖑᕙᓪᓕᐊᔪᖅ 

ᖃᓄᑎᒋ ᐊᒃᑐᐃᓕᕐᒪᖔᖅ ᒐᕙᒪᐅᓗᑕ.  

 

ᖃᐅᔨᖃᑦᑕᖅᑕᕗᑦ ᑕᒪᒃᑯᐊ ᐋᓐᓂᐊᕕᓕᐊᖅᑐᑦ 

ᑐᔪᕐᒥᕕᒃᑭᔅᓱᖅᑐᑦ ᑕᑕᓐᓂᖅᓴᐅᖃᑦᑕᓕᖅᑐᐃᓪᓗ 

ᐊᓪᓛᒃ ᐋᓐᓂᐊᕕᓕᐊᕐᕕᐅᖃᑦᑕᖅᑐᓄᑦ ᑐᔪᕐᒥᕖᑦ. 

ᑖᒃᑯᐊ ᐊᒃᑐᖅᑕᖏᑦ ᐊᖏᔫᒻᒪ, ᑖᒃᑯᐊ 

ᕿᒥᕐᕈᕙᓪᓕᐊᖏᓐᓇᓐᖑᓱᑦᑕᕗᑦ ᖃᓄᒃᑲᓐᓂᖅ 

ᐋᖅᑮᒋᐊᖃᕐᓂᐊᕈᑦᑕ ᓯᕗᓂᑦᑎᓐᓂ. ᖁᔭᓐᓇᒦᒃ, 

ᐅᖃᖅᑎᑦᑎᔩ.   

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑎᑦ. 

ᒪᓕᒐᓕᐅᖅᑎ ᐊᒥᑦᑐᕐᒧᑦ, ᒥᔅᑕ ᖃᐃᕐᓂᖅ.  

 

 

 

 

 

 

 

ᐊᐱᖅᑯᑦ 452 - 6(2): ᐋᓐᓂᐊᕕᓕᐊᖅᑐᓄᑦ 

ᑐᔪᕐᒥᕕᐅᔪᑦ ᑳᓐᑐᕌᖏᑦ (ᖃᐃᕐᓂᖅ) 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᒃᑯᑦ 

ᐊᒥᑦᑐᕐᒥᐅᑕᐅᖃᑎᒃᑲ ᓄᓇᕗᒻᒥᐅᑕᐅᖃᑎᒃᑲᓗ.  

 

ᐅᓛᖑᔪᕐᓕ, ᐅᖃᖅᑎᑦᑎᔩ, ᐊᐱᖅᑯᑎᒐ 

ᑐᕌᖅᑎᓂᐊᖅᑕᕋ ᐋᓐᓂᐊᖃᖅᑕᐃᓕᔪᓕᕆᔨᒃᑯᑦ 

ᒥᓂᔅᑕᖓᓐᓄᑦ.  

 

ᑖᓐᓇ ᐱᔾᔪᑎᒋᓪᓗᒍ ᐅᑭᐅᖅ ᑲᑎᒪᔾᔪᑎᖃᖅᖢᑕ 

ᑕᑉᐱᑲᓂ ᑕᒫᑕᕐᕕᒻᒥ ᓈᒻᒪᓐᖏᑦᑐᓂᑦ ᑖᒃᑯᐊ 

ᑕᑉᐱᖓᓃᑦᑐᐃᑦ 

ᑐᓐᓂᐊᓱᑦᑎᑕᐅᖃᑦᑕᓚᐅᕐᓂᖏᓐᓄᑦ. ᐆᒥᖓ 

ᐱᔾᔪᑎᖃᖅᖢᖓ ᑖᓐᓇ ᓇᖏᖅᓯᔾᔪᑎᒋᔭᕋ, 

ᐅᖃᖅᑎᑦᑎᔩ, ᑕᐃᒪ ᑕᒻᒫᑕᕐᕕᐅᑉ ᐱᖃᑖ 

ᐅᒃᑯᐃᖓᓕᖅᑎᓪᓗᒍ ᐃᓱᒪᓇᕐᒪᑦ ᑖᒃᑯᐊ 

ᐅᕐᓂᓪᓘᑕᐅᖃᑦᑕᓚᐅᖅᑐᐃᑦ 

ᐋᖅᑭᐅᒪᑦᑎᐊᖃᑦᑕᓚᐅᓐᖏᑦᑐᐃᑦ 

ᐋᖅᑭᐅᒪᑦᑎᐊᓕᕐᒪᖔᑕ ᑐᑭᓯᕝᕕᒋᔪᒪᔭᕋ ᒥᓂᔅᑕ, 

ᖃᓄᖅ ᐋᖅᑭᒋᐊᖅᓯᒪᓕᕐᒪᖔᖅ ᑕᑉᐱᑲᓂ. 

ᒥᓂᔅᑕᖃᐃ ᑕᕝᕗᖓ ᓇᓗᓇᐃᖅᓯᔪᓐᓇᖅᐳᖅ,  

ᖃᓄᖅ ᑕᒪᓐᓇ ᐅᒃᑯᐃᖓᓕᖅᑎᓪᓗᒍ ᑖᒃᑯᐊ 

ᐱᔨᑦᑎᕋᖅᑎᒋᖃᑦᑕᖅᑕᖏᑦ ᖃᓄᖅ 

ᐋᖅᑭᒋᐊᖅᓯᒪᓕᕐᒪᖔᑕ ᐋᓐᓂᐊᖃᖅᑕᐃᓕᕆᔨᒃᑯᓐᓂ 

ᑐᑭᓯᒋᐊᕈᒪᖤᖅᐳᖓ? ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᔅᑕ ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

ᒪ’ᓈᖅᐸᕋ ᒪᓕᒐᓕᐅᖅᑎ ᐊᐱᖅᓱᕐᒪᑦ ᑕᒪᑐᒥᖓ. ᐄ, 

ᑕᐃᓐᓇ ᑐᔪᕐᒥᕕᒃ ᓄᑖᖅ ᐅᒃᑯᐃᖔᓕᖅᑎᓪᓗᒍ 

ᐊᑐᒐᐅᓕᖅᑎᓪᓗᒍ ᐊᑎᖃᖅᑎᑕᐅᓯᒪᓕᕐᒪᑦ 

ᓴᐃᓕᔮᕐᕕᒻᒥᒃ. ᓴᐃᓕᔮᕐᕕᒃ ᑖᒻᓇ ᑐᔪᕐᒥᕕᒋᔭᐅᔪᖅ 

ᐊᑐᓕᖅᑎᓪᓗᒍ, ᐃᑎᖅᓯᒪᖅᖢᒍᓗ ᓇᖕᒥᓂᖅ 

ᑕᑯᓯᒪᑉᓗᒍ ᖃᓄᖅ ᐊᖏᓐᓂᖅᓴᐅᓂᖓ ᐊᒻᒪ 

ᑕᒪᒃᑯᐊ ᓂᕆᕝᕕᓗᖀᑦ ᐊᖏᓂᖅᓴᐅᓕᕐᓂᖏᑦ,  

ᐃᖢᐊᕐᓂᖅᓴᐅᔫᔭᖅᑐᑦ.  

 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, ᐋᖅᑭᒋᐊᕈᑏᑦ 

ᐱᔨᔅᓯᕋᐅᑎᐅᕙᑦᑐᓄᑦ ᑕᒫᓂ ᑐᔪᕐᒥᕕᐅᕙᑦᑐᓂᑦ 

ᐋᓐᓂᐊᕕᓕᐊᖅᑐᓄᑦ ᐋᖅᑭᐸᓪᓕᐊᑦᓴᐃᓐᓇᖅᑐᑦ 

ᑳᓐᑐᕌᒃᑦᑎᒍᑦ 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᓕᕆᕕᑦᑕ ᒪᓕᑉᐸᑦᑕᖏᑦ. ᑕᕝᕙ 

ᐊᑕᐅᓯᐅᓐᖏᑦᑐᖅ ᐋᖅᑭᒋᐊᖅᑕᐅᓯᒪᕗᑦ 

ᐊᔾᔨᒌᓐᖏᑦᑐᑦ ᐅᖃᐅᑕᐅᖃᑦᑕᖅᓯᒪᓂᖏᑦ 

ᒪᓕᑦᑐᒋᑦ. ᐄ, ᐱᔨᔅᓯᕋᖅᐸᓐᓃᑦ 

ᐋᓐᓂᐊᕕᓕᐊᖅᑐᓄᑦ ᐋᖅᑭᕙᓪᓕᐊᓯᒪᔪᑦ 

ᐃᒡᓗᕈᓰᒡᓗ ᐃᓯᕐᒥᐅᑕᐃᓪᓗ ᐊᒻᒪ ᓂᕆᔭᐅᕙᑦᑐᑦ 

ᐊᒻᒪ ᓇᓕᐊᓐᓄᕋᖅᑕᐅᕙᓐᓂᖏᑦ ᓄᓇᒃᑰᕈᑎᒃᑯᑦ, 

ᐊᒻᒪ ᓴᐳᓐᓂᐊᖅᑎᖃᕆᐊᖃᕐᓂᖓᑦ 

ᐱᕚᓪᓕᖅᓯᒪᓪᓗᓂ.  

 

ᐃᓗᓕᒃᑲᓐᓂᖏᑦ ᐅᖃᕈᓐᓇᓐᖏᒃᑲᓗᐊᖅᑕᒃᑲ 

ᑭᓯᐊᓂ ᐊᐱᖅᓱᓚᐅᖅᑎᓪᓗᒍ ᑭᐅᒃᑲᓐᓂᖁᔨᒻᒪᖔᖅ 

ᖃᐅᔨᓂᐊᖅᐳᒍᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, 

ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ 

ᐃᓚᒋᐊᕈᑎᖕᓗᑦ, ᒥᔅᑕ ᖃᐃᕐᓂᖅ. 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ 

ᒥᓂᔅᑕ ᑖᒃᑯᓂᖓ ᐋᖅᑭᒋᐊᖅᓯᒪᔭᖏᖕᓂᑦ ᐅᓇ 

ᐅᔾᔨᕐᓇᓛᖑᕗᖅ. (ᑐᓵᔨᑎᒎᓕᖅᑐᖅ) ᐱᔨᑦᑎᕋᕐᓂᖅ. 

(ᑐᓵᔨᑎᒎᕈᓐᓃᖅᑐᖅ) ᐱᔾᔪᑎᒋᓪᓗᒋᑦ ᑖᒃᑯᐊ 

ᐃᓐᓇᖅᐳᑦ ᐊᒻᒪ ᖃᓪᓗᓈᑐᑦ 

ᐅᖃᕈᓐᓇᖃᑦᑕᓐᖏᑦᑐᑦ ᐱᔾᔪᑎᒋᓪᓗᒋᑦ, ᐊᒻᒪᓗ 

ᐊᓕᐊᓇᐃᑦ ᑖᒃᑯᐊ ᑕᑯᒋᐊᖅᓯᒪᓕᕋᔅᓯᐅᒃ 

ᐋᖅᑭᒋᐊᖅᓯᒪᓕᖅᖢᑎᒡᓗ. 

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᐊᒥᓱᑲᓪᓚᐅᓯᒪᒻᒪᑕ 

ᓂᕈᐊᖅᑎᒋᓯᒪᔭᒃᑲ ᐃᖃᓗᓐᓄᑦ ᐊᐅᓪᓚᖃᑦᑕᖅᓯᒪᔪᑦ 

ᐋᓐᓂᐊᕕᓕᐊᖅᑐᑎᒃ. ᑐᓴᕋᔪᒃᑲᒪ ᐊᑲᕐᓴᖏᑦᑐᓂᒃ 

ᐱᔾᔪᑎᖃᖅᑐᓂᒃ ᐃᑲᔪᖅᑐᖅᑕᐅᓐᖏᓗᐊᕐᓂᖏᓐᓄᑦ 

ᑐᔪᕐᒥᕕᐅᔪᑦ ᐊᒻᒪᓗ ᐅᖃᖅᑲᐅᒐᒪ, 

ᐃᓐᓇᒻᒪᕆᐅᔪᓄᑦ ᐊᒻᒪᓗ 

ᖃᓪᓗᓇᐅᔭᕈᓐᓇᖏᑦᑐᓄᑦ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᓄᑖᒥᒃ ᑳᓐᑐᕌᒥᒃ 

ᐋᔩᕈᑎᖃᖅᓯᒪᓕᕐᒪᖔᑕ ᑐᔪᕐᒥᕕᐅᑉ ᑲᒪᔨᖓᓂᒃ 

ᑕᐃᓐᓇ ᓄᑖᖅ ᑐᔪᕐᒥᕕᒃᓴᖅ ᒪᑐᐃᓚᐅᖅᑎᓪᓗᒍ 

ᐊᒻᒪᓗ ᑕᐃᓐᓇ ᑳᓐᑐᕌᑎᐅᔪᖅ 

ᓇᓗᓇᐃᖅᓯᓯᒪᖕᒪᖔᑦ 

ᓈᒻᒪᑦᑐᓂᒃ ᐃᑲᔪᖅᑐᐃᔾᔪᑎᓂᒃ 

ᐊᑐᐃᓐᓇᐅᔪᖃᕐᓂᐊᕐᒪᖔᖅ ᑕᒪᒃᑮᖕᓂ 

ᐃᒡᓗᕐᔪᐊᓂ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

(ᑐᓵᔨᑎᒎᓕᖅᑐᖅ) ᑖᓐᓇ ᐊᐱᖅᑯᑎᐅᔪᖅ ᑖᔅᓱᒧᖓ 

ᒪᓕᒐᓕᐅᖅᑎᒧᑦ ᑭᐅᒐᓱᓐᓂᐊᖅᐳᖓ 

ᐊᔪᕐᓇᓐᖏᑉᐸᑦ.  

 

ᑖᓐᓇ ᓄᑖᖅ ᑐᔪᕐᒥᕕᒃ ᒪᑐᐃᓚᐅᖅᑐᖅ ᒫᑦᓯ 7-

ᖑᑎᓪᓗᒍ ᑕᒫᓂ ᐊᕐᕌᒍᒥ ᐊᒻᒪᓗ ᓯᑎᐱᕆ 2022-ᒥ 

ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐊᒻᒪᓗ ᓅᕙᒃᑯᑦ 

ᐊᑎᓕᐅᓚᐅᕐᒪᑕ ᐊᕐᕌᒍᓄᑦ ᖁᓕᓄᑦ ᑳᓐᑐᕌᒥᒃ 

ᓄᑖᒧᑦ ᑐᔪᕐᒥᕕᒻᒧᑦ, ᐅᖃᐅᓯᕆᕋᑖᖅᑕᕋ, 

ᓴᐃᓕᔮᕐᕕᒃ. ᑳᓐᑐᕌᖑᔪᖅ ᐊᑐᖃᑦᑕᖅᑐᖅ ᐅᑭᐅᓂᒃ 

ᖁᓕᓂᒃ 20-ᓄᑦ ᑳᓐᑐᕌᖑᓚᐅᖅᑐᒧᑦ ᐊᒻᒪᓗ 

ᓄᑖᒧᑦ ᐃᓪᓗᒧᑦ, ᐅᖃᖅᑎ.  

 

ᑕᐃᒃᑯᐊ ᐱᔨᑦᑎᖃᑦᑕᖅᑐᑦ ᐱᔾᔪᑎᒋᓪᓗᒋᑦ, 

ᐱᒻᒪᕆᐅᒻᒪᑦ, ᐅᖃᓚᐅᕋᒪ ᒪᓕᒐᓕᐅᖅᑎ 

ᕿᓕᖅᑎᒧᑦ ᐃᒃᐸᔅᓴᖅ, ᐱᔨᑦᑎᕋᐅᑎᓕᒫᑦᑎᓐᓂ, 

ᐋᓐᓂᐊᕕᓕᐊᖅᑐᓄᑦ ᖃᖓᑦᑕᐅᑎᐅᑉᐸᑦ, 

ᐋᓐᓂᐊᕕᒻᒦᒃᑲᓗᐊᖅᑲᑦ, ᐱᒻᒪᕆᐅᒻᒪᑦ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᓄᓇᕗᒻᒥᐅᓄᑦ 

ᐊᑐᕈᓐᓇᖁᓪᓗᒋᑦ ᐅᖃᐅᓯᕐᒥᒃ ᐊᑐᕈᒪᔭᒥᓂᒃ.  

 

ᐱᔾᔪᑎᒋᓪᓗᒍ ᑐᔪᕐᒥᕕᒃ ᑕᒫᓂ, ᓄᑖᓂᒃ ᐱᓕᕆᐊᓂᒃ 

ᐊᑐᓕᖅᑎᑕᐅᔪᖃᖅᓯᒪᓕᖅᑐᖅ 

ᐃᑲᔪᖅᑐᐃᓂᐊᖅᑐᓂᒃ ᐃᖅᑲᓇᐃᔭᖅᑎᓂᒃ ᐊᒻᒪᓗ 

ᑐᔪᕐᒥᔪᓂᒃ, ᐱᖃᓯᐅᑎᓪᓗᒋᑦ ᒪᕐᕉᓐᓂᒃ 

ᐅᖃᐅᓯᖃᕐᓂᕐᒧᑦ ᐃᑲᔫᑎᒥᒃ ᓄᓇᕗᒻᒥ ᐃᓄᓐᓄᑦ 

ᐃᖅᑲᓇᐃᔭᖅᑎᓄᑦ, ᓄᑖᑦ ᐃᓕᓐᓂᐊᕈᑕᐅᓂᐊᖅᑐᑦ 

ᐃᖅᑲᓇᐃᔭᖅᑎᓄᑦ, ᐊᒻᒪᓗ ᐱᐅᓯᕚᓕᖅᓯᒪᔪᑦ 

ᐊᐅᓚᓂᕐᓄᑦ ᐊᑐᐊᒐᐃᑦ, ᐱᖃᓯᐅᔾᔨᔪᖅ ᓄᑖᒥᒃ 

ᐃᓂᒃᓴᓕᐅᕈᑎᒥᒃ. ᑖᒃᑯᐊ ᑳᓐᑐᕌᑎᐅᔪᑦ ᑕᒪᒃᑯᓂᖓ 

ᐋᖅᑭᒋᐊᕆᒋᐊᖃᕐᒪᑕ, ᑭᓯᐊᓂ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᑲᔪᕐᒪᑕ 

ᓯᕗᒧᐊᑦᑎᑦᑎᓇᓱᐊᖅᑐᑎᒃ ᑳᓐᑐᕌᒃᑯᑦ 

ᐊᐅᓚᑦᑎᓂᒃᑯᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ,  

ᐅᖃᖅᑎᑦᓯᔩ.  

 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᕐᓗ  

ᐃᓚᒋᐊᕈᑦ, ᒥᔅᑕ ᖃᐃᕐᓂᖅ. 

 

ᖃᐃᕐᓂᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. 

ᖁᔭᓐᓇᒦᓪᓗ ᐅᖃᕆᐊᒃᑲᓐᓂᕈᓐᓇᕋᕕᑦ 

ᐱᔨᔅᓯᕋᐅᑎᐅᕙᑦᑐᓂᑦ ᑕᐃᑲᓂ ᑐᔪᕐᒥᕕᐅᔪᒥᒃ. 

ᐊᓕᐊᓇᐃᑦ.  

 

ᑕᐃᒪ ᐊᓯᐊᒍᓪᓗ, ᒥᓂᔅᑕ ᐅᖃᖃᑦᑕᖅᓯᒪᖕᒪᑦ 

ᑕᒪᒃᑯᐊ ᐋᓐᓂᐊᕕᓕᐊᖃᑦᑕᖅᑐᑦ ᐅᓐᓂᕐᓗᒃᓴᖅᐸᑕ 

ᐱᔨᑦᑎᖅᑕᐅᔾᔪᑎᖏᑦ ᐱᔾᔪᑎᒋᓪᓗᒋᑦ, 

ᐅᓐᓂᕐᓗᒡᕕᖕᒧᑦ ᐅᓐᓂᕐᓗᒋᐊᖃᖅᑐᑦ. 

 

2020-ᒥ ᐅᓂᒃᑳᓕᐊᖅ ᑎᑎᕋᕐᕕᖕᒥ 

ᐋᓐᓂᐊᕕᓕᐊᖅᓯᒪᔪᓄᑦ ᐊᑐᐃᓐᓇᐅᕗᖅ 

ᐱᓕᕆᕝᕕᐅᑉ ᐃᑭᐊᖅᑭᕕᖓᓐᓂ. ᑕᕝᕙᓂ ᐅᓂᒃᑳᒥ 

ᐅᖃᖅᓯᒪᔪᖃᓐᖏᓚᖅ ᐋᓐᓂᐊᕕᓕᐊᖅᑐᓄᑦ 

ᑐᔪᕐᒥᕕᓐᓂᑦ ᐅᕝᕙᓘᓐᓃᑦ ᐊᑲᐅᓐᖏᓕᐅᕈᑎᐅᔪᓂᑦ 

ᐋᓐᓂᐊᕕᓕᐊᖅᑐᓄᑦ ᐱᔨᑦᓯᖅᑕᐅᔪᒪᑎᓪᓗᒋᑦ 

ᐋᓐᓂᐊᕕᓕᐊᖅᑐᓄᑦ ᑐᔪᕐᒥᕕᓐᓂᑦ ᐅᕝᕙᓘᓐᓃᑦ 

ᖃᓄᖅ ᐋᖅᑮᒋᐊᕈᓐᓇᕐᒪᖔᑕ ᐃᓱᒫᓘᑎᐅᔪᓂᑦ 

ᓇᓗᓇᐃᖅᑕᐅᓯᒪᔪᓂᑦ ᑐᔪᕐᒥᕕᓐᓂᑦ. 

 

ᑕᐃᒪ ᒥᓂᔅᑕ ᐊᖏᕈᓐᓇᖅᑳ ᓴᖅᑮᓂᐊᕐᓂᕋᕐᓗᓂ 

ᐃᓛᒃᑰᖓᔪᒥᒃ ᐅᓂᒃᑳᒥᒃ ᖃᓄᖅ ᐱᓕᕆᕕᖓ 

ᐱᓕᕆᖃᑎᖃᖃᑦᑕᕐᒪᖔᖅ ᑐᔪᕐᒥᕕᓐᓂ 

ᑳᓐᑐᕌᑦᑎᐅᔪᓂᒃ ᐋᖅᑮᒐᓱᐊᖅᑐᑎᒃ? ᖁᔭᓐᓇᒦᒃ, 

ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

(ᑐᓵᔨᑎᒎᓕᖅᑐᖅ) ᑖᒃᑯᐊ ᐱᔾᔪᑎᒋᓪᓗᒋᑦ 

ᑎᑎᕋᕐᕕᐊ ᐋᓐᓂᐊᕕᓕᐊᖅᑐᓕᕆᔨᒃᑯᑦ ᐊᒻᒪᓗ 

ᑕᒪᒃᑯᐊ ᐊᔾᔨᒌᓐᖏᑦᑐᑦ ᕿᒥᕐᕈᓇᖃᑦᑕᖅᑕᖏᑦ, 

ᐅᖃᕈᓐᓇᖅᑐᖓ ᑖᒃᑯᐊ ᓈᓴᐅᑏᑦ 

ᓴᖅᑭᑕᐅᖃᑦᑕᖅᑐᑦ ᐊᕐᕌᒍᑕᒫᖅᓯᐅᑎᓂ ᐅᓂᒃᑳᓂ, 

ᐱᔾᔪᑎᑕᖃᕐᒪᑦ ᑐᔪᕐᒥᕕᐅᑉ ᒥᒃᓵᓄᑦ. ᑕᒪᓐᓇ 

ᐅᖃᐅᓯᐅᖏᓐᓇᖃᑦᑕᖅᑐᖅ. 

 

ᐃᒪᐃᖃᑦᑕᖅᐳᕐᓕ ᑕᒪᒃᑯᐊ ᓇᓗᓇᐃᖅᑕᐅᔭᕋᐃᒻᒪᑕ 

ᐊᐅᓚᑕᐅᓪᓗᑎᒃ ᐊᓪᓚᕝᕕᖓᑎᒍᑦ 

ᐋᓐᓂᐊᕕᓕᐊᖅᑐᓕᕆᔨᒃᑯᑦ, ᓇᓗᓇᐃᖅᓯᔪᓐᓇᖅᐳᑦ 

ᑕᒪᒃᑯᓂᖓ ᖃᕋᓴᐅᔭᒃᑯᑦ ᓄᐊᑦᑎᕕᖏᑎᒍᑦ ᐊᒻᒪ 

ᖃᐅᔨᒪᒋᐊᕐᓗᑎᒃ ᐊᔾᔨᒌᓐᖏᑦᑐᓂᒃ ᐃᓱᒫᓘᑎᐅᔪᓂᒃ 

ᐊᒻᒪ ᑐᓂᓯᔪᓐᓇᖅᑐᑎᒃ ᐃᖅᑲᓇᐃᔭᖅᑎᑎᓐᓄᑦ 

ᐊᐅᓚᑦᑎᔪᓄᑦ ᑳᓐᑐᕌᒥᑦ ᐋᓐᓂᐊᕕᓕᐊᖅᑐᓄᑦ 

ᑐᔪᕐᒥᕕᓐᓂᑦ, ᐃᖃᓗᓐᓂᐅᒐᓗᐊᖅᐸᑦ ᐅᕝᕙᓘᓐᓃᑦ 

ᐅᐃᓂᐸᐃᒡᒦᒃᑲᓗᐊᖅᐸᑦ ᓇᒥᑐᐃᓐᓇᕐᓘᓐᓃᑦ. ᑖᓐᓇ 

ᑕᕝᕙ ᓇᓗᓇᐃᖅᓯᒍᑎᐅᔪᖅ ᖃᓄᖅ ᑕᒪᓐᓇ 

ᐊᐅᓚᓂᖃᓲᖑᒻᒪᖔᖅ.  

 

ᑎᑎᕋᕐᕕᐊ ᐋᓐᓂᐊᕕᓕᐊᖅᑐᓕᕆᔨᒃᑯᑦ 

ᐃᖅᑲᓇᐃᔭᖅᑎᖏᑦ ᐊᐅᓪᓚᖃᑦᑕᖅᓯᒪᔪᑦ 

ᐋᓐᓂᐊᕕᓕᐊᖅᑐᓄᑦ ᑐᔪᕐᒥᕕᖕᓄᑦ ᓇᖕᒥᓂᖅ. 

ᑕᒪᓐᓇ ᐃᓕᑕᕆᔪᒪᕙᕋ. 2022−ᒥ ᑎᑎᕋᕐᕕᖕᒥ 

ᐋᓐᓂᐊᕕᓕᐊᖅᑐᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ 

ᐳᓛᕆᐊᓚᐅᖅᐳᑦ ᐋᓐᓂᐊᕕᓕᐊᖅᑐᓄᑦ 

ᑐᔪᕐᒥᕕᖕᓄᑦ ᐃᐊᑦᒪᓐᑕᓐ, ᔭᓗᓇᐃᕝᒥ, ᐋᑐᕚᒥᓗ 

ᐱᓕᕆᖃᑎᖃᕆᐊᖅᑐᖅᖢᑎᒃ 

ᐋᓐᓂᐊᕕᓕᐊᖅᓯᒪᔪᓂᒃ ᐊᒻᒪ ᐋᓐᓂᐊᕕᓕᐊᖅᑐᓄᑦ 

ᑐᔪᕐᒥᕕᖕᓂ ᐃᖅᑲᓇᐃᔭᖅᑎᓂᒃ, ᐊᒻᒪᓗ 

ᐊᒥᖅᑳᖃᑎᖃᖅᖢᑎᒃ ᑎᑎᕋᕐᕕᖏᓐᓂᒃ 

ᐋᓐᓂᐊᕕᓕᐊᖅᑐᓕᕆᔨᒃᑯᑦ ᐱᖁᑎᖏᓐᓂᒃ ᐊᒻᒪ 

ᐃᑲᔫᑎᒃᓴᖏᓐᓂᒃ.  

 

ᑭᖑᓪᓕᖅᐹᖅ ᐅᖃᐅᓯᕆᓂᐊᖅᑕᕋ ᓄᑖᖅ ᑐᔪᕐᒥᕕᒃ 

ᐃᓂᖃᕐᒪᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐃᖅᑲᓇᐃᔭᖅᑎᖏᓐᓄᑦ ᑕᐃᑲᓃᒍᓐᓇᖅᑐᒥᒃ. ᑕᒪᓐᓇ 

ᐅᑉᐱᕆᕙᕗᑦ ᐃᑲᔫᑎᖃᕐᓂᐊᕐᒪᑦ ᐱᔨᑦᓯᕐᓂᐅᔪᓄᑦ 

ᐋᓐᓂᐊᕕᓕᐊᖅᑐᑎᒃ ᐊᐅᓪᓚᖃᑦᑕᖅᑐᓄᑦ ᐊᒻᒪ 

ᐱᒡᒐᓇᓐᖏᓂᖅᓴᐅᔪᓂᒃ ᐊᑐᐃᓐᓇᐅᑎᑦᑎᓗᑎᒃ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑭᒡᒐᖅᑐᖅᑎᖏᓐᓄᑦ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ−ᓯᓈ, ᒥᔅ ᐳᕉᔅᑐ. 

 

ᐊᐱᖅᑯᑦ 453 - 6(2): ᓄᓇᓖᑦ 

ᐃᒡᓗᓕᕆᔨᒃᑯᖏᑕ ᐊᐅᓚᑕᐅᓂᖏᑦ (ᐳᕉᔅᑐ) 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᑉᐱᕈᓱᓪᓚᕆᒃᑲᐃᓐᓇᖅᑐᖓ 

ᐅᑕᖅᑭᑎᑲᐃᓐᓇᕐᓂᐊᕋᕕᓐᖓ 

ᑭᖑᓪᓕᖅᐹᕆᔭᐅᑎᓪᓗᖓ.  

 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᓪᓛᒃᑯᑦ, ᐃᓘᓐᓇᓯ, ᐊᒻᒪᓗ ᑐᓐᖓᓱᒋᔅᓯ 

ᐳᓛᕆᐊᖅᓯᒪᔪᑦ ᐊᒻᒪᓗ ᐃᓚᓯ. ᖁᕕᐊᓇᖅ 

ᑕᑰᑎᑦᑕᕆᐊᔅᓴᖅ. 

 

ᐅᖃᖅᑏ, ᐅᓪᓗᒥ ᐊᐱᖅᓱᕈᒪᕗᖓ ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯ 

ᑯᐊᐳᕇᓴᖓᓄᑦ.  

 

ᐅᖃᖅᑏ, ᐃᖃᓗᓐᓂ ᑎᓴᒪᐅᑎᓪᓗᒋᑦ 

ᒪᓕᒐᓕᐅᖅᑏᑦ, ᐱᒋᐊᕈᑎᖃᕈᒪᔪᖓ ᐃᓕᓴᖅᓯᓗᖓ 

ᐱᒻᒪᕆᐅᓂᖓᓂᒃ ᐃᖃᓗᐃᑦ ᐃᒡᓗᓕᕆᔨᒃᑯᖏᑦ 

ᓄᓇᑦᑎᓐᓂ. 

 

ᐅᖃᖅᑏ, ᐊᕐᕌᒍᒐᓴᐅᓕᖅᑐᓂᑦ, ᖃᐅᔨᒪᓕᕋᒪ 

ᐊᒥᓱᓂᑦ ᐱᔪᓐᓇᕐᓂᐅᔪᓂᑦ ᐃᖅᑲᓇᐃᔭᖅᑎᓂᑦ 

ᐊᒻᒪᓗ ᑲᑎᒪᔨᐅᔪᓂᑦ, ᐊᒻᒪᓗ ᐅᖃᕈᓐᓇᖅᑯᖓ 

ᐊᖏᖅᓯᒪᔪᐃᓐᓇᐅᒻᒪᑕ ᖃᓄᐃᓐᖏᑎᐊᕐᓂᖏᓐᓄᑦ 

ᑕᕝᕙᓂ ᓄᓇᓕᓐᓂ, ᑕᒪᓐᓇ ᐱᔾᔪᑎᒋᓪᓗᒍ 

ᒫᓐᓇᐅᔪᖅ ᓈᒻᒪᓐᖏᔾᔪᑎᐅᔪᑦ ᐱᔪᓐᓇᕐᓂᖏᓐᓄᑦ 

ᐊᒻᒪᓗ ᐃᖅᑲᓇᐃᔭᖅᑎᖏᓐᓄᑦ ᑕᒪᓐᓇ 

ᐃᓱᒫᓘᑎᐅᕗᖅ. 

 

ᐅᖃᖅᑏ, ᖃᓄᑎᒋ ᒥᓂᔅᑕ ᐊᒻᒪᓗ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᑦ ᐋᖅᑭᒍᓐᓇᕐᒪᖔᒍ ᑕᒪᓐᓇ 

ᐊᐱᖅᑯᑕᐅᒻᒪᑦ ᐅᖃᐅᓯᐅᔭᕆᐊᓕᒃ ᑭᒃᑯᑐᐃᓐᓇᕐᓄᑦ 

ᑲᑎᒪᑎᑦᑎᑎᓪᓗᒋᑦ, ᑕᐃᒪᐃᒻᒪᑦ ᐅᓪᓗᒥ 

ᐅᖃᐅᓯᕆᕙᕋ. 

 

ᐅᖃᖅᑏ, ᐃᓕᓴᖅᓯᑦᑎᐊᖅᑐᖓ ᑐᑭᓯᓪᓗᖓᓗ 

ᒥᓂᔅᑕ ᐅᕝᕙᓘᓐᓃᑦ ᒪᓕᒐᓕᐅᖅᑎ ᓇᒻᒥᓂᖅ 

ᐃᒃᓯᕚᖃᑕᐅᔭᕆᐊᖃᓐᖏᒻᒪᑦ ᐋᔩᖅᑎᓂᑦ ᐊᒻᒪᓗ 

ᐋᔩᖃᑎᖃᕐᓂᕐᒥᑦ ᐃᓗᓕᖏᓐᓂᑦ ᐊᓐᓄᕌᖅᑖᕈᑏᑦ 

ᐊᒻᒪᓗ ᑭᒍᓯᕆᓂᕐᒧᑦ ᐃᑲᔫᑎᑦ. 

 

ᑭᓯᐊᓂᓕ, ᒥᓂᔅᑕ ᒪᓕᒐᑎᒍᑦ ᐱᔪᓐᓇᕐᓂᖃᕐᒪᑦ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐱᖁᔭᕐᔪᐊᖓᑎᒍᑦ 

ᐱᓕᕆᐊᖃᕐᓂᐊᕐᓗᓂ ᑎᒃᑯᐊᖅᓯᓂᕐᒥᒃ 

ᑲᑎᒪᔨᐅᔪᓂᒃ, ᐅᒃᐱᕈᓱᒃᐳᖓ ᐅᖃᕈᓐᓇᕆᐊᒃᓴᖅ 

ᐊᒃᑐᐃᓂᖃᓐᖏᒋᐊᖓᓂᒃ 

ᐅᐸᓗᖓᐃᔭᐅᑎᓕᐅᖅᑎᓪᓗᒋᑦ. 

 

ᓂᐱᓕᐅᖅᑕᐅᓯᒪᓂᐊᕐᒪᑦ, ᒥᓂᔅᑕ 

ᓇᓗᓇᐃᖅᓯᔪᓐᓇᖅᐹ ᖃᓄᐃᓕᐅᖅᓯᒪᓕᕐᒪᖔᖅ  

ᒫᓐᓇ ᐃᖅᑲᓇᐃᔭᖅᑏᑦ ᐋᖅᑭᒐᓱᐊᕐᓗᒋᑦ ᐃᖃᓗᓐᓂ 

ᐃᒡᓗᓕᕆᔨᖏᓐᓄᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᒡᑕ ᓄᓇᕗᑦ 

ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᖓᓐᓄᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍ): 

ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ 

ᐅᖃᐅᓯᕆᖃᑦᑕᖅᓯᒪᒐᒃᑯ ᐊᑕᐅᓯᐊᕐᓇᖓ ᓄᓇᕗᒻᒥ 

ᐃᓪᓗᓕᕆᔨᕐᔪᐊᒃᑯᑦ ᐊᒻᒪᓗ ᐅᕙᖓ ᒥᓂᔅᑕᐅᓪᓗᖓ 

ᐱᓕᕆᐊᖃᓐᖏᓐᓇᒪ ᐋᔩᕐᓂᐅᔪᓂᑦ ᐃᖃᓗᓐᓂ 

ᐃᓪᓗᓕᕆᔨᒃᑯᓐᓄᑦ ᐊᒻᒪᓗ ᒐᕙᒪᒃᑯᑦ 

ᐃᖅᑲᓇᐃᔭᖅᑎᓄᑦ ᑲᑐᔾᔨᖃᑎᒌᓄᑦ. ᑕᒪᓐᓇ 

ᐋᔨᖃᑎᒋᓐᓂᐅᔪᖅ ᑖᒃᑯᖕᓄᓐᖓᑑᒻᒪᑦ ᒪᕐᕈᓐᓄᑦ 

ᑎᒥᐅᔫᓐᓄᑦ. ᐅᖃᖅᑎᑦᑎᔩ, ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᑦ ᐱᓕᕆᐊᒃᓴᖃᓐᖏᑦᑐᑦ 

ᐅᕝᕙᓘᓐᓃᑦ ᐊᒃᑐᐃᔾᔪᑕᐅᓐᖏᑦᑐᑦ 

ᐋᔩᖃᑎᒌᒍᑕᐅᔪᓄᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ 

ᐃᓚᒋᐊᕈᑎᖕᓄᑦ, ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. 

ᓇᓗᓇᖏᑎᐊᖅᑐᖅ ᐱᑕᖃᑦᑎᐊᖏᒻᒪᑦ 

ᓱᖅᑯᐃᓇᑦᑎᐊᖏᓐᓂᖓᓂᒃ ᑕᒪᑐᒧᖓ 

ᑭᐅᑦᑕᖃᑦᑕᕈᓐᓇᓂᕐᒧᑦ ᐊᒻᒪᓗ ᐱᓕᕆᐊᖏᓐᓄᑦ 

ᐊᒻᒪᓗ ᑲᒪᒋᔭᖏᓐᓄᑦ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ 

ᑯᐊᐳᕇᓴᒃᑯᑦ ᐊᒻᒪᓗ ᐃᖃᓗᐃᑦ ᐃᓪᓗᓕᕆᔨᒃᑯᑦ 

ᑲᑎᒪᔨᖏᑦ. ᐅᖃᖅᑏ, ᑕᒪᓐᓇ ᓄᑖᖑᓐᖏᒻᒪᑦ.  

 

ᒥᓂᔅᑕ ᖃᐅᔨᒪᖕᒪᑦ, ᐃᓚᖓᑦ 

ᐊᑐᓕᖁᔭᓕᐊᕆᔭᐅᓚᐅᖅᑐᖅ ᒫᓐᓇᓕᓴᕐᒥ  

ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᒥ ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓯᓇᐅᑉ 

ᐊᑐᓕᖁᔭᓕᐅᓚᐅᕐᒪᑦ "ᓇᓗᓇᐃᔭᐃᓗᑎᒃ 

ᐱᓕᕆᖃᑎᒌᒋᐊᖃᕐᓂᖏᓐᓂᒃ ᓄᓇᓕᖕᓂ 

ᐃᒡᓗᓕᕆᔨᒃᑯᑦ ᐊᒻᒪ ᓄᓇᕗᒥ ᐃᒡᓗᓕᕆᔨᕐᔪᐊᒃᑯᑦ 

ᑯᐊᐳᕇᓴᖓᓂ." 

 

ᒥᓂᔅᑕ ᖃᐅᔨᒪᖕᒪᑦ ᐃᕐᖐᓐᓈᖅᑕᐅᑎᒃᑯᑦ 

ᑎᑎᕋᖃᑦᑕᐅᑎᔾᔪᑏᑦ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᓐᓄᑦ ᐊᒻᒪ 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒫᓐᓇᓵᒃᑯᑦ ᑕᖅᑲᒃᑯᓄᖓ ᓴᖅᑭᑕᐅᓚᐅᕐᒪᑕ, 

ᐃᓗᓕᖏᑦ ᓇᓗᓇᐃᖅᓯᓯᒪᓪᓗᑎᒃ 

ᐃᒡᓗᓕᕆᔨᕐᔪᐊᒃᑯᑦ 

ᐃᖅᑲᓇᐃᔭᖃᑎᖃᑦᑎᐊᖃᑦᑕᕐᓂᖏᓐᓂᒃ 

ᐱᔪᓐᓇᖅᑎᐅᔪᓂᒃ ᐅᓄᑲᓪᓚᒃᑐᓂᒃ ᐊᐅᓚᔾᔪᑎᓂᒃ. 

 

ᓂᐱᓕᐅᖅᑕᐅᓯᒪᓂᐊᕐᒪᑦ, ᒥᓂᔅᑕ 

ᓇᓗᓇᐃᖅᓯᔪᓐᓇᖅᐹ ᖃᓄᖅ ᑖᒃᑯᐊ ᑲᑎᒪᔨᖏᑦ 

ᓄᓇᓕᖕᓂ ᐃᒡᓗᓕᕆᔨᒃᑯᑦ ᓲᕐᓗ ᐃᖃᓗᖕᓂ 

ᐃᒡᓗᓕᕆᔨᒃᑯᑦ ᑲᑎᒪᔨᖏᑦ ᐋᖅᑭᒃᓯᖃᑦᑕᕐᒪᖔᑕ 

ᐊᖏᖃᑎᒌᒐᓱᐊᕐᓂᕐᒧᑦ ᐱᔭᒃᓴᖅᑖᕆᓯᒪᔭᒥᖕᓂᒃ 

ᐊᖏᖃᑎᒌᒐᓱᐊᕈᑎᖃᓚᐅᖏᓐᓂᖏᓐᓂ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᖓᓄᑦ, ᒥᔅᑕ 

ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍ): 

ᖁᔭᓐᓇᒦᒃ, ᐅᖃᖅᑏ. ᖃᐅᔨᒪᓐᖏᓚᖓ 

ᐅᖃᐅᓯᐅᔪᓂᑦ, ᐱᑕᖃᕐᒪᖔᖅ, ᐃᓪᓗᓕᕆᔨᕐᔪᐊᒃᑯᑦ 

ᐊᖏᔪᖅᑳᖓᓐᓄᑦ ᐊᒻᒪᓗ, ᑕᕝᕙᓂᓕ, ᐃᖃᓗᓐᓂ 

ᐃᓪᓗᓕᕆᔨᒃᑯᑦ, ᐅᖃᖅᑏ. 

ᐅᖃᐃᓐᓇᖃᑦᑕᖅᓯᒪᕗᖓ ᐅᖃᒃᑲᓂᕐᓂᐊᖅᑐᖓᓗ: 

ᐱᖃᑕᐅᓐᖏᓚᖓ ᐅᕝᕙᓘᓐᓃᑦ 

ᐱᓕᕆᖃᑕᐅᓐᖏᓚᖓ ᐅᖃᖃᑎᒌᓐᓂᐅᔪᓄᑦ 

ᑖᒃᑯᓄᖓ ᒪᕐᕉᓐᓄᒃ, ᐅᖃᖅᑏ. ᓇᑯᕐᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᕐᓗ 

ᐃᓚᒋᐊᕈᑦ, ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᓪᓗ ᓇᓗᓇᐃᖅᓯᒐᕕᑦ, 

ᒥᓂᔅᑕ. ᖃᐅᔨᒪᔪᖓ ᐅᑉᐱᕈᓱᐃᓐᓇᖃᑦᑕᖏᓐᓇᑦᑕ 

ᐅᖃᓕᒫᖅᐸᑦᑕᑎᓐᓂᒃ ᐱᕙᓪᓕᐊᔪᑎᒍᑦ, ᑕᐃᒪᐃᒻᒪᑦ 

ᐱᐅᕗᖅ ᑐᓴᕆᐊᖓ ᒥᓂᔅᑕᒥᑦ, 

ᑎᑎᖅᑲᑕᖃᖅᓯᒪᓐᖏᒻᒪᑦ ᐅᕝᕙᓘᓐᓃᑦ ᖃᕋᓴᐅᔭᒃᑯᑦ 

ᑎᑎᕋᖃᑦᑕᐅᑎᔪᖃᓚᐅᖅᓯᒪᓐᖏᒻᒪᑦ ᓄᓇᕗᒻᒥ 

ᐃᓪᓗᓕᕆᔨᕐᔪᐊᒃᑯᓐᓄᑦ ᐊᒻᒪ ᐃᖃᓗᐃᑦ 

ᐃᓪᓗᓕᕆᔨᒃᑯᖏᓐᓄᑦ ᓯᓈᓅᕋᓱᐊᖅᑐᑎᒃ, ᐃᒻᒪᖃ, 

ᑭᓱᑐᐃᓐᓇᐃᑦ ᐊᑭᕋᖅᑑᑕᐅᕙᑦᑐᑦ ᐊᔾᔨᒌᑎᑦᑎᓂᒃᑯᑦ 

ᐋᔩᕐᓂᕐᒧᑦ ᑕᐃᒃᑯᓄᖓ ᐃᖅᑲᓇᐃᔭᖅᑎᓄᑦ. 

 

ᒥᓂᔅᑕ ᖃᐅᔨᒪᖕᒪᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 

ᒫᓐᓇ ᐱᓕᕆᐊᕆᓂᐊᖅᑕᖏᑦᑕ ᐸᕐᓇᐅᑎᖏᑦ 

ᐅᖃᖅᓯᒪᔪᑦ "ᐅᖃᐅᔾᔨᒋᐊᖅᑎᓂᒃ 

ᓴᖅᑭᑦᑎᓯᒪᓕᖅᑐᑦ ᐅᓂᒃᑳᓕᐅᕐᓗᑎᒃ 

ᓄᓇᓕᖕᓂ ᐃᒡᓗᓕᕆᔨᒃᑯᑦ ᐊᐅᓚᑦᑎᔾᔪᑎᖏᓐᓂᒃ 

ᖃᓄᖅ ᐃᒡᓗᓕᕆᔨᒃᑯᑦ ᐃᒡᓗᖁᑎᖏᑦᑕ 

ᐊᒡᒍᖅᑐᖅᑕᐅᔾᔪᓯᖏᑦ ᐊᒻᒪ ᑎᒥᐅᔫᑉ 

ᐋᖅᑭᒃᓯᒪᓂᖏᑦ ᐱᐅᓯᒋᐊᖅᑕᐅᔪᓐᓇᕐᒪᖔᑕ." 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᑎᒋ ᑕᒪᓐᓇ 

ᐱᓕᕆᐊᖑᓂᐊᕐᒪᖔᑦ ᓄᓇᓕᖕᓂ ᐃᒡᓗᓕᕆᔨᒃᑯᑦ 

ᓲᕐᓗ ᐃᖃᓗᖕᓂ ᐃᒡᓗᓕᕆᔨᒃᑯᑦ 

ᓇᖕᒥᓂᖅᓱᕈᓐᓇᕐᓂᖅᓴᐅᓕᕐᓗᑎᒃ ᐅᕝᕙᓘᓐᓃᑦ 

ᓇᖕᒥᓂᖅᓱᖏᓐᓂᖅᓴᐅᓗᑎᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᒥᓂᔅᑕ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍ): 

ᖁᔭᓐᓇᒦᒃ, ᐅᖃᖅᑏ. ᓇᓗᓇᐃᖅᓯᖅᑳᕈᒪᓪᓗᖓ, 

ᐅᖃᖅᑲᐅᔪᖓ ᐊᓪᓚᕝᕕᖓ ᐃᓪᓗᓕᕆᔨᒃᑯᑦ 

ᒥᓂᔅᑕᖓ ᐃᓚᒋᔭᐅᓐᖏᒻᒪᑦ 

ᐱᓕᕆᖃᑎᖃᖃᑕᐅᒐᓂᓗ ᐃᖃᓗᐃᑦ 

ᐃᓪᓗᓕᕆᔨᒃᑯᖏᓐᓂᑦ. ᐊᖓᔪᖅᑳᖓ ᓄᓇᕗᒻᒥ 

ᐃᓪᓗᓕᕆᔨᕐᔪᐊᒃᑯᑦ ᐅᖃᖃᑎᖃᖅᓯᒪᑉᐸᑦ ᐃᖃᓗᐃᑦ 

ᐃᓪᓗᓕᕆᔨᒃᑯᖏᓐᓂᒃ, ᖃᐅᔨᒪᖏᑦᑐᖓ ᑕᒪᑐᒥᖓ. 

ᑕᒪᓐᓇ ᓇᓗᓇᐃᑦᑎᐊᕈᒪᑐᐃᓐᓇᖅᑕᕋ. ᑕᒪᓐᓇ 

ᐊᔾᔨᒋᓐᖏᒻᒪᒍ ᒪᓕᒐᓕᐅᖅᑎᐅᖃᑎᒻᒪ 

ᐅᖃᐅᓯᕆᕋᑖᖅᑕᖓᓂᑦ. 

 

ᑖᒃᑯᐊ ᕿᒥᕐᕈᓇᒃᑎᓪᓗᒋᑦ ᓄᓇᓕᖕᓂ 

ᐃᒡᓗᓕᕆᔨᒃᑯᑦ ᐊᒻᒪᓗ ᑎᒥᐅᔪᑦ ᖃᓄᖅ 

ᐊᐅᓚᓂᖃᕐᒪᖔᑕ ᐊᒻᒪᓗ ᖃᓄᖅ 

ᐃᒻᒥᒃᑰᕈᓐᓇᕐᓂᖅᓴᐅᖕᒪᖔᑕ ᐅᕝᕙᓘᓐᓃᑦ 

ᐱᖏᖕᓂᖅᓴᐅᖕᒪᖔᑕ ᑕᒪᒃᑯᐊ 

ᐱᓕᕆᐊᖑᖃᑦᑕᖅᑐᑦ ᐊᔾᔨᒌᓐᖏᑦᑐᑦ ᓄᓇᓕᓐᓂ 

ᐃᒡᓗᓕᕆᔨᒃᑯᓐᓂ, ᑕᒪᓐᓇ 

ᐱᓕᕆᐊᕆᔭᐅᖏᓐᓇᕐᓂᐊᖅᑐᖅ ᐊᒻᒪᓗ ᐱᐊᓂᒃᐸᑦ, 

ᖁᕕᐊᓱᑐᐃᓐᓇᕋᔭᖅᑐᖓ ᑐᓴᖅᑎᑦᑎᔭᕆᐊᒃᓴᖅ 

ᒪᓕᒐᓕᐅᖅᑎᐅᖃᑎᓐᓂᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᖁᕐᓗᖅᑐᕐᒧᑦ, ᒥᔅᑕ ᐊᓇᕕᓗᒃ. 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᖅᑯᑦ 454 - 6(2): ᐆᒻᒪᖅᑯᑎᖃᕐᕕᒃ 

ᖁᕐᓗᖅᑑᒥ (ᐊᓇᕕᓗᒃ) 

 

ᐊᓇᕕᓗᒃ: ᖁᐊᓇᖅᑯᑎᑦ, ᐅᖃᖅᑏ. ᓯᕗᓪᓕᖅᐹᖅ 

ᐅᑉᓛᒃᑰᖅᐸᒃᑲ ᖁᕐᓗᖅᑐᕐᒥᐅᑦ, ᓄᓇᕗᒻᒥᐅᓪᓗ, 

ᒪᓕᒐᓕᐅᖅᑎᒡᓗ.  

 

ᒪᓕᒐᓕᐊᖃᑎᒐᓗ ᐃᖃᓗᒃᑑᑎᐊᕐᒥᒃ 

ᐃᓚᐃᖅᓯᓂᕐᒧᑦ ᐱᖃᑎᒋᕙᕋ, ᐆᒻᒪᑎᒍᑦ.  

  

(ᑐᓵᔨᑎᒍᑦ) ᐃᓕᓴᕆᔪᒪᖕᒥᔭᕋ ᐃᑦᑐᒃᑯᕕᖕᒥᐅᑕᖅ 

ᐹᑐᓴᓐ ᐊᒃᓱᕉᑎᖃᑦᑎᐊᓚᐅᕐᒪᑦ Grays Bay-ᒥ 

ᑐᓚᒃᑕᕐᕕᖕᒥ, ᑕᐃᑲᓂ ᐃᑲᔪᓚᐅᕐᓂᖓᓄᑦ.  

 

ᐅᖃᖅᑏ, ᐊᐱᖅᑯᑎᒃᑲ ᑐᕌᖅᑐᑦ ᓄᑖᒧᑦ ᒥᓂᔅᑕᒧᑦ 

ᑲᒪᒋᔭᖃᖅᑐᒧᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᑯᐊᐳᕇᓴᓐᑯᖏᓐᓂᒃ, ᐊᒻᒪᓗ ᐱᔾᔪᑎᖃᖅᑐᖅ  

ᖁᓪᓗᖅᑑᒥ ᐊᐅᓚᐅᑎᖃᕐᕕᒻᒥᒃ. 

 

ᑕᒪᓐᓇ ᐊᒥᓱᐊᖅᑎᖅᑐᖓ ᐅᖃᐅᓯᕆᖃᑦᑕᖅᓯᒪᔭᕋ. 

ᒥᓂᔅᑕ ᖃᐅᔨᒪᖕᒪᑦ ᖁᕐᓗᖅᑑᑉ ᐊᐅᓚᐅᑎᖃᕐᕕᖓ 

50-ᓂᒃ ᐅᑭᐅᖃᓕᕐᒪᑦ ᐊᒻᒪᓗ 

ᐊᓯᔾᔨᖅᑕᐅᔭᕆᐊᖃᓪᓚᕆᓕᖅᖢᓂ.  

 

ᐊᕐᕌᒍᓂ ᐊᓂᒍᓵᖅᑐᓂ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᓴᖅᑭᑦᑎᓯᒪᓕᖅᑐᑦ 

ᐅᓄᑲᓪᓚᒃᑐᓂᒃ ᐊᑭᑦᑐᕋᐅᑎᓂᒃ ᓄᑖᒧᑦ 

ᐊᐅᓚᐅᑎᖃᕐᕕᒃᓴᒧᑦ.  

 

ᐅᖃᖅᑏ, ᒫᓐᓇᕋᑖᖑᓂᖅᐹᖅ ᐊᑭᑦᑐᕋᐅᑎᓂᖅ 

ᓴᖅᑭᑕᐅᓚᐅᖅᐳᖅ ᐊᐃᐳᕈ 6-ᒥ ᑕᕝᕙᓂ ᐊᕐᕌᒍᒥ, 

ᐊᒻᒪ ᒪᑐᓪᓗᓂ ᐅᓪᓗᒥ. ᒥᓂᔅᑕ 

ᓇᓗᓇᐃᖅᓯᔪᓐᓇᖅᐹ ᖃᔅᓯᑦ ᐊᑭᑦᑐᕋᐅᑎᔾᔪᑏᑦ 

ᑐᓐᓂᖅᑯᑕᐅᓯᒪᓕᕐᒪᖔᑕ ᐅᓪᓗᒥᒧᑦ ᑎᑭᖦᖢᒍ 

ᓴᓇᔭᐅᓂᐊᕐᓂᖓᓄᑦ ᖁᕐᓗᖅᑐᕐᒥ 

ᐆᒻᒪᖅᑯᑎᖃᕐᕕᔅᓴᖓᓄᑦ? (ᑐᓵᔨᑎᒎᕈᓐᓃᖅᑐᖅ) 

ᖁᐊᓇᖅᑎᑦ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ  

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᓄᑦ,  

ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍ): 

ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋᓗᑦᑕᐅᖅ ᑖᓐᓇ 

ᓯᕗᓪᓕᖅᐹᒥᒃ, ᑐᓐᖓᓱᑦᑎᑦᑎᓚᐅᕐᒪᑦ ᖁᓪᓗᖅᑐᒧᑦ. 

ᐊᒻᒪᓗᑦᑕᐅᖅ ᑕᑯᔭᖅᑐᖅᑎᑕᐅᓚᐅᖅᓯᒪᒐᒪ 

ᑕᐃᒃᓱᒧᖓ ᐊᐅᓚᐅᑎᐊᓗᖃᕐᕕᖓᓂ 

ᐃᑯᒻᒪᖅᑯᑎᓄᑦ ᐱᑐᖄᓘᖕᒪᑦ, ᑭᓯᐊᓂ 

ᐃᖅᑲᓇᐃᔭᖅᑎᓄᑦ ᑲᒪᒋᔭᐅᑦᑎᐊᖅᑐᐊᓗᒃ ᑕᐃᑲᓂ. 

ᓯᕗᓪᓕᖅᐹᒥ ᐅᖃᖅᑳᕈᒪᔪᖓ, ᖁᔭᓐᓇᒦᒃ, 

ᐊᒃᓱᐊᓗᒃ ᑕᐃᒃᑯᓂᖓ 

ᑐᓐᖓᓱᑦᑎᑕᐅᑦᑎᐊᓚᐅᖅᓯᒪᒐᒪ ᓄᓇᓕᖕᓄᑦ 

ᐳᓚᕋᑦᑎᓪᓗᖓ ᑲᔾᔮᓇᖅᑐᐊᓐᓄᖕᒧᑦ ᖁᓘᖅᑐᕐᒧᑦ.   

 

ᑖᓐᓇ ᐱᔾᔪᑎᒋᓪᓗᒍ, ᒪᓕᒐᓕᐅᖅᑎ ᓱᓕᕗᖅ; 

ᐊᑭᑦᑐᕋᐅᑎᓂᖅ ᒪᑐᓕᑕᐃᓐᓇᖅᑐᖅ. ᑕᐃᒪᓕ 

ᒫᓐᓇᐅᔪᖅ ᑎᑎᕋᖅᓯᒪᔪᓂᒃ ᐱᓯᒪᓐᖏᑦᑐᖓ 

ᖃᑦᑎᓪᓚᕆᐅᒻᒪᖔᑕ ᐆᒃᑐᕋᓱᐊᖅᑐᑦ ᑐᓂᓯᓯᒪᔪᑦ 

ᑖᔅᓱᒧᖓ ᑳᓐᑐᕌᒃᓴᒧᑦ. ᑖᒃᑯᓄᖓ ᑳᓐᑐᕌᒐᒃᓴᓄᑦ 

ᐱᓇᓱᕐᓂᖅ ᐃᓇᑦᑎᔾᔪᑎᓄᑦ ᑕᐃᒪᓐᓇ 

ᐱᓕᕆᔾᔪᑎᔅᓴᓄᑦ ᓴᖅᑭᑕᐅᖃᑦᑕᓚᐅᕋᓗᐊᖅᑐᓂ 

ᓴᓇᔪᒃᓴᒥᒃ ᓴᖅᑭᑦᑎᔪᓐᓇᖃᑦᑕᓚᐅᓐᖏᒻᒪᑦ 

ᐊᑭᑐᓂᖓᓄᑦ ᓴᓇᔭᐅᓂᖓᑕ.  

 

ᓂᕆᐅᓐᓂᖃᑦᑎᐊᖅᑯᖓᓕ ᑕᒪᓐᓇ ᒐᕙᒪᓕᒫᒧᑦ 

ᐊᑐᖅᑕᐅᓂᐊᖅᑎᓪᓗᒍ ᑕᒪᓐᓇ ᐱᕕᔾᔪᐊᖑᔪᒥᑦ 

ᐱᓕᕆᐊᖑᔪᒥᑦ, ᖁᓚᓐᖏᓚᖓ ᐊᑭᑦᑐᕋᐅᑎᓂᐅᔪᖅ 

ᑕᕝᕙᓃᓐᓂᐊᕐᖓᑦ ᐊᒻᒪᓗ ᓂᕆᐅᑦᑎᐊᖅᑯᖓ 

ᐃᖅᑲᓇᐃᔭᖃᑎᖃᕐᓂᐊᕐᓂᓐᓂ ᒪᓕᒐᓕᐅᖅᑎᒥᑦ 

ᖃᓄᐃᓕᐅᒃᑲᓂᕐᓂᕐᒥᑦ ᖃᐅᔨᓴᓕᕈᑦᑕ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥᒃ ᐃᓚᒋᐊᕈᑏᑦ, 

ᒥᔅᑕ ᐊᓇᕕᓘᒃ. 

 

ᐊᓇᕕᓗᒃ: ᖁᐊᓇᖅᑯᑎᑦ, ᐅᖃᖅᑏ. 

(ᑐᓵᔨᑎᒎᓕᖅᑐᖅ) ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᑯᐊᐳᕆᓴᖓ ᐸᕐᓇᐅᑎᒋᒋᐊᓐᖓᓚᐅᖅᑕᖓ 

ᑎᑎᕋᐅᔭᖅᑕᐅᓗᓂ ᓴᓇᔪᒪᓪᓗᑎᒃᓗ ᓄᑖᒥᒃ 

ᐅᖅᓱᐊᓗᖕᒨᖅᑐᒥᒃ−ᓯᕿᓂᕐᒧᑦ ᐆᒻᒪᖅᑯᑎᖃᕐᕕᖕᒥᒃ. 

ᒐᕙᒪᑐᖃᒃᑯᓐᓂᑦ ᑮᓇᐅᔭᑦ ᐆᒧᖓ ᐱᓕᕆᐊᒧᑦ 

ᐅᑭᐅᖅᑕᖅᑐᒥᑦ ᐆᒻᒪᖅᑯᑎᓄᑦ ᑮᓇᐅᔭᖏᑎᒍᑦ 

ᐅᖃᐅᓯᐅᓚᐅᖅᑐᖅ ᐋᒐᔅ 2019−ᒥᑦ. 

 

ᑭᓯᐊᓂᓕ, ᑐᓴᒐᒃᓴᐅᔪᑦ ᓴᖅᑭᑕᐅᓚᐅᖅᑐᑦ 

ᒐᕙᒪᒃᑯᓐᓄᑦ ᑭᐅᑎᓪᓗᒋᑦ 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᖅᑯᑕᐅᕋᑖᓚᐅᖅᑐᒧᑦ ᒪᓕᒐᓕᐅᕐᕕᖕᒥ 

ᓇᓗᓇᐃᖅᓯᓚᐅᕐᒪᑕ "ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᑯᐊᐳᕇᓴᖓᑦ ᐱᔪᒪᒻᒪᕆᖕᒪᑕ 

ᐊᑐᒃᑲᓐᓂᕈᓐᓇᖅᑐᓂᒃ ᐆᒻᒪᖅᑯᑎᓂᒃ ᐊᒻᒪᓗ 

ᑮᓇᐅᔭᖅᑖᒃᑲᓐᓂᕈᒪᓪᓗᑎᒃ ᓯᕿᓂᕐᒧᑦ 

ᐆᒻᒪᖅᑯᑎᖃᕐᓂᕐᒧᑦ ᐃᓕᔭᐅᖁᓪᓗᒍ 

ᐊᐅᓚᐅᑎᖃᕐᕕᔅᓴᖓᓄᑦ ᖁᕐᓗᖅᑐᕐᒥ.  

 

ᒪᒥᐊᓇᖅᑑᒐᓗᐊᖅ, ᐊᑭᑦᑐᕋᐅᑎᓂᖅ ᖁᕐᓗᖅᑐᕐᒥ 

ᑲᑎᖓᔪᒧᑦ ᐊᐅᓚᐅᑎᖃᕐᕕᖕᒧᑦ ᐱᓕᕆᐊᒃᓴᖅ 

ᖁᕝᕙᕆᐊᓚᐅᕐᒪᑦ ᐅᖓᑖᓄᑦ 

ᑮᓇᐅᔭᖃᖅᑎᑕᐅᔾᔪᑎᖏᑕ ᐃᓱᖃᕐᕕᖓᑕ ᐊᒻᒪᓗ 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᑐᓂᓯᔪᓐᓇᓚᐅᓐᖏᒻᒪᑕ ᑖᒃᑯᓂᖓ ᐊᑭᓂᑦ 

ᐊᑐᖅᑎᓄᑦ. ᑕᐃᒪᐃᒻᒪᑦ, ᐊᑐᒃᑲᓐᓂᕈᓐᓇᖅᑐᖅ 

ᓯᕿᓂᖕᒧᑦ ᐱᓕᕆᐊᖅ 

ᓄᖅᑲᖅᑎᑕᐅᔭᕆᐊᖃᓚᐅᖅᑐᖅ." 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᑎᒋ ᑖᒃᑯᐊ 

ᑳᓐᑐᕌᑖᕋᓱᐊᖅᑐᑦ ᖄᖏᐅᑎᓯᒪᖕᒪᖔᑕ ᑮᓇᐅᔭᓂᑦ 

ᒥᔅᓴᐅᔾᔭᐅᓯᒪᔪᓂᑦ? (ᑐᓵᔨᑎᒎᕈᓐᓃᖅᑐᖅ) 

ᖁᐊᓇᖅᑯᑎᑦ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᓄᑦ, ᒥᔅᑕ 

ᐸᐅᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍ): 

ᖁᔭᓐᓇᒦᒃ, ᐅᖃᖅᑏᓗ ᖁᔭᓐᓇᒦᒃᑲᓐᓂᖅᑐᒍᓗ 

ᒪᓕᒐᓕᐅᖅᑎᐅᖃᑎᒐ ᑖᔅᓱᒥᖓ ᐊᐱᕆᒻᒪᑦ. 

ᒪᓕᒐᓕᐅᖅᑎ ᓱᓕᔪᖅ; ᐊᖏᓂᖅᐸᐅᔪᖅ ᑕᐃᓐᓇ 

ᓄᑖᖅ ᐊᐅᓚᐅᑎᖃᕐᕕᒃᓴᖅ 

ᑐᓂᔭᐅᔭᕆᐊᖃᓚᐅᖅᑐᖅ ᐅᖓᑕᐅᔾᔨᔾᔪᑕᐅᓚᐅᕐᒪᑦ, 

ᑎᓴᒪᐅᕙᓪᓚᐃᔪᑦ ᐊᔾᔨᒌᓐᖏᑦᑐᑦ ᐊᑭᑦᑐᕋᐅᑎᐅᔪᑦ 

ᐊᑐᖅᓯᒪᔭᕗᑦ. ᒪᒥᐊᓇᖅᑑᒐᓗᐊᖅ ᓯᕿᓂᕐᒥᑦ 

ᐆᒻᒪᖅᑯᑎᑖᕐᓂᖅ ᐲᖅᑕᐅᔭᕆᐊᖃᓚᐅᕐᒪᑦ ᓲᖃᐃᒻᒪ 

ᐊᑭᖓ ᐃᓕᔭᐅᓚᐅᖅᑐᖅ ᓴᓂᕐᕙᖅᑕᐅᓯᒪᔪᓂᑦ, 

ᑕᒪᒃᑮᓐᓄᑦ ᒪᓕᒐᓕᐅᕐᕕᒃᑯᑦ ᐊᒻᒪᓗ 

ᐱᓕᕆᖃᑎᑎᒍᑦ ᐋᑐᕚᒥ, ᐱᓗᐊᖅᑐᒥᒃ. 

 

ᐅᖃᖅᑏ, ᓯᕿᓂᕐᒥᑦ ᐆᒻᒪᖅᑯᑎᑖᕐᓂᖅ 

ᓇᓗᓇᓐᖏᑦᑐᖅ, ᐊᖏᔪᒻᒪᕆᐊᓘᓚᐅᕐᒪᑦ 

ᕚᑕᓖᖓᓗ ᐊᑭᖓᑎᒍᑦ. ᑖᒃᑯᐊ ᒪᕐᕉᒃ 

ᐱᓪᓗᐊᑕᐅᔫᒃ, ᐊᒻᒪᓗ ᐅᖅᓱᐊᓗᖃᐅᑎᓄᑦ 

ᐃᓱᒫᓘᑎᐅᓚᐅᖅᐳᑦ 

ᐅᖃᐅᓯᕆᓚᐅᖅᑕᕗᑦ ᖁᕐᓗᖅᑑᕐᒦᑎᓪᓗᑕ 

ᐅᖃᐅᓯᖃᓚᐅᕋᑦᑕ ᐱᓕᕆᐊᖑᓂᐊᖅᑐᒥᒃ.  

 

ᑖᒃᑯᐊ ᐊᔾᔨᒌᓐᖏᓐᓂᖏᑦ ᐱᓯᒪᓐᖏᓐᓇᒃᑭᑦ ᑭᓯᐊᓂ 

ᐅᑎᕐᕕᒋᔪᓐᓇᓂᐊᖅᑕᕋ ᑖᓐᓇ ᒪᓕᒐᓕᐅᖅᑎ. 

ᐅᑉᐱᕈᓱᑦᑎᐊᖅᐳᖓ ᓈᒻᒪᑦᑐᓂᒃ ᑮᓇᐅᔭᑎᒍᑦ 

ᐸᕐᓇᐅᑎᖃᕋᑦᑕ ᓴᓇᔾᔪᑎᔅᓴᓂᒃ 

ᖃᐅᔨᓴᓚᐅᖅᑎᓪᓗᑕ ᑳᓐᑐᕌᑖᕋᓱᐊᖅᑐᓂᒃ 

ᒪᑐᓚᐅᖅᑐᓂᒃ 25-ᒥ, ᐃᑉᐸᔅᓴᑐᐃᓐᓇᖅ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ 

ᐃᓚᒋᐊᕈᑦ, ᒥᔅᑕ ᐊᓇᕕᓗᒃ.  

 

ᐊᓇᕕᓗᒃ: ᖁᐊᓇᖅᑯᑎᑦ, ᐅᖃᖅᑏ. ᖁᐊᓇᖅ 

ᑭᐅᔪᖅ. (ᑐᓵᔨᑎᒎᓕᖅᑐᖅ) ᒥᓂᔅᑕ 

ᓇᓗᓇᐃᖅᓯᔪᓐᓇᖅᐹ ᑮᓇᐅᔭᖅᑐᕈᑎᒃᓴᖅ 

ᐅᑭᐅᖅᑕᖅᑐᒥ ᐆᒻᒪᖅᑯᑎᓕᕆᓂᕐᒧᑦ 

ᑮᓇᐅᔭᖃᕐᕕᖓᓃᓐᖔᖅᓯᒪᔪᑦ 

ᐅᑎᖅᑎᑕᐅᓯᒪᓕᖅᐹᑦ ᒐᕙᒪᑐᖃᒃᑯᓐᓄᑦ? 

(ᑐᓵᔨᑎᒎᕈᓐᓃᖅᑐᖅ) ᖁᐊᓇᖅᑯᑎᑦ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ  

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᖓᓐᓄᑦ, 

ᒥᔅᑕ ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᑕᐃᒪ 

ᖃᐅᔨᓴᒃᑲᓐᓂᓚᐅᖅᑎᓪᓗᑕ ᓯᕿᓂᕐᒥᑦ 

ᐆᒻᒪᖅᑯᑎᑖᕈᑎᐅᑉ ᐲᖅᑕᐅᓂᖓᓂᒃ, 

ᒥᑭᑦᑐᒻᒪᕆᑯᓗᒻᒥᒃ ᐅᑎᖅᑎᒋᐊᖃᓚᐅᖅᑕᕗᑦ 

ᐅᑭᐅᖅᑕᖅᑐᒥ ᐆᒻᒪᖅᑯᑎᓕᕆᓂᕐᒧᑦ 

ᑮᓇᐅᔭᖃᕐᕕᒻᒧᑦ, ᑭᓯᐊᓂᓕ ᐊᑕᖏᖅᑐᒍ, 75%  

ᓱᓕ ᓈᒻᒪᑦᑐᖅ. ᐅᖃᐅᑎᒋᐊᕈᒪᑐᐃᓐᓇᖅᑕᕋ 

ᒪᓕᒐᓕᐅᖅᑎ ᒫᓐᓇᐅᔪᖅ ᑎᑎᕋᐅᔭᖅᓯᒪᓂᖓ 

ᐊᑭᑦᑐᕋᐅᑎᒍᑕᐅᔫᑉ ᐅᕙᑦᑎᓐᓂᒃ 

ᑎᑭᑎᑦᑎᒍᓐᓇᑎᑦᑎᒻᒪᑦ ᑲᑐᔾᔨᖃᑎᒌᓐᓂᒃ ᓲᕐᓗ 

ᓇᒻᒥᓂᖁᑎᒋᔭᐅᔪᒥ, ᐆᑦᑑᑎᒋᓗᒍ, ᑲᓱᖅᓯᒍᒪᔪᖅ 

ᐊᐅᓚᐅᑎᖃᕝᕕᒻᒧᑦ, ᑖᒃᑯᑎᒎᓇ IPP-ᑯᑎᒍᑦ 

ᖃᓄᐃᑦᑐᑐᐃᓐᓇᒃᑯᑦ ᐅᕝᕙᓘᓐᓃᑦ ᓇᒻᒥᓂᖃᑦᑎᐅᔪᑦ 

ᓯᕿᓂᕐᒥᑦ ᐆᒻᒪᖅᑯᑎᖃᕈᒪᒻᒪᖔᑕ, ᓴᓇᒪᓂᖓ 

ᑲᑉᐳᑎᔪᓐᓇᕈᑎᒋᕙᐃᑦ. 

 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒪᓕᒐᓕᐅᖅᑎᐅᑉ ᐊᐱᖅᑯᑎᖓᓄᑦ, ᒥᑭᔪᒻᒪᕆᑯᓗᒻᒥᒃ 

ᐅᑎᖅᑐᖃᓚᐅᖅᑐᖅ ᑮᓇᐅᔭᓄᑦ 

ᐲᖅᑕᐅᓚᐅᖅᑎᓪᓗᒍ ᓯᕿᓂᕐᒧᑦ ᐆᒻᒪᖅᑯᑎᖃᕐᓂᖅ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᓇᑦᑎᓕᖕᒧᑦ, ᒥᔅᑕ ᖂᕿᐊᖅ. 

 

ᐊᐱᖅᑯᑦ 455 - 6(2): ᐊᑲᐅᓐᖏᓕᐅᕈᑕᐅᔪᑦ 

ᐋᓐᓂᐊᕕᓕᐊᕈᔾᔨᓂᕐᒧᑦ (ᖂᑭᐊᖅ) 

 

ᖂᕿᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

ᐊᐱᖅᑯᑎᖃᕈᒪᔪᖓ ᒥᓂᔅᑕᖓᖕᓄᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ.  

 

ᐅᖃᖅᑏ, ᖁᔭᓕᔪᖓ ᑕᒪᒃᑯᐊ ᐃᓱᒫᓗᒍᑕᐅᔪᑦ 

ᐋᓐᓂᐊᕕᓕᐊᖅᑐᑎᒃ ᐊᐅᓪᓚᖃᑦᑕᖅᑐᓄᑦ 

ᐊᒥᓱᐊᖅᑎᖅᑐᑎᒃ ᓴᖅᑭᑕᐅᖃᑦᑕᕐᓯᒪᒻᒪᑕ 

ᒪᓕᒐᓕᐅᕐᕕᒻᒥ. ᑭᓯᐊᓂᓕ, ᑕᒪᓐᓇ 

ᐊᑲᐅᓐᖏᓕᐅᕈᑕᐅᔪᑦ ᑕᐃᒪᐃᑐᐃᓐᓇᕐᖓᑕ ᐊᒻᒪᓗ 

ᑕᒪᓐᓇ ᐅᖃᐅᓯᕆᒃᑲᓂᖅᑲᕋ ᑭᒡᒐᖅᑐᖅᑐᒋᑦ  

ᐃᓄᖁᑎᒃᑲ. 

 

ᐅᖃᖅᑏ, ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᐃᒻᒪᑦ 

ᐃᓅᓕᓴᖅᑕᐅᔭᖅᑐᖅᑐᑦ 

ᐊᐅᓪᓚᕆᐊᖃᓪᓚᕆᓕᕋᐃᒻᒪᑕ ᑐᓴᖅᑎᑕᐅᕙᑉᐸᑦ, 

ᑕᐃᒃᑯᐊ ᐋᓐᓂᐊᕕᓕᐊᖅᑐᑎᒃ 

ᐊᐅᓪᓚᕆᐊᖃᖅᑎᑕᐅᖃᑦᑕᕐᓂᖏᑦ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖃᕐᓇᓐᖏᑐᓕᕆᔨᒃᑯᓐᓄᑦ, ᒥᔅᑕ ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

ᒪ’ᓈᖅᐸᕋ ᒪᓕᒐᓕᐅᖅᑎ ᐊᐱᖅᓱᕐᒪᑦ. ᐅᑯᐊ 

ᐊᐱᖅᓲᑎᒋᔭᖏᑦ ᓲᖅ ᑭᖑᓯᓗᐊᖅᑐᒥᒃ 

ᑐᓴᖅᑎᑕᐅᑦᑕᕐᒪᖔᑖ ᐊᐅᓪᓚᖅᑐᒃᓴᑦ 

ᐅᖃᖅᑑᓪᓗᐊᖅᑐᖓ ᑕᒪᕐᒥᒃ 

ᑎᑕᐃᑦᑕᐅᑦᑕᓐᖏᑦᑑᒐᓗᐃᑦ. ᐃᓛ’ᓂᒃᑯᑦ 

ᖃᐅᔨᒪᔪᒍᑦ ᑏᑦᑐᖅᑕᖃᕐᔫᒥᔮᖅᑕᖅᑐᖅ.  

 

ᑭᓯᐊᓂ ᑕᒪᓐᓇ ᐋᖅᑭᒃᑕᐅᒋᐊᖃᕐᓂᖓᑦ 

ᐃᓕᑕᕆᔭᕗᑦ ᐊᒻᒪᓗ ᖃᓄᖅᑑᕈᑎᒋᔭᕗᑦ. ᑖᓐᓇ 

ᐊᑐᐊᒐᖅ ᐊᐅᓪᓚᖅᑕᖅᑐᓄᑦ ᐋᓐᓂᐊᖅᑐᓕᕆᓂᕐᒧᑦ 

ᑐᕌᖓᔪᖅ (ᑐᓵᔨᑎᒎᓕᖅᑐᖅ) ᐋᓐᓂᐊᕐᕕᓕᐊᖅᑐᑎᑦ 

ᐊᐅᓪᓚᖃᑦᑕᖅᑐᑦ 

ᐊᑐᐊᒐᖓᑦ (ᑐᓵᔨᑎᒎᕈᓐᓃᖅᑐᖅ) 

ᐋᖅᑭᒃᑕᐅᒃᑲᓐᓂᕆᐊᖃᕐᓂᖓ ᐃᓕᑕᕆᓯᒪᒐᑉᑎᒍᑦ 

ᒫᓐᓇ ᐱᓕᕆᐊᖑᑉᓗᓂ.  

 

ᑖᒻᓇ ᑐᓴᖅᑎᑦᓯᑦᑕᕆᐊᖃᕐᓂᖅ ᐊᒻᒪ 

ᑐᑭᓯᑎᑦᓯᑦᑎᐊᖅᑕᕆᐊᖃᕐᓂᖅ ᑕᒪᒃᑯᐊ 

ᐃᓕᑕᕆᓯᒪᔭᕗᑦ. ᑐᑭᓯᓯᒪᑉᓗᑕᑉᓗ ᑖᒃᑯᐊ 

ᐱᖃᑎᒋᔭᐅᑦᑕᖅᑐᑦ ᐊᐅᓪᓚᖅᑐᓄᑦ 

(ᑐᓵᔨᑎᒎᓕᖅᑐᖅ) ᒪᓕᑦᑎᐅᔪᑦ 

(ᑐᓵᔨᑎᒎᕈᓐᓃᖅᑐᖅ) ᑐᑭᓯᐅᒫᓂᒃᑕᓐᖏᒻᒪᑕ 

ᐃᓚᖏᑦ ᖃᓄᖅ ᐱᓕᕆᓂᖃᕆᐊᖃᖅᑕᕐᒪᖔᑕ 

ᖃᓄᕐᓗ ᐃᓕᖅᑯᓯᖃᕆᐊᖃᖅᑕᕐᒪᖔᑕ 

ᐃᑲᔪᖅᑎᐅᒋᐊᖃᕐᓂᖏᑦᑕ ᒥᒃᓵᓄᑦ. ᑕᒪᓐᓇ 

ᐃᓕᑕᕆᓯᒪᔭᕗᑦ. ᖃᓄᖅᑑᕈᑎᒋᔭᕗᑦ ᒫᓐᓇ 

ᐋᖅᑭᒃᑕᐅᒃᑲᓐᓂᖁᑉᓗᒍ.  

 

(ᑐᓵᔨᑎᒍᓕᖅᑐᖅ) ᐅᖃᖅᑏ, ᐅᖃᕈᒪᒻᒥᔪᖓ 

ᐃᓚᖏᑦ ᐃᓂᔅᓴᓕᐅᖅᑕᐅᓲᖑᒻᒪᑕ ᕿᓚᒥᕈᓗᒃ 

ᐊᒻᒪᓗ ᑭᐅᔾᔪᑕᐅᓪᓗᓂ ᐋᓐᓂᐊᕕᓐᓄᑦ 

ᐱᔭᐅᔭᕆᐊᖃᖅᑐᓄᑦ. ᐆᑦᑑᑎᒋᓗᒍ, 

ᐋᓐᓂᐊᕕᓕᐊᖅᑐᖅ ᖃᐅᔨᓴᖅᑕᐅᓂᒥᓂᖓ ᑎᑭᑉᐸᑦ 

ᐊᒻᒪᓗ ᑐᐊᕕᕐᓇᖅᑐᒥᒃ ᑕᑯᔭᐅᒃᑲᓐᓂᕆᐊᖃᕐᓗᓂ 

ᓯᓚᑖᓄᑦ ᓄᓇᓖᑦ, ᐃᓛᓐᓂᒃᑯᑦ 

ᐊᐅᓪᓚᑲᐅᑎᒋᔭᕆᐊᖃᖅᐸᑦ  

ᐃᓂᔅᓴᓕᐅᖅᑐᖃᖅᑐᒥᓂᐅᑉᐸᑦ 

ᐱᐅᓂᖅᐹᖑᒐᔭᖅᐳᖅ 

ᐋᓐᓂᐊᕕᓕᐊᕆᐊᖃᕐᓂᖓᓄᑦ. ᐄ, ᐃᓕᓴᖅᓯᔪᒍᑦ 

ᐊᑲᐅᓐᖏᓪᓕᐅᕈᑕᐅᒍᓐᓇᖅᑐᒥᒃ, ᑭᓯᐊᓂ 

ᐃᓛᓐᓂᒃᑯᑦ ᐱᐅᓂᖅᐹᖑᒻᒪᑦ ᑕᒪᒃᑯᐊ 

ᐋᓐᓂᐊᖅᑐᓕᕆᓂᐅᔪᑦ ᐱᔾᔪᑎᒋᓪᓗᒋᑦ.  

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥᒃ ᐃᓚᒋᐊᕈᑦ 

ᐊᐱᖅᑯᑎᖕᓄᑦ, ᒥᔅᑕ ᖂᕿᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᐃᓅᓕᓴᖅᑕᐅᔭᖅᑐᖅᑐᑦ 

ᑐᓴᖅᑎᑕᐅᖃᑦᑕᕐᒪᑕ ᐅᓪᓗᒥ ᑕᕝᕙᓂ 

ᐊᐅᓪᓚᕆᐊᖃᓕᖅᑎᓪᓗᒋᑦ ᖃᖓᑕᓲᒃᑯᑦ. 

ᐱᕕᖃᓐᖏᑦᑎᐊᖅᑐᖅ 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

 

 

2885 

ᐸᕐᓇᕝᕕᒃᓴᖃᓐᖏᑦᑐᓪᓕ. ᑖᒃᑯᐊᓗ ᑕᑯᔭᐅᕕᒃᓴᖏᑦ 

ᖃᐅᔨᒃᑲᖅᑕᐅᓐᖏᑦᓲᔭᒧᑦ ᐅᐸᒋᐊᓕᖏᖕᓄᑦ 

ᐅᐸᖃᑦᑕᓐᖏᒻᒪᑕ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ 

ᑎᑎᕋᖅᑕᐅᕙᓪᓕᐊᖃᑦᑕᕐᒪᖔᑕ, ᖃᖓᒃᑯᑦ 

ᑐᓴᖅᑎᑕᐅᖕᒪᖔᑕ ᐋᓐᓂᐊᕕᓕᐊᕆᐊᖃᖅᑐᑦ 

ᐊᐅᓪᓚᕆᐊᓖᑦ ᑐᓴᖅᑎᑕᐅᖃᑦᑕᖅᐸᑦ? 

ᑎᑎᕋᖅᑕᐅᕙᓪᓕᐊᖃᑦᑕᖅᐸᓪᓗ ᖃᖓᒃᑯᑦ 

ᐅᖄᓚᕕᐅᖃᑦᑕᕐᒪᖔᑕ ᐊᐅᓪᓚᕆᐊᖃᖅᑐᑦ 

ᑎᑎᕋᖅᑕᐅᕙᓪᓕᐊᖃᑦᑕᕐᒪᖔᑕ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖃᕐᓇᓐᖏᑐᓕᕆᔨᒃᑯᓐᓄᑦ, ᒥᔅᑕ ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

(ᑐᓵᔨᑎᒎᓕᖅᑐᖅ) ᑖᓐᓇ ᐊᐱᖅᑯᑎᒋᔭᖓ 

ᐱᔾᔪᑎᒋᓪᓗᒍ, ᐅᖄᓚᔪᓕᒫᑦ, 

ᖃᐅᔨᒃᑲᖅᑕᐅᖃᑦᑕᖅᑐᓪᓘᓐᓃᑦ, ᑕᒪᓐᓇ 

ᖃᐅᔨᒋᐊᒃᑲᓐᓂᕆᐊᖃᕐᓂᐊᖅᑕᕋ. ᑕᒪᓐᓇ 

ᐃᓗᓕᑯᓘᔭᓗᖏᓐᓅᓕᕐᒪᑦ ᐊᒻᒪᓗ 

ᖃᐅᔨᒋᐊᕆᐊᖃᕐᓂᐊᖅᑐᖓ ᐱᓕᕆᕕᓐᓂᒃ ᐊᒻᒪᓗ 

ᑭᐅᓗᒍ ᒪᓕᒐᓕᐅᖅᑎ ᖃᐅᔨᒍᒪ.  

 

ᑖᒃᑯᐊ ᐋᓐᓂᐊᕕᓕᐊᖃᑦᑕᖅᑐᑦ ᐊᑐᐊᒐᖓᑦ 

ᕿᒥᕐᕈᓂᐅᓚᐅᖅᑐᖅ, ᕿᒥᕐᕈᔭᐃᓐᓇᕆᕙᕗᑦ 

ᑕᒪᒃᑯᐊ ᐋᓐᓂᐊᕕᓕᐊᖃᑦᑕᖅᑐᑦ. ᐸᕐᓇᐅᑎᐅᔪᖅ 

ᑕᐃᓐᓇ ᓄᑖᖅ ᐊᑐᐊᒐᖅ ᓴᓇᔭᐅᑉᐸᑦ ᐊᒻᒪᓗ 

ᐊᖏᖅᑕᐅᑉᐸᑦ, ᐊᐅᓚᓂᕐᒧᐊᖓᔪᖃᕐᓂᐊᖅᑐᖅ 

ᑭᖑᓂᐊᒍᑦ.  

 

ᑖᒃᑯᐊ ᑐᓴᐅᒪᖃᑦᑕᐅᑎᔾᔪᑏᑦ 

ᐋᓐᓂᐊᕕᓕᐊᖃᑦᑕᖅᑐᓄᑦ ᐊᒻᒪᓗ ᒪᓕᑦᑎᖏᓐᓄᑦ,  

ᑕᒪᓐᓇ ᕿᒥᕐᕈᑦᑎᐊᖅᑕᕗᑦ. ᕿᒥᕐᕈᒻᒥᔪᒍᑦᑕᐅᖅ 

ᓇᓗᓇᐃᖅᓯᓂᕐᒥᒃ ᒪᓕᒃᑎᐅᒍᓐᓇᕋᔭᖅᑐᓂᒃ ᐊᒻᒪᓗ 

ᐊᐅᓪᓚᖃᑦᑕᖅᑐᓄᑦ. ᕿᒥᕐᕈᔪᒍᑦ 

ᑐᑭᓯᒋᐊᕈᑎᒃᓴᐅᔪᓂᒃ ᑕᒪᒃᑯᐊ ᐊᔪᓕᖅᑎᑕᐅᓯᒪᔪᑦ 

ᐋᓐᓂᐊᕕᓕᐊᖅᑐᓄᑦ ᑐᔪᕐᒥᕕᐅᔪᓂᑦ ᐊᒻᒪᓗ ᖃᓄᖅ 

ᑕᒪᒃᑯᐊ ᐊᔪᐃᓐᓇᕆᐊᒃᑲᓐᓂᕈᑕᐅᔪᑦ 

ᐊᑐᖅᑕᐅᕙᒻᒪᖔᑕ, ᐊᒻᒪᓗ ᐋᖅᑭᒃᓱᐃᓪᓗᑕ 

ᒪᓕᒃᑕᐅᔭᕆᐊᖃᖅᑐᓂᒃ ᓄᓇᕗᒻᒧᑦ.  

 

ᑐᕌᕆᔭᐅᔪᖅ ᑕᒪᑐᒪᓂ ᐱᓕᕆᐊᖑᔪᒥ 

ᐱᐅᓯᒋᐊᖅᑎᑦᑎᔪᒪᓂᐅᕗᖅ ᓄᒃᑕᕐᓂᕐᒧᑦ 

ᐊᑐᖅᑕᐅᖃᑦᑕᖅᑐᓂᒃ ᓄᓇᕗᒻᒥ 

ᐋᓐᓂᐊᕕᓕᐊᖅᐸᒃᑐᓄᑦ. ᑕᑯᔪᒪᒐᑦᑕ 

ᐱᐅᓯᕚᓕᖅᑐᓂᒃ. ᑕᑯᔪᒪᒐᑦᑕ 

ᐋᖅᑭᑎᐊᖅᓯᒪᓂᖅᓴᓂᒃ ᐊᒻᒪᓗ, ᐅᓪᓘᑉ ᓄᓐᖑᐊᓂ, 

ᓴᓐᖏᓂᖅᓴᒧᑦ ᐋᓐᓂᐊᖅᑐᓕᕆᓂᕐᒥᒃ ᓴᖅᑮᓗᑕ 

ᓄᓇᕗᒻᒥ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᒥᓗ 

ᐃᓚᒋᐊᕈᑏᑦ, ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᓇᓗᓐᖏᓚᖓ ᖃᖓᑕᔪᖃᓐᖏᖦᖢᓂ 

ᑕᑯᔭᐅᕝᕕᒃᓴᓕᐅᓐᖏᖦᖢᓂᓗ ᓴᖅᑭᑎᑦᑎᓕᖅᐸᒃᐳᖅ 

ᐊᐅᓚᑦᑎᔾᔪᑕᐅᒃᑲᓐᓂᖅᑐᓂᒃ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ.  

 

ᐅᖃᖅᑏ, ᐃᓛᓐᓂᒃᑯᑦ, ᑖᓐᓇ ᐋᓐᓂᐊᕕᓕᐊᖅᑐᖅ 

ᐊᑲᐅᓐᖏᓕᐅᕈᑎᖃᖅᓯᒪᔪᖅ, ᑭᓯᐊᓂ 

ᐊᒥᓱᐊᖅᑎᖅᑐᑎᒃ, ᐋᓐᓂᐊᕕᓕᐊᖅᑐᓄᑦ 

ᐊᐅᓪᓚᖅᑐᓕᕆᔩᑦ ᐊᓪᓚᕝᕕᖏᑦ 

ᐱᕕᖃᓐᖏᓗᐊᖅᐸᒻᒪᑕ ᐋᓐᓂᐊᕕᓕᐊᖅᑐᓄᑦ 

ᐅᐸᓗᖓᐃᔭᐃᓪᓗᑎᒃ ᐊᒻᒪ ᐋᖅᑮᓪᓗᑎᒃ, 

ᐱᓗᐊᖅᑐᒥ ᕿᑐᕐᖓᖃᖅᐸᑕ ᐅᕝᕙᓘᓐᓃᑦ 

ᐃᓚᖃᖅᐸᑕ ᓂᕿᔅᓴᖅᓯᐅᖅᑐᑎᒃ, ᑲᒪᒋᔭᐅᓪᓗᑎᒃ, 

ᐊᒻᒪ ᐃᑲᔪᖅᓱᖅᑕᐅᓪᓗᑎᒃ, ᐅᖃᐅᓯᖃᓐᖏᑦᑐᑎᒃ 

ᐃᖅᑲᓇᐃᔭᕐᓂᕐᒥᓂᒃ. ᓈᒻᒪᖏᒻᒪᑦ ᑭᓇᑐᐃᓐᓇᕐᒥᑦ 

ᐃᓅᓯᕐᒥᓂᒃ ᓄᖅᑲᑎᑦᑎᓂᕐᒥᒃ  

ᖃᐅᔨᒃᑲᖅᑕᐅᑐᐊᕋᐃᒻᒪᑕ. 

 

ᐅᖃᖅᑏ, ᒥᓂᔅᑕ ᐊᖏᕈᓐᓇᖅᐹ ᑕᒪᑐᒥᖓ 

ᖃᐅᔨᒋᐊᕐᓂᐊᕐᓂᕋᕐᓗᓂ ᐊᒻᒪᓗ ᐅᓂᒃᑳᓛᕐᓗᓂ 

ᒪᓕᒐᓕᐅᕐᕕᒻᒧᑦ ᖃᓄᐃᓕᐅᓪᓚᑦᑖᖅᓯᒪᖕᒪᖔᑕ 

ᑕᒪᓐᓇ ᐱᐅᓯᑎᑕᐅᒋᐊᖁᓪᓗᒍ 

ᐋᓐᓂᐊᕕᓕᐊᖃᑦᑕᖅᑐᑦ 

ᑐᓴᖅᑎᑦᑎᖃᑦᑕᕐᓂᖏᓐᓄᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖃᕐᓇᓐᖏᑐᓕᕆᔨᒃᑯᓐᓄᑦ, ᒥᔅᑕ ᒪᐃᓐ.  

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

(ᑐᓵᔨᑎᒎᓕᖅᑐᖅ) ᐃᓱᒪᔪᖓ ᐱᓕᕆᕕᒃ 

ᐊᖏᖅᓯᒪᒌᕆᐊᖓ ᑕᒪᑐᒥᖓ. ᐄ, ᑖᓐᓇ 

ᐊᐱᖅᑯᑎᒋᓵᖅᑕᖓ ᒪᓕᒐᓕᐅᖅᑎᐅᑉ, ᑖᓐᓇ 

ᐱᖃᓯᐅᔾᔭᐅᓯᒪᔭᕇᖅᑐᖅ 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐋᓐᓂᐊᕕᓕᐊᖅᑐᓄᑦ ᐊᐅᓪᓚᖃᑦᑕᖅᑐᑦ 

ᐊᑐᐊᒐᖓᓂᒃ ᕿᒥᕐᕈᑎᓪᓗᒋᑦ. ᑕᐃᒪ ᐅᖃᓚᐅᕋᒪ 

ᑕᕝᕙᓂ ᒪᓕᒐᓕᐅᕐᕕᒻᒥ, ᑕᒪᓐᓇ ᑲᔪᓰᓐᓇᕐᒪᑦ. 

ᐱᓕᕆᖃᑎᖃᖅᑐᒍᑦ ᓄᓇᕗᑦ ᑐᓐᖓᕕᒃᑯᓐᓂᒃ 

ᒪᓕᓪᓗᑕ ᐃᓚᖓ 32-ᒥᒃ ᐊᒻᒪᓗ ᐊᖏᖅᓯᒪᓪᓗᑕ 

ᐅᖃᖃᑎᖃᕐᓂᕐᒥᒃ ᐃᓄᓐᓂᒃ. ᑕᐃᒃᑯᐊ 

ᐋᓐᓂᐊᕕᓕᐊᖃᑦᑕᖅᑐᑦ ᓇᒻᒥᓂᖅ 

ᑐᕌᖅᑎᒐᓱᐊᕐᓂᐊᖅᑕᕗᑦ, ᑭᓯᐊᓂ ᑖᒃᑯᐊ 

ᐊᒃᑐᖅᑕᐅᓯᒪᓪᓚᕆᑦᑐᑦ ᑐᓴᕈᒪᔭᕗᑦ ᓇᐅᒃᑯᑦ 

ᐋᖅᑭᒋᐊᕈᓐᓇᕐᒪᖔᑦᑎᒍᑦ. ᑕᒪᓐᓇ 

ᓴᖅᑭᖅᐸᓪᓕᐊᕗᖅ. 

 

ᐃᓚᒋᐊᕈᒪᒻᒥᔭᕋ ᑭᖑᓪᓕᖅᐹᒥ ᑕᕝᕙᓂ 

ᒪᓕᒐᓕᐅᕐᕕᒻᒥ ᐃᑲᔪᖅᑐᖅᑕᐅᓪᓗᑕ, 

ᐃᓚᓯᒍᓐᓇᖅᓯᒪᒐᑦᑕ. ᓄᓇᓕᓕᒫᓂ ᓄᓇᕗᒻᒥ, 

ᐃᓚᓯᒃᑲᓐᓂᖅᓯᒪᔪᒍᑦ ᐋᓐᓂᐊᕕᓕᐊᖅᑐᓄᑦ 

ᖃᖓᑦᑕᐅᑎᓕᕆᔨᓄᑦ ᐃᖅᑲᓇᐃᔮᓂᒃ ᐊᒻᒪᓗ 

ᑕᒪᓐᓇ ᑐᕌᖓᓪᓗᐊᑕᖅᑐᖅ ᓴᓐᖓᖅᑎᕆᓂᕐᒥᒃ 

ᐱᔨᑦᑎᕈᑎᓂᒃ ᐊᒻᒪᓗ ᐱᓕᕆᐊᒃᓴᐅᔪᓂᒃ 

ᐃᖅᑲᓇᐃᔭᕐᓂᖏᓐᓄᑦ. ᖁᔭᓐᓇᒦᖅᑕᒃᑲ 

ᒪᓕᒐᓕᐅᖅᑎᐅᔪᑦ ᐃᑲᔪᖅᑐᐃᓂᖏᓐᓄᑦ ᐊᒻᒪᓗ 

ᑕᒪᓐᓇ ᐱᓕᕆᐊᕆᓯᒪᓕᕇᖅᑕᕗᑦ 

ᐱᐅᓯᕙᓪᓕᑎᑦᑎᓂᕐᒧᑦ ᐱᔨᑦᓯᕐᓂᐅᔪᓂᒃ.  

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᑲᖏᖅᓯᓂᐅᑉ ᐅᐊᓐᓇᖓᓄᑦ−ᐃᒡᓗᓕᒑᕐᔪᒻᒧᓪᓗ 

ᒪᓕᒐᓕᐅᖅᑎ, ᒥᔅᑕ ᓴᒻᒧᖅᑐᖅ. 

 

ᐊᐱᖅᑯᑦ 456 - 6(2): ᑐᒃᓯᕋᐅᑎ ᐃᖏᕐᕋᔾᔪᑏᑦ 

ᓱᓇᒃᑯᑖᖏᓐᓄᑦ (ᓴᒻᒧᖅᑐᖅ) 

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ, ᐊᐱᖅᑯᑎᒃᑲ ᑐᕌᖅᑎᒍᒪᔭᒃᑲ 

ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᓄᑦ.  

 

ᐅᖃᖅᑏ, ᐃᓪᓗᓕᒑᕐᔪᒻᒥ ᐃᓕᓐᓂᐊᖅᑐᓕᕆᔨᒃᑯᑦ 

ᑲᑎᒪᔨᖏᑦ ᑎᑎᕋᕋᑖᔪᒻᒪᑕ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐅᖃᐅᓯᖃᖅᑐᑎᒃ 

ᓄᑖᒥᒃ ᓱᕈᓯᖅᑕᐅᑎᑖᕆᐊᖃᕐᖓᑕᒎᖅ ᓄᓇᓯᐅᒻᒥᒃ 

ᐊᒻᒪᓗᑦᑕᐅᖅ ᐊᔅᓴᓗᐊᒥᒃ ᐃᔅᓯᕙᐅᑎᓕᒻᒧᑦ 

ᐃᑭᕕᐅᔪᓐᓇᖅᑐᒥᒃ ᐱᒍᒪᓪᓗᑎᑦ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᑖᔅᓱᒥᖓ 

ᑐᓴᐅᒪᒻᒪᖔᖅ ᑐᔅᓯᕌᖑᔪᒥᒃ ᐊᒻᒪ ᑐᓴᐅᒪᑉᐸᒍ 

ᖃᖓ ᑕᐃᒪ ᑖᒃᑯᐊ ᐃᓪᓗᓕᒑᕐᔪᖕᒥᐅᑦ 

ᑭᐅᔭᐅᒐᔭᖅᑲᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ: ᖁᐊᓇ, 

(ᑐᓵᔨᑎᒎᓕᖅᑐᖅ) ᐅᖃᖅᑏ. (ᑐᓵᔨᑎᒎᕈᓐᓃᖅᑐᖅ) 

ᖁᐊᓇ, (ᑐᓵᔨᑎᒎᓕᖅᑐᖅ) ᒪᓕᒐᓕᐅᖅᑎ 

ᐊᐱᖅᑯᑎᖓ ᐊᐱᕆᒻᒪᑦ ᑕᐃᒫᒃ. 

ᓱᕈᓯᖅᑕᐅᑎᑖᕈᒪᓂᖏᓐᓂᒃ ᐃᓪᓗᓕᒑᕐᔪᖕᒥᐅᑦ, ᐄ, 

ᑎᑎᖅᑲᖅ ᐱᓚᐅᖅᑕᕋ ᐱᓯᒪᓕᖅᑕᕋ ᐊᒻᒪ 

ᑭᐅᔾᔪᑎᔅᓴᓕᐅᕋᓱᑦᑐᒍᑦ. ᑭᓯᐊᓂᓕ, 

ᐅᒡᒍᓇᖅᑑᒐᓗᐊᖅ ᒫᓐᓇ ᐊᕐᕌᒍᑦᑎᓐᓂ 

ᑮᓇᐅᔭᓕᕆᔾᔪᑎᐅᑉ ᐊᕐᕌᒍᖓᓂ 

ᓱᕈᓯᖅᑕᐅᑎᑖᔾᔮᓐᖏᒻᒪᑕ, ᐊᓯᖏᑦ ᓄᓇᓖᑦ 

ᓯᕗᓪᓕᐅᓯᒪᓐᓂᕐᒥᒻᒪᑕ ᐊᑯᓂᐅᓂᖅᓴᖅ  

ᐅᑕᖅᑭᓪᓗᑎᒃ. ᐅᑯᐊ ᓄᓇᓕᐅᔪᑦ ᐃᓪᓗᓕᒃ, 

ᓴᓂᑭᓗᐊᖅ, ᓴᓂᕋᔭᒃ, ᐊᒻᒪ ᐸᓐᓂᖅᑑᖅ 

ᐱᖅᑳᕐᓂᐅᓴᒻᒪᑕ ᓱᕈᓯᖅᑕᐅᑎᓂᑦ ᑕᕝᕙᓂ 

ᐊᕐᕌᒍᑦᑎᓐᓂ. 

 

ᐃᑉᐸᔅᓴᖅ ᐅᖃᓚᐅᕋᒪ ᒪᓕᒐᓕᐅᖅᑎᐅᖃᑎᑦᑎᓐᓄᑦ 

ᕼᐊᑦᓴᓐ ᐸᐃᒧᑦ, ᐊᒥᓱᓂᒃ ᑐᒃᓯᕋᕐᕕᐅᖃᑦᑕᕋᑦᑕ 

ᐊᒻᒪᓗ ᐱᓕᕆᕕᐅᔪᖅ ᐊᕐᕌᒍᑕᒫᑦ ᒪᕐᕉᓐᓂᒃ ᐹᓯᓂᒃ 

ᓴᓂᕐᕙᐃᕕᐅᖃᑦᑕᖅᓯᒪᓪᓗᓂ ᓄᓇᕗᒻᒥ. ᐱᓕᕆᕕᒃ 

ᐅᓄᖅᑐᓂᒃ ᑐᒃᓯᕋᐅᑎᓂᒃ ᐱᑎᑕᐅᓯᒪᓕᖅᑐᑦ 

ᐱᓕᕆᕝᕕᖕᒥᓂ ᐱᓕᕆᖃᑎᖃᕈᒪᓪᓗᑕ ᐊᒻᒪ 

ᖄᖏᐅᑎᖁᓪᓗᒋᑦ ᒪᕐᕉᒃ ᕙᓯᑖᒃ. ᖁᕕᐊᓱᒃᐳᖓ 

ᐅᖃᕈᓐᓇᕋᒪ ᑎᓴᒪᓂᒃ ᕙᓯᓂᒃ 

ᑮᓇᐅᔭᖃᖅᑎᑦᑎᔪᓐᓇᕋᑦᑕ ᑕᒫᓂ ᐊᕐᕌᒍᒥ.  

 

ᑭᓯᐊᓂᓕ, ᐱᓕᕆᓂᐊᖅᐳᖓ ᖃᐅᔨᒋᐊᕐᓗᖓ 

ᕚᓯᑖᕈᓐᓇᖁᓪᓗᑕ ᐊᕐᕌᒎᓛᖅᑐᒧᑦ ᐃᓪᓗᓕᒑᕐᔪᒻᒧᑦ. 

ᑭᓯᐊᓂ ᐅᖃᕈᓐᓇᖏᑦᑐᖓ ᑭᓯᐊᓂ ᑖᒃᑯᐊ 

ᐱᓯᒪᓪᓚᕆᓐᓂᐊᖅᑕᕗᑦ ᐊᒻᒪᓗ ᐊᓯᖏᑦ ᓄᓇᓖᑦ 

ᓇᐅᔮᑦ, ᐊᕐᕕᐊᑦ, ᑲᖏᖅᖠᓂᖅ, ᑖᒃᑯᐊᓗ ᒫᓐᓇ 

ᑎᑎᕋᖅᓯᒪᒻᒪᑕ. (ᑐᓵᔨᑎᒎᕈᓐᓃᖅᑐᖅ) ᖁᐊᓇ, 

(ᑐᓵᔨᑎᒎᓕᖅᑐᖅ) ᐅᖃᖅᑏ. 

 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ 

ᐊᐱᖅᑯᑎᖕᓄᑦ, ᒥᔅᑕ ᓴᒻᒧᖅᑐᖅ. 

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᐊᒥᓱᑲᓪᓚᐃᑦ ᑕᐃᒪ ᒪᒃᑯᒃᑐᑦ ᓇᔭ 

ᐃᓴᕕᐅᓪ ᐊᖏᕐᕋᖃᕐᕕᖓᓂᒃ 

ᐱᓱᒍᓐᓇᑦᑎᐊᓐᖏᒻᒪᑕ 

ᐃᑲᔪᖅᓯᑕᐅᒃᑲᓐᓂᖃᑦᑕᕆᐊᖃᖅᑐᑎᒃ 

ᐃᓕᓐᓂᐊᕆᐊᕈᓐᓇᓂᐊᕐᖓᑕ. ᐊᒻᒪᑦᑕᐅᖅ 

ᓄᓇᓕᒻᒥ, ᐃᓕᓐᓂᐊᖅᑎᑕᖃᕐᒥᔪᖅᑕᐅᖅ 

ᐅᓯᔭᐅᖃᑦᑕᕆᐊᓕᓐᓂᑦ ᐊᔅᓴᓗᐊᓕᒻᒧᑦ 

ᐃᓯᖅᑕᐅᒍᓐᓇᖅᑐᓂᑦ. 

 

ᓄᓇᓯᐅᑏᑦ ᐊᔅᓴᓗᐊᒥᒃ ᐃᔅᓯᕙᐅᑕᓕᓐᓄᑦ 

ᐃᑭᕕᐅᔪᓐᓇᖅᑐᖅ ᐃᑲᔪᕐᓂᖃᓪᓚᕆᒃᑲᔭᕐᖓᑦ 

ᐃᓕᓐᓂᐊᕆᐊᕋᓱᐊᖃᑦᑕᖅᑐᓂᑦ ᐃᓕᓴᕕᑦᑎᓐᓄᑦ.  

 

ᒥᓂᔅᑕ ᓇᓗᓇᐃᖅᓯᒋᐊᕈᓐᓇᖅᑳ ᓄᓇᓕᓐᓂ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ 

ᐊᔾᔨᐅᓐᖏᑦᑐᒃᑯᑦ ᑐᔅᓯᕋᐅᑎᓕᐅᕆᐊᖃᕐᒪᖔᑕ 

ᐊᔾᔨᐅᓐᖏᑦᑐᓂᑦ ᓱᕈᓯᖅᑕᐅᑎᑖᕆᐊᖃᖅᑲᑕ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ: ᖁᐊᓇ, 

(ᑐᓵᔨᑎᒎᓕᖅᑐᖅ) ᐅᖃᖅᑏ. (ᑐᓵᔨᑎᒎᕈᓐᓃᖅᑐᖅ) 

ᖁᐊᓇ, (ᑐᓵᔨᑎᒎᓕᖅᑐᖅ) ᒪᓕᒐᓕᐅᖅᑎ ᐊᐱᕆᒻᒪᑦ 

ᑕᐃᒫᒃ. ᐊᔅᓴᓗᐊᓕᒻᒥᒃ ᐃᔅᓯᕙᐅᑕᓕᒻᒦᓲᓂᑦ 

ᐱᑕᓕᐅᒐᓗᐊᖅ ᓄᓇᕗᒻᒥ ᑕᐃᒪᐃᑦᑐᓂᑦ 

ᐱᖃᕆᐊᖃᓲᖑᒻᒪᑕ. ᒫᓐᓇᐅᔪᖅ 9-ᓂᑦ ᐱᑕᖃᖅᑯ. 

ᖃᐅᔨᒪᒐᐃᒐᑦᑕᓗ ᓯᕗᓂᐊᒍᑦ ᑕᐃᒪᐃᑦᑐᓂᒃ 

ᐱᒋᐊᓖᑦ, ᑕᐃᒪᐃᑦᑐᓂᑦ ᓱᕈᓯᖅᑕᐅᑎᓂᑦ 

ᐊᔾᔨᐅᓐᖏᑦᑐᓂᑦ ᑎᑭᓴᐃᒐᓱᐊᓲᖑᔪᒍᑦ. 

ᑖᓐᓇᓗᑦᑕᐅᖅ ᐃᓪᓗᓕᒑᕐᔪᒻᒧᑦ ᑐᓴᐅᒪᒻᒥᒐᑦᑎᒍᑦ 

ᑕᐃᒫᒃ. (ᑐᓵᔨᑎᒎᕈᓐᓃᖅᑐᖅ) ᖁᐊᓇ, 

(ᑐᓵᔨᑎᒎᓕᖅᑐᖅ) ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓᑦ ᐊᒻᒪᓗ 

ᑭᖑᓪᓕᖅᐹᖅ ᐃᓚᒋᐊᕈᑎ ᐊᐱᖅᑯᑎᖕᓄᑦ, ᒥᔅᑕ 

ᓴᒻᒧᖅᑐᖅ. 

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᐃᓪᓗᓕᒑᕐᔪᒻᒥ ᒫᓐᓇ ᓱᕈᓯᖅᑕᐅᑎᖓ 

2008−ᓕᓴᐅᒻᒪᑦ 

ᐊᒻᒪᑦᑕᐅᖅ ᖁᓕᐅᓗᐊᒻᒪᕆᑦᑐᓂᑦ 

ᐱᔨᑦᑎᕋᕈᑕᐅᓯᒪᓕᖅᑐᓂ. ᐃᓕᓐᓂᐊᖅᑐᓕᕆᔨᒃᑯᑦ 

ᑲᑎᒪᔨᖏᑦ ᑮᓇᐅᔭᐃᓪᓗᐊᑲᓪᓚᖃᑦᑕᕆᐊᖃᓕᕐᖓᑕ 

ᓴᓇᒋᐊᖅᓯᖃᑦᑕᐃᓐᓇᕆᐊᖃᖅᑐᑎᒃ 

ᓱᕈᓯᖅᑕᐅᑎᖓᓂᒃ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᖃᓄᖅ 

ᐋᖅᑭᔅᓯᓯᒪᔪᖃᕐᒪᖔᖅ ᐊᓯᓃᕙᓪᓕᐊᒍᑎᔅᓴᐅᔪᓂᑦ 

ᓱᕈᓯᖅᑕᐅᑎᐅᔪᓂᑦ ᐅᖓᑖᓅᖅᓯᒪᓕᖅᑐᓂᑦ 

ᐱᔨᑦᑎᕋᕐᕕᒋᓂᐊᖅᑕᒥᓂᖏᑕ? 

ᐊᑲᐅᑦᑎᐊᖅᑑᔮᓐᖏᒻᒪᑦ ᐃᓕᓐᓂᐊᖅᑐᓕᕆᔨᒃᑯᑦ 

ᑲᑎᒪᔨᖏᑦ ᑐᔅᓯᕋᕆᐊᖃᖅᑎᑕᐅᖃᑦᑕᑎᓪᓗᒋᑦ 

ᓄᑖᓂᑦ ᓱᕈᓯᖅᑕᐅᑎᓂᑦ ᐃᓕᓐᓂᐊᖅᑐᓕᕆᔨᒃᑯᑦ 

ᖃᐅᔨᒪᔪᔅᓴᐅᒐᓗᐊᖅᑎᓪᓗᒋᑦ ᖃᖓ 

ᐊᓯᔾᔨᖅᑕᐅᖃᑦᑕᕆᐊᖃᕐᒪᖔᑕ ᓱᕈᓯᖅᑕᐅᑏᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐃᓕᓐᓂᐊᕐᓂᓕᕆᔨᒃᑯᓐᓄᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ: ᖁᐊᓇ, 

(ᑐᓵᔨᑎᒎᓕᖅᑐᖅ) ᐅᖃᖅᑏ ᐊᒻᒪᓗ 

(ᑐᓵᔨᑎᒎᕈᓐᓃᖅᑐᖅ) ᖁᐊᓇ (ᑐᓵᔨᑎᒎᓕᖅᑐᖅ) 

ᒪᓕᒐᓕᐅᖅᑎ ᐊᐱᕆᒻᒪᑦ ᑕᐃᒫᒃ ᐊᒻᒪ 

ᑐᑭᓯᑎᑦᑎᓪᓗᓂ ᖁᓕᐅᓗᐊᖅᑐᓂᒃ ᐅᑭᐅᖃᓕᕐᖓᑦ 

ᓱᕈᓯᖅᑕᐅᑎᖓᑦ.  

 

ᑕᒪᓐᓇ ᓴᓐᖓᑎᒋᐊᕋᓱᑦᑕᕗᑦ 

ᐱᓕᕆᐊᕆᔭᕆᐊᖃᖅᑕᑎᓐᓂ 

ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕕᖓ  

ᓂᐅᕕᖃᑦᑕᕐᖓᑕᐃᓛᒃ ᓱᕈᓯᖅᑕᐅᑎᓂᑦ, ᑭᓯᐊᓂ,  

ᐊᔾᔨᒌᓐᖏᑦᑐᓄᑦ ᑲᑐᓐᕌᒃᑦ−ᑕᐅᓯᒪᔪᓄᑦ 

ᐊᐅᓚᑕᐅᕙᑦᑐᑎᒃ, ᐃᓕᓐᓂᐊᖅᑐᓕᕆᔨᒃᑯᑦ 

ᑲᑎᒪᔨᖏᓐᓄᑦ, ᕼᐋᒻᒪᓚᒃᑯᓐᓄᑦ ᐅᕝᕙᓘᓐᓃᑦ 

ᓇᒻᒥᓂᓕᓐᓄᑦ.  

 

ᑕᒪᒃᑯᐊ ᓱᕈᓯᖅᑕᐅᑏᑦ ᐊᔾᔨᒌᖏᑦᑎᐊᖅᑐᒥᒃ 

ᐊᐅᓚᓂᖃᖅᐸᒻᒪᑕ ᓄᓇᓕᓐᓂ 

ᐱᔨᑦᑎᕋᖅᑕᐅᔭᕆᐊᖃᕐᓂᖏᑦ ᒪᓕᑦᑐᒋᑦ. 

ᐊᖏᕈᓐᓇᖅᑕᕋᓕ ᑖᓐᓇ 

ᐱᓕᕆᖃᑎᖃᕈᓐᓇᕐᓂᕋᕐᓗᖓ ᓄᓇᓕᖓᑕ 

ᐃᒡᓗᓕᒑᕐᔫᑉ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ 

ᕿᒥᕐᕈᒋᐊᕐᓗᑕ ᑖᔅᓱᒥᖓ ᐅᖃᐅᓯᕆᕋᑖᖅᑕᖏᓐᓂᒃ 

ᒪᓕᒐᓕᐅᖅᑎᐅᑉ. ᖁᔭᓐᓇᒦᒃ, ᐅᖃᖅᑏ.. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅᑕ ᒪᓕᑭ. 

 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᖅᑯᑦ 457 - 6(2): ᓄᓇᕗᑦ 3000 

ᐃᒡᓗᓕᕆᓂᕐᒧᑦ ᐅᐸᓗᖓᐃᔭᐅᑎ (ᒪᓕᑭ) 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᐱᖅᓲᑎᒋᓂᐊᖅᑕᒃᑲ ᑖᒃᑯᐊ ᒥᓂᔅᑕᒧᑦ 

ᑲᒪᒋᔭᖃᖅᑐᖅ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 

ᑯᐊᐳᕇᓴᖓᓐᓄᑦ. 

 

ᐱᒋᐊᕈᑎᖃᕈᒪᔪᖓ ᖁᔭᓐᓇᒦᕐᓗᒍ ᒥᓂᔅᑕ 

ᓇᐅᔮᓄᑦ ᑎᑭᑦᑐᓐᓇᓚᐅᕐᒪᑦ ᐊᒻᒪᓗ 

ᒪᓕᒐᓕᐅᖅᑎᒥᒃ ᐃᓚᖃᖅᖢᓂ, 

ᕿᒥᕐᕈᓂᖃᖅᑎᓪᓗᒋᑦ ᖃᓄᖅ 

ᐃᖏᕐᕋᓂᕆᖃᑦᑕᕐᓂᐊᖅᑕᖓᓂᒃ ᐃᒡᓗᓕᕆᓂᐅᑉ. 

ᑖᒃᑯᐊ ᑎᑭᓯᒪᑎᓪᓗᒋᑦ ᓇᐅᔮᓄᑦ 

ᑕᑯᑎᑦᑐᓐᓇᓚᐅᕋᒃᑭᑦ ᖃᓄᖅ ᓇᐅᔮᑦ 

ᐃᒡᓗᑖᒃᑲᓐᓂᕆᐊᖃᕐᓂᖓᓂᒃ ᓇᐅᔮᓂ ᐊᒻᒪ 

ᓄᓇᕗᑦ. ᖃᐅᔨᖁᓪᓗᒋᑦ ᓇᒥ 

ᐃᒡᓗᑖᖅᑐᒃᑲᓐᓂᕆᐊᖃᕐᒪᖔᖅ.  

 

(ᑐᓵᔨᑎᒎᓕᖅᑐᖅ) ᒥᓂᔅᑕ ᐃᖅᑲᐅᒪᖕᒪᑦ, ᓄᓇᕗᒥ 

ᐃᒡᓗᓕᕆᔨᕐᔪᐊᒃᑯᑦ ᑐᒃᓯᕋᐅᑎᓕᐅᓚᐅᖅᓯᒪᖕᒪᑕ 

ᑳᓐᑐᕌᒃᑦ−ᓂᒃ ᐱᓇᓱᒍᒪᔪᓂᒃ ᔭᓐᓄᐊᓕ 

2023−ᖑᑎᓪᓗᒍ ᑎᑎᕋᐅᔭᖅᓯᓐᓈᑦ ᓴᓇᒐᔭᖅᑐᓂᒃ 

ᓄᓇᓕᖕᓂ ᐃᒡᓗᓂᒃ, ᐱᖃᓯᐅᑎᓪᓗᒍ ᓴᓪᓕᓂ, 

ᑲᑎᓐᖓᐅᖅᑐᓂᒃ. ᑖᓐᓇᓗ ᑐᒃᓯᕋᐅᑦ 

ᒪᑐᓚᐅᖅᓯᒪᓪᓗᓂ ᕖᕝᕗᐊᕆ 20, 

2023−ᖑᑎᓪᓗᒍ.  

 

ᑐᓴᒐᒃᓴᐃᑦ ᓴᖅᑭᑎᑕᐅᔪᑦ ᒐᕙᒪᒃᑯᓐᓄᑦ 

ᐅᖃᖅᓯᒪᓚᐅᖅᑐᑦ ᑖᒃᑯᐊ ᑳᓐᑐᕌᒃᑖᕋᓱᐊᕈᑏᑦ 

“ᓄᖅᑲᖅᑎᑕᐅᓚᐅᕐᒪᑕ ᑮᓇᐅᔭᑦ ᐊᒥᒐᕐᓂᖏᓐᓄᑦ.” 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᖅ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᑦ ᓴᓇᓯᒋᐊᕐᓂᐊᕐᒪᖔᑕ ᑕᒪᑐᒪᓂ 

ᐊᕐᕌᒍᒥ ᐸᕐᓇᒃᑕᐅᓯᒪᔪᓄᑦ ᓄᑖᓄᑦ ᐃᒡᓗᒃᓴᓄᑦ 

ᓴᓪᓕᕐᒥ? (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᖓᓄᑦ,  

ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ 

ᐅᖃᖅᑎᑦᓯᔩ. ᐅᖃᖅᑎᑦᓯᔩ ᖁᔭᓐᓇᒦᕆᕙᕋ 

ᒪᓕᒐᓕᐅᖅᑎᐅᖃᑎᒐ ᑕᐃᑲᓂ ᓇᐅᔮᓃᑎᓪᓗᑕ 

ᑐᓐᖓᓱᒃᑎᑕᐅᑦᓯᐊᓚᐅᕋᑉᑕ. ᖁᕕᐊᓇᓚᐅᖅᐳᕐᓗ 

ᓇᐅᔮᓂ ᐃᒡᓗᓕᕆᔨᒃᑯᑦ 

ᑲᑎᒪᔨᖏᑦ ᑲᑎᒪᖃᑎᒋᔪᓐᓇᓚᐅᕋᑉᑎᒍᑦ 

ᑕᐃᑲᓃᑎᓪᓗᑕ ᐊᒻᒪᓗ ᕼᐋᒻᒪᓚᒃᑯᖏᑦ. 

 

ᐅᖃᖅᑎᑦᓯᔩ, ᑕᐃᑉᑯᐊ ᐱᔫᒥᓴᐅᑏᑦ 

ᓴᖅᑭᓚᐅᖅᑕᕗᑦ ᐃᒡᓗᓕᕆᔨᕐᔪᐊᒃᑯᓐᓂᑦ 

ᓇᑉᐸᐃᔪᓐᓇᖁᑉᓗᒋᑦ ᐃᒡᓗᓂ ᑖᒃᑯᓇᓂ ᓄᓇᓕᖕᓂ 

ᐅᖃᐅᓯᕆᖅᑲᐅᔭᖏᓐᓂ ᒪᓕᒐᓕᐅᖅᑎᐅᖃᑎᒪ. 

ᑭᓯᐊᓂ, ᐅᖓᑎᓗᐊᒻᒪᕆᐊᓗᐊᓂᒃ ᐊᑭᖃᓚᐅᕐᒪᑕ 

ᐱᔫᒥᓵᕈᑏᑦ ᑕᐃᑉᑯᐊ 

ᐅᖓᑎᓗᐊᒻᒪᕆᐊᓗᐊᓃᑎᓪᓗᒋᑦ ᐃᓱᒪᖃᓚᐅᕋᑉᑕ 

$600,000 ᖃᓂᒋᔮᓂ 

ᐊᑭᖃᖃᑦᑕᕐᓂᐊᖅᑑᔭᖅᖢᑎᒃ. ᑕᐅᕙᓂ $1 ᒥᓕᐊᓐ  

ᐅᖓᑖᓂ ᐊᑭᖃᖃᑦᑕᓚᐅᕐᒪᑕ, ᐅᖃᖅᑎᑦᓯᔨ.  

ᑕᐃᒪᓐᓇᒧᑦ ᓯᕗᒧᒃᐸᓪᓕᐊᔪᓐᓇᓚᐅᖏᓐᓇᑉᑎᒍᑦ 

ᐊᐅᔭᖅ ᑖᒃᑯᐊ ᓴᓇᔭᐅᓂᐊᓚᐅᖅᑑᒐᓗᐊᑦ 

ᓴᓇᔭᐅᔾᔮᕈᓐᓃᖅᑐ, ᐊᕐᕌᒍᒧᖔᖅ 

ᐸᕐᓇᒍᑎᒋᓕᕐᒥᔭᕗᑦ, ᐅᖃᖅᑎᓯᔨ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, 

ᒥᔅᑕ ᒪᓕᑭ. 

 

ᒪᓕᑭ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

(ᑐᓵᔨᑎᒎᓕᖅᑐᖅ) ᑕᐃᒪ 

ᒪᓕᒐᓕᐅᖅᑎᐅᖃᑕᐅᓪᓗᖓ ᒪᓕᒐᓕᐅᕐᕕᒻᒥ 

ᐊᐃᕕᓕᒻᒥ ᑭᒡᒐᖅᑐᐃᓪᓗᖓ, ᐃᑲᔪᖅᓯᕋᒃᑯᑦ ᑕᐃᖕᓇ 

ᓄᓇᕗᑦ 3000 ᑐᑭᒧᐊᒍᑎᒃᓴᐅᑉ ᑐᕌᒐᒃᓴᖓ 150-

ᓂᒡᒎᖅ ᐃᓪᓗᓕᕆᔨᒃᑯᑎᒍᑦ ᐃᓪᓗᓕᐅᕐᓂᐊᕐᓗᑎᒃ,  

ᐊᑭᑐᓗᐊᓐᖏᑦᑐᓂᓪᓗ, ᓂᐅᕕᐊᒃᓴᓂᓪᓗ 

ᐃᒡᓗᓕᐅᕐᓂᐊᕐᓗᑎᒡᒎᖅ ᓇᐅᔮᓂ ᐊᒻᒪ ᓴᓪᓕᕐᒥ. 

 

ᒥᓂᔅᑕ ᓇᓗᓇᐃᕆᒍᓐᓇᖅᑳ ᖃᖓ 

ᐃᒡᓗᓕᐅᕆᐊᓕᕋᔭᕐᒪᖔᑕ ᓯᕗᓪᓕᖅᐹᖑᔪᓂᑦ 

ᓴᓇᔭᐅᓛᖅᑐᓂᒃ ᓇᐅᔮᓂ ᓴᓪᓕᕐᓂᓗ? 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ  

ᓄᓇᕗᒥ ᐃᓪᓗᓕᕆᔨᕐᔪᐊᒃᑯᖏᑦ ᑯᐊᐳᕇᓴᖓᓂ, 

ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ ᐅᖃᖅᑏ. 

ᑖᒃᑯᐊ ᓄᓇᓖᑦ ᐊᔾᔨᒌᓐᖏᑦᑐᑦ ᐅᑭᐅᖏᓐᓂᒃ 

ᓱᓇᐅᓕᖅᐸᑦ ᓴᓇᔭᐅᓂᐊᕐᓂᕆᔭᖏᓐᓂᒃ ᒪᓕᖕᒪᑕ 

ᑖᒃᑯᓂᖓ ᐃᒡᓗᑭᒃᓴᓛᓂᑦ ᐃᒡᓗᑭᒃᓴᓐᖏᓛᖑᔪᑦ, 

ᑖᓐᓇ ᐅᖃᐅᓯᕆᓯᒪᔭᕆᓗᐊᕋ ᑖᒃᑯᐊ ᑕᐅᑐᒃᖢᒋᑦ 

ᓇᐅᔮᓂᑦ 2022-2023, ᑕᐃᒪ 15 ᐃᓂᖅᑕᐅᓵᕐᒪᑕ 

ᑕᐃᑲᓂ ᓇᐅᔮᓂ, ᐅᑭᐅᖅ 

ᓄᒃᑎᕐᕕᐅᖅᑰᓵᓚᐅᖅᖢᑎᒡᓗ. ᑕᐃᒪ 2024-2025,  

ᑕᓪᓕᒪᓂᒃ ᓱᓕ ᓴᓇᓂᐅᔭᖅᖢᑎᒃ. ᑕᐃᑲᓂ 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓴᓪᓕᓂ ᑖᒃᑯᐊ ᒫᓐᓇ ᕿᒥᕐᕈᔭᕗᑦ, 

ᓴᓇᐅᔭᓂᐊᓚᐅᖅᑑᒍᓗᐊᑦ ᐊᐅᔭᖅ ᐊᔪᕐᓇᖅᓯᖕᒪᑕ 

2024-2025−ᒧᑦ 12-ᓂᒃ ᑕᐃᑲᓂ ᓴᓇᔭᕆᐊᒃᓴᖅ 

ᐃᓱᒪᖃᖅᑐᒍᑦ ᑕᐃᑲᓂ ᓴᓪᓕᓂ. ᖁᔭᓐᓇᒦᒃ 

ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᐸᖓ ᐊᒻᒪᓗ 

ᑭᖑᓪᓕᖅᐹᒥ ᐃᓚᒋᐊᕈᑎ, ᒥᔅᑕ ᒪᓕᑭ. 

 

ᒪᓕᑭ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. 

ᑕᐃᒃᑯᐊ ᐅᒡᒍᕐᓇᖅᑑᒍᓗᐊᑦ ᓄᖅᑲᖅᑎᑕᐅᓚᐅᖅᑐᑦ.  

 

(ᑐᓵᔨᑎᒎᓕᖅᑐᖅ) ᑕᐃᒪ ᓄᓇᕗᒻᒥ 

ᒪᓕᒐᓕᐅᖅᑎᐅᖃᑕᐅᓪᓗᖓᐃᓛᒃ ᐃᑲᔪᖅᓯᕋᒃᑯ 

ᑖᓐᓇ 3000 ᐃᒡᓗᓕᐅᕋᓱᖕᓂᖅ ᑐᕌᒐᕆᔭᐅᔪᕐᖏᓛᒃ 

ᐃᖅᑲᓇᐃᔮᒃᓴᓄᓪᓗ ᐃᑲᔪᕐᓂᖃᓪᓚᕆᒃᑲᔭᕐᒪᑦ 

ᐃᓕᓴᑎᑦᑎᓂᐅᔪᓄᓪᓗ ᓇᐅᔮᕐᒥ ᐊᒻᒪ ᓴᓪᓕᕐᒥ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᑳ ᖃᓄᖅ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᑦ ᖃᓄᖅ ᐱᓕᕆᖃᑎᖃᕐᒪᖔᑕ 

ᐊᒻᒪᓗ ᓄᓇᕗᒥ ᐃᒡᓗᓕᐅᖅᑎᒃᑯᓐᓂᑦ ᓄᓇᕗᒻᒥ 

ᓴᓇᔪᓕᕆᔨᒃᑯᑦ ᑯᐊᐳᕇᓴᓐ−ᒃᑯᓐᓂ 

ᐃᓪᓗᓕᐅᖅᑎᓂᑦ ᐊᒻᒪᑦᑕᐅᖅ ᓄᓇᕗᒻᒥ 

ᓯᓚᑦᑐᖅᓴᕐᕕᒃᑯᓐᓂᑦ ᐊᒻᒪᓗ ᐃᓪᓗᓕᕆᔨᒃᑯᖏᓐᓂᑦ 

ᓇᐅᔮᕐᓂ ᓴᓪᓕᕐᒥᓗ ᐊᑐᐃᓐᓇᕈᖅᓴᐃᓪᓗᑎᒃ 

ᐃᓕᓐᓂᐊᖅᑕᐅᔪᓐᓇᕋᔭᖅᑐᓂᒃ 

ᐃᖅᑲᓇᐃᔭᖅᓯᓐᓈᕐᓗ 

ᐃᓕᓐᓂᐊᕐᓂᐅᔪᓐᓇᓛᖅᑐᓂᒃ? (ᑐᓵᔨᑎᒎᕈᓐᓃᖅᑐᖅ) 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᖓᓐᓄᑦ,  

ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ 

ᐅᖃᖅᑎᑦᓯᔩ. ᐅᑉᓗᒥᒧᑦ ᑎᑭᖢᒍ ᑖᑉᑯᐊ 

ᐸᕐᓇᒃᓯᒪᔪᑦ ᓴᖅᑭᑦᑎᕙᓪᓕᐊᓂᐊᖅᖢᑎᒡᓗ 

ᑖᒃᑯᓂᖓ ᐱᔫᒥᓴᐅᑎᓂᒃ ᓄᓇᕗᒥ 

ᐃᒡᓗᓕᐅᖅᑎᒃᑯᑦ ᓄᓇᕗᒻᒥ ᓴᓇᔪᓕᕆᔨᒃᑯᑦ 

ᑯᐊᐳᕇᓴᓐ−ᒃᑯᖏᑦ ᒫᓐᓇᒧᑦ ᑎᑭᖢᒍ ᓄᓇᓕᖕᓂᑦ 

ᓴᓇᔪᒪᔪᓂᒃ ᕿᓂᓚᐅᕐᓂᕆᔭᖏᑦ 

ᐅᓂᒃᑲᐅᓯᕆᐊᓪᓚᖕᓂᐊᖅᐸᒃᑲ ᑲᖏᖅᖠᓂᕐᒥ, 

ᐊᕐᕕᐊᓂ, ᖃᒪᓂ’ᑐᐊᕐᒥ, ᑕᓗᕐᔪᐊᕐᓂ, 

ᐃᖃᓗᒃᑑᑦᓯᐊᕐᒥ, ᐅᖅᓱᖅᑑᕐᒥᓗ ᐊᒻᒪᓗ 

ᖃᐅᓱᐃᑦᑐᒥ. ᑖᒃᑯᐊ ᐅᕐᓂᒃᑕᐅᓯᒪᔪᐃᓐᓇᐅᓕᖅᑐᑦ 

ᓴᓇᔨᒃᓴᖅᓯᐅᖅᖢᑎᒃ ᑭᓯᐊᓂ ᑖᒃᑯᓄᖓ 

ᐅᕐᓂᒃᑕᐃᓐᓇᖏᓐᓄᑦ ᑐᕌᖓᖏᒻᒪᑕ 

ᐅᖃᓗᒡᕕᐅᖃᑦᑕᖅᑐᑦ ᑕᒪᒃᑯᓄᖓ ᓄᓇᓕᖕᓄᑦ 

ᓄᓇᓕᖕᓂ ᐱᔫᒥᓱᒃᑐᓄᑦ ᐃᓕᓐᓂᐊᕈᒪᔪᓄᓪᓗ 

ᐃᒡᓗᓕᕆᓂᐅᑉ ᒥᒃᓵᓄᑦ.  

 

ᑖᒃᑯᐊ ᐅᑯᐊᖏᑦ ᐅᒃᑯᐃᖓᑦᑎᐊᖅᑑᒐᓗᐊᑦ 

ᑕᒪᑐᒧᖓ. ᓇᓗᓇᖏᑦᑐᖅ ᓯᕗᒧᒃᐸᓪᓕᐊᑎᓪᓗᑕ 

ᓄᓇᓕᖕᓄᑦ ᑕᒪᐃᓐᓄᑦ 

ᓴᓇᔭᖅᑐᕐᕕᒋᓂᐊᖅᑕᖏᓐᓄᑦ ᐱᔫᒥᓵᐅᑎᓂᒃ 

ᑎᑭᑦᑐᖃᖃᑦᑕᕐᓂᐊᖅᑐᖅ ᑕᒡᕙᓂ ᐅᑭᐅᓂ ᖃᐃᔪᓂ 

ᐃᓕᓐᓂᐊᕈᓐᓇᖁᑉᓗᒋᑦ 

ᐃᓕᓐᓂᐊᕈᒪᐱᒃᓯᖕᓇᖅᑎᓪᓗᒋᑦ ᓄᓇᓕᖕᓂ 

ᐃᒡᓗᕐᔪᐊᓕᐅᕐᓂᐅᑉ ᒥᒃᓵᓄᑦ. ᖁᔭᓐᓇᒦᒃ, 

ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ−ᑕᓯᓗᒃ, ᒥᔅᑕ ᕼᐃᒃᔅ. 

 

ᐊᐱᖅᑯᑦ 458 - 6(2): ᑮᓇᐅᔭᖃᖅᑎᑕᐅᓂᖅ 

ᐃᓱᒪᓕᕆᓂᕐᒧᑦ ᐱᓇᓱᐊᒐᐅᔪᓄᑦ (Hᐃᒃᔅ) 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ 

ᐊᐱᖅᓱᕈᒪᔪᖓ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᒥᓂᔅᑕᖓᓐᓄᑦ ᐃᓱᒪᓕᕆᓂᕐᒧᑦ.  

 

ᐊᕐᕌᓂ ᒥᓂᔅᑕ ᖃᐃᖁᔨᓚᐅᕐᒪᑦ ᐅᕙᓐᓂᒃ ᐊᒻᒪᓗ 

ᐃᖃᓗᓐᓂ ᒪᓕᒐᓕᐅᖅᑎᐅᖃᑎᓐᓂᒃ 

ᐅᓪᓗᕈᒥᑕᖃᑎᖃᖁᓪᓗᒍ ᑭᐅᕈᓕᓐ ᐸᓇᑦᒥᒃ,  

ᒐᕙᒪᑐᖃᒃᑯᑦ ᐃᓱᒪᓕᕆᔨᖏᓐᓂᒃ ᐊᒻᒪᓗ 

ᐊᔪᓕᖅᓯᒪᔾᔪᑎᖏᓐᓂᒃ.  

 

ᑕᐃᑲᓂ ᐅᓪᓗᕈᒥᑕᕐᓇᒥ ᑲᑎᒪᓂᕐᒥ 

ᐅᖃᐅᓯᖃᓚᐅᕋᒪ ᐅᖃᐅᓯᕆᒍᒪᔭᓐᓂᒃ 

ᑐᐊᕕᕐᓇᖅᑐᒥᒃ ᓄᓇᕗᒻᒥᐅᓂᒃ 

ᐃᓱᒪᓕᕆᔨᖃᕈᓐᓇᖁᓪᓗᒋᑦ ᓄᓇᕗᑦ ᓯᓚᑖᓂ 

ᐊᒻᒪᓗ ᑐᒃᓯᕋᐅᑎᓕᐅᕆᐊᖃᓲᖑᒻᒪᑕ 

ᓇᓪᓕᐅᒃᑯᒫᖃᓐᖏᑦᑐᓄᑦ ᐋᓐᓂᐊᖅᑐᓕᕆᓂᕐᒧᑦ 

ᐃᑲᔫᑎᒥᒃ ᑕᒪᒃᑯᓄᖓ ᐃᓱᒪᓕᕆᔨᓄᑦ.  

 

ᓯᕗᓕᖅᑎᐅᑉ ᐅᖃᐅᓯᕆᖅᑲᐅᔭᖓᓄᑦ ᐅᓪᓗᒥ 

ᓄᓇᕗᑦ ᐋᑐᕚᒥ, ᓯᕗᓪᓕᖅᐹᒥ ᐊᐱᖅᑯᑎᒐ ᐅᓪᓗᒥ, 

ᐅᖃᖅᑏ, ᐊᐱᕆᓗᒍ ᒥᓂᔅᑕ 

ᐅᖃᖃᑎᖃᕈᓐᓇᖅᓯᓯᒪᒻᒪᖔᖅ ᐅᖃᐅᓯᕆᔪᔭᓐᓂᒃ 

ᒐᕙᒪᑐᖃᒃᑯᑦ ᒥᓂᔅᑕᖓᓐᓄᑦ ᐊᒻᒪᓗ 

ᖃᓄᐃᓕᖓᓕᖓᓕᕐᓂᖅᑲᑦ ᐅᖃᖃᑎᒌᓐᓂᐅᔪᑦ? 

ᖁᔭᓐᓇᒦᒃ, ᐅᖃᖅᑏ.  

 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ ᐅᖃᖅᑎᑦᓯᔩ, 

(ᑐᓵᔨᑎᒎᓕᖅᑐᖅ) ᖁᔭᓐᓇᒦᓪᓗ ᒪᓕᒐᓕᐅᖅᑎ 

ᐊᐱᕆᖕᒪᑦ. ᒫᓐᓇᕋᑖᖅ ᑲᑎᒪᓂᐅᕋᑖᓚᐅᖅᑐᑦ 

"ᓄᓇᕗᑦ ᐋᑐᕚᒥ," ᐃᒃᓯᕙᖃᑎᒋᔪᓐᓇᓚᐅᕋᒃᑯ 

ᒥᓂᔅᑕ ᐸᓇᑦ, ᐊᒻᒪᓗ ᑕᐃᒪᐃᖏᓐᓇᕐᒪᑦ, 

ᖁᔭᒋᔭᒻᒪᕆᒋᕙᕋ.  

 

ᐅᖃᖃᑎᒋᖃᑦᑕᓚᐅᖅᑕᕗᑦ ᐱᔾᔪᑎᒋᓪᓗᒍ, ᑕᒪᓐᓇ 

ᐅᖃᐅᓯᕆᓗᐊᓚᐅᖏᑕᕗᑦ. ᐅᖃᐅᓯᐅᓗᐊᓚᐅᖅᑐᖅ 

ᓄᓇᕗᒻᒥᐅᑦ ᑭᓐᖒᒪᒋᔭᖏᑦ ᐃᓱᒪᓕᕆᓂᕐᒧᑦ. 

ᐅᖃᐅᓯᖃᓚᐅᖅᑐᒍᑦ ᓄᓇᕗᒻᒥ ᒪᒥᓴᕐᕕᒻᒥᑦ ᐊᒻᒪ 

ᐱᓕᕆᐊᖑᐃᓐᓇᖅᑐᑦ ᑕᒪᓐᓇ ᑲᔪᓯᕙᓪᓕᐊᖁᓪᓗᒍ. 

ᐅᖃᐅᓯᖃᓚᐅᖅᑐᒍᑦ ᐱᔭᕆᐊᖃᕐᓂᕐᒥᑦ 

ᐅᓄᖅᓯᑎᑦᓯᓂᕐᒧᑦ ᐃᑲᔪᖅᑐᕐᓂᕐᒥᑦ 

ᐱᓕᕆᔨᒻᒪᕆᓐᓄᑦ ᐃᑲᔪᖅᑎᓂᑦ ᒫᓐᓇᐅᔪᖅ 

ᓴᖅᑭᑎᑦᓯᕙᓪᓕᐊᔪᒍᑦ ᒐᕙᒪᑐᖃᒃᑯᓐᓂᑦ 

ᑮᓇᐅᔭᖃᖅᑎᑕᐅᓂᕐᒧᑦ ᓄᓇᕗᒻᒥ 

ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᑮᓇᐅᔭᓂᑦ. 

 

ᓇᓪᓕᐅᒃᑯᒫᖃᓐᖏᑦᑐᓄᑦ ᐋᓐᓂᐊᖅᑐᓕᕆᓂᕐᒧᑦ 

ᐃᑲᔫᑎᐅᔪᑦ ᒐᕙᒪᑐᖃᒃᑯᓐᓄᑦ ᐱᓕᕆᐊᖑᒻᒪᑦ 

ᐊᒻᒪᓗ ᑕᒪᒃᑯᐊ ᐃᑲᔪᕈᑕᐅᕙᒃᑐᑦ ᐊᒻᒪᓗ 

ᐃᓕᖅᑯᓯᐅᔪᑦ ᑕᕝᕙᓂ ᐱᓕᕆᐊᒥ ᐋᖅᑭᒃᑕᐅᓯᒪᒻᒪᑕ 

ᑲᓇᑕᐅᑉ ᒐᕙᒪᒃᑯᖏᓐᓂᑦ. ᖃᐅᔨᒪᔪᖓ ᑲᓇᑕᐅᑉ 

ᐱᖁᔭᓕᐅᖅᑎᖏᓐᓄᑦ ᑲᑎᒪᔨᕋᓛᖅᑕᖃᕐᒪᑦ 

ᒪᓕᒐᓕᐅᖅᑎᕐᔪᐊᕗᑦ ᑲᑎᒪᖃᑎᒋᕙᑦᑕᖏᓐᓂᒃ. 

ᓴᖅᑮᓯᒪᕗᖅ ᐅᓂᒃᑳᓕᐊᕐᒥᑦ ᑐᓴᕈᒥᓇᖅᑐᓂᒃ 

ᐅᖃᐅᔾᔨᒋᐊᕈᑎᓕᐅᖅᑐᑎᒃ ᑕᒪᑐᒧᖓ 

ᓇᓪᓕᐅᒃᑯᒫᖃᓐᖏᑦᑐᓄᑦ ᐋᓐᓂᐊᖅᑐᓕᕆᓂᕐᒧᑦ 

ᐃᑲᔫᑎᐅᔪᓄᑦ. ᑕᒪᓐᓇ ᐱᓕᕆᕕᑦᑕ 

ᖃᐅᔨᓴᖅᓯᒪᔭᖓ. ᐃᓚᐅᖃᑕᐅᓚᐅᖅᑐᒍᑦ 

ᑲᑎᒪᔨᕋᓛᑦ ᑲᑎᒪᑎᓪᓗᒋᑦ, ᐅᖃᐅᓯᖃᓚᐅᖅᑐᒍᑦ, 

ᐊᒻᒪᓗ ᖃᐅᔨᓴᑦᑎᐊᖅᑐᒍᑦ ᖃᓄᖅ ᑭᐅᓂᐊᕐᒪᖔᑕ 

ᒐᕙᒪᑐᖃᒃᑯᑦ ᑕᐃᑯᖓ ᐅᓂᒃᑳᒧᑦ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ 

ᐃᓚᒋᐊᕈᑎᖕᓄᑦ, ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖃᐅᔨᒪᔭᕋ ᐅᓂᒃᑳᖅ. ᑎᒍᒥᐊᖅᑕᕋ ᒫᓐᓇ. ᓱᓕ, 

ᒥᓂᔅᑕᓗ ᐅᖃᖃᑎᒌᖃᑦᑕᖅᓯᒪᒐᑦᑎᓗ ᐃᓚᖏᓐᓂᑦ 

ᑐᑭᓯᒋᐊᕈᑎᐅᔪᓂᑦ ᑕᕝᕙᓂ ᐅᓂᒃᑳᒥ ᐊᒻᒪᓗ 

ᐃᑲᔪᕈᓐᓇᖏᑦᑐᖓ ᑭᓯᐊᓂ ᓇᓗᓇᐃᖅᓯᓗᖓ 

ᖃᓄᑎᒋ ᐱᒻᒪᕆᐅᒻᒪᖔᖅ.  

 

ᐆᑦᑑᑎᒋᖅᑲᐅᔭᕋ ᒥᓂᔅᑕᒧᑦ ᐃᓕᓐᓂᐊᖅᑎᐅᔪᖅ 

ᓇᓗᓇᐃᖅᓯᓚᐅᖅᑐᖅ ᓇᒻᒥᓂᖅ ᐃᓱᒪᓕᕆᓂᕐᒧᑦ 

ᐃᑲᔪᖅᑎᖃᕆᐊᖃᕐᓂᖓᓂᒃ ᐃᓕᓐᓂᐊᕐᕕᐅᑉ 

ᓯᓚᑖᓂ ᓄᓇᕗᑦ ᐃᓕᓐᓂᐊᕆᐊᕐᓗᓂ. ᐅᐱᒋᕙᒃᑲ 

ᑭᓇᑐᐃᓐᓇᖅ ᓇᓗᓇᐃᖅᓯᒐᐃᒻᒪᑦ 

ᐃᑲᔪᖅᑕᐅᔪᒪᓂᕐᒥᓂᒃ ᐊᒻᒪᓗ ᐃᑲᔪᖅᑕᐅᔪᒪᓗᑎᒃ 

ᐊᒻᒪᓗ ᐊᕝᕕᐊᕈᑎᐅᔪᓂᒃ ᐲᕈᓐᓇᑕᑦᑎᓐᓂᒃ 

ᓄᓇᖃᖅᑐᓄᑦ.  

 

ᑲᓇᑕᐅᑉ ᒐᕙᒪᒃᑯᖏᓐᓃᓐᖔᖅᓯᒪᒐᓗᐊᖅᑎᓪᓗᒍ, 

ᐱᒻᒪᕆᐅᓱᒋᕙᕋ ᒥᓂᔅᑕ ᑐᐊᕕᐅᔾᔨᒋᐊᕐᓗᓂ 

ᐅᖃᖃᑎᖃᕐᓗᓂ ᒐᕙᒪᑐᖃᒃᑯᓐᓂᑦ 

ᒥᓂᔅᑕᐅᖃᑎᖏᓐᓂᑦ, ᓄᓇᓖᑦ ᐊᕕᑦᑐᖅᓯᒪᔪᓂᑦ 

ᒪᓕᒐᕐᓂᒃ ᑎᒥᑕᖃᖅᑎᓪᓗᒍ ᐃᓅᓯᓕᕆᔨᓄᑦ, 

ᑕᐃᒃᑯᐊ ᐃᓅᓯᓕᕆᔨᐅᔪᑦ ᓇᓗᓇᐃᖅᑕᐅᖁᓪᓗᒋᑦ 

ᐊᒻᒪ ᐊᖏᕈᑕᐅᓗᑎᒃ ᓇᓪᓕᐅᒃᑯᒫᖃᓐᖏᑦᑐᓄᑦ 

ᐋᓐᓂᐊᖅᑐᓕᕆᓂᕐᒧᑦ ᐃᑲᔫᑎᑎᒍᑦ.  

 

ᐅᖃᖅᑏ, ᐃᓚᖏᓐᓂ ᑖᒃᑯᓇᓂ ᐊᕕᑦᑐᖅᓯᒪᔪᓂ, 

ᐱᑕᖃᖏᑐᐃᓐᓇᕆᐊᖃᒻᒪᑦ ᓄᓇᖃᖅᑳᖅᓯᒪᔪᓂᒃ 

ᐃᓄᖃᖅᑐᓂᒃ ᓯᓚᑖᓂ ᓯᓚᑦᑐᓴᕐᕕᐅᑉ  

ᓇᓗᓇᐃᖅᑕᐅᓯᒪᖏᑦᑐᒥᒃ ᑭᓐᖒᒪᒋᔭᐅᔪᒥᒃ. ᑕᕝᕙᓂ 

ᐅᓂᒃᑳᒥ ᒥᓂᔅᑕᐅᑉᓗ ᐅᖃᐅᓯᕆᓵᖅᑕᕋ, 

ᐅᖃᐅᓯᖃᕐᒪᑦ ᐱᔨᑦᑎᕋᖅᑎᐅᔪᓂᒃ 

ᖃᐅᔨᒪᓐᖏᒻᒪᑎᒃ ᑮᓇᐅᔭᓂᒃ 

ᐊᑐᐃᓐᓇᖅᑕᖃᕆᐊᔅᓴᖅ.  

 

ᐆᑦᑑᑎᒋᓗᒍ ᒥᓂᔅᑕ ᐸᓇᑦ, ᐊᒻᒪᓗ ᒪᒥᐊᑉᐳᖓ 

ᑕᒪᓐᓇ ᐅᖃᐅᓯᕆᑯᑖᓕᕋᒃᑯ, ᑭᓯᐊᓂᓕ 

ᐱᒻᒪᕆᐅᓱᒋᕙᕋ ᐅᓂᒃᑳᕆᐊᔅᓴᖅ ᐆᑦᑑᑎᒋᓗᒍ 

ᒥᓂᔅᑕ ᐸᓇᑦ. ᐃᓕᓐᓂᐊᖅᑎ ᐱᔨᑦᑎᖅᑕᐅᓚᐅᖅᑐᖅ 

ᐊᖏᖅᑕᐅᓯᒪᓐᖏᑦᑐᑎᒍᑦ ᓇᓪᓕᐅᒃᑯᒫᖃᓐᖏᑦᑐᓄᑦ 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓅᓕᓴᖅᑕᐅᔭᕆᐊᓕᖕᓄᑦ ᐃᑲᔫᓯᐊᖅᑎᑦᑎᔨᒧᑦ, 

ᑐᒃᓯᕋᐅᑎᖓ ᐊᖏᖅᑕᐅᓚᐅᖏᑦᑐᑦ.  

 

ᓇᓕᖅᑲᓂᒃ ᑐᓂᓯᓂᕐᒨᖏᑦᑐᖅ ᐊᒻᒪᓗ 

ᐅᑎᕐᕕᐅᓂᕐᒧᑦ ᐃᓱᒪᓕᕆᔭᐅᓂᕐᒧᑦ ᓄᓇᕗᑦ 

ᓯᓚᑖᓂ. ᑕᐃᒃᑯᐊᓘᓐᓃᑦ 

ᐅᑎᖅᑎᑦᑎᕕᐅᔪᓐᓇᖏᒻᒪᕆᑉᐳᑦ 

ᐊᑭᓕᐅᑎᒥᓂᖏᓐᓄᑦ ᐊᒻᒪᓗ ᓇᓗᓇᐃᖅᓯᓪᓗᑎᒃ 

ᐱᔭᕆᐊᖃᕐᓂᕐᒥᓂᒃ. ᐃᓕᓐᓂᐊᖅᑎᖁᑎᕗᑦ, 

ᐱᓗᐊᖅᑐᒥ ᓯᕗᓪᓕᖅᐹᒥ ᐊᕐᕌᒍᒥ ᓄᓇᕗᑦ 

ᓯᓚᑖᓂ, ᐊᑦᑕᓇᖅᑐᒦᑦᑐᒪᕆᐅᒻᒪᑕ. ᑕᒪᓐᓇ 

ᓄᑖᖑᒻᒪᑦ ᓯᓚᕐᔪᐊᖅ ᐃᓚᖓᒍᑦ, ᐅᖃᖅᑏ.  

 

ᓇᓗᓇᐃᖅᓯᕕᐅᔪᒪᑐᐃᓐᓇᖅᑐᖓ ᒥᓂᔅᑕᒧᑦ ᐅᓪᓗᒥ 

ᑕᒪᓐᓇ ᐅᖃᐅᓯᕆᒍᒪᓂᐊᕐᖓᒍ ᐱᔪᓐᓇᖅᓯᑐᐊᕈᓂ, 

ᑎᑎᕋᖅᓯᒪᑉᐸᑦ, ᐅᖃᐅᓯᒃᑯᑦ, ᐅᕝᕙᓘᓐᓃᑦ 

ᐅᐸᒍᑎᓗᓂ ᒐᕙᒪᑐᖃᒃᑯᑦ ᒥᓂᔅᑕᖓᓐᓄᑦ, ᑕᒪᓐᓇ 

ᓱᒃᑲᒃᑎᒋᐊᖁᓪᓗᒍ ᐅᓂᒃᑳᓕᐊᖑᔫᑉ ᐃᓚᖓ 

ᑲᑎᒪᔨᕋᓛᖑᐃᓐᓇᕐᓂᐊᖅᑐᓄᑦ ᓄᓇᖃᖅᑳᖅᓯᒪᔪᑦ 

ᐱᔨᑦᓯᕐᓂᖏᓐᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ ᐅᖃᖅᑎᑦᓯᔩ, 

(ᑐᓵᔨᑎᒎᓕᖅᑐᖅ) ᐄ, ᐊᖏᕈᓐᓇᖅᑐᖓ ᑕᒪᓐᓇ 

ᐅᖃᐅᓯᕆᓂᐊᕐᓗᒍ ᑲᓇᑕᐅᑉ ᒐᕙᒪᒃᑯᖏᓐᓄᑦ. 

ᐊᖏᕈᓐᓇᕐᒥᔪᖓ ᐅᖃᐅᓯᕆᓛᕐᓂᐊᕐᓂᕋᕐᓗᒍ 

ᒪᓕᒐᓕᐅᖅᑎᕐᔪᐊᑦᑎᓐᓄᑦ, ᒐᕙᒪᑐᖃᒃᑯᑦ 

ᐃᓗᐊᓃᒻᒪᑦ. ᐄ, ᐊᖏᖃᑎᒋᑦᑎᐊᖅᑕᕋ ᑖᓐᓇ 

ᒪᓕᒐᓕᐅᖅᑎ ᐃᓱᒪᓕᕆᓂᕐᒧᑦ ᐊᒻᒪᓗ 

ᐅᓗᕆᐊᓇᖅᑑᒍᓐᓇᕐᓂᖓᓄᑦ ᑕᒪᒃᑯᐊ 

ᐃᓕᑕᕆᔭᕆᐊᖃᖅᑕᕗᑦ ᐊᒻᒪᓗ 

ᐃᑲᔪᖅᐹᓪᓕᖅᑎᒐᓱᐊᕐᓗᒋᑦ ᑕᒪᒃᑯᐊ ᐊᐳᖅᑕᕈᑏᑦ 

ᐲᔭᕐᓗᒋᑦ.  

 

ᑕᐃᒪ ᐅᖃᖃᑎᒋᔪᓐᓇᓚᐅᖅᑕᕋ ᒥᓂᔅᑕ ᐸᓇᑦ, 

ᓚᐃᓴᑖᖅᑎᑦᑎᖃᑦᑕᕐᓂᖅ ᐊᒻᒪᓗ 

ᓇᓗᓇᐃᖅᑕᐅᓯᒪᓪᓗᓂ ᑲᓇᑕᓕᒫᒥ ᑕᒪᓐᓇ 

ᐊᕝᕕᐊᕈᑕᐅᒻᒪᑦ ᐱᔨᑦᑎᕈᑕᐅᔪᓄᑦ ᑲᓇᑕᒥ 

ᐊᕕᑦᑐᖅᓯᒪᔪᓂᓘᓐᓃᑦ ᑭᓪᓕᖏᓐᓂ. ᑕᒪᓐᓇ 

ᓱᓕᔫᓪᓗᓂ, ᐃᓱᒪᒋᔭᒃᑯᓪᓕ. ᐅᖃᖅᑏ, ᑕᑯᒍᕕᒋᑦ 

ᐊᔾᔨᒌᓐᖏᑦᑐᑦ ᓚᐃᓴᓐᓰᑦ ᑲᓇᑕᓕᒫᒥ, ᑕᒪᓐᓇ 

ᐱᑕᖃᕆᐊᖃᓪᓚᕆᒻᒪᑦ ᐋᖅᑭᑎᐊᖅᓯᒪᓂᖅᓴᐅᓗᓂ 

ᐊᒻᒪᓗ ᑕᒪᓐᓇ ᑲᔪᓯᑏᓐᓇᕐᓂᐊᖅᑕᕋ 

ᐅᖃᐅᓯᕇᓐᓇᕐᓗᒍ.  

 

ᑕᒪᑐᒧᖓᓕ ᐃᓱᒪᓕᕆᓂᕐᒧᑦ ᐃᓅᓯᓕᕆᓂᕐᒧᑦ 

ᐊᒻᒪᓗ ᐅᑎᖅᑎᑦᑎᓂᕐᒧᑦ, ᐊᑲᐅᓐᖏᑦᑐᖅ 

ᑐᓴᕆᐊᔅᓴᖅ ᐃᓕᓐᓂᐊᖅᑎᐅᔪᖅ ᐃᓱᒪᓕᕆᓂᕐᒧᑦ 

ᐃᑲᔪᖅᑕᐅᔪᖅ ᐊᖏᖅᑕᐅᒐᔭᓐᖏᒻᒪᑦ 

ᐅᑎᖅᑎᑦᑎᓂᕐᒧᑦ ᐱᔾᔪᑎᒋᓪᓗᒍ ᐃᓱᒪᔪᖓᓕ 

ᒐᕙᒪᓕᕆᓂᒃᑯᑦ ᐊᕝᕕᐊᕈᑎᑐᐃᓐᓇᐅᒻᒪᑦ, ᑭᓯᐊᓂᓕ 

ᒪᓕᒐᓕᐅᖅᑎᐅᑉ ᑐᒃᓯᕋᐅᑎᖓ ᐊᒻᒪᓗ 

ᐊᖏᖅᓯᒪᓪᓗᖓ ᑕᒪᓐᓇ ᐅᖃᐅᓯᕆᓂᐊᕐᓗᒍ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ.  

 

ᐅᖃᖅᑎ (ᑐᓵᔨᑎᒍ): ᒪᓕᒐᓕᐅᖅᑏᑦ, ᖃᐅᔨᒪᒋᔅᓯ 

ᐱᕕᖃᕐᓂᕗᑦ ... ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᐅᓯᒃᑯᑦ 

ᐊᐱᖅᓱᖃᑦᑕᕐᓂᖅ ᐅᐃᒍᒋᐊᕈᒪᓪᓗᒍ ᑐᒃᓯᕋᖅᑐᖓ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍ): ᒪᓕᒐᓕᐅᖅᑎ 

ᐊᖏᖅᑕᐅᔪᒪᒻᒪᑦ ᐅᐃᒍᒋᐊᖅᑕᐅᖁᓪᓗᒍ 

ᐊᐱᖅᓱᕐᓂᐅᔪᖅ. ᐋᒡᒑᖅᑐᖃᖅᐹ? 

ᐋᒡᒑᖅᑐᖃᓐᖏᒻᒪᑦ. ᐊᐱᖅᓱᕐᓇᖅ ᐃᑲᕐᕋᐅᑉ 

ᓇᑉᐹᓂᑲᓐᓂᖅ ᑲᔪᓯᓂᐊᖅᐳᖅ.  

 

ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 

ᐅᖅᑯᕐᒥᐅᓄᑦ, ᒥᔅ ᕿᓕᖅᑎ. 

 

ᐊᐱᖅᑯᑦ 459 - 6(2): ᓯᕗᓂᒃᓴᒥ ᐸᕐᓇᐅᑎᐅᔪᑦ  

ᐅᓪᓗᓕᒫᖅ ᐃᓕᓐᓂᐊᖃᑦᑕᕐᓂᖏᓐᓄᑦ 

ᐃᓕᓐᓂᐊᓕᓵᖅᑐᑦ (ᕿᓕᖅᑎ) 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐱᕕᖃᕈᒪᓪᓗᖓ ᐱᒋᐊᓚᐅᓐᖏᓂᓐᓂᓪᓗ ᑖᓐᓇ 

ᑲᑎᒪᔨᐅᖃᑎᕗᑦ ᐃᓛᒃ, ᐊᐃᑉᐸᖓᑦ 

ᐃᓚᐃᓚᐅᕐᓂᖓᓄᑦ ᒪᒥᐊᓇᖅᑐᖅ. ᐃᑉᐱᒍᓱᑉᐳᒍᑦ,  

ᑭᓯᐊᓂ ᑲᔪᓯᒋᐊᖃᖃᑦᑕᐸᒃᑲᑦᑕ 

ᑕᒪᒃᑯᐊᖑᒐᓗᐊᖅᑎᓪᓗᒋᑦ.  

 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᖅᓲᑎᒋᔪᒪᔭᕋ ᒫᓐᓇ ᐅᓪᓛᔅᓴᒥ ᐃᓕᖕᓄᑦ 

ᑐᕌᖅᑎᒍᒪᒐᒃᑯᑦ ᐃᓕᓐᓂᐊᖅᑐᓕᕆᔨᒃᑯᑦ 

ᒥᓂᔅᑕᖓᓄᑦ. 

 

ᐅᖃᖅᑎᑦᑎᔩ, ᐱᒋᐊᓚᐅᓐᖏᓂᓐᓂ ᐅᓪᓗᒃᑯᑦ 

ᐅᖅᑯᕐᒥᐅᑦ, ᐃᖃᓗᒻᒥᐅᓪᓗ ᑕᑯᓐᓇᑐᓪᓗ ᑕᒪᔅᓯ.  

 

ᐊᐱᖅᓲᑎᖃᕈᒪᔪᖓ ᐆᒥᖓ ᑕᐃᒃᑯᐊ 

ᐃᓕᓐᓂᐊᕆᐊᓕᓵᖅᑐᑯᓗᐃᑦ 

−ᕙᓪᓕᐊᖃᑦᑕᖅᑐᓂᓛᒃ (ᑐᓵᔨᑎᒍᓕᖅᑐᖅ) 

ᒥᑭᔫᑕᐅᓂᖅᐹᑦ (ᑐᓵᔨᑎᒎᕈᓐᓂᖅᑐᖅ) 

ᐃᓕᓐᓂᐊᕕᒻᒧᑦ ᐃᓯᕋᑖᑯᓗᐃᑦ ᐱᔾᔪᑎᒋᓪᓗᒋᑦ,  

ᑕᐃᓐᓇ ᐅᖃᓪᓚᐅᑎᒋᓚᐅᖅᑕᖓ ᐅᓪᓗᕐᒥᒃ 

ᓯᕗᓪᓕᖅᐹᒥᒃ ᐱᔾᔪᑎᒋᓪᓗᒍ.  

 

ᐊᐱᖅᓲᑎᖃᕈᒪᔾᔪᑎᒋᒐᒃᑯ ᑐᑭᓯᒃᑲᓐᓂᕈᒪᓪᓗᖓ 

ᐃᓱᒪᑖᕈᑎᒋᓯᒪᒐᒃᑯ ᓯᕗᓂᑦᑎᓐᓂ ᐃᓱᒪᖃᖅᑐᖓ 

ᐃᑲᓂᐅᓂᐊᖅᑐᒥᒃ. ᐃᓱᒪᑖᕈᑎᒋᓯᒪᒐᒃᑯ 

ᓇᖏᖅᓯᔾᔪᑎᒋᓗᐊᖅᑕᕋ ᑕᒫᓂ ᓄᓇᕗᒻᒥ 

ᑭᖑᕙᓯᓐᓂᖅᐳᑦ ᐱᔾᔪᑎᒋᓪᓗᒍ 

ᐊᐱᖅᓱᑲᐃᓐᓇᕈᒪᒐᒃᑯ. 

 

ᐅᖃᖅᑎᑦᑎᔩ, ᑕᐃᑲᓂ ᓯᕗᓪᓕᖅᐹᒥᒃ 

ᐃᔅᓯᕚᕐᓂᖃᖅᑎᓪᓗᑕ ᐅᖃᓚᐅᕐᒪᑦ 

ᖃᐅᔨᓴᕐᓂᖅᑕᖃᕐᓂᐊᖅᑐᓂ ᐅᓪᓛᒃᑯᑦ ᐅᓐᓄᓴᒃᑯᓪᓗ 

ᐅᓪᓗᓕᒫᖅ ᐃᓕᓐᓂᐊᑎᑦᑎᖃᑦᑕᕐᓗᓂ 

ᒥᑭᔫᑕᐅᓛᑯᓗᓐᓂᒃ ᐃᓕᓐᓂᐊᕐᕕᒻᒧᑦ 

ᐃᓯᓕᑕᐃᓐᓇᖅᑐᓂᒃ ᖃᐅᔨᓴᕐᓂᕐᒥᒃ ᓄᓇᓕᐅᔪᓂᑦ 

ᑖᒃᑯᓇᓂ ᓄᓇᓕᓐᓂ ᑕᓪᓕᒪᐅᔪᓂᒃ. ᑕᒪᓐᓇ 

ᐊᑐᓛᖅᑎᓪᓗᒍ ᒥᓂᔅᑕ ᐅᖃᓚᐅᕐᒪᑦ “ᑕᐃᒃᑯᐊ 

ᐱᓕᕆᔾᔪᑕᐅᔪᐃᑦ ᑕᒪᔅᓱᒧᖓ ᖃᓄᐃᓚᐅᕐᒪᖔᖅ, 

ᖃᓄᐃᓐᓂᕐᒪᖔᖅ, ᐱᐅᒻᒪᖔᖅ, ᓈᒻᒪᒻᒪᖔᖅ, 

ᑕᕝᕙᓂ ᐱᓕᕆᕕᖓᖕᓂ ᖃᐅᑕᒫᒃᑯᑦ 

ᐃᓕᓐᓂᐊᖅᑎᑦᑎᖃᑦᑕᓕᕐᓂᕐᒥᒃ 

ᐃᓕᓐᓂᐊᕆᐊᓕᓵᖅᑐᓂᒃ ᑕᕝᕙᓂ ᓄᓇᕗᒻᒥ.”   

 

ᐅᖃᖅᑏ, (ᑐᓵᔨᑎᒎᓕᖅᑐᖅ) ᒥᓂᔅᑕᐅᔪᖅ 

ᐅᖃᕆᐊᒃᑲᓐᓂᕈᓐᓇᖅᐹ ᑭᓱᑦ ᓴᖅᑭᓚᐅᕐᒪᖔᑕ 

ᖃᐅᔨᓴᕈᑎᐅᔪᒥᒃ? ᖃᐅᔨᓴᖅᑕᐅᓛᕐᒪᖔᖅ 

ᕿᒥᕐᕈᔭᐅᑦᑎᐊᕐᓗᓂᓗ? ᑭᓱᓗ ᑐᕌᒐᕆᔭᐅᓂᐊᖅᐸᑦ 

ᐱᓕᕆᐊᔅᓴᐅᓂᐊᖅᐸᑦ ᐃᓱᒪᓕᐅᓚᐅᓐᖏᓐᓂᕐᒥᓂᒃ 

ᐅᓪᓗᓕᒫᖅ ᓄᑲᖅᑎᖅᐹᓄᑦ ᐃᓕᓐᓂᐊᖅᑎᐅᕙᑦᑐᑦ 

ᐅᓪᓗᓕᒫᖅᑐᓐᓇᓕᖁᓪᓗᒋᑦ ᓄᓇᕗᓗᒃᑖᒥ? 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ: ᖁᐊᓇ,  

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ. 

(ᑐᓵᔨᑎᒎᕈᓐᓃᖅᑐᖅ) ᖁᐊᓇ, (ᑐᓵᔨᑎᒎᓕᖅᑐᖅ)  

ᒪᓕᒐᓕᐅᖅᑎᒧᑦ ᐊᐱᖅᑯᑎᐅᔪᒧᑦ ᐅᓪᓗᓕᒫᖅ 

ᐃᓕᓐᓂᐊᓕᓵᖅᑐᓂᑦ. ᑕᒪᓐᓇ ᐊᑯᓂᐊᓗᒃ 

ᐅᖃᐅᓯᐅᖃᑦᑕᖅᓯᒪᓕᕐᒪᑦ ᒐᕙᒪᐅᓚᐅᖅᑐᓄᑦ. 

ᖁᕕᐊᓱᓪᓚᕆᑦᑐᖓ ᑖᓐᓇ ᐃᓚᒋᔭᐅᒻᒪᑦ 

ᑲᑑᔾᔨᓗᑕᒥ ᑖᒃᑯᐊ ᐃᓕᓐᓂᐊᓕᓵᖅᑐᑯᓗᐃᑦ. 

 

ᐅᖃᖅᑏ, ᐅᓪᓗᓕᒫᖅ ᐃᓕᓐᓂᐊᓕᓵᖅᑐᑦ  

ᐊᐅᓚᒍᓐᓇᖏᒻᒪᑕ ᐃᑲᔪᖅᑐᖅᑕᐅᖏᓪᓗᑎᒃ 

ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ, 

ᑕᐃᒪᐃᒻᒪᑦ ᐱᔪᓐᓇᕐᓂᖃᖅᐳᑦ ᐊᖏᕐᓗᑎᒃ 

ᐋᒡᒑᕐᓗᑎᓪᓘᓐᓃᑦ ᓄᓇᓕᖓᓄᑦ ᐅᓪᓗᓕᒫᖅ 

ᐃᓕᓐᓂᐊᓕᓵᖅᑐᓂᑦ ᐃᓕᓐᓂᐊᑎᑦᑎᓂᕐᒧᑦ.  

 

ᑖᒃᑯᐊ ᑕᓪᓕᒪᑦ ᐆᑦᑐᖅᑕᐅᓚᐅᖅᑐᑦ ᓂᐊᖁᓐᖒᒥ, 

ᑭᒻᒥᕈᑦ, ᐃᒡᓗᓕᒑᕐᔪᒃ, ᑎᑭᕋᕐᔪᐊᖅ ᐊᒻᒪ 

ᖁᕐᓗᖅᑑᖅ. ᑖᒃᑯᐊ ᐆᑦᑐᕐᕕᐊᒋᐊᓐᖓᓛᕐᒪᑕ 

ᐅᑭᐊᒃᓵᖅ.  

 

ᐋᖅᑭᒋᐊᕆᐊᖃᓚᐅᖅᑐᑦ ᐃᓪᓗᕈᓰᑦ ᐃᓚᖏᑦ 

ᐅᓪᓗᓕᒫᖅᐸᓐᓂᐊᖅᑐᑦ ᐃᓕᓐᓂᐊᖅᑏᑦ ᓄᑲᖅᑏᑦ 

ᐱᓪᓗᒋᑦ. ᐱᖓᓱᑦ ᑖᒃᑯᐊ ᐃᓕᓐᓂᐊᕐᕕᓐᓂ 

ᓄᑖᓐᖑᕆᐊᖅᑕᐅᒌᖅᓯᒪᔪᑦ. ᒪᕐᕉᒃ ᓱᓕ 

ᓄᑖᓐᖑᕆᐊᖅᑕᐅᓛᕐᓂᖏᑦ ᐱᐊᓂᒃᑕᐅᓛᖅᑐᖅ 

ᐊᐅᔭᖅ ᐅᑭᐊᒃᓵᒧᑦ. 

 

ᑖᓐᓇ ᐊᐱᖅᑯᑎᒋᔭᖓᓄᑦ, ᑖᒃᑯᐊ ᑲᔪᓯᑦᑎᐊᕐᓂᖏᑦ 

ᐅᓪᓗᓕᒫᖅ ᐃᓕᓐᓂᐊᓕᓵᖅᑐᑦ ᐆᑦᑐᕋᐅᑕᐅᓂᐊᖅᑐᑦ 

ᓇᓗᓇᐃᖅᓯᒻᒪᑕ ᑖᒃᑯᐊ ᐃᓕᓐᓂᐊᖅᑐᓕᕆᔨᒃᑯᑦ 

ᐱᓕᕆᔾᔪᑎᔅᓴᖏᑦ ᐅᓪᓗᓕᒫᖅ ᐃᓕᓐᓂᐊᓕᓵᖅᑐᑦ 

ᐆᑦᑐᕋᐅᑕᐅᓂᐊᖅᑐᑦ. ᖃᐅᔨᓴᕐᒥᔭᕗᑦ ᐱᓕᕆᐊᖅ 

ᐃᓕᓐᓂᐊᕐᓂᕐᓗ ᖃᓄᖅ ᐱᓕᕆᐊᖅ ᐊᑑᑎᖃᕐᒪᖔᑦ 

ᐃᓅᓯᓪᓚᑦᑖᒧᑦ ᑕᐅᑐᒃᑕᐅᔪᓄᑦ ᐊᑐᖅᑐᓄᑦ, 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᐅᓯᒋᐊᖅᑎᓪᓗᒋᓪᓗ ᐱᓕᕆᐊᒃᓴᖅ ᑕᒪᒃᑭᕐᓗᓂ 

ᓴᖅᑭᑕᐅᓚᐅᓐᖏᑎᓪᓗᒍ, ᖃᐅᔨᒪᒋᐊᕐᓗᓂᓗ 

ᓈᒻᒪᒃᑐᓂᒃ ᑎᒍᒥᐊᖅᑎᐅᖃᑕᐅᔪᓂᒃ ᑕᒪᐃᓐᓄᑦ 

ᐊᖏᖃᑕᐅᓗᑎᒃ ᑖᔅᓱᒧᖓ ᓴᖅᑭᑕᐅᔪᒧᑦ.  

 

ᑲᔪᓯᓂᖃᑦᑎᐊᕐᓂᖓ ᐅᓪᓗᓕᒫᖅ ᐃᓕᓐᓂᐊᓕᓵᖅᑐᑦ 

ᐆᒃᑑᒪᔭᒍᑕᐅᓪᓗᓂ ᐱᓕᕆᐊᖑᕙᒃᑑᑉ 

ᐆᒃᑐᕋᖅᑕᐅᓂᐊᖅᐳᖅ ᐅᖃᐅᓯᐅᓯᒪᔪᑎᒍᑦ 

ᐃᓕᓴᐃᔨᓂᑦ, ᐊᖓᔪᖅᑳᕆᔭᐅᔪᓂᑦ, 

ᑲᒪᔨᒋᔭᐅᔪᓂᓪᓗ. ᐊᑯᓂᐅᓂᖅᓴᒃᑯᑦ, 

ᐱᓕᕆᕝᕕᐅᔪᖅ ᕿᒥᕐᕈᓂᐊᖕᒥᔪᑦ 

ᐊᒃᑐᐃᓂᐅᕙᒃᑐᓂᑦ ᐅᓪᓗᓕᒫᖅ 

ᐃᓕᓐᓂᐊᓕᓵᖅᑐᓂᑦ ᐃᓄᒃᑐᑦ ᐅᖃᐅᓯᖕᒥᑦ 

ᐃᓕᓐᓂᐊᖕᓂᖕᓂᑦ ᐊᕐᕌᒍᓪᓗ 

ᐃᓕᓐᓂᐊᓕᓵᖅᑎᓪᓗᒋᑦ. (ᑐᓵᔨᑎᒎᕈᓐᓃᖅᑐᖅ) 

ᖁᐊᓇ, (ᑐᓵᔨᑎᒎᓕᖅᑐᖅ) ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ 

ᐃᓚᒋᐊᕈᑎᖕᓄᑦ, ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ 

ᑖᓐᓇ ᑭᐅᔾᔪᑎᒋᔭᐃᑦ. ᑐᓴᕈᒥᓇᖅᑐᖅ ᑐᑭᓯᓪᓗᖓᓗ 

ᑖᒃᑯᐊ ᐃᓕᓐᓂᐊᖅᑐᓕᕆᔨᐅᔪᐃᑦ ᓄᓇᓕᓐᓂ 

ᑲᑎᒪᔨᖏᑦ ᑕᒪᔅᓱᒥᖓ ᕿᒥᕐᕈᓂᖃᕐᓗᑎᑦ 

ᑲᔪᓯᑎᑦᑎᔪᓐᓇᕐᒪᖔᑕ ᐱᕕᖃᖅᑎᑕᐅᓂᖏᑦ 

ᑕᕝᕙᓐᖓᓪᓗ ᐃᖏᕐᕋᓯᒋᐊᖃᑦᑕᑐᔅᓴᐅᓛᕐᓂᖓᓂᒃ 

ᑕᐃᒫᒃ ᑐᑭᓯᖅᑰᕋᒪ. 

 

ᐃᓛᒃ, ᐅᖃᕆᐊᒃᑲᓐᓂᕈᒪᓪᓗᖓ ᐅᖃᖅᑏ, ᑖᓐᓇ 

ᐃᑲᔪᖅᓯᑦᑎᐊᖅᑕᕋ ᐅᓪᓗᓕᒫᖅ ᐅᓪᓛᒃᑯᓪᓗ 

ᐅᓐᓄᓴᒃᑯᓪᓗ ᐃᓕᓐᓂᐊᕆᐊᓕᓵᖅᑐᓂᑦ 

ᐃᓕᓐᓂᐊᖅᑎᑦᑎᓂᕐᒥᒃ. ᑕᒪᓐᓇ 

ᐃᓕᓐᓂᐊᖅᓯᒪᒋᐊᖃᕐᓂᖅ ᐱᒻᒪᕆᐅᓂᖓᑦᑕᐅᖅ 

ᐃᓕᓴᕆᓯᒪᓪᓚᕆᒃᑲᒃᑯ ᓄᓇᓕᑦᑎᓐᓂ ᓱᕈᓯᑦᑎᓐᓄᑦ 

ᐃᓅᓱᑦᑐᖁᑎᑦᑎᓐᓄᑦ ᐃᓐᓇᓄᓪᓗ.  

 

ᑕᒪᓐᓇ ᐱᔾᔪᑎᒋᓪᓗᒍ, ᐆᒥᖓᓕ 

ᐃᓱᒫᓗᒋᑐᐃᓐᓇᑕᓐᓂᑦᑕᐅᖅ ᓂᓪᓕᕈᑎᖃᕈᒪᒐᒪ 

ᑕᒪᒃᑯᐊ ᓱᓇᐃᑦ ᐃᑲᓂᐅᓂᐊᖅᑐᒥᒃ 

ᓯᕗᓂᕆᓂᐊᖅᑕᑎᓐᓂ 

ᐃᓱᒪᖃᖃᑦᑕᕆᐊᖃᖃᑦᑕᕐᓂᕗᑦ ᐱᔾᔪᑎᒋᓪᓗᒍ 

ᐃᖅᑲᐃᖃᑎᒌᓪᓗᑕ ᐱᐅᔪᐊᓗᓐᓂᒃ ᐅᕙᓃᑦᑐᓂᒃ 

ᑕᑯᓐᓇᑦᑎᐊᕋᓗᐊᕐᓗᑕ ᑭᓯᐊᓂ ᐃᑲᓂᐅᓂᐊᖅᑐᒥᒃ 

ᓄᓇᓕᒃ ᓄᓇᓕᕋᓛᖑᓂᖅᓴᓄᑦ 

ᐃᓄᐃᓴᓐᓂᖅᓴᓂᐅᑦᑐᒥᐅᑕᐅᒐᒪ ᑖᓐᓇ 

ᐱᔾᔪᑎᒋᓪᓗᒍ ᒪᑯᐊ ᐃᓕᓐᓂᐊᕐᕖᑦ 

ᐋᖅᑭᔅᓯᒪᓐᖏᓗᐊᖅᑐᑦ ᐱᕕᑭᓗᐊᖅᑐᐃᑦ 

ᐱᔾᔪᑎᒋᓪᓗᒋᑦ. 

ᑕᐃᒪᐃᓐᓂᑯᖓᓄᑦ ᐅᖃᕆᐊᒃᑲᓐᓂᕐᓗᖓ 

(ᑐᓵᔨᑎᒎᓕᖅᑐᖅ) ᐃᓱᒫᓘᑎᖃᕋᒪ ᑖᒃᑯᐊ 

ᐃᓕᓐᓂᐊᖅᑐᓕᕆᔨᒃᑯᑦ ᑕᒪᑐᒥᖓ ᐱᓕᕆᐊᖃᕐᒪᑕ 

ᓄᑖᓂᒃ ᐱᓕᕆᐊᒃᓴᓂᒃ, ᑕᑯᒍᓐᓇᕋᓗᐊᖅᑐᑕ 

ᐱᐅᔪᒥᒃ ᑕᕝᕙᓂ, ᓲᕐᓗ ᐊᑯᓂᒧᑦ ᑭᓐᖒᒪᒋᔭᐅᔪᓄᑦ 

ᐃᓕᓐᓂᐊᕐᕕᓐᓄᑦ ᓴᓇᒋᐊᖅᑕᐅᓂᖏᓐᓄᑦ, 

ᐊᖏᓪᓕᒋᐊᖅᑕᐅᓂᖏᓐᓄᑦ ᐅᕝᕙᓘᓐᓃᑦ ᓄᑖᑦ 

ᐃᓕᓐᓂᐊᕐᕖᑦ ᓴᓂᕐᕙᖅᑕᐅᓂᐊᖅᑐᑦ 

ᓄᓇᓕᕋᓛᖑᓂᖅᓴᓂ. 
 

ᒥᓂᔅᑕ ᐅᖃᕈᓐᓇᖅᐹ ᑕᐃᒃᑯᐊ ᓄᓇᓖᑦ 

ᐅᑕᖅᑭᓯᒪᓕᕇᖅᑐᑦ ᐊᕐᕌᒍᓄᑦ ᐊᑕᐅᓯᐅᓐᖏᑦᑐᓄᑦ 

ᓄᑖᓂᒃ ᐱᖁᑎᕐᔪᐊᓂᒃ 

ᑭᖑᕙᕆᐊᖅᑕᐅᒃᑲᓐᓂᔾᔮᒍᓐᓃᕐᒪᑕ ᑖᓐᓇ ᓄᑖᖅ 

ᓯᕗᓪᓕᐅᔾᔭᐅᓯᒪᔪᖅ ᐱᔾᔪᑎᒋᓪᓗᒍ? 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 
 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒪᓕᒐᓕᐅᖅᑏᒃ. 

ᐊᐱᖅᓱᕐᓇᖅ ᐅᖓᕙᕆᐊᖅᑕᐅᓯᒪᒐᓗᐊᖅᑎᓪᓗᒍ 

30−ᒥᓂᔅᓯᑲᓐᓂᕐᓂᒃ, ᓇᐃᓈᖅᓯᖃᑦᑕᕆᐊᖃᕋᑦᑕ 

ᐅᖃᐅᓯᕐᖓᐅᑎᓂᒃ ᐊᐱᖅᑯᑎᓄᑦ ᐊᒻᒪᓗ 

ᑭᐅᔾᔪᑎᓄᑦ. ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ, ᒥᔅ 

ᒍᕌᔅ. 
 

ᐊᖓᔪᖅᑳᖅ ᐹᒥᓚ ᒍᕌᔅ: ᖁᐊᓇ, 

(ᑐᓵᔨᑎᒎᓕᖅᑐᖅ) ᐅᖃᖅᑏ ᐊᒻᒪᓗ  

(ᑐᓵᔨᑎᒎᕈᓐᓃᖅᑐᖅ) ᖁᐊᓇ, (ᑐᓵᔨᑎᒍᓕᖅᑐᖅ) 

ᒪᓕᒐᓕᐅᖅᑎ ᐊᐱᖅᓱᕐᒪᑦ ᑖᒃᑯᐊ ᐱᔾᔪᑎᒋᓪᓗᒋᑦ. 

ᐅᓪᓗᓕᒫᖅ ᐃᓕᓐᓂᐊᓕᓵᖅᑐᑯᓗᐃᑦ 

ᐃᓕᓐᓂᐊᖃᑦᑕᕐᓂᖏᖕᓄᑦ ᐊᑭᑐᔪᖅᑐᕈᑎᒃᓴᐃᑦ 

ᐱᐅᓯᒋᐊᕈᑎᓪᓗ ᐃᓕᓐᓂᐊᕐᕕᖕᒧᑦ, ᑕᒪᒃᑯᓄᖓᓗ 

ᐊᓯᖏᖕᓄᑦ ᓯᕗᓂᒃᓴᑦᑎᓐᓄᑦ, ᐅᖃᕈᓐᓇᖅᑐᖓ,  

ᐅᖃᖅᑏ, ᐊᒃᑐᐃᓂᐊᓐᖏᑦᑐᖅ ᐊᑭᑐᔪᖅᑐᕈᑎᒃᓴᓄᑦ 

ᐱᓕᕆᔾᔪᑎᒃᓴᓄᑦ ᐱᓕᕆᔭᐅᓂᐊᖅᑐᓄᑦ 

ᓯᕗᒧᐊᒃᑎᑕᐅᕙᓪᓕᐊᓂᐊᖅᑐᓄᑦ.  
 

ᑕᐃᒪᐃᒻᒪᑦ, ᐅᖃᖅᑏ, ᐅᖃᕈᓐᓇᖅᐳᖓ 

ᐆᑦᑑᑎᒋᓗᒍ, ᓴᒃᑯ ᐃᓕᓐᓂᐊᕐᕕᒃ ᓴᓪᓕᓂᑦ ᓱᓕ 

ᑲᔪᓯᔪᒫᕐᓂᐊᕐᒪᑦ ᐃᓚᓕᐅᑎᓪᓗᒋᑦ ᐊᓯᖏᑦ 

ᐊᑭᑐᔪᓄᑦ ᐱᓕᕆᐊᑦ ᐃᓕᓐᓂᐊᖅᑐᓕᕆᔨᒃᑯᑦ 

ᐱᓕᕆᐊᕆᕙᑦᑕᖏᑦ ᒥᑭᔪᓂᒃ ᓴᓇᒋᐊᕐᓂᕐᒧᑦ 

ᐅᕝᕙᓘᓐᓃᑦ ᐋᖅᑮᒋᐊᕐᓂᕐᒧᑦ ᐃᓕᓐᓂᐊᕐᕕᓐᓂᑦ, 

ᐅᕝᕙᓘᓐᓃᑦ ᐊᖏᔪᓄᑦ ᐃᓕᓐᓂᐊᕐᕕᓐᓄᑦ 

ᐱᓕᕆᐊᓄᑦ ᓲᕐᓗ ᓴᓇᔭᐅᒋᐊᕐᓗᑎᒃ ᐃᓕᓐᓂᐊᕐᕖᑦ, 

ᐅᕝᕙᓘᓐᓃᑦ ᐃᓪᓗᓕᐅᕐᓂᖅ ᐊᒻᒪ ᓄᑖᓂᒃ 

ᐃᓕᓐᓂᐊᕐᕕᓕᐅᕐᓂᖅ. 
 

ᑕᐃᒪᓕ ᐱᓕᕆᕕᐅᔪᖅ ᑲᒪᔪᓐᓇᖅᐳᖅ ᑕᒪᒃᑮᓐᓂᒃ 

ᐱᓕᕆᐊᖑᔪᓂᒃ ᐊᒻᒪᓗ ᐱᓕᕆᓗᑎᒃ 

ᐊᑐᓕᖅᑎᑦᑎᓇᓱᐊᕐᓗᑎᒃ ᓄᑖᖑᔪᓂᒃ 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓕᓐᓂᐊᕐᕕᐅᔪᓂᒃ ᐊᒻᒪᓗ ᓴᓇᒋᐊᖅᑕᐅᓗᑎᒃ 

ᐃᓕᓐᓂᐊᕐᕕᐅᔪᑦ ᐊᒻᒪᓗ ᐊᑐᓕᖅᑎᑦᑎᓇᓱᐊᕐᓗᑎᒃ 

ᐅᓪᓗᓕᒫᖅ ᐃᓕᓐᓂᐊᓕᕋᑖᓂᒃ 

ᓴᓇᔭᐅᔭᕆᐊᖃᕐᓂᐊᖅᑐᓂᒃ ᓯᕗᓂᑦᑎᓐᓂ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂ ᑭᖑᓪᓕᖅᐹᒥᓗ 

ᐃᓚᒋᐊᕈᑎᖕᓄᑦ, ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓚᖓᓂᒃ 

ᑭᐅᑦᑎᐊᕇᖅᑐᓂᐅᒃ ᑖᓐᓇ ᑲᔪᓯᒋᐊᕐᓗᒍ 

ᐱᔭᕇᕆᐊᑐᐃᓐᓇᓯᒐᒃᑯ. (ᑐᓵᔨᑎᒎᓕᖅᑐᖅ) 

ᖁᔭᓕᑦᑎᐊᖅᑐᖓ ᐃᓕᓐᓂᐊᕐᓂᓕᕆᔨᒃᑯᑦ 

ᐃᖅᑲᓇᐃᔭᕐᒪᑕ ᐃᓕᓐᓂᐊᖅᑎᑦᑎᔪᒪᖕᒪᑕ 

ᒪᒃᑯᒃᑐᓄᑦ.  

 

ᑕᒪᓐᓇ ᐃᑲᔪᖅᑐᑎᐊᖅᑕᕋ. 

ᐃᓱᒫᓘᑎᖃᑐᐃᓐᓇᖅᑐᖓ ᐊᖏᓪᓕᒋᐊᖅᑕᐅᓂᖏᑦ 

ᐅᓪᓗᓕᒫᖅ ᐃᓕᓐᓂᐊᓕᕋᑖᑦ ᐃᓕᓐᓂᐊᓕᓵᖅᑐᑦ 

ᓄᓇᕗᒻᒥ ᐊᓯᖏᓐᓄᑦ 20-ᓄᑦ ᓄᓇᓕᓐᓄᑦ 

ᐊᑐᕐᓂᐊᕐᒪᑕ ᐊᑭᑐᔪᓄᑦ ᑮᓇᐅᔭᓂᒃ ᐊᒥᒐᕇᖅᑐᓂᒃ 

ᐊᒻᒪ ᐅᓚᕕᑕᐅᓂᐊᖅᑐᑎᒃ 

ᐱᑕᖃᕆᐊᖃᓪᓚᕆᑦᑐᓄᑦ ᐃᓪᓗᕈᓯᕐᓄᑦ 

ᐅᕝᕙᓘᓐᓃᑦ ᑭᖑᕝᕕᖅᑕᐅᓂᖏᓐᓄᑦ ᐱᑐᖃᐃᑦ 

ᐊᒻᒪ ᐱᑐᖃᕈᖅᐸᓪᓕᐊᔪᑦ ᐃᓕᓐᓂᐊᕐᕖᑦ 

ᓇᓗᓇᐃᖅᑕᐅᓯᒪᒌᖅᑐᑦ. 

 

ᐊᒻᒪᓗ, (ᑐᓵᔨᑎᒎᕈᓐᓃᖅᑐᖅ) ᓄᓇᓕᓐᓂᑦᑕᐅᖅ 

ᐊᕕᑦᑐᖅᓯᒪᖃᑦᑕᒥᒻᒪᑕ, ᒪᑯᐊ 

ᐅᖃᐅᓯᕆᒋᐊᒃᑲᓐᓂᕈᒪᓪᓗᒍ ᓇᐃᓈᕐᓗᒍ,  

ᐃᓕᓐᓂᐊᕐᕕᑭᔅᓱᓗᐊᒧᑦ ᐃᓄᒋᐊᑯᓘᑎᓪᓗᒋᑦ 

ᓯᕗᓪᓕᖅᐹᒥᒃ ᐃᓕᓐᓂᐊᕆᐊᖅᑐᐃᑦ 

ᐅᓪᓛᒃᑰᖅᑎᑕᐅᓪᓗᑎᑦ ᐅᓐᓄᓴᒃᑰᖅᑎᑕᐅᓪᓗᑎᒃ 

ᐱᕕᑭᑦᑐᕋᕐᓂᖅ ᐱᔾᔪᑎᒋᓪᓗᒍ. 

ᑖᓐᓇᐅᖃᓯᐅᑎᒻᒥᒻᒪᑦ. 

 

(ᑐᓵᔨᑎᒎᓕᖅᑐᖅ) ᒥᓂᔅᑕ ᓇᓗᓇᐃᖅᓯᔪᓐᓇᖅᐹ 

ᖃᔅᓯᑦ ᐃᓕᓐᓂᐊᕐᕖᑦ 

ᓄᑖᕈᕆᐊᖅᑕᐅᔪᓐᓇᕐᓂᐊᖅᐸᑦ ᐅᓪᓗᓕᒫᖅ 

ᐃᓕᓐᓂᐊᖅᑎᑕᐅᖃᑦᑕᓕᖅᐸᑕ ᐃᓕᓐᓂᐊᓕᓵᖅᑐᑦ  

ᐊᒻᒪᓗᑦᑕᐅᖅ ᖃᓄᐃᑦᑐᓂᒃ ᐊᑭᑐᔪᖅᑐᕈᑎᒃᓴᓂᒃ 

ᑖᔅᓱᒧᖓ ᐋᖅᑭᒃᓱᐃᓂᐊᖅᐸᑦ ᓄᓇᕗᓕᒫᒥ? 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ 

ᐃᓕᓐᓂᐊᕐᓂᓕᕆᓂᕐᒧᑦ, ᒥᔅ ᒍᕌᔅ. 

 

ᐊᖓᔪᖅᑳᖅ ᐹᒥᓚ ᒍᕌᔅ: ᖁᐊᓇ, 

(ᑐᓵᔨᑎᒎᓕᖅᑐᖅ) ᐅᖃᖅᑏ. (ᑐᓵᔨᑎᒎᕈᓐᓃᖅᑐᖅ) 

ᖁᐊᓇ, (ᑐᓵᔨᑎᒍᓕᖅᑐᖅ) ᑲᑎᒪᔨ 

ᐊᐱᖅᓲᑎᖃᕋᕕᑦ. ᐅᓪᓗᓕᒫᖅ ᐃᓕᓐᓂᐊᓕᓵᖅᑐᑦ 

ᑕᒪᑐᒪᓂ ᐊᕐᕌᒍᒥ 8-ᓂᒃ ᐃᓕᓐᓂᐊᕐᕕᖃᓚᐅᖅᐳᑦ 

ᓄᑖᓐᖑᕆᐊᖅᑕᐅᔭᕆᐊᖃᖅᖢᑎᒃ ᐊᑭᑐᔪᑦ 

ᑮᓇᐅᔭᖃᖅᑎᑕᐅᓐᖏᓐᓂᖅᓴᐅᓪᓗᑎᒃ.  

 

ᑕᓪᓕᒪᐅᔪᑦ ᓂᕈᐊᖅᑕᐅᓚᐅᖅᑐᑦ ᑭᒡᒐᖅᑐᖅᑕᐅᕗᑦ 

ᐊᕕᑦᑐᖅᓯᒪᔪᓂᑦ ᐊᒻᒪᓗ 

ᑮᓇᐅᔭᑭᓐᓂᕐᓴᐅᔭᕆᐊᖃᖅᑐᑎᒃ ᑕᒪᒃᑯᐊ 

ᐱᔭᕇᖅᑕᐅᔪᓐᓇᖁᓪᓗᒋᑦ ᐊᒻᒪᓗ ᑕᒪᓐᓇ 

ᓴᖅᑭᖁᓪᓗᒍ.  

 

ᐃᓕᓐᓂᐊᖅᑐᓕᕆᔨᒃᑯᑦ ᑕᒫᓂ ᐊᕐᕌᒍᒥ 

ᐃᓕᓐᓂᐊᓕᓵᖅᑐᑯᓗᓐᓂᒃ ᐊᑭᖃᖅᑎᑦᑎᓯᒪᔪᑦ 

$820,000-ᓂᒃ ᑕᐃᒃᑯᓄᖓ ᓴᓇᒋᐊᖅᑕᐅᓂᖏᓐᓄᑦ 

ᐃᓕᓐᓂᐊᕐᕖᑦ. 

 

ᑭᓯᐊᓂᓕ, ᐅᖃᖅᑏ, ᐃᓕᓐᓂᐊᓕᓵᖅᑐᑯᓗᐃᑦ, 

ᐃᓚᖏᑦ ᐃᓂᖃᕐᓂᖅᓴᐅᔭᕆᐊᖃᕐᓂᐊᕐᒪᑕ 

ᐊᖏᓂᖅᓴᓂᒡᓗ 

ᓄᑖᓐᖑᕆᐊᖅᑕᐅᔭᕆᐊᖃᕐᓂᐊᕐᒪᑕ 

ᑮᓇᐅᔭᖅᑐᕐᓂᖅᓴᐅᓂᐊᖅᖢᑎᒡᓗ. 

 

ᐱᓕᕆᕕᐅᔪᖅ ᐱᓕᕆᐊᖃᖅᐳᖅ 

ᖃᐅᔨᒋᐊᕋᓱᐊᖅᑐᓂ ᖃᓄᖅ ᑕᒪᓐᓇ 

ᐊᑐᖅᑕᐅᔪᓐᓇᕐᒪᖔᖅ, ᐊᒻᒪᓗ ᑕᒪᓐᓇ ᐃᓚᒋᕚ 

ᐱᓕᕆᐊᖑᕙᓪᓕᐊᔪᒧᑦ. ᐊᕐᕌᒍᒥᒃ ᐊᑕᐅᓯᕐᒥᒃ 

ᑕᐃᒪᐃᒃᑲᓐᓂᕈᓐᓇᖏᒻᒪᑦ ᐅᐱᓐᓇᕋᓂ 22-

ᑲᓐᓂᐅᒻᒪᑕ ᐃᓕᓐᓂᐊᕐᕕᐅᔪᑦ 

ᓴᓇᒋᐊᖅᑕᐅᔭᕆᐊᖃᕐᓂᐊᖅᑐᑦ ᐅᓪᓗᓕᒫᖅ 

ᐃᓕᓐᓂᐊᓕᓵᖅᑐᑦ. ᐃᓛᓐᓂᒃᑯᑦ, ᓄᑖᓂᒃ 

ᐃᓕᓐᓂᐊᕐᕕᓕᐅᑐᐃᓐᓇᕆᐊᖃᖅᑐᒍᑦ 

ᑐᒃᓯᕋᐅᑎᒋᔭᖓᓄᑦ.  

 

ᑕᒪᓐᓇ ᐱᔾᔪᑎᒋᓪᓗᒍ, ᑕᐃᒪᐃᔾᔮᖏᑦᑐᖅ ᐊᕐᕌᒍᒥ 

ᒪᕐᕉᓂᓪᓘᓐᓃᑦ. ᐊᑯᓂᐅᓂᐊᖅᑐᖅ ᑕᒪᓐᓇ 

ᓴᖅᑭᕋᓱᐊᕐᓗᒍ ᐅᐱᓐᓇᕋᓂ ᐊᒥᓱᓂᒃ 

ᐃᓕᓐᓂᐊᕐᕕᖃᕋᑦᑕ ᓄᓇᕗᒻᒥ ᐊᑐᓂᑦ ᓄᓇᓕᐅᔪᓂ 

ᐊᒻᒪᓗ ᐃᓛᓐᓂᒃᑯᑦ, ᐊᑭᑐᔪᐊᓗᒻᒪᑕ ᓴᖅᑮᓂᕐᒧᑦ 

ᐊᑭᑐᔪᑎᓄᑦ ᐱᒋᐊᕈᑕᐅᓂᐊᕐᓗᑎᒃ ᐊᒻᒪᓗ 

ᓴᖅᑭᕆᐊᖃᓛᖅᑐᒃᓴᐅᓪᓗᑕ ᒪᓕᒐᓕᐅᕐᓂᕐᒧᑦ 

ᓯᕗᓂᑦᑎᓐᓂᒃ ᑕᒪᓐᓇ ᓯᕗᓪᓕᖅᐹᒥᒃ 

ᖃᐅᔨᓴᕐᓂᐅᔪᖅ ᓴᖅᑭᕈᓐᓇᖁᓪᓗᒍ,  ᑲᔪᓯᓂᐊᖅᐸᑦ. 

ᑕᒪᓐᓇ ᐱᓕᕆᐊᕆᓂᐊᖅᐸᕗᑦ 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᔾᔨᒌᓐᖏᑦᑐᒃᑯᑦ ᐊᖅᑯᑎᖃᕐᓗᑕ 

ᐱᑕᖃᕆᐊᖃᓕᕐᓂᖅᑲᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᒪᓕᒐᓕᐅᖅᑎ ᐃᖃᓗᐃᑦ−ᓯᓈᓄᑦ, ᒥᔅ ᐳᕉᔅᑐ. 

 

ᐊᐱᖅᑯᑦ 460 - 6(2): ᐃᒥᓕᕆᓂᕐᒧᑦ 

ᐱᖁᑎᕐᔪᐊᑦ (ᐳᕉᔅᑐ) 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ 

ᐃᓕᓴᖅᓯᒃᑲᓐᓂᕋᕕᑦ ᐅᕙᓐᓂᒃ ᖁᔭᒋᑦᑎᐊᖅᐸᒋᑦ. 

ᐊᐱᖅᑯᑎᒃᓴᕋ ᒥᓂᔅᑕᖓᖕᓄᑦ ᓄᓇᓕᖕᓄᑦ 

ᒐᕙᒪᒃᑯᓐᓄᓪᓗ ᐱᔨᔅᓯᖅᑎᒃᑯᑦ. ᑕᐃᑲᐅᕗᖅ. 

ᐃᓱᒫᓘᑎᖃᕋᑦᑕ ᐃᒪᖃᐅᑎᖃᕐᕕᖕᓂᑦ.  

 

ᒥᓂᔅᑕ ᐃᖅᑲᐅᒪᖕᒪᑦ ᓯᕗᓪᓕᖅᐹᒥᒃ 

ᐊᐱᖅᑯᑎᒋᓚᐅᖅᓯᒪᔭᕋ ᒪᓕᒐᓕᐅᕐᕕᖕᒥ 

ᐱᔾᔪᑎᖃᖅᖢᓂ ᑖᔅᓱᒧᖓ ᐃᒥᓕᕆᓂᕐᒧᑦ.  

ᖁᔭᓐᓇᒦᕈᒪᓪᓗᒍᓗ ᒥᓂᔅᑕ 

ᐊᖏᖅᓯᒪᑦᑎᐊᓚᐅᖅᓯᒪᖕᒪᑦ ᑕᐃᒃᑯᐊ ᐃᖃᓗᖕᓂ 

ᓄᓇᖃᖅᑐᑦ ᐅᓄᖅᑐᐊᓗᐃᑦ ᐊᑦᑕᕐᓇᓐᖏᑦᑐᓂᑦ 

ᐃᒥᖃᑦᑎᐊᖁᓪᓗᒋᑦ ᑕᐃᒪᓐᖓᓕᒫᖅ. 

 

ᐅᖃᖅᑏ, ᖁᕕᐊᓱᒃᑐᖓ ᐃᖃᓗᐃᑦ 

ᓄᓇᓕᖅᐸᐅᔭᖓᑦ ᑐᓴᖅᑎᑦᑎᓚᐅᕐᒪᑦ 

ᖃᐅᔨᒋᐊᕐᓗᑎᒃ ᑐᓴᕋᓱᐊᕐᓂᐊᕐᒪᑕ ᔫᓂ 7-9 

ᖃᓄᐃᑦᑐᓂᒃ ᐃᓱᒪᒃᓴᖅᓯᐅᕈᑎᖃᕈᓐᓇᕐᒪᖔᑕ 

ᖃᓄᖅ ᐱᐅᓯᒋᐊᖅᑕᐅᔾᔪᑎᒃᓴᕆᔭᖏᑦ 

ᐃᒪᖃᐅᓯᖃᕐᕕᒃ ᐃᖃᓗᖕᓂ; ᒥᓂᔅᑕ ᖃᐅᔨᒪᖕᒪᑦ 

ᒐᕙᒪᑐᖃᒃᑯᑦ ᐊᖏᖅᓯᒪᖕᒪᑕ $214 ᒥᓕᐊᓐᓂᒃ 

ᑮᓇᐅᔭᓂᑦ ᐊᑐᕐᓂᐊᕐᓗᑎᒃ ᑖᒃᑯᓄᖓ 

ᐃᖅᑲᓇᐃᔭᕐᓗᑎᑦ. ᐅᐱᑦᑐᖓ ᑖᒃᑯᓂᖓ 

ᐊᔭᐅᖅᑐᐃᖃᑕᐅᓚᐅᕋᒪ. 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᐱᓕᕆᕕᖓ 

ᐃᓚᐅᓂᐊᕐᒪᖔᖅ ᑐᓴᕋᓱᐊᕐᓂᖃᖅᑎᓪᓗᒋᑦ 

ᐊᒻᒪᓗᑦᑕᐅᖅ ᐱᓕᕆᕕᒃ ᑖᓐᓇ ᓇᓗᓇᐃᖅᓯᓗᑎᒃ 

ᓇᓕᐊᖕᓂᒃ ᐊᑐᕐᓂᐊᕐᒪᖔᑕ ᑕᓰᑦ ᑕᒪᒃᑯᐊ 

ᐃᒥᑦᑕᕐᕕᐅᔪᑦ ᐊᖏᓪᓕᒋᐊᖅᑕᐅᖔᕐᓂᐊᕐᒪᖔᑕ 

ᓇᓕᐊᒡᓗ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᖕᓄᑦ 

ᒐᕙᒪᒃᑯᓄᓪᓗ ᐱᔨᔅᓯᖅᑎᒃᑯᓐᓄᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃᑕᐅᖅ ᑖᓐᓇ 

ᐊᐱᖅᓱᖅᑐᖅ ᐊᐱᕆᖕᒪᑦ. ᐅᖃᖅᑏ, ᐱᓕᕆᕕᕗᑦ  

ᐃᖅᑲᓇᐃᔭᖃᑎᖃᑦᑎᐊᖅᓯᒪᔪᑦ ᐃᖃᓗᐃᑦ 

ᓄᓇᓕᖅᐸᐅᔭᖓᖕᓂ ᐃᒥᐅᑉ ᐃᖃᓗᖕᓂ ᐱᓪᓗᒍ. 

ᐊᒻᒪᓗ ᐱᖁᑎᑖᕆᐊᓖᑦ 

ᐃᒥᓕᕆᔾᔪᑎᒃᓴᐅᓂᐊᖅᑐᓂᒃ ᐊᑦᑕᕐᓇᓐᖏᑦᑐᓂᒃ 

ᐃᒥᕈᓐᓇᕐᓂᐊᕐᒪᑕ ᐃᖃᓗᒻᒥᐅᑦ. 

 

ᐅᖃᖅᑏ, ᖁᕕᐊᓱᒃᑎᐊᓚᐅᖅᑐᖓ ᐃᖃᓗᖕᓂ 

ᐃᖅᑲᓇᐃᔭᖅᑏᑦ ᐅᖃᐅᓯᖃᓚᐅᖅᓯᒪᖕᒪᑕ 

ᐃᓚᖏᖕᓂᒃ ᑕᐃᓐᓇ ᑕᓯᖅ ᐃᒥᖅᑕᕐᕕᐅᖃᑦᑕᖅᑐᖅ 

ᐊᓯᐊᓂᒃ ᐱᖃᑦᑕᕆᐊᖃᓚᐅᕐᒪᑕ ᐃᒪᑭᒡᓕᓕᕐᒪᑦ.  

 

ᑖᓐᓇ ᐱᔾᔪᑎᒋᓪᓗᒍ, ᐱᓕᕆᕕᕗᑦ 

ᐃᖅᑲᓇᐃᔭᖃᑎᖃᖅᑐᖅ ᓄᓇᓕᖅᐸᐅᔭᖏᖕᓂᑦ 

ᐃᖃᓗᐃᑦ, ᐅᖃᕈᓐᓇᓐᖏᑦᑐᖓ ᑭᓯᐊᓂ ᓇᓕᐊᖕᓂᒃ 

ᓇᓖᕌᕈᖕᒥᒃ ᐊᑐᕈᒪᔭᑦᑎᓐᓂᒃ ᐱᔪᒪᒻᒪᖔᑦᑕ 

ᑭᓯᐊᓂᓕ ᓄᓇᓕᖅᐸᐅᔭᓄᑦ ᑖᓐᓇ 

ᐋᖅᑭᒃᑕᐅᓂᐊᖅᑐᖅ, ᐱᓕᕆᕕᕗᓪᓕ ᑖᓐᓇ 

ᐃᖅᑲᓇᐃᔭᖃᑎᒋᓪᓗᒋᑦ ᓄᓇᓕᖅᐸᐅᔭᐃᑦ 

ᖃᓂᒋᓗᒋᑦ ᐱᓕᕆᖃᑎᒋᓗᒋᑦ ᑖᓐᓇ $200 ᒥᓕᐊᓐ 

ᑮᓇᐅᔭᑦ ᑐᓴᖅᑎᑦᑎᔾᔪᑕᐅᓚᐅᖅᑐᖅ.  ᒫᓐᓇ 

ᐱᑲᐅᑎᒋᔪᒪᓐᓇᐅᒐᓗᐊᖅ ᑭᓯᐊᓂ ᑖᒃᑯᐊ 

ᐱᑲᐅᑎᒍᑦᑎᒍᑦ ᓇᐅᑦᑎᖅᓱᐊᕆᑦᑎᐊᕐᓂᐊᖅᐸᕗᑦ 

ᑕᒪᒃᑯᐊ ᓴᓇᔭᐅᔾᔪᑎᖏᑦ ᐱᕙᓪᓕᐊᑎᑕᐅᑎᒡᓗᒋᑦ 

ᒪᓕᒡᓗᒋᑦ ᐃᖃᓗᐃᑦ ᐃᒥᓕᕆᓂᕐᒧᑦ ᑭᓐᖒᒪᔭᖏᑦ 

ᐱᓕᕆᔾᔪᑎᒃᓴᖏᑦ. ᖁᔭᓐᓇᒦᒃ, ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥᒃ ᐃᓚᒋᐊᕈᑎ, 

ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ 

ᖁᔭᓐᓇᒦᖅᐸᕋ ᑖᔅᓱᒥᖓ ᓇᓗᓇᐃᖅᓯᖕᒪᑦ ᓱᓕ 

ᑲᔪᓯᖕᒪᑕ ᑖᒃᑯᓂᖓ ᐅᖃᖃᑎᒌᖕᓃᕆᔭᖏᑦ 

ᐱᓕᕆᖃᑎᒌᖕᓂᕆᔭᖓ ᐱᓕᕆᕕᖓᑦᑕ ᐊᒻᒪ 

ᓄᓇᓕᖅᐸᐅᔭᖓᑦ ᐃᖃᓗᖕᓂ. ᐄ, ᐃᒥᖅ 

ᐃᓅᓯᕆᒐᑦᑎᒍᑦ ᐃᒥᖃᕆᐊᖃᕋᑦᑕ 

ᐃᒪᖃᕈᓐᓃᖅᑎᓪᓗᒍ ᐃᒥᒐᒃᓴᑦᑎᐊᒥᒃ 

ᐃᒥᑦᑎᐊᕙᖕᒥᒃ ᐃᒥᑦᑎᐊᕙᖃᕆᐊᖃᕋᑦᑕ 

ᐃᖃᓗᖕᓂ. ᖁᔭᓐᓇᒦᒃ ᑖᔅᓱᒧᖓ.  

 

ᒥᓂᔅᑕ ᖃᐅᔨᒪᖕᒪᑦ, ᐱᓕᕆᕕᖓᑕ ᐸᕐᓇᐅᑎᒋᔭᖓᑦ 

ᐃᓚᖓᑦ ᓯᕗᓪᓕᐅᑎᓯᒪᔭᖓ ᐱᓕᕆᔪᒪᓪᓗᑎᑦ 

“ᐃᖅᑲᓇᐃᔭᖃᑎᖃᕐᓗᑎᑦ ᑕᐱᕆᔭᐅᔪᓂᒃ 

ᐊᒃᑐᖅᑕᐅᓯᒪᔪᓂᒡᓗ ᐃᒥᓕᕆᓂᕐᒧᑦ 

ᐊᐅᓚᔾᔭᐃᔾᔪᑎᒃᓴᓄᑦ ᐅᐸᓗᖓᐃᔭᐅᑎᓂᑦ 

ᐸᕐᓇᐅᑎᓕᐅᕐᓗᑎᑦ.”  

 

ᒫᓐᓇᕋᑖᖅ ᑐᓴᒐᒃᓴᐃᑦ ᓴᖅᑭᑕᐅᓚᐅᖅᑐᑦ 

ᐱᓕᕆᕕᖓᓄᑦ ᐅᖃᖅᓯᒪᓚᐅᖅᑐᑦ "ᐋᖅᑭᒃᓱᐃᓂᖅ 

ᐱᓕᕆᔾᔪᑕᐅᓂᐊᖅᑐᓄᑦ ᐊᐅᓚᔾᔭᐃᒋᐊᕐᓂᕐᒧᑦ 

ᐸᕐᓇᐅᑎᓂᒃ ᐊᑐᖅᑕᐅᓚᐅᕐᒪᑦ 

ᐃᒥᑦᑎᐊᕙᓕᕆᓂᕐᒧᑦ ᒪᓕᒐᐃᑦ 

ᐊᓯᔾᔨᖅᑕᐅᖁᓪᓗᒋᑦ. ᓂᕆᐅᒋᔭᐅᔪᖅ 

ᐋᖅᑭᒃᓯᒪᓂᕆᓂᐊᖅᑕᖓᓄᑦ ᖃᓄᐃᓕᐅᕐᓂᕐᒧᑦ 

ᐸᕐᓇᐅᑎ ᐱᔭᕇᖅᑕᐅᔪᓐᓇᕐᓂᐊᕐᓂᖓᓂᒃ ᒫᑦᓯ 

2023 ᓄᓐᖑᐊᓂ." 

 

ᐅᖃᖅᑏ, ᔫᓂ 2023-ᖑᑲᓴᓕᕐᒪᑦ ᐅᓪᓗᒥ. ᒥᓂᔅᑕ 

ᑐᓴᖅᑎᑦᑎᔪᓐᓇᖅᐹ ᒪᓕᒐᓕᐅᕐᕕᖕᒥ ᖃᓄᖅ 

ᐊᐅᓚᔾᔭᐃᔾᔪᑏᑦ ᐸᕐᓇᐅᑎᐅᓂᐊᖅᑐᑦ 

ᐃᒥᖃᑦᑎᐊᖅᑎᑦᑎᓂᕐᒧᑦ ᐃᖃᓗᖕᓂ ᖃᖓ 

ᐱᔭᕇᖅᑕᐅᓂᐊᖅᐸᑦ ᓴᖅᑭᑕᐅᓗᑎᓪᓗ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᖕᓄᑦ 

ᒐᕙᒪᒃᑯᓄᓪᓗ ᐱᔨᔅᓯᖅᑎᒃᑯᓐᓄᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᐸᓗᖓᐃᔭᐅᑎᒃᓴᓕᐅᕐᓂᖅ 

ᐸᕐᓇᐅᑎᖅ ᑖᓐᓇ ᐋᖅᑭᒃᓱᖅᑕᐅᓯᒪᓂᖓ 

ᓴᖅᑭᑦᑐᒪᔭᕋ ᑕᒫᓂ ᐅᐱᕐᖔᒃᑯᑦ 

ᑲᑎᒪᕐᔪᐊᕐᓂᖃᖅᑎᓪᓗᑕ. ᑲᑎᒪᔨᐅᖃᑕᐅᔪᖅ 

ᕿᓄᐃᓵᖁᕙᕋ ᑖᔅᓱᒧᖓ ᓴᖅᑭᓛᖅᑕᕋᓗᐊᕋ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂᒃ ᑭᖑᓪᓕᖅᐹᒥᓗ 

ᐊᐱᖅᑯᑏᑦ, ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᖁᔭᓐᓇᒦᒃ, ᒥᓂᔅᑕ, ᐅᖃᐅᑎᒐᕕᑎᒍᑦ 

ᐅᖃᓕᒫᕐᓂᐊᕐᓂᓐᓂᒃ ᐊᒻᒪᓗ ᐊᖏᕐᕋᐅᔾᔨᓗᖓ. 

ᖁᔭᓕᑦᑎᐊᖅᐸᕋ.  

 

ᒥᓂᔅᑕ ᐃᖅᑲᐅᒪᔪᔅᓴᐅᒻᒪᑦ ᐊᑕᐅᓯᐊᕐᓇᓂ 

ᐃᓱᒫᓗᒍᑎᓂᒃ ᓴᖅᑭᑦᑎᓚᐅᖅᓯᒪᒻᒪᑕ 

ᒪᓕᒐᓕᐅᕐᕕᒻᒥ ᐅᑭᐅᒃᑯᑦ ᑲᑎᒪᕐᔪᐊᖅᑎᓪᓗᑕ 

ᐱᔾᔪᑎᒋᓪᓗᒋᑦ ᐊᒃᓱᕉᓴᖃᑦᑕᖅᑐᑦ ᐃᖃᓗᖕᓂ 

ᓇᖕᒥᓂᖅ ᐃᒡᓗᖃᖅᑐᑦ ᐊᒻᒪᓗ ᐊᓯᖏᑦ ᑎᒥᐅᔪᑦ 

ᐊᒃᓱᕉᓴᖃᑦᑕᓚᐅᕐᒪᑕ ᓂᒡᓚᓱᒃᑐᐊᓘᑎᓪᓗᒍ ᑕᒫᓂ 

ᐊᕐᕌᒍᒥ ᑕᒪᓐᓇ ᐊᑲᐅᓐᖏᓕᐅᕈᑎᒋᔭᐅᓕᓚᐅᕐᒪᑦ 

ᐃᖃᓗᖕᓂ ᐃᒥᖅᑕᕐᕕᑐᖃᖓ ᐱᔾᔪᑎᒋᓪᓗᒍ. 

 

ᓇᓗᓐᖏᓚᖓ ᐃᓘᓇᑎᒃ ᑎᓴᒪᑦ ᐃᖃᓗᐃᑦ 

ᒪᓕᒐᓕᐅᖅᑎᖏᑦ ᑐᓴᖅᓯᒪᒻᒪᑕ 

ᓂᕈᐊᖅᑎᒋᓯᒪᔭᖏᓐᓂᒃ ᑕᐅᓴᖏᓐᓃᑦᑐᓂᒃ 

ᑮᓇᐅᔭᓂᒃ ᐊᑭᓖᓚᐅᖅᑐᓂᒃ ᓇᒻᒥᓂᖅ 

ᐸᓯᔭᒃᓴᐅᒐᑎᒃ ᖁᐊᖃᑦᑕᕐᓂᖏᓐᓄᑦ ᓱᕋᑦᓯᒪᔪᑦ. 

 

ᒥᓂᔅᑕ ᑐᓴᖅᑎᑦᑎᔪᓐᓇᖅᐹ ᒪᓕᒐᓕᐅᕐᕕᖕᒥ 

ᖃᓄᐃᓕᐅᖅᓯᒪᓕᕐᒪᖔᑕ ᑖᒃᑯᐊ ᓄᓇᓕᐸᐅᔭᐃᑦ 

ᐃᖅᑲᓇᐃᔭᖃᑎᖃᕈᓐᓇᖁᓪᓗᒋᑦ ᐅᕝᕙᓘᓐᓃᑦ 

ᐊᑭᓕᖅᓱᐃᓗᑎᒃ ᑕᒪᒃᑯᓂᖓ ᓇᖕᒥᓂᖅ 

ᐃᒡᓗᖃᖅᑐᓂᒃ ᐊᓯᖏᓐᓂᓪᓗ ᑎᒥᐅᔪᓂᒃ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᖕᓄᑦ 

ᒐᕙᒪᒃᑯᓄᓪᓗ ᐱᔨᔅᓯᖅᑎᒃᑯᓐᓄᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᒫᓐᓇᕋᑖᖑᓚᐅᖅᑐᖅ 

ᐃᖃᓗᖕᓂ, ᖁᐊᖃᑦᑕᖅᑎᓪᓗᒋᑦ ᓱᒡᓗᓕᓐᓂᑦ 

ᖃᐅᔨᒪᔪᒍᑦ ᓄᓇᓕᖅᐸᐅᔭᖅ 

ᐊᒃᓱᕈᒻᒪᕆᓕᓚᐅᖅᓯᒪᖕᒪᑕ ᑭᐅᓇᓱᖦᖢᑎᑦ 

ᐋᖅᑭᒃᓱᐃᓇᓱᖦᖢᑎᒃ ᑕᒪᒃᑯᓂᖓ ᓱᒡᓗᓕᖕᓂᑦ, 

ᑖᒃᑯᓂᖓᓗ ᐊᑲᐅᓐᖏᓕᐅᕈᑎᓂᑦ 

ᓴᖅᑭᖃᑦᑕᖅᑐᓂᑦ. ᑖᒃᑯᓂᖓ ᐃᓘᓐᓈᓗᖏᑦ 

ᑲᒪᓕᓚᐅᖅᑐᑦ ᑕᒪᑐᒥᖓ ᓄᓇᓕᖅᐸᐅᔭᐃᑦ 

ᓄᓇᕗᓪᓗ ᒐᕙᒪᒃᑯᖏᑦ ᑖᒃᑯᓂᖓ 

ᐃᖅᑲᓇᐃᔭᓚᐅᖅᑐᑦ, ᑳᓐᑐᕌᒃᑕᐅᓯᒪᔪᓪᓗ 

ᐊᑕᖏᐊᖢᖦᖢᑎᒃ ᐱᓕᕆᓕᓚᐅᖅᑐᑦ.  

 

ᑖᒃᑯᐊ ᐱᓕᕆᕕᒋᔭᕗᑦ ᐱᓕᕆᖃᑎᖃᕐᒪᑕ ᓇᒻᒥᓂᖅ 

ᐃᓪᓗᖃᖅᑐᓂᒃ ᑕᒪᒃᑯᐊ 

ᖁᐊᖅᑎᑕᐅᖃᑦᑕᕐᓂᖏᓐᓄᑦ, ᖃᐅᔨᒪᓐᖏᓚᖓ 

ᖃᓄᑎᒋ ᐱᓕᕆᖃᑎᖃᖅᓯᒪᒻᒪᖔᑕ 

ᐱᓕᕆᕕᑦᑎᓐᓂᒃ. ᖃᐅᔨᒋᐊᕆᐊᖃᕋᔭᖅᑐᖓ 

ᑕᒪᒃᑯᓂᖓ, ᑭᓯᐊᓂ ᐊᒥᓱᑦ ᓄᓇᓖᑦ 

ᖃᐅᔨᖃᑦᑕᕐᒪᑕ ᐊᓯᔾᔨᑲᑕᖃᑦᑕᖅᑐᓂᒃ ᐅᕝᕙᓘᓐᓃᑦ 

ᐊᒃᓱᕈᖅᑐᓂᒃ ᓄᓇᓖᑦ ᐱᔨᑦᑎᕈᑎᖏᑕ ᒥᒃᓵᓄᑦ 

ᐊᒻᒪᓗ ᐃᑲᔪᕋᓱᖃᑦᑕᖅᑐᒍᑦ ᕼᐋᒻᓚᐅᔪᓂᒃ ᑕᒪᒃᑯᐊ 

ᐃᒥᖅᑕᖅᑕᐅᖃᑦᑕᖅᑐᑦ ᐊᒻᒪᓗ/ᐅᕝᕙᓘᓐᓃᑦ 

ᑭᓈᓗᐃᑦ ᐅᓪᓗᒥᒧᑦ ᐊᖑᒻᒪᑎᑦᑎᐊᕋᓗᐊᕐᒪᖔᑕ 

ᖃᐅᑕᒫᑦ. ᑕᒪᓐᓇ ᑲᔪᓰᓐᓇᖅᑐᖅ.  

 

ᐅᑭᐅᖅᑕᖅᑐᒥᐅᑕᐅᒐᑦᑕ. ᐊᕙᑎᕗᑦ 

ᓂᑲᓇᖅᑐᒻᒪᕆᐅᒻᒪᑦ ᐊᒻᒪᓗ ᑕᒪᓐᓇ 

ᐱᓪᓚᑦᑖᖑᓪᓗᓂ ᐱᓕᕆᐊᕆᒋᐊᖃᖅᑐᑎᒍ 

ᐊᕐᕌᒍᑕᒫᑦ ᐊᒻᒪᓗ ᐊᕐᕌᒎᑉ ᐃᓚᐃᓐᓇᖓᓂᑦ. 

ᑕᒪᓐᓇ ᓄᑖᖑᓐᖏᒻᒪᑦ, ᑭᓯᐊᓂᓕ ᑲᔪᓯᓂᐊᖅᑐᒍᑦ 

ᐱᓇᓱᐊᕐᓂᕆᔭᑦᑎᓐᓂᒃ ᑕᒪᒃᑯᐊ 

ᐃᒥᖅᑕᖅᑕᐅᔪᓐᓇᖁᓪᓗᒋᑦ ᓄᓇᖃᖅᑐᓄᑦ, 

ᑕᒫᓂᑐᐃᓐᓇᐅᖏᑦᑐᖅ ᐃᖃᓗᓐᓂ ᑭᓯᐊᓂᓕ 

ᓄᓇᕗᓕᒫᒥ, ᐱᓕᕆᖃᑎᖃᕐᓗᑕ ᓄᓇᓕᐅᔪᓂᒃ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. 

ᐊᕐᕕᐊᑦ ᓂᒋᐊᓄᑦ ᒪᓕᒐᓕᐅᖅᑎ, ᒥᔅᑕ ᓴᕕᑲᑖᖅ. 

 

ᐊᐱᖅᑯᑦ 461 - 6(2): “ᓄᓇᕗᑦ 

ᐱᖁᔭᓕᐅᕐᕕᐅᑉ ᓯᓚᑖᓂ” ᑲᑎᒪᓂᖏᑦ 

(ᓴᕕᑲᑖᖅ) 

ᓴᕕᑲᑖᖅ: ᒪ’ᓇ, ᐅᖃᖅᑏ. ᐃᓐᓇ ᐋᑐᖔᖅᐳᖅ.  

 

ᐊᕐᕕᐊᕐᒥᐅᑦ ᐅᑉᓛᒃᑰᑦᓯᐊᖅᐸᑉᓯ. ᐅᑉᓗᒥ 

ᑕᓪᓕᒫᖑ’ᒪᑦ ᐊᖃᒍ ᐅᖓᑖᒍᑦ 

ᑕᖃᐃᖅᓯᑦᓯᐊᕐᓂᐊᖅᐳᓯ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᓯᕗᓕᖅᑎ 

ᐊᐱᖅᓱᕈᒪᔭᕋ ᒥᓂᔅᑕᐅᑉ ᐅᖃᐅᓯᕆᖅᑲᐅᔭᖓᓂ 

“ᓄᓇᕗᑦ ᑲᑎᒪᕐᔪᐊᕐᕕᖕᒥ” ᑲᑎᒪᓐᓂᕐᖓᑕᒎᖅ 

ᐋᑐᕚᒥ.  

 

ᐅᖃᖅᑏ, ᒪᐃ 2-ᖑᑎᓪᓗᒍ, ᓯᕗᓕᖅᑎ 

ᑲᑎᒪᖃᑎᖃᓚᐅᕐᒪᑦ ᑲᓇᑕᐅᑉ ᐊᖓᔪᖅᑳᕐᔪᐊᖓᓂᒃ 

ᔭᔅᑎᓐ ᑐᕉᑑᒥᒃ ᐊᒻᒪᓗ ᐅᖃᐅᓯᖃᓚᐅᖅᖢᑎ 

ᐃᒡᓗᓕᐅᒃᑲᓐᓂᕋᓱᒃᑎᓪᓗᑕ..."  

 

ᓄᓇᕗᑦ 3000 ᐅᖃᐅᓯᐅᓚᐅᖅᐳᖅ 

ᐅᖃᐅᓯᐅᓚᐅᕋᓂᓗ ᑮᓇᐅᔭᖅᑕᖃᕐᓂᖓᓂᒃ 

ᐊᑕᔪᒥᒃ ᐊᒻᒪᓗ ᑕᐃᒪᐃᒻᒪᑦ, ᑕᒪᓐᓇ 

ᐃᓱᒪᒋᔭᐅᑐᐃᓐᓇᖅᐳᖅ 3,000-ᓂᒃ 

ᐃᒡᓗᓕᐅᖅᑐᖃᕈᓐᓇᕐᖓᑦ.  

 

ᐊᐱᕆᔪᒪᑐᐃᓐᓇᖅᑐᖓ ᓯᕗᓕᖅᑎᒥᒃ: ᑲᓇᑕᐅᑉ 

ᐊᖓᔪᖅᑳᕐᔪᐊᖓ 

ᐊᖏᓚᐅᖅᐹ ᐃᒡᓗᓕᕆᓂᕐᒧᑦ ᓯᕗᓕᖅᑎᒧᑦ 

ᑮᓇᐅᔭᓂᒃ ᑐᒃᓯᕋᖅᑐᖃᕐᓂᕐᒪᖔᖅ ᓄᓇᕗᑦ 3000-

ᒧᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓄᓇᕗᑦ ᓯᕗᓕᖅᑎᖓᑦ, ᒥᔅᑕ 

ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᔭᕋ 

ᒪᓕᒐᓕᐅᖅᑎᐅᖃᑎᒐ ᐊᐱᕆᒻᒪᑦ ᑕᐃᒫᒃ. ᑖᓐᓇ 

ᐱᕙᓪᓕᐊᓇᖅᑐᕕᔾᔪᐊᕌᓗᒻᒥᒃ ᑲᑎᒪᓂᖃᓚᐅᖅᑐᒍᑦ 

ᑲᓇᑕᑉ ᓯᕗᓕᖅᑎᕐᔪᐊᖓᓗ. ᒪᓕᒐᓕᐅᖅᑎ ᓱᓕᔪᖅ;  

ᐊᔾᔨᒌᓐᖏᑦᑐᓂᑦ ᐱᒻᒪᕆᐊᓗᓐᓂᑦ 

ᐅᖃᐅᓯᖃᓚᐅᕋᑦᑕ ᓄᓇᕗᒻᒧᑦ ᐱᒻᒪᕆᐊᓘᔪᓂᑦ, 

ᐱᖃᓯᐅᑎᓪᓗᒋᑦ ᓄᓇᕗᑦ 

ᐊᑦᑕᓇᖅᑐᒦᒋᐊᖃᓐᖏᓐᓂᖓ,  

ᐋᓐᓂᐊᖃᕐᓇᓐᖏᑦᑐᓕᕆᓂᖅ, ᐊᒻᒪᓗ 

ᐃᓪᓗᓕᕆᓂᕐᓗ. 

 

ᐅᖃᐅᓯᖃᓪᓚᕆᓚᐅᖅᑐᒍᑦ ᐃᓪᓗᓕᕆᓂᕐᒥᒃ. 

ᓂᕆᐅᑦᑎᐊᓚᐅᖅᑐᒍᑦ ᑕᑯᔭᕆᐊᒃᓴᖅ ᑲᓇᑕᐅᑉ 

ᒐᕙᒪᒃᑯᖏᓐᓂᑦ ᑮᓇᐅᔭᓂᒃ ᐊᑐᖅᑐᒃᓴᓂᒃ 

ᓴᖅᑭᑕᐅᕋᑖᖅᑐᓂᒃ ᑐᕌᖓᓪᓚᑦᑖᖅᑐᓂᑦ 

ᐅᑭᐅᖅᑕᖅᑐᒧᑦ, ᑐᕌᖓᓪᓚᕆᑦᑐᓂᑦ ᓄᓇᕗᒻᒧᑦ. 

ᑕᒪᓐᓇ ᑕᑯᓐᖏᓪᓗᒍ, ᐅᖃᐅᓯᕆᓚᐅᖅᑕᕗᑦ 

ᖁᕕᐊᓱᓐᖏᓐᓂᕗᑦ.  

 

ᑭᓯᐊᓂᓕ, ᐅᖃᐅᓯᖃᓚᐅᖅᑐᒍᑦ ᒐᕙᒪᑐᖃᒃᑯᑦ 

ᑮᓇᐅᔭᖁᑎᖏᓐᓂᒃ ᓇᓗᓇᐃᖅᓯᓪᓗᑎᒃ 

$4−ᐱᓕᐊᓐ ᐊᑐᖅᑕᐅᓂᐊᖅᑐᒥᒃ ᐊᕐᕌᒍᓄᑦ 7-ᓄᑦ 

ᑐᕌᖓᑎᑕᐅᓪᓗᓂ ᐅᑭᐅᖅᑕᖅᑐᒧᑦ ᐊᒻᒪᓗ 

ᓄᓇᖃᖅᑲᖅᓯᒪᔪᓄᑦ ᐊᒻᒪᓗ ᓄᓇᖃᖅᑲᖅᓯᒪᔪᓄᑦ 

ᐃᓪᓗᓕᕆᓂᕐᒧᑦ, ᑭᓯᐊᓂᓕ ᑕᒪᓐᓇ 

ᐅᖃᖃᑎᒌᓐᓂᐅᔪᖅ ᑲᔪᓯᒻᒪᑦ ᐊᒻᒪᓗ 

ᐱᓕᕆᖃᑎᒋᑦᑎᐊᖅᑕᕋ ᒥᓂᔅᑕ ᑯᓱᒐᖅ ᑕᒪᓐᓇ 

ᓯᕗᒧᐊᖅᑎᑉᐸᓪᓕᐊᑎᓪᓗᑎᒍ ᐱᒻᒪᕆᐅᔪᖅ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, 

ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑏ, ᐅᒡᒍᓇᖅᑑᒐᓗᐊᖅ ᑮᓇᐅᔭᓂᒃ 

ᑐᓂᓯᓐᓂᓐᖏᒻᒪᑕ ᓄᓇᕗᑦ 3000-ᒧᑦ 

ᑐᕌᖓᓂᐊᖅᑐᓂᑦ.  

 

ᑕᕝᕙᓂᔅᓴᐃᓐᓇᖅ ᐅᖃᐅᓯᒥᓂᖓᓂᒃ, 

ᑭᖑᓪᓕᖅᐹᖓᓂᒃ ᒪᑉᐱᒐᖓᓂ ᐅᖃᓕᒫᕐᓂᐊᕋᒃᑯ 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓚᖓᑦ: “ᑮᓇᐅᔭᓂᒃ 

ᐃᓕᐅᖅᑲᐃᔪᖃᒃᑲᓐᓂᕆᐊᖃᕐᖓᑦ 

ᒐᕙᒪᑐᖃᒃᑯᓐᓂᑦ,” ᑕᒪᓐᓇ ᐅᖃᐅᓯᖃᖅᑐᖅ  

ᐃᓪᓗᓕᕆᓂᕐᒧᑦ, “ .... ᐃᓪᓗᓕᐅᕐᓂᐅᓂᐊᖅᑐᒧᑦ 

ᒫᓐᓇ ᐊᐅᔭᖅ,” ᐅᖃᐅᓯᖃᖅᑐᓂ ᐊᐅᔭᒃᑯᑦ 2023-

ᒥ, ᑐᑭᓯᔭᒃᑯᓪᓕ, “... ᑭᓯᐊᓂ ᑮᓇᐅᔭᓂᑦ 

ᐃᓕᐅᖅᑲᐃᒃᑲᓐᓂᕆᐊᓖᑦ ᑲᓇᑕᐅᑉ ᒐᕙᒪᖓ ᐊᒻᒪᓗ  

ᓄᓇᕗᑦ ᐃᓂᖃᖅᑎᑕᐅᓂᐊᕐᖓᑦ ᒐᕙᒪᑐᖃᒃᑯᑦ 

ᑮᓇᐅᔭᖅᑐᕈᑎᔅᓴᖏᓐᓂᒃ.” 

 

ᐅᖃᖅᑏ, ᓯᕗᓕᖅᑎ ᓇᓗᓇᐃᖅᑐᐃᒍᓐᓇᖅᑲ ᖃᓄᖅ 

ᐃᓂᑖᕈᓐᓇᕐᒪᖔᑕ ᑮᓇᐅᔭᓂᑦ ᐊᑐᕈᒫᕐᓂᐊᖅᑐᓂᑦ 

ᑕᖅᑲᐅᖓ ᓴᖅᑭᖅᑕᐅᓯᒪᒌᖅᑐᓂᑦ, ᖃᓄᖅ 

ᐱᒋᐊᖅᓴᕋᐃᕝᕕᖃᖅᑐᒥᓂᐅᓐᖑᐊᕐᓗᑎᑦ? 

ᓇᓗᓕᖅᑯᖓᓕ ᑕᒪᔅᓱᒥᖓ ᐅᖃᐅᓯᐅᔪᒥᒃ 

ᓄᓇᕗᒻᒧᑦ ᒐᕙᒪᑐᖃᒃᑯᑦ ᓴᖅᑭᖅᓯᒌᔪᓪᓗᑎᑦ 

ᑮᓇᐅᔭᖏᖕᓂᒃ ᐊᑐᕈᒫᕐᓂᐊᖅᑐᓂᑦ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓄᓇᕗᑦ ᓯᕗᓕᖅᑎᖓᑦ, ᒥᔅᑕ 

ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᐱᒍᓱᑦᑐᒻᒪᕆᐅᕗᖓ 

ᑕᒪᑐᒧᖓ ᑮᓇᐅᔭᓂᒃ ᐊᑐᕋᓱᐊᕐᓂᑎᓐᓄᑦ ᑕᕝᕙᓂ 

ᐊᕐᕌᒍᒥ ᐱᔾᔪᑎᒋᓪᓗᒋᑦ ᕼᐊᓐᓇᓚᒐᓴᐃᑦ 

ᐃᓪᓗᓕᐅᕐᓃᑦ ᐱᓕᕆᐊᕆᓯᒪᔭᕗᑦ. 

ᑐᑭᓯᓯᒪᕙᓪᓚᐃᔪᒍᑦ ᑕᑯᓚᐅᖅᓯᒪᓐᖏᒋᐊᑦᑕ 

ᐃᓪᓗᓕᐅᖅᑐᓂᒃ ᐊᕐᕌᒍᐃᑦ ᐱᖓᓱᑦ ᓈᓕᖅᑐᑦ 

ᐱᓪᓗᒋᑦ ᓯᕗᓪᓕᐅᑎᒋᐊᓕᕗᑦ ᐃᓪᓗᓕᕆᓂᕐᒧᑦ. 

ᑕᒪᓐᓇ ᑮᓇᐅᔭᕗᑦ ᕿᑦᓵᓇᖅᑐᑦ ᐊᒻᒪᓗ 

ᐊᓯᔾᔨᐸᓪᓕᐊᔪᑦ ᑮᓇᐅᔭᐃᑦ ᐊᑐᖅᑕᕗᑦ 

ᐃᓪᓗᓕᕆᓂᕐᒧᑦ ᑕᒫᓂ ᐊᕐᕌᒍᒥ 

ᑕᑯᒃᓴᐅᑎᑦᑎᓯᒪᔪᒍᑦ ᓇᒻᒥᓂᖅ ᐱᖁᑎᑦᑎᓐᓂᒃ 

ᐃᓕᓯᕙᓪᓕᐊᓂᑦᑎᓐᓂᒃ ᐊᑲᐅᖏᓕᐅᕈᑎᒧᑦ 

ᑕᑯᕙᑦᑕᑎᓐᓄᑦ.  

 

ᐅᖃᖃᑎᒌᑦᑎᓪᓗᑕ, ᓇᓗᓇᐃᖅᓯᓚᐅᖅᑐᒍᑦ 

ᐱᒻᒪᕆᐅᓂᖓᓂᒃ ᑲᓇᑕᐅᑉ ᐊᖓᔪᖅᑳᕐᔪᐊᖓᓄᑦ 

ᐱᒻᒪᕆᐅᒋᐊᖓᓂᒃ ᓴᓇᖑᐊᖅᑎᖃᕐᓗᑕ ᐊᑯᓂᒧᑦ 

ᐊᒻᒪᓗ ᑕᒪᒃᑯᐊ ᑮᓇᐅᔭᓕᐅᕈᑕᐅᒐᓱᐊᖅᑐᑦ 

ᐅᑭᐅᖅᑕᖅᑐᒧᑦ, ᐱᓗᐊᖅᑐᒥᒃ ᓄᓇᕗᒻᒧᑦ, 

ᑕᑯᔭᕆᐊᖃᕋᑦᑕ ᑖᒃᑯᓂᖓ ᑮᓇᐅᔭᓂᒃ ᐊᑐᕐᓗᑕ. 

ᑮᓇᐅᔭᓂᒃ ᓴᓂᕐᕙᐃᓯᒪᔪᖃᓐᖏᒃᑲᓗᐊᖅᑎᓪᓗᒍ 

ᑕᒫᓂ ᐊᕐᕌᒍᒥ ᑮᓇᐅᔭᖅᑐᕈᑎᒃᓴᓂ ᑕᒫᓂ ᐊᕐᕌᒍᒥ, 

$4 ᐱᓕᐊᓐ ᓇᓗᓇᐃᖅᑕᐅᓯᒪᓕᖅᑐᖅ 

ᓯᐊᒻᒪᑎᖅᑕᐅᓂᐊᖅᑐᖅ ᐊᕐᕌᒍᓄᑦ 7-ᓄᑦ 

ᓇᓗᓇᐃᖅᓯᓯᒪᒻᒪᑦ ᐱᓕᕆᐊᖑᐃᓐᓇᕐᓂᐊᖅᑐᓂᒃ. 

ᐱᓕᕆᖃᑎᖃᑦᑎᐊᕋᑦᑕ ᐋᑐᕚᒥᑦ 

ᓯᕗᒧᐊᖅᐸᓪᓕᐊᑎᓪᓗᑕ ᓄᓇᕗᑦ 3000-ᒥᑦ, 

ᐱᖃᑕᐅᓪᓗᑎᒃ ᐱᓕᕆᖃᑎᕗᑦ 

ᓴᓇᓂᕆᓂᐊᖅᑕᑦᑎᓐᓂᑦ ᐊᕐᕌᒎᓂᐊᖅᑐᖅ ᐊᒻᒪ 

ᑕᐅᕗᓐᖓᓕᒫᖅ, ᐱᒻᒪᕆᐅᕗᕐᓗ ᑕᒪᒃᑯᐊ 

ᑐᕌᖓᓪᓚᑖᖅᑐᑦ ᑮᓇᐅᔭᑦ.  

 

ᑮᓇᐅᔭᓂᒃ ᐊᑐᕋᓱᐊᖅᑕᕗᑦ ᑕᒫᓂ ᐊᐅᔭᒥ ᑕᕝᕙᓂ 

ᑮᓇᐅᔭᓂ ᐊᑐᖅᑐᒃᓴᐅᔪᓂ ᑕᕝᕙᓂ ᒐᕙᒪᒃᑯᓐᓂ 

ᐃᖅᑲᐅᒪᓇᖅᑐᒻᒪᕆᐅᒻᒪᑕ ᐊᒻᒪᓗ ᑕᒪᓐᓇ 

ᑕᐃᒪᐃᓕᖓᔪᖅ ᑕᐃᑲᓐᖔᖅᑐᖅ ᑮᓇᐅᔭᓂᒃ 

ᐊᑐᕋᓱᐊᕐᓂᕐᒧᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓ ᐊᒻᒪᓗ 

ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᓴᕕᑲᑖᖅ. 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, 

ᖁᕕᐊᓱᒃᑐᖓ ᐃᓪᓗᓕᐅᕐᓂᖅᓴᐅᓂᐊᕐᖓᑕ ᑕᒪᓐᓇ 

ᐊᐅᔭᖅ. ᐊᐅᔮᓐᓂᒃ ᒪᕐᕉᓐᓂᒃ ᓴᓇᔪᖃᔪᓐᖏᒻᒪᑦ 

ᑕᐃᒪᓕ ᒪᕐᕉᓐᓂᒃ ᐊᕐᕌᒎᓐᓂᒃ 

ᓴᓇᔭᐅᒋᐊᓕᒥᓂᐅᔮᖅᑐᓂᑦ ᐊᓐᖑᑎᒐᓱᓪᓗᓯ 

ᓴᓇᒋᐊᓕᐅᒐᓗᐊᑦ. ᐊᖏᖃᑎᒋᕙᕋ ᓯᕗᓕᖅᑎ 

ᐃᓪᓗᑖᕆᐊᖃᕐᒪᑕ, ᑭᓯᐊᓂ 

ᐃᓪᓗᓕᐅᒃᑲᓐᓂᓐᖏᓚᒍᑦ ᐊᕐᕌᓂ ᓴᓇᓐᓂᕈᑦᑕ, 

ᑭᓯᐊᓂ ᑕᒪᓐᓇ ᐊᔾᔨᒋᓐᖏᒻᒪᒍ.  

 

ᐅᖃᖅᑏ, ᑖᓐᓇ $4-ᐱᓕᐊᓐ ᑐᕌᖓᑎᑕᐅᔪᑦ 

ᓄᓇᖃᖅᑳᖅᑐᒥᓃᑦ ᐃᓪᓗᖏᓐᓄᑦ, ᓯᕗᓕᖅᑎ 

ᓇᓗᓇᐃᖅᓯᕕᐅᓚᐅᖅᐹ ᑲᓇᑕᐅᑉ 

ᐊᖏᔪᖅᑳᕐᔪᐊᖓᓂᒃ ᑖᒃᑯᐊ ᑮᓇᐅᔭᐃᑦ ᓄᓇᕗᑦ 

ᒐᕙᒪᒃᑯᖏᓐᓅᖅᑕᐅᓂᐊᕐᒪᖔᑕ ᐅᕝᕙᓘᓐᓃᑦ 

ᐃᓄᐃᑦ ᑲᑐᔾᔨᖃᑎᒌᖏᓐᓄᑦ, ᓲᕐᓗ ᓄᓇᕗᑦ 

ᑐᓐᖓᕕᒃᑯᓐᓄᑦ, ᐱᓚᐅᖅᑐᑦ, ᓱᓕᒍᒪ, $500 

ᒥᓕᐊᓐ ᓱᓕ ᐃᓕᔭᐅᓯᒪᔪᑦ ᑮᓇᐅᔭᓄᑦ 

ᐃᓪᓗᓕᕆᓂᕐᒧᑦ, ᓇᓕᐊᒃ 

ᐃᓪᓗᖃᕆᐊᖃᓪᓚᕆᒻᒪᖔᖅ? 

ᓇᓗᓇᐃᖅᓯᔪᖃᕈᓐᓇᖅᑳ ᑖᒃᑯᐊ ᓄᑖᑦ ᑮᓇᐅᔭᐃᑦ 

ᓄᓇᕗᑦ ᒐᕙᒪᒃᑯᖏᓐᓅᖅᑕᐅᓂᐊᕐᒪᖔᑕ 

ᐅᕝᕙᓘᓐᓃᑦ ᐃᓄᐃᑦ ᑲᑐᔾᔨᖃᑎᒌᖏᓐᓅᕋᔭᖅᑲᑦ 

ᓄᓇᕗᒻᒥ? ᖁᔭᓐᓇᒦᒃ, ᐅᖃᖅᑏ.  

 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᓄᓇᕗᑦ ᓯᕗᓕᖅᑎᖓᑦ, ᒥᔅᑕ 

ᐸᐅᓗᓯ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃᑲᓂᖅᑐᒍᓗ 

ᒪᓕᒐᓕᐅᖅᑎᐅᖃᑎᒐ. ᐅᖃᖅᑲᐅᒐᒪ, 

ᒫᓐᓇᕋᑖᖑᓂᖅᐹᖅ "ᓄᓇᕗᑦ ᑲᑎᒪᕐᔪᐊᕐᕕᒥ" 

ᑲᑎᒪᔾᔪᑕᐅᔪᖅ  

ᓴᓐᖏᓕᖅᐹᓪᓕᖅᑎᑦᑎᓪᓚᕆᓚᐅᖅᑐᖅ ᑕᒪᒃᑮᓐᓂᒃ 

ᐱᓕᕆᖃᑎᒌᓐᓂᐅᔪᓂᒃ ᐋᑐᕚᒥ ᐊᒻᒪᓗ 

ᐱᒻᒪᕆᐅᓂᖓᓂᒃ ᐱᓕᕆᖃᑎᖃᕐᓂᐅᑉ ᐋᑐᕚᒥ 

ᓯᕗᒧᐊᑉᐸᓪᓕᐊᑎᓪᓗᑕ. 

 

ᐊᖏᖃᑎᒋᑦᑎᐊᒃᑲᓐᓂᕈᓐᓇᓐᖏᑕᕋ; ᑐᐊᕕᕐᓗᑕ 

ᐃᖏᕐᕋᔭᕆᐊᖃᓕᕋᑦᑕ ᐊᒻᒪᓗ ᑐᐊᕕᕐᓗᑕ 

ᐃᓪᓗᓕᐅᕆᐊᖃᓕᕋᑦᑕ ᐅᐱᓐᓇᕋᓂ ᐊᒥᓱᒻᒪᑕ 

ᐃᓄᐃᑦ ᓄᓇᕗᒻᒥᐅᑦ ᐃᓄᒋᐊᓗᐊᖅᑐᑦ ᐃᓪᓗᐃᑦ 

ᐊᑦᑐᖅᑕᐅᓯᒪᔪᑦ.  

 

ᑮᓇᐅᔭᐃᑦ ᐊᑐᖅᑐᒃᓴᐃᑦ ᐅᖃᐅᓯᕆᔭᐅᕋᑖᓚᐅᖅᑐᑦ 

ᐊᒻᒪᓗ ᐅᖃᖃᑎᒋᓪᓗᒋᑦ ᑲᓇᑕᒥ ᐊᖓᔪᖅᑳᕐᔪᐊᖅ 

ᐊᒻᒪᓗ ᒥᓂᔅᑕ ᕚᓐᑐᓪ ᐊᒻᒪᓗ ᖃᐅᔨᒪᔪᖓ 

ᒪᓕᒐᓕᐅᖅᑎᐅᖃᑎᒐ, ᒥᓂᔅᑕ ᑯᓱᒐᖅ, 

ᑲᑎᒪᖃᑎᖃᓚᐅᕐᒪᑦ ᐃᓪᓗᓕᕆᔨᒃᑯᑦ ᒥᓂᔅᑕᖓᓐᓂᒃ, 

ᐊᑐᐊᒐᕐᓂᒃ ᐅᖃᐅᓯᖃᖅᐸᓪᓕᐊᖏᓐᓇᖅᑐᒍᑦ 

ᓯᕗᒧᐊᖅᐸᓪᓕᐊᑎᓪᓗᑕ. ᒫᓐᓇᐅᔪᖅ ᑮᓇᐅᔭᐃᑦ 

ᐊᑐᖅᑐᒃᓴᐃᑦ ᐅᖃᐅᓯᕆᔭᐅᕋᑖᖅᑐᑦ, 

ᓂᕆᐅᓐᓂᖃᑦᑎᐊᖅᑯᒍᑦ ᑲᔪᓯᔪᓐᓇᕐᓂᐊᕋᑦᑕ 

ᐊᔭᐅᖅᑐᐃᓗᑕ ᐊᒻᒪᓗ ᑭᒡᒐᖅᑐᐃᓗᑕ ᓄᓇᕗᒻᒧᑦ 

ᑐᕌᖓᔪᓂᑦ ᑕᕝᕙᓂ ᑮᓇᐅᔭᓂᑦ ᐊᑐᖅᑕᐅᔪᔅᓴᓂᑦ 

ᓇᓗᓇᐃᖅᑕᐅᓯᒪᔪᓂᑦ.  

 

ᐅᖃᖃᑎᒌᑦᑎᓪᓗᑕ, ᐅᖃᖃᑦᑕᓚᐅᖅᑐᑦ, 

ᑕᖅᑭᐅᓂᐊᖅᑐᓂᒃ, ᑕᑯᔪᒪᓂᕋᑦᑐᑎᒃ 

ᐃᓚᐅᑎᑕᐅᓂᖏᓐᓂᒃ ᐊᑦᔨᒌᖏᑦᑐᑦ ᑲᑐᔾᔨᖃᑎᒌᑦ 

ᐅᖃᐅᓯᐅᓯᒪᔪᑦ ᐃᓗᐊᓂ ᑮᓇᐅᔭᖁᑎᑦ, 

ᐅᑭᐅᖅᑕᖅᑐᒥᐅᑉᐸᑦ, ᓄᓇᖃᖅᑲᖅᓯᒪᔪᑦ 

ᐊᒥᓲᓂᖏᑦ ᑕᑯᔭᕗᑦ.  

 

ᑕᒪᓐᓇ ᐱᔾᔪᑎᒋᓪᓗᒍ, ᓂᕆᐅᑦᓯᐊᖅᑐᖓ 

ᐅᖃᖃᑎᒋᓛᕆᐊᒥᒃ ᐊᒻᒪᓗ ᓴᓇᓐᖑᐊᒐᖅ 

ᓇᓗᓇᐃᖅᑕᐅᑐᐊᖅᐸᑦ, ᓂᕆᐅᑦᓯᐊᖅᑐᖓ 

ᐱᓕᕆᖃᑎᒋᓂᐊᕐᓗᒍ ᒪᓕᒐᓕᐅᖅᑎᐅᖃᑎᒐ 

ᐅᕙᓂ ᖃᐅᔨᒪᒋᐊᕐᓗᑕ ᑐᓴᖅᑎᓛᕆᐊᑦᑎᒍ 

ᒪᓕᒐᓕᐅᕐᕕᒃ ᓈᒻᒪᑉᐸᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐱᖅᓱᕐᓇᖅ 

ᐃᓱᓕᒻᒪᑦ. ᑲᑎᒪᔾᔪᑎᒃᓴᖅ 7. ᑎᑎᖅᑲᖅᑎᒍᑦ 

ᐊᐱᖅᑯᑏᑦ. ᑲᑎᒪᔾᔪᑎᒃᓴᖅ 8. ᑭᐅᔾᔪᑏᑦ 

ᑎᑎᖅᑲᑎᒍᑦ ᐊᐱᖅᑯᑕᐅᓚᐅᖅᑐᓄᑦ. ᑲᑎᒪᔾᔪᑎᒃᓴᖅ 

9. ᑭᐅᔾᔪᑏᑦ ᐅᖃᐅᓯᕐᖓᐅᑎᓄᑦ. ᑲᑎᒪᔾᔪᑎᒃᓴᖅ 

10. ᐊᑎᓕᐅᖃᑎᒌᔅᓯᒪᔪᑦ. ᑲᑎᒪᔾᔪᑎᒃᓴᖅ 11. 

ᑭᐅᔾᔪᑏᑦ ᐊᑎᓕᐅᖃᑎᒌᔅᓯᒪᔪᓄᑦ ᑐᔅᓯᕋᐅᑎᓄᑦ. 

ᑲᑎᒪᔾᔪᑎᒃᓴᖅ 12. ᐅᓂᒃᑳᖏᑦ ᑲᑎᒪᔨᕋᓛᓄᑦ 

ᑲᑎᒪᔨᕋᓛᖑᑲᐃᓐᓇᖅᑐᓄᓪᓗ ᒪᓕᒐᒃᓴᓂᑦ 

ᐊᓯᖏᓐᓂᓪᓗ. ᑲᑎᒪᔾᔪᑎᒃᓴᖅ 13. ᓴᖅᑭᖅᑕᐅᓂᖏᑦ 

ᑎᑎᖅᑲᐃᑦ. ᒥᓂᔅᑕ ᒪᓕᒐᓕᕆᔨᒃᑯᓐᓄᑦ, ᒥᔅᑕ 

ᑕᐃᕕᑎ ᐊᕿᐊᕈᖅ.  

 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 135 - 6(2): 2019-

2020 ᒪᓕᒐᓕᕆᓂᕐᒧᑦ ᑲᑎᒪᔩᑦ 

ᐊᕐᕌᒍᑕᒫᖅᓯᐅᑦ ᐅᓂᒃᑳᖓ ᐊᕿᐊᕈᖅ, ᑕ) 

 

ᓴᖅᑭᑕᐅᔪᖅ ᑎᑎᖅᑲᒃ 136 - 6(2): 2020-21 

ᒪᓕᒐᓕᕆᓂᕐᒧᑦ ᑲᑎᒪᔩᑦ ᐊᕐᕌᒍᑕᒫᖅᓯᐅᑦ 

ᐅᓂᒃᑳᖓ  (ᐊᕿᐊᕈᖅ, ᑕ) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᕕᐅᑎᑉᐳᖓ ᒪᕐᕉᓐᓂᒃ 

ᐅᓂᒃᑳᒥᓃᓐᓂᒃ ᓴᖅᑭᖅᓯᒍᓐᓇᕋᒪ. 2019-2020 

ᐊᒻᒪᓗ 2020-2021 ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᑦ 

ᒪᓕᒐᓕᕆᓂᕐᒧᑦ ᑲᑎᒪᔩᑦ ᓄᓇᕗᒻᒥ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔾᔪᑎᒃᓴᖅ 

14. ᖃᐅᔨᒃᑲᐃᔾᔪᑏᑦ ᐱᖁᔨᕗᖔᕈᑎᑕᖃᕐᓂᐊᕐᖓᑦ. 

ᑲᑎᒪᔾᔪᑎᒃᓴᖅ 15. ᖃᐃᔨᒃᑲᐃᔾᔪᑎ 

ᐱᖁᔨᕗᖔᕈᑎᑕᖃᕐᓂᐊᕐᖓᑦ ᓯᕗᓪᓕᖅᐹᒥ 

ᐅᖃᓕᒫᖅᑕᐅᓂᖏᓐᓂ ᒪᓕᒐᒃᓴᑦ. ᑲᑎᒪᔾᔪᑎᒃᓴᖅ 

16. ᐱᖁᔨᕗᖔᕈᑏᑦ. ᐃᓕᓴᕆᕙᕋ ᒪᓕᒐᓕᐅᖅᑎ 

ᐊᕐᕕᐊᑦ ᓂᒋᐊᓄᑦ, ᒥᔅᑕ ᓴᕕᑲᑖᖅ.  

 

ᑲᑎᒪᔾᔪᑎᒃᓴᖅ 16: ᐱᒋᐊᖅᑎᑕᐃᑦ 

 

ᐱᒋᐊᖅᑎᑕᖅ 017 - 6(2): ᑎᒃᑯᐊᖅᑕᐅᓂᖓ  

ᓂᕈᐊᖅᑐᓕᕆᔨᒻᒪᕆᒃ ᓄᓇᕘᒧᑦ (ᓴᕕᑲᑖᖅ) 

 

ᓴᕕᑲᑖᖅ: ᒪ’ᓇ, ᐅᖃᖅᑏ. 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

(ᑐᓵᔨᑎᒎᓕᖅᑐᖅ) ᐅᖃᖅᑏ, ᐃᒪᐃᒻᒪᑦ, ᐃᓗᓕᖏᑦ 

188(1) ᓄᓇᕗᒻᒥ ᓂᕈᐊᖅᑐᓕᕆᓂᕐᒧᑦ ᐱᖁᔭᖓ 

ᑖᓐᓇ ᓂᕈᐊᖅᑐᓕᕆᔨᒻᒪᕆᒃ 

ᑎᒃᑯᐊᖅᑕᐅᔭᕆᐊᖃᕐᖓᑦ ᓄᓇᕗᑦ ᑲᒥᓯᓇᖓᓄᑦ 

ᒪᓕᓪᓗᓂ ᐊᑐᓕᖁᔭᓕᐊᒥᓂᕐᓂᒃ ᒪᓕᒐᓕᐅᕐᕕᒻᒥ 

ᐊᓪᓚᕕᒻᒥ ᐊᑕᓂᐊᕐᓗᓂ ᓈᒻᒪᒋᔭᐅᖏᓐᓇᖅᑲ 

ᐊᕐᕌᒍᓄᑦ 7-ᓄᑦ; 

 

ᐊᒻᒪᓗ ᐃᒪᐃᒻᒪᑦ ᒪᓕᒐᓕᐅᖅᑎᒃᑯᑦ 

ᑲᑎᒪᔨᓕᕆᔨᖏᑕ ᑲᑎᒪᔨᖏᑦ ᑕᐃᒪᓐᓇ 

ᓂᕈᐊᖅᓯᒪᓕᕐᒪᑕ ᑖᔅᓱᒧᖓ ᐃᖅᑲᓇᐃᔮᒧᑦ; 

 

ᐊᒻᒪᓗ ᐃᒪᐃᒻᒪᑦ, ᒪᓕᒐᓕᐅᕐᕕᒃ 

ᐊᑐᓕᖁᔭᓕᐅᕈᓐᓇᖅᓯᒻᒪᑦ ᑎᒃᑯᐊᖅᓯᖁᔨᓪᓗᑎ 

ᐆᒧᖓ ᐃᖅᑲᓇᐃᔮᒧᑦ,  

 

ᑕᐃᒪᓕ, ᒫᓐᓇ ᐱᒋᐊᖅᑎᑦᑎᕗᖓ,  

ᐊᐃᑉᐱᑕᐅᓪᓗᖓ ᒪᓕᒐᓕᐅᖅᑎᐅᔪᒧᑦ ᑲᖏᓯᓂᐅᑉ 

ᓂᒋᐊᓄᑦ, ᒪᓕᒐᓕᐅᕐᕕᒃ ᐊᑐᓕᖁᔭᓕᐅᖁᓪᓗᒍ 

ᑲᒥᓯᓇᒧᑦ ᓄᓇᕗᒻᒥ, ᒥᔅᑕ ᑕᔅᑎᓐ ᕗᕆᐊᑦᓕᓐ 

ᑲᖏᖅᓯᓂᕐᒥᐅᑕᖅ ᑎᒃᑯᐊᖅᑕᐅᓗᓂ 

ᓂᕈᐊᖅᑐᓕᕆᔨᒻᒪᕆᐅᓂᐊᕐᓗᓂ ᓄᓇᕗᒻᒥ,  

ᐊᑐᓕᕐᕕᖃᕐᓗᓂ ᐊᒃᑑᕝᕙ 19, 2023.  

 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᑦᑐᖅ. 

ᐱᖁᔨᕗᖔᕈᒻᒧᑦ.  

 

ᐃᓚᖏᑦ ᒪᓕᒐᓕᐅᖅᑏᑦ: ᓂᕈᐊᖅ.  

 

ᐅᖃᖅᑎ (ᑐᓵᔨᑎᒍᑦ): ᓈᒻᒪᓴᖅᑐᑦ. ᐊᑭᕋᖅᑐᖅᑐᑦ. 

ᐱᖁᔨᕗᖔᕈᑎ ᑲᔪᓯᔪᖅ.  

 

ᑲᑎᒪᔾᔪᑎᒃᓴᖅ 17. ᓯᕗᓪᓕᖅᐹᒥ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᑲᑎᒪᔾᔪᑎᒃᓴᖅ 18. 

ᑐᒡᓕᐊᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. 

ᐃᓕᓴᕆᕙᕋ ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᔅᑕ ᒪᐃᓐ.  

 

ᑲᑎᒪᔾᔪᑎᒃᓴᖅ 18: ᐊᐃᑉᐹᓂᒃ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 22 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ 

ᐃᓱᒪᓕᕆᓂᕐᒧᑦ ᒪᓕᒐᖅ - ᐊᐃᑉᐹᓂᒃ 

ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

(ᑐᓵᔨᑎᒎᓕᖅᑐᖅ) ᐱᒋᐊᖅᑎᑦᑎᕗᖓ 

ᐊᐃᑉᐱᑕᐅᓪᓗᖓ ᒪᓕᒐᓕᐅᖅᑎᐅᔪᒧᑦ ᑲᖏᖅᓯᓂᐅᑉ 

ᓂᒋᐊᓄᑦ, ᒪᓕᒐᒃᓴᖅ 22, ᐱᖁᔭᐅᔪᖅ 

ᐋᖅᑭᒋᐊᕆᔾᔪᑕᐅᔪᖅ ᐃᓱᒪᓕᕆᓂᕐᒧᑦ 

ᐱᖁᔭᕐᔪᐊᕐᒥᒃ, ᐅᖃᓕᒫᖅᑕᐅᖁᓪᓗᒍ ᐊᐃᑉᐹᓂ.  

 

ᐅᖃᖅᑎᑦᓯᔩ, ᑖᓐᓇ ᒪᓕᒐᒃᓴᖅ ᐋᖅᑭᒋᐊᖅᓯᕗᖅ 

ᐃᓱᒪᓕᕆᓂᕐᒧᑦ ᐱᖁᔭᕐᔪᐊᕐᒥᒃ, S.Nu.2021,c.19, 

ᓇᓗᓇᐃᖅᓯᖁᓪᓗᒍ ᐱᔪᓐᓇᕐᓂᖏᓐᓂᒃ 

ᐋᓐᓂᐊᖅᑐᓕᕆᔩᑦ ᐊᐅᓚᑦᑎᒍᓐᓇᕐᓂᖏᓐᓂᒃ 

ᐃᓅᓕᓴᐃᓂᕐᒥᒃ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, 

ᐅᖃᖅᑎᑦᓯᔩ.  
 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᑦᑐᖅ. 

ᒪᓕᒐᒃᓴᐅᑉ ᑐᑭᖓᓄᑦ. 
 

ᐃᓚᖏᑦ ᒪᓕᒐᓕᐅᖅᑏᑦ: ᓂᕈᐊᖅ.  
 

ᐅᖃᖅᑎ (ᑐᓵᔨᑎᒍᑦ):  ᓈᒻᒪᓴᖅᑐᑦ.  

ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑎ ᑲᔪᓯᔪᖅ.  
 

ᐊᐃᑉᐹᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᔅᑕ ᒪᐃᓐ.  
 

ᒪᓕᒐᒃᓴᖅ 23 - ᐋᓐᓂᐊᓯᐅᖅᑎᐅᓂᕐᒧᑦ ᒪᓕᒐᖅ 

- ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 
 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. 

(ᑐᓵᔨᑎᒎᓕᖅᑐᖅ) ᐱᒋᐊᖅᑎᑦᑎᕗᖓ,  

ᐊᐃᑉᐱᑕᐅᓪᓗᖓ ᒪᓕᒐᓕᐅᖅᑎᐅᔪᒧᑦ ᑲᖏᖅᓯᓂᐅᑉ 

ᓂᒋᐊᓄᑦ, ᒪᓕᒐᒃᓴᖅ 23, ᐋᓐᓂᐊᓯᐅᖅᑎᓄᑦ 

ᐱᖁᔭᖅ, ᐊᐃᑉᐹᓂ ᐅᖃᓕᒫᖅᑕᐅᖁᓪᓗᒍ. 

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᓯᔩ, 

(ᑐᓵᔨᑎᒎᓕᖅᑐᖅ) ᐅᓇ ᒪᓕᒐᒃᓴᖅ ᐊᓯᔾᔩᔪᖅ 

ᐃᓇᖐᓪᓗᓂ ᐋᓐᓂᐊᓯᐅᖅᑎᓕᕆᓂᕐᒧᑦ ᐱᖁᔭᕐᒥ 

ᓈᓴᐅᑎᓕᒻᒥᒃ SNWT, 1998, C-38: S-4-ᒥ:  

 

• ᓴᖅᑭᑦᑎᓗᑎᒃ ᐊᑕᐅᓯᖕᒥᑦ ᒪᓕᒐᓄᑦ 

ᑐᓐᖓᕕᖕᒥᑦ ᐋᓐᓂᐊᓯᐅᑎᓕᒫᓄᑦ ᓄᓇᕗᒻᒥᑦ;  

• ᓴᖅᑭᑦᑎᓗᓂ ᓄᑖᓂᑦ ᐋᓐᓂᐊᓯᐅᑎᐅᓂᖕᒧᑦ 

ᑎᓕᔭᐅᔾᔪᑎᓂᑦ ᐃᓚᒋᔭᐅᕙᒃᑐᓄᑦ 

ᓯᓚᑦᑐᖅᓴᕐᕕᖕᒧᑦ;  

• ᓴᖅᑭᑦᑎᓗᑎᒃ ᓄᑖᓂᑦ 

ᓇᓗᓇᐃᒃᑯᑕᐅᑲᐃᓐᓇᖕᓂᐊᖅᑐᓂᑦ 

ᐃᓚᒋᔭᐅᕙᒃᑐᓄᑦ; 

• ᐱᔭᕆᐊᖃᖅᑎᑦᓯᓂᕐᒥᑦ ᐊᑎᓕᐅᖅᑎᒥᑦ 

ᑲᒪᒋᔭᖃᕐᓂᕐᒥᑦ ᐊᑎᓕᐅᖅᑎᓂᑦ ᓄᑖᓄᑦ 

ᖃᓄᐃᑦᑑᓂᖏᓐᓄᑦ ᐊᑎᓕᐅᖅᑏᑦ 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᑐᐃᓐᓇᐅᑎᑦᓯᓂᕐᒥᓪᓗ ᑐᑦᓯᕋᐅᑎᓄᑦ 

ᐱᓕᕆᔾᔪᓯᕐᓂᑦ; 

• ᐊᑐᐃᓐᓇᐅᑎᑦᑎᓗᓂ ᐋᓐᓂᐊᓯᐅᖅᑎᐅᑉ  

ᐊᔪᓐᖏᓐᓂᕆᔭᖏᓐᓂᒃ, 

ᐊᔪᕈᓐᓃᖅᓴᖅᓯᒪᓂᖏᓐᓂᒃ, ᐊᔪᓐᖏᑕᖏᓐᓂᒃ, 

ᐱᓕᕆᐊᒃᓴᖏᓐᓂᒃ, ᐊᒻᒪ ᒪᓕᒐᖅᑎᒍᑦ 

ᐱᕙᓪᓕᐊᓂᐅᔪᓂᒃ; 

• ᓄᑖᓐᖑᕆᐊᖅᑎᓪᓗᒍ ᐱᕙᓪᓕᐊᓂᖓ 

ᕿᒥᕐᕈᓂᕐᒥ ᖃᓄᐃᓕᐅᕈᓯᖏᓐᓂ ᐃᓚᒋᔭᐅᔪᓂ;  

• ᓴᖅᑭᑦᑎᓗᑎᒃ ᐃᖃᐃᓕᓴᕐᓂᕐᒧᑦ ᑲᑎᒪᔨᕋᓛᓂᒃ 

ᐊᒻᒪᓗ ᐊᓯᐊᒍᖔᖅ ᐊᑲᐅᓐᖏᓕᐅᕈᑎᓂᒃ 

ᐋᖅᑭᒃᓯᓂᕐᒧᑦ ᐱᓕᕆᔾᔪᓯᕐᒥᒃ; 

• ᐊᑐᐃᓐᓇᐅᑎᑦᓯᓂᕐᒥᑦ ᑎᒃᑯᐊᖅᓯᓂᕐᒥᑦ 

ᐅᓐᓂᕐᓘᑕᐅᔪᓄᑦ ᑲᒪᔨᒥᑦ; 

• ᐃᓚᓕᐅᔾᔨᓗᓂ ᐊᔾᔨᒌᓐᖏᑦᑐᓂᒃ 

ᒪᓕᒐᕋᓛᓕᐅᕈᓐᓇᕐᓂᕐᒧᑦ ᐱᔪᓐᓇᕐᓂᕆᔭᐅᔪᓂᒃ 

ᐊᐅᓚᑦᑎᔾᔪᑎᒃᓴᓂᒃ ᐃᓗᐊᖅᓴᐃᔨᑦ 

ᐱᓕᕆᔾᔪᓯᖏᓐᓄᑦ, ᐃᓚᓕᐅᔾᔭᐅᓗᑎᒃ 

ᐃᓗᐊᖅᓴᐃᔨᑦ ᐱᓕᕆᓲᑦ ᖃᕋᓴᐅᔭᒃᑯᑦ 

ᑲᒪᑦᑎᐊᕐᓂᒃᑯᑦ; ᐊᒻᒪᓗ 

• ᓄᑖᓐᖑᕆᐊᖅᑎᓪᓗᒍ ᐅᖃᐅᓯᖅ.  

 

ᑖᓐᓇ ᒪᓕᒐᒃᓴᖅ ᐲᖅᓯᒻᒥᔪᖅ ᓚᐃᓴᖃᖅᑐᓂᒃ 

ᐋᓐᓂᐊᓯᐅᖅᑎᓄᑦ ᒪᓕᒐᕐᒥᒃ. (ᑐᓵᔨᑎᒎᕈᓐᓃᖅᑐᖅ) 

ᒪ’ᓇ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᑦᑐᖅ. 

ᐱᖁᔨᕗᖔᕈᑎᐅᑉ ᑐᑭᖓᓄᑦ.  

 

ᐃᓚᖏᑦ ᒪᓕᒐᓕᐅᖅᑏᑦ: ᓂᕈᐊᖅ.  

 

ᐅᖃᖅᑎ (ᑐᓵᔨᑎᒍᑦ): ᓈᒻᒪᓴᖅᑐᑦ. ᓈᒻᒪᓴᓐᖏᑦᑐᑦ.  

ᐱᖁᔨᕗᖔᕈᑎ ᑲᔪᓯᕗᖅ. ᒪᓕᒐᒃᓴᖅ 22 ᐊᒻᒪᓗ 

23 ᑐᓂᔭᐅᕗᑦ ᑲᑎᒪᔨᕋᓛᖑᔪᓄᑦ ᒪᓕᒐᓕᕆᓂᕐᒧᑦ.  

 

ᐊᐃᑉᐹᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᒥᓂᔅᑕ 

ᑮᓇᐅᔭᓕᕆᔨᒃᑯᓐᓄᑦ, ᒥᓂᔅᑕ ᑯᓱᒐᖅ.  

 

ᒪᓕᒐᒃᓴᖅ 24 - ᑮᓇᐅᔭᐃᑦ ᐊᑐᖅᑐᒃᓴᑦ 

ᐃᓚᒋᐊᕈᑎᖏᓐᓄᑦ (ᐊᐅᓚᔾᔪᑏᑦ 

ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᖓ 

1, 2023-2024 - ᐊᐃᑉᐹᓂᒃ 

ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ,  

ᐊᐃᑉᐱᑕᐅᓪᓗᖓ ᒪᓕᒐᓕᐅᖅᑎᐅᔪᒧᑦ ᖁᑦᑎᒃᑐᒧᑦ, 

ᒪᓕᒐᒃᓴᖅ 24, ᐃᓚᒋᐊᕈᑏᑦ ᑮᓇᐅᔭᐃᑦ  

(ᐊᐅᓚᓂᕐᒧᑦ ᐋᖅᑭᐅᒪᓂᕐᒧᓪᓗ) ᐱᖁᔭᖅ, 

ᓈᓴᐅᑎᖓ 1, 2023-2024, ᐊᐃᑉᐹᓂ 

ᐅᖃᓕᒫᖅᑕᐅᖁᓪᓗᒍ.  

 

ᐅᖃᖅᑏ, ᑖᓐᓇ ᒪᓕᒐᒃᓴᖅ ᑮᓇᐅᔭᓂᒃ 

ᐃᓚᒋᐊᖅᓯᒍᒪᔾᔪᑎᐅᔪᖅ ᐊᑭᓖᔾᔪᑕᐅᓂᐊᖅᑐᓂ 

ᐊᐅᓚᒍᑎᐅᔪᓂᒃ ᐋᖅᑭᐅᒪᒍᑎᐅᔪᓂᓪᓗ ᓄᓇᕗᑦ 

ᒐᕙᒪᖓᓄᑦ ᐊᕐᕌᒍᒧᑦ ᐃᓱᓕᕝᕕᖃᖅᑐᒧᑦ ᒫᑦᓯ 31, 

2024. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᑦᑐᖅ. 

ᐱᖁᔨᕗᖔᕈᒻᒧᑦ.  

 

ᐃᓚᖓᑦ ᒪᓕᒐᓕᐅᖅᑎ: ᓂᕈᐊᖅ.  

 

ᐅᖃᖅᑎ (ᑐᓵᔨᑎᒍᑦ): ᓈᒻᒪᓴᖅᑐᑦ. ᓈᒻᒪᓴᓐᖏᑦᑐᑦ. 

ᐱᖁᔨᕗᖔᕈᑎ ᑲᔪᓯᔪᖅ ᐊᒻᒪᓗ ᒪᓕᒐᒃᓴᖅ 24, 

ᑐᓂᔭᐅᕗᖅ ᑲᑎᒪᓂᑐᐃᓐᓇᕐᒧᑦ.  

 

ᐊᐃᑉᐹᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᒥᓂᔅᑕ 

ᑮᓇᐅᔭᓕᕆᔨᒃᑯᓐᓄᑦ, ᒥᔅᑕ ᑯᓱᒐᖅ.  

 

ᒪᓕᒐᒃᓴᖅ 25 - ᑮᓇᐅᔭᐃᑦ ᐊᑐᖅᑐᒃᓴᑦ 

ᐃᓚᒋᐊᕈᑎᖏᓐᓄᑦ (ᐊᑭᑐᔪᖅᑐᕈᑎᒃᓴᐃᑦ) 

ᒪᓕᒐᖅ, ᓈᓴᐅᑎᖓ 2, 2023-2024 - 

ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ,  

ᐊᐃᑉᐱᑕᐅᓪᓗᖓ ᒪᓕᒐᓕᐅᖅᑎᒧᑦ ᖁᑦᑎᑦᑐᒧᑦ, 

ᒪᓕᒐᒃᓴᖅ 25, ᑮᓇᐅᔭᓂᒃ ᐃᓚᒋᐊᖅᓯᒪᒍᒪᔾᔪᑎ 

(ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᖓ 2, 

2023-2024, ᐊᐃᑉᐹᓂ ᐅᖃᓕᒫᖅᑕᐅᖁᓪᓗᒍ.  

 

ᐅᖃᖅᑏ, ᐅᓇ ᒪᓕᒐᒃᓴᖅ ᑮᓇᐅᔭᓂᒃ 

ᐃᓚᒋᐊᖅᓯᒍᒪᔾᔪᑎᐅᔪᖅ 

ᐊᑭᓕᖅᑐᕈᑕᐅᒍᓐᓇᓂᐊᖅᑐᓂ ᐊᑭᑐᔪᓄᑦ ᓄᓇᕗᑦ 

ᒐᕙᒪᖓᓄᑦ ᐊᕐᕌᒍᒧᑦ ᐃᓱᓕᕝᕕᖃᖅᑐᒧᑦ ᒫᑦᓯ 31, 

2024. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᑦᑐᖅ. 

ᐱᖁᔨᕗᖔᕈᒻᒧᑦ.  

 

ᐃᓚᖏᑦ ᒪᓕᒐᓕᐅᖅᑏᑦ: ᓂᕈᐊᖅ.  

 



ᐅᓪᓗᑐᐃᓐᓇᖅ, ᒪᐃ 26, 2023 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᓈᒻᒪᓴᖅᑐᓕᒫᑦ.  

ᐊᑭᕋᖅᑐᖅᑐᑦ. ᐱᖁᔨᕗᖔᕈᑎ ᑲᔪᓯᔪᖅ ᐊᒻᒪᓗ  

ᒪᓕᒐᒃᓴᖅ 25 ᑲᑎᒪᑐᐃᓐᓇᓂᕐᒧᑦ 

ᑐᓂᕐᕈᑎᒋᔭᐅᕗᖅ.  

 

ᑲᑎᒪᔾᔪᑎᒃᓴᖅ 19. ᐃᓱᒪᔅᓴᖅᓯᐅᕈᑎᖃᕐᓂᖅ 

ᑲᑎᒪᑐᐃᓐᓇᓂᕐᒥ ᒪᓕᒐᒃᓴᓂᑦ ᐊᓯᖏᓂᓪᓗ. 

ᐃᓕᓴᕆᕙᕋ ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ, ᒥᔅᑕ 

ᓴᕕᑲᑖᖅ.  

 

ᐱᒋᐊᖅᑎᑕᖅ 018 - 6(2): ᓄᖅᑲᖅᓴᕋᐃᓐᓂᖅ 

(ᓴᕕᑲᑖᖅ) 

ᓴᕕᑲᑖᖅ: ᒪ’ᓇ, ᐅᖃᖅᑏ. (ᑐᓵᔨᑎᒎᓕᖅᑐᖅ) 

ᒪᓕᓪᓗᒍ ᒪᓕᒐᖅ 46, ᐱᒋᐊᖅᑎᑦᑎᕗᖓ,  

ᐊᐃᑉᐱᑕᐅᓪᓗᖓ ᒪᓕᒐᓕᐅᖅᑎᐅᔪᒧᑦ 

ᐃᖃᓗᐃᑦ−ᓯᓈ ᑲᑎᒪᖅᔪᐊᕐᕕᒃ ᓄᖅᑲᖁᓪᓗᒍ 

ᐅᓪᓗᒥᒧᑦ. ᖁᔭᓐᓇᒦᒃ, ᐅᖃᖅᑏ.   

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᑦᑐᖅ 

ᐊᒻᒪᓗ ᐊᐃᕙᒍᑎᔅᓴᐅᒐᓂ. ᓈᒻᒪᓴᖅᑐᑦ.  

ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑎ ᑲᔪᓯᔪᖅ. 

ᑲᑎᒪᔾᔪᑎᒃᓴᑎᓐᓄ 22-ᒧᑦ ᑲᔪᓯᓐᖑᓱᓕᖅᑯᒍᑦ, 

ᑲᑎᒪᔾᔪᑎᒃᓴᓄᑦ.  

 

ᑲᑎᒪᔾᔪᑎᒃᓴᖅ 22. ᑲᑎᒪᔾᔪᑎᒃᓴᐃᑦ. ᒥᔅ ᐅᐄᕗ.  

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᐅᐄᕗ (ᑐᓵᔨᑎᒍᑦ): ᑲᑎᒪᔾᔪᑎᒃᓴᐃᑦ ᒪᐃ 29, 

2023-ᒧᑦ:  

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ 

ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 24 

• ᒪᓕᒐᒃᓴᖅ 25 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᕐᔪᐊᕐᕕᒃ 

ᒪᑐᓯᒪᓂᐊᓕᕐᒥᔪᖅ ᓇᒡᒐᔾᔭᐅᕈᕋᓱᐊᕐᓂᖓᓂ, ᒪᐃ 

29, 1:30-ᑉᐸᑦ ᐅᓐᓄᓴᒃᑯᑦ.  

 

ᐃᖅᓱᖅᑏ.  

 

>>ᑲᑎᒪᓂᖅ ᓄᖅᑲᖅᑐᖅ 11:46ᒧᐊᖅᑎᓪᓗ



 

 

 


